
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	VIII БҮЛЭГ : ЗӨН БЭЛГЭ

	ЗӨН БЭЛГЭ ТӨСӨӨТЭЙ БОЛОВЧ ҮҮСЛЭЭРЭЭ ЯЛГААТАЙ. ЗӨН БЭЛГЭ ААЖИМ ТӨГӨЛДӨРЖИНӨ. ӨВСНИЙ БӨӨС БА ШОРГООЛЖ. — ЗӨН БЭЛГЭ ХУВЬСАМТГАЙ. ГЭРИЙН АМЬТДЫН ЗӨН БЭЛГЭ. ТҮҮНИЙ ҮҮСЭЛ. ХӨХӨӨ MOLEOTHRUS ТЭМЭЭН ХЯРУУЛ. БУСДЫГ ЗАВШИГЧ ЗӨГИЙН БАЙГАЛИЙН ЗӨН БЭЛГЭ. БООЛ ЭЗЭМШИГЧ ШОРГООЛЖ. ЗӨГИЙ БА ТҮҮНИЙ БАРИЛГЫН ЗӨН БЭЛГЭ. ЗӨН БЭЛГЭ, БАЙГУУЛАМЖ ХОЁРЫН ХУВЬСАЛ ЗААВАЛ НЭГЭН ЗЭРЭГ БАЙХ ЁСГҮЙ. БАЙГАЛИЙН ШАЛГАРЛЫН ОНОЛЫГ ЗӨН БЭЛГЭТЭЙ ХОЛБОГДУУЛАН ХЭРЭГЛЭХ ХЭЦҮҮ БОЛОХ НЬ. БЭЛГЭСГҮЙ БУЮУ ҮРГҮЙ ШАВЖ. ДҮГНЭЛТ.

	 

	Олон зөн бэлгэ тун хачин гайхалтай бөгөөд түүний хөгжил нь миний бүх онолыг элбэг бут ниргэхүйц адармаатай зүйл мэт уншигчдад санагдах биз ээ. Би амьдралын өөрийн нь үүслийн тухай асуудлаар ажиллаагүйнхээ адилаар ой ухааны авьяасын үүслийн тухай асуудлаар ажилладаггүй гэдгээ энд эртнээс хэлэх байна. Зөвхөн уг нэгэн ангийн амьтдын олон янзын зөн бэлгэ болон ой ухааны бусад авьяас бидэнд холбогдох болой.

	Зөн бэлгийн ямар нэг тодорхойлолт өгөх гэж би оролдохгүй. Энэ нэрийн дор гол төлөв ой ухааны янз бүрийн үйлдлийг ойлгодгийг амархан үзүүлж болох боловч зөн бэлгэ хөхөөг нүүдэллэн нисэж, бусад шувууны үүрэнд өндөглөхөд хүргэж байгаа юм гэж ярихдаа юу хэлэх гэж байгаагаа хүн бүр ойлгоно. Бид бол зөвхөн нэлээд туршлагажсаны дараа гүйцэтгэж чадахаар бөгөөтөл амьтан, ялангуяа маш балчир амьтан урьдчилсан туршлагагүйгээр юм уу, ямар зорилгоор гүйцэтгэж байгаагаа тэдний зүгээс мэдэхгүйгээр олон бодгаль ижилхэн гүйцэтгэдэг үйлдлийг ерөнхийдөө зөн билгийн үйлдэл гэдэг. Гэвч эдгээр тодорхойлолтын аль нь ч нийтлэг бус гэдгийг би үзүүлж чадах билээ. П. Губерийн тэмдэглэснээр байгалийн дамжлага шатанд доогуур орших амьтанд хүртэл ялимгүй ухаарал буюу бодворь олонтоо ажиглагдана.

	Фредерих Кювье болон бас бус зарим хуучны метафизикчид зөн билгийг дадалтай адилтгаж байв. Энэ адилтгал зөн билгийн үйлдлээр илэрдэг ой ухааны шинж байдлын талаар яв цав төсөөлөл өгөх боловч үүслийн нь тухай тэр бүр төсөөлөл өгөхгүй гэж надад бодогдоно. Дадсан олон хөдөлгөөнийг бид огтхон ч санамсаргүй, тэр ч байтугай санасан хүслийн тэс сөргүү үйлдэх нь цөөнгүй бөгөөтөл санаа зориг болон ухварын оролцоотойгоор өөрчилж болдог билээ. Зарим дадлыг бусад дадал дагалдах нь олонтоон дээр эсвэл тодорхой цаг үетэй, эсвэл организмын тодорхой байдалтай холбоотой. Нэгэнт олж авсан дадал, бүх амьдралын турш хувирахгүй үлдэх нь олонтоо билээ. Зөн бэлгэ, дадал хоёр төсөөтэй болохын бусад олон шинжийг зааж болно. Сайн мэдэх аяыг дахин аялахад тохиолддогийн адилаар зөн бэлгэт үйлдлийн үед нэг үйлдлийн хойноос нөгөө үйлдэл тодорхой хэмжээний айзам хэмээр залгадаг. Хэрвээ хэн нэгийг дуулж байхад нь юм уу ямар нэг цээжилсэн юмаа давтаж байхад нь тасалдуулбал сэтгэлийн дадсан явцаа олж авахын тулд буцаж эхлэхээс аргагүй болно. Маш нарийн үүр барьж байгаа хүр хорхойн тухайд үүнтэй яг адил байдлыг П. Губер үзжээ. Жишээлбэл, үүрнийхээ зургаадугаар үеийг хүртэл барьж амжсан хүр хорхойг аваад дөнгөж гурав дахь үед хүргэсэн үүрэнд шилжүүлбэл барилгыг ердөө дөрөв, тав, зургаа дахь үеийг л дахин хийж байжээ. Жишээ нь, үүрийн гурав дахь үеэс хүр хорхойг аваад ажлын ихэнх хэсэг нь нэгэнт хийгдэж зургаадугаар үедээ хүрсэн үүрэнд шилжүүлбэл, ямар нэгэн байдлаар ажлаа хөнгөлөхийн оронд уг хорхой маш хэцүү байдалд орж улмаар ажлаа дуусгахын тулд түүнийг тасалдуулан зогсоосон гуравдугаар үеэс ажлаа эхлэхээс аргагүй мэт болж, нэгэнт бараг дуусчихсан ажлыг нөгөө гурав дахь үеэсээ эцэст нь хүргэхээр оролдож байжээ.

	Ямар нэгэн дадсан үйлдэл удамшлын болдог юм аа гэж бид үзвэл үнэн хэрэгтээ зарим үед тийм болдгийг баталж болох бөгөөд энэ тохиолд эхлээд дадал байсан зүйл, зөн бэлгэ хоёрын адил төсөө нь ялгарахгүй болох шахна. Хэрэв, гурван настай Моцарт хачин бага дадлагын дараа бус ерөөс огт дадлага хийлгүйгээр төгөлдөр хуур дарж эхэлсэн бол түүнийг зөн бэлгээрээ хийж байна гэж хэлэх нь зөв сөн билээ. Гэтэл, үлэмж олон зөн бэлгэ нэг үе удмын дадлаас бий болж, дараа дараагийн үе удамд удамшлаар дамжиж болно гэж бодох нь их эндүүрэл болох сон. Бидэнд тохиолддог хамгийн гайхалтай зөн бэлгэ, тухайлбал зөгий болон олон шоргоолжны зөн бэлгэ тийм замаар бий болоогүй гэдгийг төвөггүй нотолж болно.

	Оршин амьдарч байгаа одоогийн нөхцөлд зүйлийн таатай сайхан байх явдалд нь зөн бэлгэ, бүтцийн онцлогийн адилаар тун чухал гэдэгт бүгд санал нийлдэг. Амьдралын нөхцөл өөрчлөгдөөд ирэхэд зөн билгийн өчүүхэн хувьсал зүйлд ашигтай болж мэднэ. Зөн бэлгэ ядахдаа өчүүхэн хэмжээтэй хувьсдаг гэж нотолж болох аваас байгалийн шалгарал зөн билгийн хэлбийлтийг хадгалан, тогтмол хуримтлуулсаар ашигтай аль ч хэмжээнд хүртэл хөгжүүлж болохыг хүлээн зөвшөөрөхөд төвөгтэй юм надад харагдахгүй байна. Миний бодож байгаагаар хамгийн нарийн, гайхалтай зөн бэлгэ тийнхүү үүсжээ. Эдэлгээ болон дадлаас бүтцийн хувьсал үүсэж хөгждөг эсвэл үл эдэлснээс доройтож, устдагтай нэгэн адилаар зөн билгийн хувьд яг тийм байсан гэдэгт үл эргэлзэнэ. Гэхдээ, зөн билгийн тохиолдлын хувьсал гэж нэрлэгдэж болох буюу өөрөөр хэлбэл биеийн бүтцэд ялимгүй хэлбийлт нөхцөлдүүлдэг нөгөөх хамгийн тодорхой үл мэдэгдэх шалтгаанаас үүсдэг хувьслын байгалийн шалгаралтай харьцуулбал дадлын нөлөөлөл олонхдоо туслах чанарын ач холбогдолтой гэж бодогдоно.

	Үл ялих боловч ашигтай хэлбийлт аажим хуримтлахаас ондоогоор ямарваа нарийн зөн бэлгэ байгалийн шалгарлын нөлөөгөөр хөгжиж хараахан чадахгүй биз. Үүнээс уламжлан, органик онцлогт ийм байдгийн нэгэн адил нарийн зөн бэлгэ бүрийн хөгжсөн алгуурхан шилжилтийг байгалиас олох бус (үүнийг зөвхөн зүйл тус бүрийн нэлээд олон шууд өвөг дээр ажиглан үзэж болох билээ) харин үр садын хажуугийн удмаас энэхүү алгуурхан байдлын зарим нэг тэмдгийг олох буюу дор хаяад зарим нэг алгуурхан чанар байж болохыг нотлох ёстой. Үнэхээр ч, үүнийг нотолж болох байна. Европ болон хойд Америкаас бусад газарт амьтны зөн бэлгэ тун бага судлагдсан, мөхсөн зүйлүүдийн зөн бэлгэ бидэнд огт үл мэдэгдэнэ гэдгийг анзаарч үзээд хамгийн нарийн төвөгтэй зөн бэлгэд хүрсэн хэчнээн олон алгуурхан шилжилт олдож болохыг би гайхна. Сайх зүйл амьдралынхаа онд ондоо үеийн турш, жилийн өөр өөр улирал, оршин амьдрах өөр өөр нөхцөлд байх зэрэгт өөр өөр зөн бэлгэтэй байдаг явдлаас зөн билгийн хувьсал зарим үед хялбар болж болох бөгөөд тийм үед байгалийн шалгарал аль зөн билгийг хадгалах болой. Уул нэгэн зүйлд зөн бэлгэ янз янз байх энэ мэт тохиол байгальд үнэхээр байдгийг нотолж болно.

	Цаашилбал, организмын бүтцэд тохиолддогтой яг адилхнаар, мөн миний онолоор бол зүйл бүрийн зөн бэлгэ өөрт нь ашигтай бөгөөд чадан ядан тунгааж үзэхэд уг зүйлээс өрөөл бусдад үзүүлэх ашгийн үүднээс хэзээ ч үл хөгжинө. Амьтан, зөвхөн бусдад ашигтай баймаар үйлдэл хийх талаар надад мэдэгдсэн хамгийн илэрхий нэг жишээ бол Губерийн анхлан ажигласнаар, ургамлын бөөс өөрийн амтлаг ялгадсыг сайн дураараа шоргоолжинд өгдөг явдал юм. Үүнийг сайн дураараа гүйцэтгэдэг нь дараах баримтаар нотлогдоно. Хурган засааны навчин дээр сууж байсан арван хоёр орчим бөөснөөс бүх шоргоолжийг би холдуулж хэдэн цагийн турш шоргоолжнуудыг тийшээ нь очуулахгүй хорьсон билээ. Энэ хугацаа дуусахад амтлаг зүйл ялгаруулаагүйгээс болж бөөснүүд зовно гэж би итгэж байв. Томруулдаг шилээр тэднийг баахан харвал нэг нь ч юм гаргаагүй байлаа. Дараа нь, хялгас аваад шоргоолж сахлаараа хөдөлгөдгийг аль болох адилхан дуурайхыг хичээж тэднийг чичиж хатгасан боловч нэг нь ч юм үл ялгаруулж гаргав. Тэгэхлээр нь тэдэн рүү нэг шоргоолж тавив. Тэр ямар өнөр сүрэг олсноо сайн мэдэж байгаа нь хурдан хөдөлгөөнөөс нь андашгүй байлаа. Тэгээд эхлээд нэг, дараа нь ондоо бөөсний гэдсийг сахлаараа чичиж гарсан бөгөөд тэдгээр бөөс тус бүр сахал хүрснийг мэдэрмэгцээ гэдсээ дав даруй сөхөж, дусал амтлаг шингэн бодис гаргасныг шоргоолж тэр дор нь ховдоглон соров. Тэр бүү хэл, нялх бөөс хүртэл, мөн ийм байдалтай байсан нь энэ үйлдэл туршлагын үр биш зөн билгийнх болохыг үзүүлэв. Ургамлын бөөс шоргоолжийг хажигладаггүй нь Губерийн ажиглалтаас тодорхой билээ. Хэрэв шоргоолж байхгүй бол бөөс ялгадсаа түүнгүйгээр гадагш гаргахаас аргагүй болдог. Уг ялгадас маш наалдамхай тул түүнийг арилгах бөөсөнд ашигтай болох нь эргэлзээгүй, бөөс ялгадсыг зөвхөн ганц шоргоолжны тусын тулд ялгаруулдаггүй нь ч үүнээс магад биз. Ингэхлээр алив нэг амьтан, зөвхөн ганц өөр зүйлд ашигтай үйлдлийг хийдэг гэх нотолгоо байхгүй боловч зүйл бүр өөр бусад зүйлийн бүтцийн аар саар дутагдлаас хүртэл өөрт нь олддог хожоог ашигладгийн адилхнаар бусдын зөн бэлгээс хожоо олохыг эрмэлздэг байна. Ингэхлээр, зарим зөн бэлгэ туйлын төгөлдөр гэгдэж болохгүй. Гэвч энэ болон үүнтэй адил маягийн бусад зүйлсийн талаар нарийн ширийн юм зайлшгүй хэрэгтэй бус учир энд тогтож ярихгүй байж болно.

	Байгалийн байдалд зөн бэлгэ ямар нэг хэмжээгээр хувьсах чанартай, тийм хувилбарын удамшин дамжих нь байгалийн шалгарал түүнд үйлчлэлээ үзүүлэхэд хэрэгтэй болохоор үүнийг батлахын тулд аль болохоор олон жишээ дурдмаар боловч зай хүрэлцэхгүй явдал надад саад болж байна. Зөвхөн, зөн бэлгэ эргэлзээгүй хувьсаж байдаг гэдгийг л би гэрчилж чадах байна. Жишээ нь, бядан явах зөн бэлгэ явалтын хэмжээ чиглэлийн хувьд болон уг чадварыг алдах талаараа хувьсаж болно. Үүнтэй яг адилаар шувууны үүр заримдаа сонгож авсан газар, уг орны шинж байдал, халуун хүйтэн зэргээс шалтгаалж, заримдаа бидэнд огт үл мэдэгдэх шалтгаанаас болж өөрчлөгдөж байдаг. Өмнөд, умард Америкийн нэгдсэн улсад нэг зүйл шувуу үүрээ онд ондоогоор барьдаг хэдэн гойд сонин жишээг Одюбон дурджээ. Харин зөн бэлгэ хувьсдаг юм бол, «лав байхгүй үед ондоо ямар нэг материал ашиглах чадварыг» зөгийнд яагаад өгдөггүй юм бэ гэж асууж болно. Гэтэл зөгий байгалийн өөр ямар материал хэрэглэх юм бэ? Шунхтай хатсан, тостой холилдсон зөөлөн лав хэрэглэж чаддагийг нь би үзсэн. Бохир лавыг залхуугүй цуглуулахын оронд зөгийнүүд холтос нь хуурсан модонд түрхсэн скипидар, лавын холимог хэрэглэж байхыг Андрью Найт ажиглажээ. Зөгий ургамлын тоос цуглуулахын оронд тэс ондоо юм, тухайлбал овьёосны гурилыг дуртай хэрэглэдгийг сүүлийн үес нотлов. Шувууны дэгдээхэйд ажиглагддагаар ямар нэгэн тодорхой дайснаас айх нь зөн билгийн чанар боловч мөн дайсны өмнө бусад амьтны айх явдал дээр хийсэн туршлага, ажиглалтаар уг чанар товойж байна. Эл хул аралд оршин нутаглагч янз бүрийн амьтны талаар ондоо газарт миний үзүүлснээр хүнээс айх явдал аажим бий болдог, үүний жишээг Англид хүртэл, том шувууг хүн эрчимтэй агнадаг тул манай бүх том шувуу жижгээ бодвол илүү догшин байгаагаас үзэж байна. Том шувууд айхтар догшин байдгийг бид энэ шалтгаанд санаа зоволтгүй холбогдуулж болно. Учир нь, хүн амьтангүй арал дээр том шувуу жижгээсээ илүү аймхай бус юм. Англид тун хашир байдаг шаазгай, Норвегт Египетийн бор хэрээ шиг номхон ажээ.

	Зэрлэг байдалд төрсөн нэг зүйлд багтах амьтдын ой ухааны чанар маш хүчтэй хувилбартай байдгийг олон баримтаар нотолж болно. Үүнтэй нэг адилхнаар хэрэв зүйлд ашигтай бол байгалийн шалгарлын замаар шинэ шинэ зөн билгийн үүсвэр бий болгож чадмаар, зэрлэг амьтдын санамсаргүй гайхалтай далдын олон жишээ гаргаж болно. Гэвч тодорхой дурдсан баримтгүй ийм хоосон нотолгоо уншигчдын ой тойнд төдий л сэтгэгдэл төрүүлэхгүйг би сайн мэдэж байна. Жинтэй нотолгоогүйгээр би ярьдаггүй гэж итгэдгээ л дахин давтан хэлэх байна.

	ГЭРИЙН АМЬТДЫН ДАДАЛ БОЛОН ЗӨН БЭЛГИЙН УДАМШСАН ХУВЬСАЛ

	Байгалийн нөхцөлд зөн билгийн удамшлын хувьсал явагдах боломж болон болзошгүй явдал нь ч гэрийн амьтдад хамаатай зарим тохиолын товч тоймоор батлагдаж болох юм. Тиймээс манайхны гэрийн амьтдын ой ухааны чанарын хувьсал явагдахад санамсаргүй хэлбийлт гэгчийн шалгарал болон дадал хэрхэн оролцсонтой бид танилцаж болно. Гэрийн амьтад ой ухааны чанараараа сүрхий олон янз байдаг нь мэдээж билээ. Үүнд, жишээ нь, зарим муур төрөхөөсөө эхлэн харх барих, ондоо хэсэг нь хулгана барих ба энэ зуршил удамшин дамжина. Ноён С. Жоны гэрчилснээр, нэг муур үргэлж зэрлэг шувуу, ондоо нэг нь туулай юм уу молтогчин барин ирж, гурав дахь нь намаг газар гөрөөлж, шөнө бүр шахам хомноот, хараалж шувуу барьж байжээ. Янз янзын зуршил, дуршил, сэтгэлийн тодорхой байдал, цаг үетэй холбоотой дээд зэргийн хачин сонин юм удамшин дамжих зөндөө олон сонирхолтой бөгөөд эргэлзээгүй тохиолыг эш татаж болно. Гэвч, гөлгөнд тохиолдох бүр тодорхой нэг явдлыг дурдъя. Гөлгөн нойнтер нохойг анх удаа гөрөөнд авч явахад зарим үед бусад нохдоос ч илүү сүрхий биеэ хураан чаддаг нь (энэ гайхалтай жишээг би өөрөө үзсэн) ямар ч эргэлзээгүй ба сургуулилалт ямар нэг хэмжээгээр анч нохдод удамшдаг нь маргаангүй. Хоточ нохой (овчарка) хонь руу ухасхийхийн оронд сүргийг тойрон харайлгах дадал удамшуулжээ. Залуу бага бодгалиуд ямар ч урьдчилсан туршлагагүйгээр бараг бүгд адилхан гүйцэтгэж чадах бөгөөд тэгэхдээ цагаан эрвээхэй юун учир байцайны навчин дээр өөрийн сагийг гаргаж байгаагаа мэдэхгүйтэй яг адилаар, эзэндээ тус хүргэж байгаагаа гөлөг болгон тун бага ойлгох болохоороо уг явдал ямар үр дүнд хүрэхийг мэдэхгүй атлаа сайх үйлдлийг их дуртай гүйцэтгэдэг энэ явдлыг ёстой зөн бэлгээс ноцтой ялгаатай гэж би үнэмшин зөвшөөрөхгүй. Сургуульгүй нэг бэлтрэгэн чоно олз байгаа үнэр аваад дороо зогтуссанаа дараа нь зугуухан өвөрмөц алхсаар урагшаа гэтэх атал нөгөө нэг чоно бугын сүрэг рүү дайран орохын оронд буйд газар луу хөөн аваачих гэж тойрон хурааж байх нь үзэгдвэл эдгээр үйлдлийг зөн билгийнх гэж баттай нэрлэж болно. Гэрийн зөн бэлгэ гэж нэрлэж болох зөн бэлгэ байгалийнхыг бодвол үлэмж тогтвор муутай байдаг нь илэрхий. Тэр нь зөөлөн тохируулсан сонголтод захирагдах бөгөөд амьдралын тогтвор багатай нөхцөлд зүйрлэшгүй ахар богино цаг хугацааны дотор удамшин дамжжээ.

	Эдгээр гэрийн зөн бэлгэ, дадал зуршил хэчнээн хүчтэй удамшин дамждаг вэ, юутай хачин орооцолдон холилдсон байдаг вэ гэдгийг янз бүрийн үүлдрийн нохдын эрлийзжүүлгээс сайтар үзэж болно. Тайга нохойг бульдогтой эрлийзжүүлэхэд тайгын олон үе удамд зориг тэвчээрийг хөгжүүлдэг нь тодорхой. Хоточ нохдыг тайгатай эрлийзжүүлснээр бүхэл бүхлээрээ туулай гөрөөлөх тэмүүллийг хөгжөөжээ. Эдгээр гэрийн зөн бэлгэ эрлийзжүүлгээр дамжсаар байгалийн зөн бэлгэтэй төсөөтэй болох, байгалийн зөн бэлгэ ч бас хоорондоо хөгийн хутгалдаж, эцэг эх тус бүрийн зөн билгийн ул мөрийг өнө удаан хадгална. Жишээлбэл, элэнц нь чоно байснаас эзнийгээ дуудахад хэзээ ч чиг шулуун замаар хүрч ирдэггүйгээр л онгон цусныхаа ул мөрийг хадгалсан нэг нохойг Леруа тодорхойлон бичжээ.

	Гэрийн зөн билгийг гагцхүү удаан хугацаагаар хүч түрэн шингээсэн дадлын үрээр удамшил болсон үйлдэл мэт хааяа үзэх явдал бий нь буруу юм. Агаарт тонгорон шумбаж байгаа тагтаа хэзээ ч үзээгүй өсвөрийн шумбаач тагтаа хүртэл тонгорон шумбах хөдөлгөөн хийж байхыг би өөрөө гэрчлэх бөгөөд гэтэл шумбаач тагтааг агаарт шумбахад сургая гэж хэн ч бодмооргүй, ер нь ч сургахгүй нь магад биз ээ. Ямар нэг тагтаа энэ хачин дадал үйлдэх зуршилтайгаа харуулж дараа дараалсан олон үе удамд хамгийн сайн бодгалиудыг үргэлжлэн шалгаруулсан нь шумбаач тагтааг одоо бидэнд харагддаг байдалтай болгожээ гэж бодож болох юм. Ноён Брентаас миний сонссоноор агаарт тонгорцоглохгүйгээр 18 дюйм өндөрт хөөрч чаддаггүй шумбаач тагтаа Глазгогийн орчим байдаг байна. Хэрэв ямар нэг нохой төрөлхөөс биеэ хураах зуршилтай нь ажиглагдаагүй бол нохойг үүнд сургая гэдэг бодол хэн нэгэн хүнд төрсөн гэхэд эргэлзэж болно. Гэтэл цагаа болоход энэ авьяас өөрөө аяндаа илэрдэг нь илэрхий. Үүнийг би өөрөө цэвэр цусны нэг терьер нохойноос ажигласан юм. Биеэ хураах нь бусад олон хүний бодож байгаачлан гагцхүү олз руу ухасхийхээр зэхэж буй амьтны удаахан зог тусалт мөн биз ээ.

	Биеэ хураах зуршил нэг удаа илэрч гэмээ нь дараа дараачийн үед энэ чадварын эрчимтэй хөгжлийн үр дүнг тогтмол шалгаруулж, удамшуулан дамжуулснаар уг хэргийг түргэн гүйцэтгэж чадсан хэрэг. Хүн бүр үүлдрийг сайжруулахыг анзаарч санахгүйгээр харин тэсвэр хатуужилтай болон хамгийн илүү сайнаар биеэ хураадаг нохдыг олж авахыг хичээх санамсаргүй шалгарал уг хэрэгт хэзээд оролцоно. Нөгөө талаар зарим үед ганц дадал л хангалттай болой. Өсвөрийн зэрлэг молтогчноос илүү, дасгахад хэцүү амьтан байхгүй биз ээ. Гэтэл бас өөр ямар ч амьтан нэгэнт дасгасан өсвөрийн молтогчноос илүү гаршихгүй биз ээ. Гэвч, тэжээвэр молтогчин зөвхөн өхөөрдөм хөөрхнөөрөө шалгарлын зүйл болсон гэж үзэхэд хэцүү бөгөөд иймээс ч наанадаж туйлын онгон зэрлэг байдлаас туйлын дассан байдал хүртэл түүний удамшлын хувьслын ихээхэн хэсгийг дадал болон хүний эрхшээлд удаан байлгасных гэж үзвэл зохино.

	Гэрийн болох нөлөөгөөр байгалийн зөн бэлгэ алдагдана. Өндгөө тун цөөн дардаг буюу огтхон ч дардаггүй өөрөөр хэлбэл өндөгний дээрээс суух ер дургүй тахианаас энэ гайхамшигтай жишээ үзэгдэнэ. Бидний гэрийн амьтдын ой ухааны чадвар ямар хэмжээгээр хэрхэн гүнзгий өөрчлөгдсөнийг мэдэхэд өдөр тутам олон олон үзэгдэл тохиолддог явдал бидэнд саад болж байна. Хүнд хоргодох нь нохойн зөн бэлгэ болсныг арайхан ч эргэлзэж болохгүй биз. Чоно, үнэг, цөөвөр чоно, янз янзын зүйл муур бүгдээрээ хүнд дассан мөртөө тэжээвэр шувуу, хонь, гахай руу дайрах дуртай бөгөөд тэндхийн зэрлэг хүмүүс гэрийн малгүй байдаг Галт газар, Австрали зэрэг орноос гөлгөнд нь авчирсан нохойн уг дадал арилшгүй ажээ. Нөгөөтээгүүр, манайхны гэрийн нохдыг гөлгөн насанд нь ч тэжээвэр шувуу, хонь, гахай руу дайрахыг нь цагдах шаардлага юутай цөөхөн гарна вэ! Хааяа, тэд тийнхүү дайрдаг нь маргаангүй боловч тэгэхлээр нүдэж, хэрэв энэ тус болохгүй бол устгаж орхидог. Ийм учраас удамшлын туслалцаатайгаар манайхны нохдыг гэрийн болгоход дадал болон шалгарлын нэг хэсэг хувь цуг оролцсон байж таарах нь. Нөгөө талаар дэгдээхэйд анх эхлээд яриангүй зөн билгийнх байсан, нохой муураас айдаг нь дадлын нөлөөгөөр алдагджээ. Юу гэвэл, ахмад Хётоны надад мэдээлснээр Энэтхэг оронд тахианд даруулан гаргасан Gallusbankiva дэгдээхэй эхэн үедээ туйлын омголон байдаг аж. Англид тахианд даруулан гаргасан гургуулын дэгдээхэй мөн ийм юм. Энэ бол дэгдээхэй ер нь айх мэдрэлээ гээсэн үг биш, зөвхөн нохой, муураас айхаа больсон хэрэг. Учир нь, эх нь аюулыг мэдэгдэхэд дэргэдээс нь тал тал тийшээ бутран гүйж (ялангуяа хяргуулын дэгдээхэй) эргэн тойрны өвс, бутанд нуугдана. Энэ явдал, нисэн одох бололцоо эхдээ олгох зөн бэлгээр гүйцэтгэгддэг бололтой нь тахианы овгийн зэрлэг шувуудаас харагдаж байна. Гэтэл далавч нь эдэлгээгүй байсны улмаас тахиа нисэх чадвараа бараг бүрмөсөн гээсэн учир манайхны дэгдээхэйд хадгалагдан байгаа уг зөн бэлгэ, гэрийн болсны нөлөөгөөр ашиггүй болжээ.

	Үүнээс уламжлан гэрийн болсноос зарим зөн бэлгэ бий болсон, харин зарим талаар дадлын улмаас зарим талаар, үл мэдэхийн учир санамсаргүй шалтгаан гэж нэрлэдэг тэр зүйлээс үүсвэрлэн хөгжсөн, ой ухааны тийм өвөрмөц зуршил, хөдөлгөөнийг хүний зүгээс дараа дараалсан олон үе удамд шалгаруулан, чангаруулсны улмаас байгалийн зөн бэлгэ нь гээгдсэн гэж дүгнэж болох юм. Зарим үед, ой ухааны чадварыг удамшлаар нь хувьсган өөрчлөхөд ер нэгэн дадал үүсгэх л хангалттай байжээ. Нөгөө зарим үед үүдсэн дадал ач холбогдолгүй, бүгд байнгын болон санамсаргүй шалгарлын үр дүн байжээ. Гэхдээ, ихэнхдээ дадал, шалгарал хоёр гар гараасаа хөтлөлцөн явсан бол уу.

	ТУСГАЙ ЗӨН БЭЛГЭ

	Хэдэн жишээтэй танилцвал байгалийн байдалд шалгарлын нөлөөгөөр зөн бэлгэ хувьсдагийг бид илүү сайн ойлгож магадгүй юм. Би зөвхөн гурвыг онцолж авъя. Үүнд: Хөхөөг бусдын үүрэнд өндөглүүлдэг зөн бэлгэ, зарим шоргоолжны боол эзэмших зөн бэлгэ болон зөгийн барилгын авьяас чадвар болно оо. Сүүлчийн хоёр зөн билгийг байгаль судлагчид, бидэнд мэдэгдсэний дотроос хамгийн гайхалтай нь гэж үнэхээр зүй ёсоор үздэг билээ.

	 

	Хөхөөний зөн бэлгэ. 

	Хөхөө өдөр бүр өндөглөдөггүй, хэзээд хоёроос гурав хоногийн завсарлагатай өндөглөдөг явдалд хөхөөний зөн билгийн шууд шалтгаан оршино гэж зарим судлагчид боддог. Иймээс хэрэв, өөрөө үүр барьж, өндгөө дарж гэм ээ нь эсвэл, анхны гарсан өндөг нэг хэсэгтээ дарагдахгүй хоцрох, эсвэл нэг үүр дотор онд ондоо насны өндөг болон ангаахай байх сан билээ. Тэгэх юм бол өндөглөх болон өндгөө дарах хугацаа зүйргүй асар урт байхын дээр ерөөс хөхөө маш эрт өндгөө орхин явчихдаг тул анхны гарсан ангаахай дан ганц эрэгчнээр тэжээгдэж таарах сан. Америкийн хөхөө чухам тийм байдалтай юм. Юу гэвэл, тэр үүрээ өөрөө барьж, өндөг болон дараа дараагаар гарсан ангаахайнууд нь цуг байдаг байна. Америкийн хөхөө бусдын үүрэнд тохиолоор өндгөө гаргадаг гэж нэг хэсэг нь баталж, нөгөө зарим нь үгүйсгэж байв. Гэтэл, Иллинойс нутагт хөх ятгын үүрэнд зулзаган хөхөө зулзаган ятгатай цуг байхыг үзсэнийг нь Айво мужийн д-р Меррелээс би саяхан сонсов. Уг хоёр шувуу бараг өдөлчихсөн байсан тул энэ тодорхойлолтод эндүүрэл гарахааргүй ажээ. Бусдын үүрэнд шувуу тохиолоор өндөглөсөн ондоо нэлээд жишээг дурдаж болох билээ. Одоо, манай Европ хөхөөний эрт дээр цагийн өвөг нь, америкийн хөхөөний дадалтай байж бусдын үүрэнд санамсаргүй өндөглөжээ гэж бодъё. Хэрвээ, уг санамсаргүй байдлын ачаар том шувуу эрт холдон нисэх буюу өөр ямар нэг аргаар ашиг олсон, зулзаган шувуу, янз янзын насны өндөг, ангаахайг зэрэг зэрэг халамжлах гэж туйлдталаа тээртсэн өөрийн эхээр тэжээгдэхийг бодвол, өөр зүйлийн шувууны хууртагдсан зөн билгийн ачаар давуу ивээлд орсноороо илүү чийрэг болж өссөн аваас сайх байдалд хөгшин шувуу, тэжээгдсэн ангаахай аль аль нь тааламжтай болох сон билээ. Энэ мэт байдал нь, тийнхүү тэжээл авсан ангаахай, өөрийн эхийн санамсаргүй, хэлбийсэн дадлыг удамшлын замаар өөртөө авч болох, өөрөө эргээд, бусдын үүрэнд өндгөө гаргаж, үүний улмаас үр зулзагаа илүү амжилттай бойжуулж болохыг биднээс хүлээн зөвшөөрөхөд хүргэж байна. Тийм маягийн үйл явц үргэлжлэн явагдсанаар манай хөхөөний өвөрмөц зөн бэлгэ төрөлхийн болсон байж болно гэж бодогдоно. Хөхөө хааяа заримдаа нүцгэн газар өндөглөж, өндгөө даран, ангаахайгаа тэжээдгийн хангалттай нотолгоог саяхан Адольф Мюллер гаргаж тавив. Тийм ховор тохиолдол нь, өнө эрт алдагдсан үүр засах зөн бэлгээ буцан давтаж буй явдал биз ээ.

	Мэдээжээр яриангүй шүтэлцээтэй оршдог гэж хэлэлцэгддэг зарим зөн бэлгэ, хөхөөний бүтцийн зохилдлогыг анзаарч үзсэнгүй гэж намайг зэмлэх явдал гарсан билээ. Гэвч, зөвхөн ганц зүйлд байгаа нь мэдэгдсэн нэг зөн билгийн тухайд бол энэ талаар удирдамж болгох баримт сэлт олдохгүй байгаа учир онолын бодворь ямар ч байлаа ашиггүй. Саяхан болтол зөвхөн Америкийн үл завшигч болон Европын хөхөөний зөн бэлгэ мэдэгдэж байв. Эдүгээ, ноён Рэмсейн ажиглалтаар өөр шувууны үүрэнд өндөглөдөг Австралийн гурван хэлбэрийн тухай мэдээ баримттай болоод байна. Гурван байдлыг анхаарч үзвэл зохих юм.

	Нэгдүгээрт: ерийн хөхөө нэг үүрэнд бараг дандаа нэг өндөг гаргадаг учир ховдог том ангаахай элбэг тэжээлтэй байдаг. Xоёрт: Хөхөөний өндөг хачин жижигхэн бөгөөд хөхөөнөөс дөрөв дахин бага шувуу болох хээрийн болжморын өндөгнөөс томгүй. Өндөг жижигхэн байгаа нь үнэхээр зохилдлогын үзэгдэл болох нь америкийн үл завшигч хөхөө том өндөгтэй байдгаас харагдаж байна. Гуравдугаарт: Хальснаас гараад удаагүй байгаа зулзаган хөхөө өөрийн хойд эхээс гарсан ах дүүсийг түлхэн гаргаж өлсгөлөн хүйтэнд үхүүлэх зөн бэлгэтэй, бяр тэнхээтэй, өвөрмөц бүтэц бүхий ууцтай байдаг. Үүнийг зулзаган хөхөө хангалттай тэжээл авч, харин хойд эхээс гарсан ах дүүсийг мэдрэхүйтэй болж амжихаас өмнө үхэхэд хүргэдэг зүйтэй сайхан зохилдлого гэж зоригтой нэрлэдэг.

	Одоо, австралийн зүйлийг авч үзье. Энэ шувуу нэг үүрэнд голдуу нэг өндөг гаргадаг боловч нэг үүрэнд хоёр байтугай гурван өндөг тохиолдох нь цөөнгүй. Борлог хөхөөний өндөг хэмжээгээр үлэмж олон янз бөгөөд наймаас арван уртааш зурвастай. Хэрвээ, одоогийн гарч байгаагаас жижиг өндөг гаргах нь ангаахай хальснаас түргэн дэлбэрч гарахад нь зүйлд ашигтай бол (учир нь, өндөгний том бага, дарж гаргах хугацаа хоёр шүтэлцээтэй байдаг нь нотлогдсон) ийм үед, улам бүр жижиг өндөг гаргах нь дарах, торниулахад илүү найдвартай тул тийм өндөг гаргах үүлдэр болон зүйл үүсэж болохыг хүлээн зөвшөөрөхөд түвэг алга. Австралийн хоёр хөхөө нээлттэй үүрэнд өндөг гаргахдаа тэдний өөрсдийн нь өндөгний өнгөтэй төсөөтэй өнгө бүхий өндөгтэй үүрийг эрс илүүд үзэмтгэй байсныг ноён Рэмсей тэмдэглэжээ. Европын зүйл мөн иймэрхүү зөн бэлгэт хандлагатай байгаа нь мэдэгдэм ажиглагдах боловч тод цэнхэр ногоовтор өндөг бүхий цэцэрлэгийн бор харагчны үүрэнд өөрийн цайвар цагаавтар өндгийг гаргадгаас үзвэл уг хандлагаас гажих нь цөөнгүй аж. Хэрэв, дурдсан зөн бэлгэ манайхны хөхөөнд хэзээ ямагт ажиглагддаг сан бол нөгөө бүгд нэгэн зэрэг бий болсон зөн бэлгэт хамаарах сан билээ. Ноён Рэмсейн хэлж байгаагаар австралийн борлог хөхөөний өндөгний өнгө зүйргүй их хувьсамтгай гэнэ. Иймээс байгалийн шалгарал, энэ чиглэлээр болон мөн хэмжээ дамжааны талд аливаа тааламжтай хувирлыг хөгжүүлэн бэхжүүлж чадсан хэрэг.

	Европын хөхөө нь хөхөөний ангаахай хальснаасаа дэлбэрэн гарсны дараа гурав хоногийн дотор үрчилсэн эцэг эхийн хүүхдийг үүрнээс гаргаж хаядаг заншилтай. Энэ үед, ангаахай туйлын арчаагүй амьтан байдаг тул ангаахайг гаргаж хаях үйлдлийг үрчилсэн эцэг эх өөрсдөө хийдэг гэж ноён Гульд эхэн үедээ бодомтгой байжээ. Гэтэл, хэдийгээр өөрөө нүд аниастай, толгойгоо өндийлгөх тамиргүй боловч зулзаган хөхөө өөрөө хойд эхийн ах дүүсээ гаргаж хаядгийг бодитой үзсэн баттай гэрч одоо түүнд бий болов. Ажиглагч, тэдний нэгийг дахин үүрэнд нь хийсэн боловч ахиад л үүрнээс нь гаргаж хаяжээ. Иймэрхүү зэвүүцэлтэй, хачин зөн бэлгэ ямаршуухан байдлаар хөгжиж чадсан хэрэг вэ гэдгийн тухайд бол хэрэв төрснийхөө даруйхан аль болох их хоол олж идэх явдал зулзаган хөхөөд маш чухал байсан аваас (чухам дээрээ ийм байгаа бололтой) тэр нь гаргаж хаях үйлдлийг гүйцэтгэхэд зайлшгүй хэрэгтэй санамсаргүй хүсэл, хүч тэнхээ, бүтцийг дэс дараалсан баахан үеийн турш аажмаар олж авсан байхад онцгой хэцүү юм мэдэгдэхгүй байна. Учир нь тийм дадал, зайлбаргүй бүтэц хамгийн сайн хөгжсөн зулзаган хөхөө хамгийн амархан торних сон билээ. Төрөлхийн зөн бэлгэ олж авах анхны алхам нь нэг хэсэг зулзаган шувууны огт санаандгүй оролдлого байгаад дараа нь уул амьтны өсөж чийрэгжихийн аясаар уг дадал хөгжин, нялх нас руу шилжиж ирсэн байж болох хэрэг. Энэ бол, миний бодоход хальснаас дэлбэрээгүй ангаахай хальсаа цоолох зөн бэлгэ олж авсан буюу Оуэны ажигласнаар могойн зулзага саг өндөгний бөх хальсыг цоолохын тулд түр зуур дээд эрүүндээ хурц шүдтэй байдгийг бодвол нэг их бэрхшээл тарих зүйл биш юм. Юу гэвэл, хэрэв организмын хэсэг бүр аль ч насанд дор бүрээ хэлбэлзэлд өртөх, хувилбарууд нь зохих нас болон арай эрт насанд удамшлаар дамжих хандлагатай байдаг бол (энэ бол маргахын аргагүй баримтлал) залуу бодгалийн зөн бэлгэ, бүтэц бие гүйцсэн бодгалийн адилаар аажим хувьсаж болно. Энэ хоёр тайлбар хоёулаа байгалийн шалгарлын бүх онолтой цуг эсвэл тэсэж тогтох, эсвэл нуран унах ёстой.

	Манайхны тодолтой төстэй, америкийн үлэмж өвөрмөц төрлийн шувуу зарим зүйл Molothrus, хөхөөний адил бусдын хүчийг завших дадалтай, зөн билгийн төгөлдөржилтийн хэмжээ нь сонирхолтой эрэмбэ дараалалтай юм. Гарамгай ажиглагч ноён Гудзоны баталж байгаагаар эр, эм Molothrus badius хоёулаа заримдаа холимог сүргээр, заримдаа хос хосоор явдаг байна. Заримдаа, өөрсдөө үүрээ засдаг заримдаа өөр ямар нэг шувууны үүрийг эзэлж, энэ үедээ бусдын ангаахайг гаргаж хаядаг ажээ. Заримдаа, эзэлж авсан үүрэндээ өндөглөдөг заримдаа уг үүрийн дээр нэлээд хачин маягийн барилга нэмж босгоод өндөглөнө. Уг шувуу гол төлөв өөрөө өндгөө дарж, өөрөө үр зулзагаа бойжуулдаг ажээ. Гэвч, зарим үед бусдын хүчийг лавтайяа завшдаг гэж ноён Гудзон өгүүлжээ. Юу гэвэл, уг зүйлийн өсвөрийн шувууд ондоо зүйлийн том шувуудыг элдэж, тэжээлийг нь өөртөө авах гэж шамдан дуугарч явахыг тэр үзсэн байна. Molothrus-ийн өөр нэг зүйл М. bonariensis-ийн бусдыг завших дадал, үүнээс их илүүтэй хөгжсөн боловч тэр бүр төгөлдөржсөн бус юм. Мэдэгдсэнээр бол энэ шувуу байнга бусдын үүрэнд өндөглөдөг боловч заримдаа нэлээд хэдэн шувуу нийлээд эв хавгүй болхи үүр барьж эхэлнэ. Тэгэхдээ хачин тохиромжгүй газар, жишээлбэл, томоохон чонын өргөсний навчин дээр ч байрлуулна. Гэвч, ноён Гудзоны итгэснээр бол үүрээ хэзээ ч гүйцээдэггүй байна. Өөр шувууны үүрэнд тун олон өндөг гаргах нь (15-аас 20 хүртэл) олонтоо, тэр олон өндөгнөөс зөвхөн тун цөөхөн хэдийг дарж бойжуулах буюу нэгийг ч дарж бойжуулахгүй явдал ч гарна. Үүнээс гадна, өөрийн нь зүйлийнх байна уу, үрчилсэн эцэг эхийнх байна уу хамаагүйгээр, булаан авсан үүрний өндгийг цоо тонших дадалтай юм. Эцэст, олон өндгийг газар хаяж үхүүлдэг ажээ. Гурав дахь зүйл умард америкийн М. pecoris хөхөөтэй адилхан сүрхий төгөлдөр зөн бэлгэтэй, бусдын үүрэнд хэзээ ч нэгээс илүү өндөг гаргадаггүй тул зулзаган шувуу бойжих нөхцөл бүрэн хангалуун болно. Хувьслын онолыг эрс эсэргүүцэгч ноён Гудзон, Molothrus bonariensis-ийн төгс биш зөн билгийг тун гайхсан байдалтай, миний үгийг эш татаад «эдгээр дадлыг бид дээрээс тусгайлан илгээсэн буюу бүтээгдсэн зөн бэлгэ гэх бус харин нэгэн нийтлэг хууль, тухайлбал, аажим шилжилтийн хуулийн бага сагахан үр дагавар гэж үзвэл зохих бус уу?» гэж асуужээ.

	Дээр нэгэнт тэмдэглэснээр, янз бүрийн шувуу зарим үед өөр бусад шувууны үүрэнд өндгөө гаргадаг энэ дадал тахианы овогт нэлээд хэвшмэл ба тэмээн хяруулын өвөрмөц зөн билгийг зарим талаар тодотгож байна. Энэ овгийн нэлээд хэдэн эмэгчин шувуу цугтаа нийлээд эхлээд нэг үүрэнд цөөн хэдэн өндөг гаргаж, дараа нь нөгөө үүрэнд өндөглөн, харин эрэгчин нь өндгөө дарж торниулна. Эмэгчин нь олон өндөг гаргах боловч хөхөө шиг хоёр гурван хоногийн завсарлагатай гаргадгаас энэ зөн бэлгэ үүссэн биз ээ. Гэтэл, Molothrus bonariensis-тай нэгэн адил, америкийн хяруулын зөн бэлгэ төгөлдөр хэмжээнд хараахан хүрээгүй учир уул шувууны сүрдмээр олон өндөг тал хөндийгөөр сарнисан байх тул би нэг өдөр цуглуулахдаа гээгдэж, гэмтсэн хориос доошгүй өндөг олж билээ.

	Олон олон зөгий саг өндгөө бусад зөгийн үүрэнд байнга цацдаг бусдыг завшигч амьтад юм. Эдгээр зөгийн завших дадлаас болж зөн бэлгэ төдийгүй бүтэц нь өөрчлөгдсөн учир энэ явдал хөхөөний завших чанараас ч илүү гайхалтай юм. Өөрсдөө үр саддаа тэжээл нөөцөлдөг сөн бол зайлбаргүй хэрэгтэй баймаар боловч цэцгийн тоос цуглуулах аппарат үгүй юм. Sphegidae-ийн зарим зүйл (хэдгэнэтэй төстэй) нэгэн адил бусдыг завшина. Tachites nigra хэдийгээр өөрийн нүхийг бэлтгэж, авгалдайнууддаа зориулан түүнийгээ үхсэн олзоор дүүргэх боловч ондоо сфексийн бараг бэлэн болж, нөөцөөр хангагдсан нүх олж гэмээж олзыг ашиглаж завшигч болчихдогийг батлах сайхан нотолгоог ноён Фабр, саяхан эш татав. Энэ явдал болон Molothrus хөхөөний тухайд ч гэсэн хэрэв тохиолын дадал зүйлд ашигтай байгаад, хэрэв үүр болон нөөц тэжээлийг нь тийм луйврын аргаар булаан авсан шавж үүнээс болж мөхөөгүй бол байгалийн шалгарал уг гэнэтийн дадлыг байнгынх болгосон гэхэд бэрхшээлтэй юм харагдахгүй байна.

	 

	Боол эзэмших зөн бэлгэ. 

	Өөрийн алдарт эцгээс илүү сайн ажиглагч Петр Губер, энэ гайхалтай зөн билгийг анх formica (polyerges) Rufescend-д байгааг нээжээ.

	Өгүүлэгдэн буй сайх шоргоолж өөрийн боолуудаас бүрэн хараат байдалтай оршино. Тэдний туслалцаагүй бол энэ зүйл нэгэн жилийн дотор мөхөж барагдмаар аж. Эрэгчин болон төллөдөг хатан шоргоолж огт ажилладаггүй бөгөөд ажилчин болон үргүй хатан шоргоолж боолчуудыг барьж авахдаа ихээхэн эрэлхэг чадалтай бөгөөтөл ондоо юу ч үл хийнэ. Тэд өөрсдөдөө үүр засах болон авгалдайгаа тэжээх чадваргүй. Хуучин үүр хэрэгцээ хангахаа болихлоор шилжин нүүхээс аргагүй болоход нь боолууд нь эздээ зууж сэлгэн нүүлгэнэ. Тэдгээр эзэд туйлын арчаагүй юм. Губер, тэднээс 30 орчмыг боолоос нь салгаж хориод, дуртай хоолоор нь элбэг дэлбэг ханган, ажилд хөдөлгөхийн тулд авгалдай, хүүхэлдэйг тавьсан атал тэд юу ч хийгээгүйгээр үл барам хооллож ч чадахгүй байсаар зөндөө нь харангадаж үхжээ. Тэгэхлээр нь, тэдэн рүү нэг боолыг (F. fusca) оруулахад оронгуутаа ажил хийж, амьд үлдсэн хэсгийг тэжээж амийг нь авраад хэд хэдэн үүр хийж, авгалдайнуудыг бөөцийлөн хамаг юмыг янзалжээ. Ийм өөгүй үнэн баримтаас илүү гайхалтай юм байх уу? Боол эзэмшигч өөр шоргоолж байдгийг бид мэдээгүй сэн бол ийм хачин зөн бэлгэ хэрхэн хөгжсөнийг хэлэлцэх ямар ч найдваргүй байх сан.

	Мөн П. Губерийн ачаар өөр зүйл Formica sanguinea боол эзэмшигч гэдэг нь анх мэдэгдсэн. Энэ зүйл шоргоолж Английн Өмнөд хэсэгт тохиолдоно. Түүний амьдралын байдлыг Британийн музейн ажилтан ноён Ф. Смит судалсан бөгөөд энэ талаар болон бусад олон баримт надад мэдээлсэн их ачтай хүн. Губер, Смит нарын гэрчилгээнд бүрнээ итгэхийн хамт би уг явдалд сэжигтэй хандаж байв. Боол эзэмших мэтийн тийм ер бусын зөн бэлгэ хорхой шавжид байдаг тухайд хэнийг ч эргэлзэхэд уучилж болох тул энэ бол ойлгомжтой. Ийм учраас энд би, өөрийн хийсэн ажиглалтыг нэлээд тодорхой мэдэгдсүгэй. Би Formica sanguinea-ийн арван дөрвөн үүр онгойлгож, цугаараас нь хэд хэдэн боол шоргоолж олсон. Боол болсон зүйлийн (F. fusca) эрэгчин, төллөдөг хатан шоргоолж зөвхөн өөрсдийн нь эзэмшилд тохиолдож байсан болохоос F. sanguinea-ийн үүрэнд ердөө ч харагдсангүй. Боолууд нь хар өнгөтэй бөгөөд улаан өнгөтэй эздээсээ хоёр дахин жижиг тул аль алины нь гадна талын ялгаа тун их юм. Үүрийг ялимгүй сандраахад боолууд эздийнхээ нэгэн адилаар мэр сэр үймэлдэн гүйлдэж, тун сандрангуй байдалтай, үүрээ хамгаална. Харин үүрийг ихээхэн хүчтэй үймүүлж авгалдай хүүхэлдэй нь үүрийн гадна гарсан бол боолууд нь эздийнхээ хамт хүүхдээ аюулгүй газар аваачих гэж шамдан хөдөлмөрлөнө. Боолууд яг гэртээ байгаатай адил байдаг нь үүнээс илт юм. Гурван жил дараалан би зургаа, долоодугаар сарын турш Суррей, Суссекс нутагт янз янзын үүрийг олон цагаар ажигласан боловч боол шоргоолжны гарч орж байгааг ердөө үзсэнгүй. Эдгээр сард боолууд тун цөөн тоотой байдаг учир өнөр олуулаа болсон үедээ өөр байж магадгүй гэж бодсон билээ. Гэтэл ноён Смит, Суррей болон Гемпшир нутагт тав, зургаа, наймдугаар сарын турш өдрийн онд ондоо цагт олон үүрийг ажиглахад хэдийгээр наймдугаар сард боолууд өнөр олон байдаг боловч үүрнээс гарч орж байгаа нь ердөө үзэгдээгүйг надад мэдээлэв. Үүнээс уламжлан, тэрээр тэднийг дан ганц гэрийн боол гэж үзэж байна. Харин, эзэд нь үүр барихад хэрэглэгдэх юм, элдэв тэжээл байнга авчирч байгаа нь үзэгдэнэ. 1860 оны долоодугаар сард ер бусын олон боол бүхий хүй олонтой би тохиолдож, тэдгээрийн хэсэг цөөхөн нь эздийнхээ хамтаар үүрээ орхин нэг зам даган 25 ярд зайтай орших өндөр шотланд нарс руу цугтаа явж очоод тэр мод өөд авирч, бодвол, ургамлын бөөс, нүүнээ хорхой эрж байхыг ажигласан. Удаан ажиглалт хийх боломжтой байсан Губерийнхээр бол Швейцар нутгийн боол шоргоолж үүр барихдаа ихэнхдээ эзэдтэйгээ цуг ажиллах боловч зөвхөн боолууд л өглөө оройд нүхний амыг нээж, хаадаг байна. Губерийн баталж байгаагаар боолуудын гол үүрэг бол бөөс эрэх юм. Хоёр орны эзэн, боол шоргоолжны амьдралын байдлын ялгаа нь Швейцарт, Английг бодвол боол шоргоолж олон тоотой тохиолддогоос шалтгаалах биз ээ.

	Нэг удаа F. sanguinea нэг үүрнээс нөгөө үүрэнд шилжин нүүж байгааг ажиглах завшаан надад тохиолдсон бөгөөд тэгэхдээ, эзэд нь F. rulescens-ийнх адил боолуудаар зөөлгөхийн оронд өөрсдөө боолыг зуугаад бөөцийлөн авч явааг харахад онц сонин байв. Тэжээлээс өөр юм эрж байгаа нь илт бөгөөд нэг л газраар гүйлдэн яваа хориод боол эзэмшигчийг би бас нэг удаа анзаарсан юм. Тэд довтолж, тэднийг боол болж хувирсан хараат бус зүйлийн (F. fusca) сүргээс шамдан хөөж байв. Үүнд, зарим үед боол (F. sanguinea) эзэмшигч нэг шоргоолжны хөлөөс гурван боол шоргоолж бөөнөөрөө зуурч авахад нөгөөдөх нь бяцхан эсэргүүцэгчдийг хайр найргүй алж сэгийг нь хорин есөн ярд зайтай газар буй үүрэндээ идшинд зөөж аваачиж байв. Харин боолыг хүмүүжүүлэх зорилгын үүднээс ядаж нэг хүүхэлдэй эзэмших эрхийг тэдэнд олгосонгүй. Тэгэхлээр нь би ондоо үүрнээс F. fusca-ийн цөөн хэсэг хүүхэлдэй авч, тулалдаан болсон газрын ойрхон талбарт тавив. Харин эзэд сүүлчийн тулалдаанд гарцаагүй ялагч болж гарсан гэж бодов бололтой тэдэн рүү шунахайран дайрч баривчлав.

	Мөн тэр дороо би, өнөөх газарт F. flava нэртэй ондоо зүйлийн хэдэн хүүхэлдэйг үүрнийхээ тасархайгаас зуурсаар байгаа нэлээд хэдэн шар шоргоолжтой цуг тавив. Смитийн бичсэнээр, энэ зүйл хааяа заримдаа боол болчихдог юм. Шар шоргоолж өчүүхэн биетэй боловч зориг зүрхтэй бөгөөд бусад шоргоолж руу улайран дайрч байхыг нь би үзсэн. Нэг удаа, чулуун дор боол эзэмшигч зүйл F. sanguinea-ийн үүрнээс доош F. flava-ийн хараат бус сүрэг байсныг олж гайхаж билээ. Хоёр үүрийг санамсаргүй хөдөлгөтөл жижиг шоргоолжнууд хөрш том шоргоолжнууд руу хачин зоригтой довтолж байлаа. Голдуу өөрсдийн боол хийдэг F. fusca-ийн хүүхэлдэйг зөвхөн хааяа боолоо болгодог жижигхэн догшин F. flava-ийн хүүхэлдэйгээс F. sanguinea ялгаж чадах нь уу гэдгийг мэдэх нь надад сонин байсан, үүнд шуудхан ялгаж байгаа нь илэрхий байв. Тэд, F. fusca-ийн хүүхэлдэйг эрэмгий шалмаг барьж авч байсан мөртөө F. flava-ийн үүрнээс жижигхэн шороо дайралдах юм уу хүүхэлдэй нь дайралдахад их айж, яаран зайлж байв. Харин, барагцаалбал арван таван минутын хойно бүх шар шоргоолжийг холдсоны дараахан зүрх орж, хүүхэлдэйнүүдийг эзэмдэн авав.

	Нэг орой би F. sanguinea-ийн ондоо хүй олон дээр очиход үй олон тоотой ийм шоргоолж, F. fusca-ийн сэг болон асар олон хүүхэлдэйг аван гэртээ ирж үүр лүүгээ орж байв. (Энэ явдал шилжин нүүж байгаа биш болохыг харуулж байв.) Далийн өтгөн ширэнгэ хүртэл бараг 40 ярд газар тэдгээр шоргоолж олзоо үүрэн урт цуваагаар явж, F. sanguinea-ийн сүүлчийн шоргоолж уг бутнаас хүүхэлдэй аван гарч ирж байхыг би ажигласан боловч өтгөн далийн цөлмөгдсөн үүрнээс тийм шоргоолж олж чадаагүй. Байсан бол уул нь тун ойрхон байх учиртай. Юу гэвэл F. fusca-ийн хоёр гурван бодгаль тэр хавиар их мэгдэн гүйлдэж, энэ зүйлийн бас нэг шоргоолж амандаа хүүхэлдэй зуугаад гэр нь цөлмөгдөж хоосон болсонд цөхөрснийг үзүүлэн, далийн мөчрийн орой дээр хөдлөхгүй зогсож байв.

	Боол эзэмших хачин гайхалтай зөн билгийн тухайд миний зүгээс нотолгоо шаардахгүй баримтууд ийм ажгуу.

	Эх газрын F. rufescens-ийн дадалтай зэрэгцүүлэхэд F. sanguinea-ийн зөн билгийн дадал ямар зөрүүтэйг анхааран үзэгтүн. F. rufescens, өөрөө үүр барьдаггүй, шилжиж нүүдэггүй, өөртөө ч, үр багачуулдаа ч тэжээл цуглуулдаггүй, өөрөө хооллож чаддаггүй юм. Үй олон боолоосоо бүрэн хараат байдалтай амьдарна. Нөгөөтээгүүр Formica sanguinea бол нөгөөдхөөсөө маш цөөхөн боолтой, зуны эхэн үед бол туйлын цөөн боолтой байна. Хэзээ, хаана шинэ оромж барихаа эзэд өөрсдөө тодорхойлж, шилжин нүүх үед боолуудаа зөөнө. Швейцарт ч, Англид ч авгалдайг асран бөөцийлөх ажил дан ганц боолд ноогддог бололтой, эзэд нь харин боол булааж авах аяллыг дагнаж гүйцэтгэнэ. Швейцарт эзэд, боолууд хамтран ажиллаж үүр хийх юм хумаа цуглуулж авчирна. Аль аль нь оролцох боловч голдуу боолууд нь, хэрэв тэгж хэлж болох бол бөөсийг манаж саана. Нийт хүйнхээ тэжээлийг аль аль нь цуглуулна. Англид, барилгын юм хум цуглуулах, өөртөө болон боол, авгалдайд тэжээл цуглуулахад зөвхөн эзэд үүрнээсээ гарна. Тийнхүү, Англи дахь эзэн шоргоолж, Швейцарынхыг бодвол, боолоо ихээхэн бага зардаг байна.

	F. sanguinea-ийн зөн бэлгэ хэрхэн хөгжсөнийг тааварлах гэж би оролдохгүй боловч миний ажигласнаар боол эзэмших зөн бэлгэ үгүй шоргоолж өөрсдийн нь үүрний ойролцоо тархсан байж гэмээж, өөр зүйлийн хүүхэлдэйг булаан авах тул, эхлээд тэжээлд зориулагдан олзлогдсон тэдгээр хүүхэлдэй бие гүйцэн өсөж амжаад, санамсаргүй тийм байдлаар бойжсон хөндлөнгийн шоргоолж уг өөрийн зөн билгийг дагаж, чадах зүйлээ хийдэг байж болох юм. Хэрэв, тийм шоргоолжны бий болсон нь эзлэн авсан зүйлд ашигтай болоод, сайх зүйл ч ажилчныг бойжуулахаас түрэмгийлэн авах нь илүү ашигтай болчихвол эхэн үед тэжээлд зориулж хүүхэлдэй цуглуулж агсан дадал нь байгалийн шалгарлын нөлөөгөөр хүчтэй болж, янз янзын зорилгоор боолыг бойжуулах байнгын дадал болж болох дог. Швейцарт байдаг мөн зүйлийг бодвол өөрийн боолоос цөөхөн үйлчилгээ авдаг нь бидэнд харагдсан манай британийн F. sanguinea-ийнхаас ч асар бага хэмжээтэй хөгжсөн, нэгэнт дадаж тогтсон зөн бэлгэ, мэдээжээр, хувьсал бүр нь зүйлд ашигтай байвал эцсийн бүлэгт, Formica sanguinea-тэй нэгэн адилаар боолоосоо ичгэвтэр хараатаар амьдрагч шоргоолж бий болтол байгалийн шалгарлын нөлөөгөөр цаашаа хөгжин хувьсаж болно оо.

	 

	Зөгийн барилгын зөн бэлгэ

	Энд би уг асуудлыг хамаг нарийн ширийнээр нь авч хэлэлцэхгүй, хийсэн дүгнэлтээ ерөнхийд нь мэдэгдье. Тодорхой зорилгод тийм айхтар сүйхээтэй тохируулсан зөгийн хонуурын гайхалтай бүтцийг үзээд гагцхүү тэнэг хүн л туйлаас гайхахгүй өнгөрөх вий. Тоочдын гэрчилж байгаагаар, зөгий нь үүр барихад үнэт лав аль болох бага хэмжээтэй зарцуулан аль болохуйцаар их хэмжээний бал багтаах хэцүү зорилтыг практикт шийдвэрлэжээ. Тэрчлэн, ажилчин зөгий харанхуй үүрэнд ажиллаж хонуурыг барьдаг тул зохих багаж, хэмжих хэрэгслээр хангагдсан, ур дүйтэй ажилчин хүн хүртэл лаваар зохих хэлбэртэй үүр хийхэд тун хэцүү гэдэг нь ажиглагджээ. Зөн бэлгийг юу ч гэж үзсэн болох л доо. Гэвч, зөгий бүх өнцөг булан, хажуу ханыг хэрхэн гаргаж чаддаг нь төдийгүй тэр бүхнийг зөв болсныг мэддэг арга нь хүртэл эхэн үедээ огт ойлгогдомгүй санагддаг. Гэтэл, уг бэрхшээл, анх санасныг бодвол тийм их бус юм. Энэ бүх сайхан барилга ерийн зөн билгийн тусламжаар боссоныг нотолж болно гэж бодогдоно.

	Үүрний хэлбэр, зэргэлдээ байгаа үүрнүүдээс их шалтгаалдгийг ноён Уотергауз заан үзүүлсэн нь намайг энэ асуудлыг шинжлэхэд хүргэсэн тул цаашид хэлэх үзлийг зөвхөн түүний онолыг хувиргасан зүйл гэвэл зохих биз ээ. Дэс дараалалт хөгжлийн аугаа их зарчмыг эхлэлтийн цэг болгон авч, уг ажлыг хэрхэн яаж гүйцэтгэдгийг байгаль өөрөө бидэнд нээж өгөхийг үзэцгээе. Бал хуримтлуулахдаа хуучин гэрээ ашиглаж, түүнд заримдаа лаваар богино богино хоолой нэмэн хийж, зарим үед бол туйлын эв хавгүй дугаригласан лаван үүр байгуулдаг үхэр зөгий богино цувааны нэг үзүүрт байна. Энэ цувааны нөгөө үзүүрт хоёр эгнээгээр байрласан зөгийн үүр оршино. Үүр бүр, гурван ромбоос бүтсэн пирамид үүсэж байхуйцаар суурийг нь огтолсон зургаан талт призм юм. Ромбууд тодорхой өнцөгтэй бөгөөд хонуурын нэгэн талын нэг үүрийн пирамид хэлбэртэй суурийг үүсгэдэг гурван ромбо нөгөө сөрөг талын зэргэлдээх гурван үүрийн суурийн бүрэлдэхүүнд орно. Энэ цуваанд, зөгийн туйлын төгөлдөр үүр, үхэр зөгийн эгэл үүр хоёрын завсарт Петр Губерийн хичээнгүйлэн бичиж зурсан мексикийн Melipona domestica-ийн үүр байна.

	Melipona өөрөө бүтцээрээ зөгий, үхэр зөгий хоёрын завсрын байр эзлэх боловч сүүлчийнхэд нь ойр юм. Цилиндр хэлбэртэй үүрүүдээр зэгсэн эвтэйхэн хонуурыг лаваар барьж, тэнд авгалдай нь бойжно. Үүнээс гадна бал хадгалах хэдэн том үүр хийнэ. Энэ үүр нь бараг бөмбөгөр хэвтэй, хэмжээгээр ижилдүү, эв хавгүй бөөгнөсөн аж. Ялангуяа эдгээр үүр хэрэв дүүрэн бол бие биетэйгээ тулж уулзах буюу сэтлэгдэн цоормоор тун шахуу баригдах боловч тийм явдал хэзээ ч тохиолддоггүй, юу гэвэл хавирч тулмаар газарт нь хоор хооронд нь хав хавтгай лаван туурга барьсан байдгийг анхаарвал зохино. Үүний улмаас үүр бүр нь хоёр, гурав буюу түүнээс ч олон бусад үүртэй зэргэлдээ байгаа байдлаас шалтгаалан хоёр, гурав болон түүнээс ч олон хавтгай гадаргаас болон гаднах бөмбөгөр хэсгээс тогтоно. Үүрүүдийн хэмжээ барагцаалбал адил байдгаас болж нэг үүр өөр гурван үүрэнд тулж байх нь арга буюу цөөнгүй байх тул гурван хавтгай гадарга уулзаж пирамид үүсгэн, Губерийн тэмдэглэснээр энэ нь зөгийн үүрний гурван талт пирамид маягийн суурьтай бүдүүн баргаар төстэй юм. Зөгийн үүрэнд байдагтай яг адилаар нэг үүрийн гурван хавтгай гадарга зэргэлдээх гурван үүрийн бүрэлдэхүүнд заавал орно. Melipona барилгын тийм арга хэрэглэснээр лавыг хэмнэхээс гадна хөдөлмөр хэмнэх нь бүр ч чухал нь илэрхий хэрэг. Юу гэвэл, зэргэлдээ үүрүүдийн хоорондох хавтгай хана давхар биш боловч мөнөөх бөмбөгөр хэсгийн адил зузаан бөгөөд хавтгай хана бүр хоёр үүрийн нэг хэсэг болж байгаа юм. Үүнийг бодож үзээд, хэрэв Melipona бөмбөгөрүүдээ бие биеэс нь тодорхой зайтай байгуулж, адилхан хэмжээтэй хийгээд эн тэгш хоёр эгнээгээр байрлуулсан бол уг барилга яг л зөгийн хонуур адил төгөлдөр байх сан ажээ гэдэг дүгнэлтэд би хүрсэн билээ. Энэ үндсэн дээр би, Кембрижед проф. Миллерт захиа бичсэн бөгөөд тэр геометрч түүний заалтын үндсэн дээр хийсэн дараах бодворийг шалган яриангүй зөвийг нь тогтоожээ.

	Төвүүд нь зэрэгцээ хоёр эгнээгээр байрласан нэг хэсэг ижил бөмбөгөрийг тодорхойлон бичье. Бөмбөгөр бүрийн гол төв нь уул эгнээ дотор эргэн тойронд нь байрласан зургаан бөмбөгөрийн төвөөс радиусыг х √2 буюу радиус х 1,41421 (болон үүнээс ч бага) зайтай байх бөгөөд нөгөө зэрэгцээ эгнээний залгаа бөмбөгөрийн төвөөс мөн тийм зайтай байна. Тэгвэл, хоёр эгнээний хоёулын бөмбөгөрүүдийг дайрч гарсан нэг хавтгайг байгуулбал тус бүр гурван ромбоос бүтсэн пирамид маягийн сууриар холбогдсон хоёр эгнээ зургаан талт призмийг бид гаргаж авна. Ромбо болон зургаан талт призмийн талууд, аль аль нь, хамгийн нягт нямбай хэмжилтээр ч зөгийн хонуурын үүрнүүдийн ижил өнцөгтэй тохирох бүх өнцөгтэй байх болно. Харин үүрний түгээмэл хэлбэр ямар байлаа чиг, ер нь байдаг юм аа гэхэд бүрэн гүйцэтгэгдсэн байх нь тун ховор тул зөгийн ажлын нягт нямбайг хэтрүүлсэн байдгийг үй олон, нягт хэмжилт хийсэн проф. Уайменаас би мэдсэн билээ.

	Үүнээс уламжлан, одоогийн байгаа байдлаараа ер онцгой гайхалтай юмгүй Melipona-ийн зөн билгийг ялимгүй болох нь ээ хувьсгах боломж байдаг сан бол уг шавж, зөгийн барилга шиг гайхалтай боловсронгуй барилгыг сүндэрлүүлэх аж гэж баттай хэлж болно. Melipona адил хэмжээтэй аятайхан бөмбөгөр үүр барих авьяастай байдаг гэж саналаа ч нэн их санамсаргүй юм болохгүй сэн. Учир нь тэрээр үүнийг ямар нэг хэмжээгээр биелүүлдэг, бусад олон шавж ч, бодвол тодорхой цэгийг тойрон эргэсээр модонд яг цилиндр нүх гаргадаг билээ. Тэрчлэн, Melipona өөрийн цилиндр үүрийг янзалдагчлан үүрүүдээ зөв эгнээгээр байрлуулдаг гэж саная. Цаашилбал, хамаг хэцүү нь энэ боловч хэд хэдэн бодгаль үүрээ зэрэгцүүлэн барих үед ажилчин хөршөөсөө ямар зайд буудаллаж байгаагаа шавж ямар нэг хэмжээгээр яв цав тунгаадаг гэж бид санах ёстой. Юун учраас гэвэл, уг шавж бөмбөгөрийг тодорхой зайд тулж уулзалдаж байхаар ямагт төслөн гаргадгаас гадна тулж огтлох цэгийг хав хавтгай гадаргаар холбох хүртэл зай хэмжээг тунгаах чадвар нь нэгэнт тун гүнзгий хөгжжээ. Ерийн байдалдаа ердөө ч онц гайхалтай бус (шувууг үүр засахад хүргэдгээс илүү гайхалтай бус биз) зөн билгийн ийм хувьслаар зөгий байгалийн шалгарлын нөлөөгөөр өөрийн үл дуурайгдам барилгын авьяасыг олж авчээ гэж бодож байна.

	Энэ онолыг туршлагаар шалгаж болно. Ноён Тегетмейерийн жишээгээр би, хоёр хонуурыг дундуур нь салгаж тэдний завсарт шулуун өнцөгтэй урт бүдүүн хавтгай лав тавьсан юм. Зөгийнүүд тэр даруй түүнд жижиг жижигхэн дугариг нүх ухаж эхэлсэн бөгөөд гүнзгийлэхийн хамтаар нүдээр багцаалахад барагцаалбал үүрний голчтой адил голч бүхий зөв бөмбөгөрийн хэсэг гэж харагдмаар гүнзгий нүх болтол нь өргөтгөн ухаж байлаа. Хэд хэдэн зөгий нүхээ бие биеийн ойролцоо ухаж эхлэхдээ уг нүх хэсгийг нь бүрдүүлэх тэр бөмбөгөрийн голчийн ⅙ орчим гүнд хүрэхэд яваандаа дээр тэмдэглэсэн өргөн болох (өөрөөр хэлбэл ойролцоогоор ерийн үүрний өргөн) тийм зайд ажиллаж байгааг ажихад туйлын сонирхолтой байв. Үүнд, нүхнүүдийн ирмэг уулзаж бие биедээ шилжиж байв. Энэ ажил түргэн явагдаж, зөгийнүүд нүхийг гүнзгийлэхээ болиод нүхнүүдийн уулзсан зурвасыг дагуулан лаваар хавтгай хана барьж эхлэв. Тийм байдлаар зургаан талтай призм бүр, ерийн үүр барих үеийнх шиг гурван талт пирамидын шулуун ирмэгт биш гүнзгий бус нүхний хөрөөний ир шиг ирмэг дээр бий болж байв.

	Үүний дараа, тэгш өнцөгтэй зузаан хэсэг лавын оронд улаан шунхаар будсан хурц ирмэгтэй нимгэн нарийхан хэсгийг тавьж үзэв. Тэр даруй зөгийнүүд, мөн л түрүүчийнх адил, хоёр талын нь жижиг жижиг нүхийг нэг нь нөгөөгийн дэргэд ухаж гарлаа. Гэхдээ, хэрэв өмнөх туршлагынх шиг нүхийг тэгж гүнзгийлэх юм бол эсрэг тэсрэг хоёр талын нүх ёроолоороо бие биетэйгээ нийлж цоормоор лав нь тийм нимгэн байв. Харин зөгийнүүд ингэсэнгүй, зогсох цаг болмогц нүхээ ухахаа больж нэлээд гүнзгий болохтой нь зэрэг хавтгай ёроол хийв. Цоо мэрэлгүй үлдсэн нимгэн улаан лаван ялтаснаас бүтсэн уг хавтгай ёроолыг нүдэн багцаагаар үзэхэд эсрэг тэсрэг хоёр талын хонхорхой яг уулзан нийлэх бол уу гэж бодогдох тэр уулзарт уг ёроол яг таарч байлаа. Эсрэг тэсрэг хонхорхойнуудын хооронд байн байн жижиг хэсэг газар, байн байн ромбо ялтасны том том хэсэг үлдэж байсан боловч ерийн бус нөхцөлөөс болж ажил болхи хийгдсэн байлаа. Уулзаж огтлолцох газарт ажлыг зогсоож, хонхорхойнуудын хооронд хавтгай хана бий болгохын тулд зөгийнүүд улаан лавын хоёр талаас бараг ижилхэн хурдтайгаар мэрж гүнзгийлэх ёстой байв.

	Лавын нимгэн ялтасны зөөлөн налархай байдлыг анхаарвал, зөгийнүүд ялтасны хоёр талд ажиллаа ч гэсэн, зохих хэмжээнд хүртэл мэрснээ мэдээд ажлаа зогсоох явдалд бэрхшээлтэй юм харагдахгүй байна. Ерийн хонуур хийх үед зөгийнүүд хоёр талд тэр бүр ижилхэн хурдтай ажилладаггүй байх гэж санагдав. Юу боловч, ухаж дөнгөж эхлээд байгаа үүрийн оёорт дутуу гаргасан ромбууд байсны нэг тал нь хүнхэр бөгөөд энэ бол илүү түргэн хонхойлсных гэж би санав. Нөгөө тал нь төвгөр бөгөөд энд зөгийнүүд удаан ажиллажээ. Нэг их сонирхолтой үед би хонуурыг бүлд нь буцааж тавиад зөгийнүүдийг дахиад жаахан ажиллуулж дараа нь үүрийг дахин шинжилж үзэхэд ромбо ялтаснууд бэлэн болж, өөгүй хавтгай болсон байлаа. Уг ялтас туйлын нимгэнийг анхаарч үзвэл, зөгийнүүд түүний төвгөр талаас мэрж хавтгай болгосон гэж огт боломгүй юм. Ийм үед тэд нөгөө эсрэг талд гарч зохих газарт нь зөөлөн, бүлээн лавыг түрхэж даран (миний туршиж үзсэнээр ингэхэд хялбархан) улмаар хавтгай болгодог бол уу гэж санагдана.

	Хэрвээ зөгий өөрөө лаваар нимгэн хана хийвэл, нэг нь нөгөөгөөс зохих зайнд байрлаж, ижилхэн хурдаар ажиллаж, бөмбөгөрүүдийг бие бие рүү нь түрж оруулахгүйгээр ижил ижил бөмбөгөр хонхорхой бий болгохыг хичээснээр зохих хэмжээтэй үүр хийж чадах юм гэдгийг улаан шунхаар будсан лавын ялтас дээр хийсэн туршлагаас үзэж болно. Байгуулж байгаа хонуурын ирмэгийг ажиглах юм бол зөгийнүүд хонуурыг тойруулан зузаан хөвөө буюу бул хийж дараа нь түүнээ нөгөө талаас нь хонхойлон мэрж үүр бүрд зориулан ямагт дугариг хонхорхой гаргадгийг тодорхой үзэж болно. Тэд, үүрийн гурван талт пирамид суурийг шууд хийдэггүй, барьж байгаа хонуурын тулах ирмэгт нэг юм уу хоёр оногдож буй байдлаар нь заримдаа нэг, заримдаа хоёр ромбо ялтас хийдэг бөгөөд призм хана барьж эхлэхээс өмнө хэзээ ч ромбо ялтасны дээд талын ирмэгийг дуусгадаггүй байна. Эдгээр ажиглалтын зарим нь, зүй ёсоор алдаршсан их Губерийн ажиглалтаас ялгаатай боловч үнэн зөв болоход нь би итгэж байна. Зай байдаг сан бол, эдгээр нь миний онолтой таарч байгааг нотолж болох сон.

	Хамгийн эхний үүрийг зэрэгцээ талууд бүхий жижиг ялтсанд ухдаг гэж Губерийн баталсан нь миний бодоход арай худлаа юм. Хонуурын үүсвэр бол хэзээд лаван бүрхүүл байдаг боловч энд нарийн ширийн дурдахгүй. Хонхрыг үйлдвэрлэх явдал, үүрний бүтэц байгуулалтад ямар чухал үүрэг гүйцэтгэж байгааг үзсэн билээ. Харин, зөгийнүүд хонуурын овон товон ирмэг буюу зэргэлдээ бөмбөгөрүүдийн уулзах хавтгайг дагуулан таславч (хаалт) барих маягаар барилгыг зохих ёсоор хийж чадахгүй гэвэл том эндүүрэл болох сон. Зөгий тийм байдлаар ажиллаж чадахыг үг дуугүй нотлох нэлээд хэдэн загвар надад бий. Байгуулж байгаа хонуурын болхи хийсэн лаван хөвөө буюу хананд хүртэл ирээдүйн үүрний үндсэн ромбо ялтасны хавтгайд байрлалаараа тохирох догол заримдаа үзэгдэнэ. Гэхдээ, ямар ч байлаа зузаан лаван булд барилга барих ажил лавыг аль аль талаас нь өмлөн мэрэх өргөн дэлгэрсэн аргын тусламжтайгаар дуусна. Зөгийн сонгож авсан барилга барих арга тун сонин юм. Эцсийн эцэст үлдэж хоцордог туйлын нимгэн, бүрэн бэлэн болсон ханыг бодвол үүрний анхны бүдүүн баргийн ханыг ямагт 10—20 дахин зузаан байгуулна. Хэрвээ, чулуучин хүн анх эхлээд цементээр зузаан хана хийгээд дараа нь дунд талд нь маш нимгэн тэгш хана үлдтэл нь цемент ханын хоёр талаас дороос нь эхлэн өөлж авдаг гэвэл зөгий тийм ажил хийж байгаа нь ойлгомжтой болно. Үүнд чулуучин хүн, нимгэлж авсан цементийг байнга цуглуулж, ханын дээд ирмэг дээр шинийг нэмдэг. Тийнхүү, өндрөөшөө улам улам нэмэгдэх нимгэн туурга бидний урд бий болж, дээд талдаа асар том мөгүү ямагт үүснэ. Барьж дөнгөж эхэлсэн болоод бүрэн дууссан бүх үүр их лаваар хучигдсан байх тул зөгийнүүд бөөгнөрөн цуглараад призмийн нимгэн туургыг гэмтээх вий гэж айхгүйгээр хонуурыг даган мөлхөж болох ажээ. Проф. Миллерээс надад зориулж дуртайяа хийсэн тооцоо ёсоор энэ хана зузаанаараа ихээхэн олон янз юм. Хонуурын ирмэгийн ойролцоо хийсэн 12 хэмжилтийн дунджаар эндхийн зузаан 1/352 дюйм байхад үндсэн ромбод ялтас үүнээс бараг гуравны нэг хувь зузаан буюу 21 хэмжилтийн дундаж зузаан 1/229 дюйм орчим байв. Байгуулалтын өвөрмөц аргын ачаар, лавыг туйлын хэмнэхийн хамт хонуурын бөх бат байнга хадгалагдана.

	Үүр хэрхэн байгуулагдахыг ойлгох явдал барилгыг барихад оролцож буй зөгийн тооноос болж хүндрэх мэт анх санагдана. Нэг зөгий нэг үүрэн дээр хэсэг зуур ажиллаад өөр үүр лүү шилжих учир Губерийн хэлснээр, анхны үүрийг эхлэхэд хүртэл хэдэн арван бодгаль ажиллана. Цорын ганц призм үүрийн ханын ирмэг болон барьж байгаа хонуурын лаван хөвөөний гадна талын ирмэгийг улаан лаваар маш нимгэн бүрж үүнийг би практикт нотолж чадав. Энэ тухайд уран зураач бийрээр жигдхэн тарааж байгаа юм шиг уг будгийг зөгий бүх хонуурт тун жигд хуваарилсан нь үргэлж тохиолдож байв. Будагтай лавын өөдсийг түрхсэн газраас нь авч баригдаж буй бүх үүрийн захад түрхсэн байв. Барилгын бүх ажил, тэр олон зөгийн даган мөрдөх нэгэн ёсны тэнцвэр болж байна. Тэд бүхэн зөн бэлгээрээ нэг нь нөгөөгөөс ижил зайтай байрлаад эсвэл давхарлаж барих, эсвэл мэрж ховхлохгүй үлдээх зэргээр адилхан бөмбөгөр хийхийг чармайж, бөмбөгөрүүдийн хоорондын уулзрын хавтгайг байгуулж байна. Жишээлбэл, хоёр хонуур ямар нэгэн өнцгөөр нийлэх зэрэг хэцүү үед зөгий үүрийг хэд дахин буулгаж, элдэв янзаар дахин барьж, зарим үед, эхлээд өөрсдийнхөө голсон хэлбэрийг ч хүртэл дахин хэрэглэхэд хүрч байгааг ажиглахад үнэхээр сонин ажээ.

	Ажил хийхэд зохих ёсоор байрлан зогсож болохуйц байр зөгийнд байгаа үед, жишээ нь, дээрээс доош нь барьж байгаа хонуурын яг гол дээр модны өөдөс оногдоод хонуурыг уг өөдөсний өрөөсөн талаар барьж таарах болоход зөгий шинэ үүрний нэг туурганы суурийг чухам байвал зохих газарт нь, барьж дууссан бусад үүрний хязгаараас гадна ч тавьдаг. Зөгийнүүд нэг нь нөгөөгөөс болон сүүлчийн дуусгасан үүрээс зохих зайтай байрлалыг эзэлж авбал л хангалттай бөгөөд ингэсэн цагт санаанд байгаа бөмбөгөрийг төсөлдөж, зэргэлдээ хоёр бөмбөгөрийн завсрын ханыг байгуулж чадна. Харин би, хэчнээн ажигласан авч, уг үүр болон зэргэлдээ үүрийн ихэнх хэсэг баригдаж дуусаагүй байхад үүрний буланг хэзээ ч мэрж ховхлох, дуусгах нь үгүй юм. Дөнгөж эхлээд байгаа хоёр үүрний хооронд зохих газарт нь тодорхой нөхцөлд таславчны суурь тавих энэ чадвар маш чухал юм. Учир нь, энэ бол анх үзэхэд урьдах онолд хөнөөлтэй баймаар баримтад тухайлбал, шар зөгийн хонуурын гадна талын ирмэг дээр зарим үед яг зургаан талт үүр байдаг явдалд тулгуурласан юм. Гагцхүү, энд уг асуудал дээр тогтон ярьж чадашгүй. Үүнчлэн хэрэв дөнгөж эхэлчхээд байгаа үүрнүүдийн хэсгээс байнга харьцангуй тодорхой зайнд оршин, бөмбөгөр буюу цилиндрийн төслийг гаргаж, завсрын хавтгайг байгуулаад нэгэн зэрэг эхэлсэн хоёроос гурван үүрийн хооронд нэг дотор талд, нэг гадна талд ээлжлэн ажиллах аваас цорын ганц шавж ч (жишээ нь, хатан шар зөгий) зургаан талт үүр барих явдлыг их бэрхшээлтэй зүйл гэж би үзэхгүй байна. Нэгэнт байгалийн шалгарал нь амьдралын тухайн нөхцөлд бодгальд ашигтай, бүтэц болон зөн билгийн ялимгүй хувьслыг хуримтлуулах замаар гагцхүү үйлчлэх тул бүтцийн одоогийн боловсронгуй аргад хүргэсэн, барилгын зөн билгийн дараалсан урт цуваа хувьслаас зөгийн өвгөдөд ямар ашиг байсан вэ? гэж асуух бүрэн үндэс байна. Энэ асуудалд хариулах хэцүү биш гэж бодогдоно. Зөгий болон шар зөгийн байгуулагдсан үүрний хувьд бөх батын талаар хожихын хамт нэг талаас ихээхэн хөдөлмөр, орон зай, нөгөө талаас түүнийг байгуулсан материалыг аргилан хэмнэжээ. Лав бий болохын хувьд гэвэл зөгий хүрэлцэхүйц балаар олонтоо гачигддагийг бид мэднэ. Туршлагаар баталснаар нэг бүл, нэг фунт1 лав ялгаруулан гаргахын тулд 12-оос 15 хүртэл фунт хуурай чихэрлэг хэрэглэдэг гэж ноён Тегетмейер надад мэдээлэв. Үүнээс үндэслэвэл, бүлд хонуур байгуулахад хэрэглэх лавыг ялгаруулж гаргахын тулд зөгий асар их хэмжээний шингэн бал цуглуулж хэрэглэх ёстой болж байна. Үүнээс гадна лав ялгаруулан гаргах үйл явцын үед зөндөө зөгий олон өдөр зүгээр дэмий байж байх ёстой болно. Өвлийн турш их олон зөгий амьд байлгахад их нөөц бал хэрэгтэй бөгөөд харин бүлийн амьдралыг хангах явдал нь олон тооны зөгийг мэнд байлгахаас голчлон шалтгаална. Үүнээс үзвэл бал цуглуулахад зарцуулах цаг болон балыг сүрхий хямгадах улмаар лавыг ариглан хайрлах нь зөгийн аливаа бүлийн урагштай байхын чухал элемент юм. Мэдээжээр, зүйлийн урагштай байх нь дайснууд, шимэгчдийн олон цөөн болон бүр онцгой шалтгаанаас хамаарч болох бөгөөд тийм утгаар бол зөгийн цуглуулах балын хэмжээнээс үл шалтгаална. Гэвч балын хэмжээ нь манайхны үхэр зөгийтэй ойролцоо зөгий ямар нэгэн оронд олон тоотой байж болох уу гэдгийг олонтоо тодорхойлсон шигээ тодорхойллоо гэж саная. Цаашилбал, үхэр зөгийн хүй нь өвлийн турш оршиж байсан, ингэхлээр нөөц бал хэрэгцээтэй болсон гэж саная. Тийм бол лаван үүрийг эрхбиш бие биедээ тулж байхаар ойрхон барихад чиглэсэн хувьсал түүний зөн бэлгэд гарах нь бидний дүрслэн бодож буй үхэр зөгийд ашигтай болох сон. Учир нь, зэрэгцээ орших хоёр үүрийн дунд нэг ерөнхий хана байх нь хүртэл нэг хэсэг хөдөлмөрийг ч, лавыг ч хэмнэх билээ. Энэ үндсэн дээр ч үхэр зөгий маань, үүрээ бие биед нь ойрхон, хамгийн зөвөөр байрлуулан хийж, Melipona-ийн үүр лугаа адилаар бөөн бөөнөөр нь цуглуулбал улам бүр ашигтай байх сан. Тэгэх юм бол үүр болгоны зааглах гадаргын ихэнх хэсэг мөн зэргэлдээ үүрүүдийн зааглалын үүргийг цуг гүйцэтгэж, улмаар их хөдөлмөр, лав хэмнэгдэх сэн. Цаашилбал, мөн энэ үндсэн дээр Melipona ч үүрээ хооронд нь ойрхон барьж, ер нь одоогийн хийж байгаагаа бодвол илүү зөв хийх нь ашигтай болох сон. Юу гэвэл, тэгж гэмээ нь бидний үзсэн ёсоор бөмбөгөр гадарга хавтгай гадаргад байраа тавьж өгөн бүрмөсөн үгүй болох бөгөөд Melipona манайхны зөгийн барьдагтай яг адилхан боловсронгуй хонуур барьж чадах сан билээ. Бидний үзсэн ёсоор зөгийн хонуур хөдөлмөр, лав хэмнэхийн үүднээс туйлын төгөлдөр тул байгалийн шалгарал уран барилгын төгөлдөржүүлэлтийн энэ хэмжээнээс цааш явуулж чадсангүй ээ.

	Ийнхүү, бидний мэдэх зөн бэлгээс хамгийн гайхалтай, зөгийн барилгын зөн бэлгэ миний бодож байгаагаар байгалийн шалгарлын үйлчлэлээр тайлбарлагдаж болох аж. Уг шалгарал ерийн зөн билгийн дараалсан үй олон өчүүхэн хувьслын давуу талыг ашиглаж, улмаар зөгийг ижил ижил бөмбөгөрүүдийг бие биеэс нь тодорхой зайтайгаар, улам улам боловсронгуйгаар төсөлдөж, хоёр эгнээгээр байрлуулан, лаваар хана байгуулж бөмбөгөрүүдийн тулгарах хавтгайд лавыг зузааруулахад яваа явандаа хүргэжээ. Мэдээж, зөгий зургаан талт призмийн өнцөг, түүний үндсэн ромбуудаас илүүтэй бөмбөгөрүүдийг нэг нь нөгөөгөөс тодорхой зайнд байрлуулж байгаагаа мэдэхгүй л дээ. Учир нь байгалийн шалгарлыг үүсгэсэн нөхцөл байдал бол аль болохоор хөдөлмөр, лав хэмнэхийн хамт хангалттай бөх бат, хэрэгцээтэй хэлбэр хэмжээ бүхий үүрийг авгалдайд зориулан байгуулахад орших бөгөөд хамгийн бага хөдөлмөр зарж, хамгийн сайн үүр байгуулан лав ялгаруулан гаргахад хамгийн бага бал үрэгдүүлдэг тийм сүрэг их амжилттай байж, шинээр олж авсан хэмнэлтийн зөн бэлгээ шинэ шинэ сүрэгт дамжуулан бас эдгээр нь ч амьдралын төлөө тэмцэлд амжилт олох илүү боломжтой болой.

	БАЙГАЛИЙН ШАЛГАРЛЫН ОНОЛЫГ ЗӨН БЭЛГЭТ ХОЛБОГДУУЛАХЫН ЭСРЭГ ТАТГАЛЗАЛ. БЭЛГЭСГҮЙ БА ҮРГҮЙ ШАВЖ

	Зөн бэлгийн үүслийн талаар дээр өгүүлсэн үзлийн эсрэг «нөгөө чиглэлд нэн даруй зохих хувьсалгүйгээр нэг чиглэлд хувьсах нь гайтай уршигтай байх тул бүтэц, зөн бэлгэ хоёрын хувьсал нэгэн зэрэг явагдаж, бие биедээ яв цав тохирч байх ёстой» гэсэн татгалзал хийсэн билээ. Зөн бэлгэ, бүтцийн хувьсал гэв гэнэт болдог гэж үзэх явдлаас энэ татгалзлын явуур бүрэн шалтгаална.

	Том хөх бух шувуунд тохиолддог, өмнөх бүлэгт дурдсан жишээг авъя. Энэ шувуу мөчир дээр сууж хоёр хөлийнхөө завсарт тисс модны үрийг хавчуулж доторх идээг гаран гартал хошуугаар тонших нь олонтоо. Тэгвэл байгалийн шалгарал хошууны бүтцийн хувийн ялимгүй хувьслыг уг зорилгодоо долонзой шувууны хошуу шиг сайтар зохилдох хүртэл нь үрийг хагалан нээхэд улам улмаар сайн зохилдуулан хадгалж үүний хамт дуршлын хүч түрсэн болон дур зоргын хувьсал, дадал сайх шувууг үрэн тэжээлд улам бүр оруулна гэхэд юу нь их бэрхшээлтэй санагдах сан бил ээ? Энэ тухайд дадал болон дуршлын аажим хувьсалтай зохилдон хошуу, байгалийн шалгарлаар аажим зугуухан хувьсдаг гэж бид үзэж байна. Тэгвэл хөх бухын хөл эсвэл хошууны хувьсалтай уялдан, эсвэл үл мэдэгдэх ямар нэг шалтгаанаар хувьсаж улам хүчирхэг болог л доо. Энэ байдалд, илүү хүчирхэг хөл нь уг шувууг улам улам авируулж, долонзойн мацан авирах гайхамшигтай зөн бэлгэ, авьяас чадлыг олж авахад хүргэж тун болзошгүй байх болно. Энэ байдалд, бүтцийн аажим хувьслыг дагалдан зөн билгийн дадал хувьсал гарах боломжтой гэж үзнэ. Бас нэг жишээ авъя. Номхон далайн арлуудын тэмээн хараацайг үүрээ дан ганц өтгөрүүлсэн шүлсээр барихад хүргэдэг зөн бэлгээс илүү гайхамшигтай жишээ тун цөөхөн. Зарим шувуу лаг шаврыг шүлсээр наалдуулан үүрээ барьдаг гэж тааварладаг билээ. Умард америкийн нэг тэмээн хараацай, шумалзганыг шүлсээр нааж, тэр ч байтугай энэ бодисын өөдсөөр үүр барьдгийг би үзсэн. Иймээс, улам их шүлс гаргадаг тэмээн хараацайнуудын байгалийн шалгарал, эцэст үүр барихад бусад юмыг тоомсорлохгүйд хүргэж, зөвхөн ганц өтгөрүүлсэн шүлсээр барьдаг зөн бэлгэтэй зүйл бий болгосон байж тун болохгүй хэрэг үү? Тэрчлэн, бусад тохиолд ч ялгаагүй юм. Гагцхүү, хувьсал нь зөн бэлгээс үү? бүтцээс үү, юунаас эхэлсэн бэ? гэдгийг олон тохиолд бид шийдвэрлэж үл чадна.

	Учирлан тайлбарлахад төвөгтэй зөндөө олон зөн бэлгэ байгалийн шалгарлын онолын сөрөг тавигдаж болох юм гэдэгт ямар ч эргэлзээ алга. Энэ бол, эсвэл зөн бэлгэ хэрхэн хөгжсөнийг нь бид мөшгөн үзэж чадамгүй тийм явдал, эсвэл зөн бэлгэ алгуурхан төвөгжсөн шилжилтийн үе шат үл мэдэгдэх тэр явдал, эсвэл, зөн бэлгэ нь байгалийн шалгарлын нөлөөгөөр хөгжсөн байж хараахан чадмааргүйгээр түүний роль өчүүхэн байх явдал, эцэст, эсвэл төсөөтэй байдлыг нь нэгэн ерөнхий өвгөөс удамшлаар дамжсаных гэж бид тайлбарлаж чадахгүй, ингэхлээрээ нэг нь нөгөөгөөс огт хамаагүйгээр байгалийн шалгарлын нөлөөгөөр олж авсан гэж хүлээн зөвшөөрч таарах, байгалийн системд бие биеэс тийм хол зайтай орших амьтдад бараг адил зөн бэлгэ тохиолдох явдал юм. Энэ мэт бүх тохиолдолд би энд тогтож ярихгүй, харин анх надад давшгүй бөгөөд үнэхээр бүх онолд гайтай мэт санагдаж агсан хамгийн чухал нэг бэрхшээлийг авч үзэхээр хязгаарлана. Шавжийн хүй олны дотор зөн билгийн талаараа, бүтцээрээ ч эрэгчнээс болон ерийн эмэгчнээс олонтоо тун айхтар ялгаатай, үргүйн улмаас өөрийн ижлийг бий болгож үл чадах бэлгэсгүй, үргүй эмэгчнийг өгүүлж байна.

	Энэ асуудлыг олон талаас хэлэлцвэл зохих боловч энд зөвхөн ажилчин буюу үргүй шоргоолжны явдлыг авч үзье. Ажилчин шоргоолж ямар байдлаар үргүй болсныг тайлбарлах хэцүү боловч бүтцийн алив өөр нэг эрс хувьслыг бодвол их хэцүү биш юм. Учир нь байгалийн нөхцөлд зарим шавж, бусад үе хөлтөн амьтан заримдаа үргүй болдгийг нотолж болохын дээр тийм шавж хүй олны амьдралтай амьтдад хамаарагдах болоод ажиллах чадвартай мөртөө үржлийн чадваргүй нэг хэсэг амьтан жил бүр төрөх нь хүй олондоо ашигтай бол тэдгээр нь байгалийн шалгарлын нөлөөнд оногдсон байхад онцгой бэрхшээлтэй юм харагдахгүй байна. Гэхдээ энэхүү анхны бэрхшээлд тогтож хэлэлцэхгүй байж болно. Бүтцээр, цээжний хэвээр, далавч болон зарим үед нүд байхгүйгээрээ, мөн зөн бэлгээр эрэгчин, эмэгчин аль алинаас нь хүчтэй ялгаатай ажилчин шоргоолжны учир байдал ихээхэн бэрхшээлтэй юм. Зөвхөн зөн билгийн тухайд гэвэл энэ талаар ажилчин болон хэвийн эмэгчний хооронд байдаг гайхалтай ялгааг зөгийд хамгийн сайн нягтлан үзэж болно. Хэрэв ажилчин шоргоолж буюу ондоо бэлгэсгүй шавж ерийн амьтан байсан бол түүний бүх онцлог байгалийн шалгарлын нөлөөгөөр аажмаар олдсон гэж би тээнэгэлзэлгүй хүлээн зөвшөөрөх сөн. Чухамхүү, эхлээд бага хэмжээний ашигтай онцлог бүхий бодгалиуд төрж, түүнээ өөрсдийн үр садад дамжуулж болох хэрэг. Эдгээр онцлог өөрөө бас хувьсаж шалгарах гэх мэтээр. Гэтэл ажилчин шоргоолж эх эцгээсээ их хүчтэй ялгагдахын хамт огт үргүй байдаг. Иймд, бүтцийн болон зөн билгийн дараалан олж авсан хувьслаа өөрийн үр садад дамжуулж хэрхэвч чадахгүй бөгөөд иймээс ч тийм тохиолыг байгалийн шалгарлын онолтой нийцүүлэх бололцоотой юу гэж асууж болох бүрэн эрхтэй юм.

	 

	Нэгдүгээрт. 

	Гэрийн болон зэрлэг амьтдын бүтцэд нас хүйстэй холбоо бүхий тоо томшгүй олон, элдэв янзын удамшлын хувьсал байдаг. Зөвхөн хүйстэй холбоотойгоос гадна жишээлбэл олон шувууны цуглааны (орооны) гоёл, эр яргай загасны эрүү муригар зэрэг нөхөн үйлдвэрлэх эрхтний үйл ажиллагааны хэсэг богино үетэй холбоотой хувьсал байдаг. Янз бүрийн үүлдрийн гэрийн үхрийн эврийн ялимгүй хувьсал хүртэл, эр малд зохиомлоор үүсгэсэн дутмаг байдлаас хараатаар оршино. Юу гэвэл мөнхүү үүлдрүүдийн үнээ, бухын эвэртэй харьцуулахад зарим үүлдрийн шарын эвэр нөгөө зарим үүлдрийн шарынхаас урт байдаг. Иймээс ямар нэгэн онцлог шавжийн хүй нэгдлийн зарим гишүүдийн үргүй явдалтай холбоотой болдогт онц төвөгтэй юм үзэгдэхгүй байна. Харин, бүтцийн тийм үл ялих шүтэлцээт хувьсал байгалийн шалгарлын нөлөөгөөр хэрхэн аажмаар хүчтэй болчих оо вэ гэдгийг ойлгох л хэцүү юм.

	Гэхдээ, хэдийгээр энэ бэрхшээл давагдашгүй мэт санагдавч шалгарал бодгалийн нэгэн адилаар овогт холбогдож аль аль үед нь тодорхой зорилгод хүргэж чадахыг санавал уг бэрхшээл багасахаар барахгүй миний саналаар бүрмөсөн арилна. Мах, өөх хоёр тодорхой байдлаар нийлж хосолсон байхыг малчид хүсэж эрмэлздэг бөгөөд хэдийгээр тийм шинж чанар бүхий мал нядалгаанд орох боловч малчин хүн, уг үүлдрийг бүрэн итгэлтэйгээр гаргадаг, ингэж ч амждаг юм. Хэдийгээр шар үхэр өөрөө үүлдрээ үргэлжлүүлж эс чадавч, эвцэлдлэгээрээ хамгийн урт эвэртэй шаруудыг төрүүлэх тийм үнээ, бухыг хичээнгүйлэн сонгосноор лав магад, ямагт маш урт эвэртэй шар бий болгох үүлдрийн үхрийг гаргажээ гэж хүлээн зөвшөөрөхүйцээр шалгарлын хүчинд итгэвэл зохино. Энэ талаар улам лут, илүү үнэмшилтэй жишээ эш татаж болно. Верлогийн хэлж байгаагаар нэг наст манжуухай цэцгийн зарим янз зүйл, түүнийг тодорхой хэмжээгээр боловсронгуй чанарт хүргэсэн үргэлжилсэн хичээнгүй шалгарлаас шалтгаалж огт үргүй, багсгар цэцэг ургадаг үлэмж олон суулгац ямагт өгөхийн хамт мөн хэсэг тооны жирийн, үржилтэй ургамал бий болгодог ажээ. Гагцхүү, энэхүү үржилтэй ургамлын ачаар уг янз зүйл үржин өсөж чадах бөгөөд түүнийг төллөдөг эрэгчин, эмэгчин шоргоолжтой адилтгаж болно. Харин үржилгүй, багсгар ургамал бол мөнөөх хүй нэгдлийн үржилгүй бодгалиудтай тохирно. Манжуухай цэцгийн янз зүйлд ч тэр, хүй нэгдэлт шавжид ч тодорхой зорилгод тэмүүлэгч шалгарал нь бодгальд бус бүлд хэрэглэгджээ. Үүнээс уламжлан, хүй нэгдлийн зарим гишүүдийн үржилгүй байдагтай холбоотой оршигч бүтэц, зөн билгийн жижиг хувьслууд ашигтай болж үүний ачаар ч үр төлтэй эрэгчин, эмэгчин цэцэглэн дэвжиж улмаар мөн тийм хувьсал бүхий үржилгүй бодгалиуд бий болгох хандлагаа өөрсдийн үржилтэй үр садад дамжуулжээ гэсэн дүгнэлт хийвэл зохино. Угтаа нэгэн зүйлийн үржилтэй, үржилгүй эмэгчний хоорондын ялгаа хүй олны байгуулалтай янз янзын шавжид ажиглагддаг тэр хэмжээнд хүрч очтол уг үйл явц олон дахин давтагдах ёстой байсан. Гэвч бид хэлэлцэж буй бэрхшээлийн дээд хязгаарыг, тухайлбал зарим шоргоолжны үржилгүй бодгалиуд зөвхөн үржилтэй эрэгчин, эмэгчнээс ялгараад зогсохгүй өөр хоорондоо заримдаа бараг баймааргүй хэмжээгээр ялгагдаж, хоёроос гурав хүртэл ай болж хуваагддагийг хөндөөгүй байна. Түүний дээр, эдгээр хүй нь нэг нөгөөдөө аажим шилжихгүй мөртөө төрөл нэгтэй хоёр зүйл болон овог нэгтэй хоёр төрлийн өөр өөр байх адил, тийм хэмжээгээр бие биеэс тун айхтар эрс зааглагдсан байдаг. Жишээ нь Eciton-д тун янз янз эрүүтэй ба зөн бэлгэтэй бэлгэсгүй ажилчин цэргүүд бий. Gryptoetus-ийн нэгэн хүйн ажилчид, толгой дээрээ, юун учир хэрэглэдэг нь огт үл мэдэгдэх өвөрмөц бамбайтай. Мексикийн mytmecocystus-ийн нэгэн хүйн ажилчид, үүрээ ердөө ч орхиж явахгүй, ондоо хүйн ажилчин шоргоолжны тусламжаар хооллох боловч онцгой хөгжсөн гэдэстэй бөгөөд өвсний бөөс буюу европ шоргоолжны хадгалж хариулж байдаг гэрийн мал гэж нэрлэж болох амьтны ялгаруулан гаргадаг сиропыг орломоор бал маягийн юм гаргадаг байна.

	Ийм хачин баримт нотлогдлоо ч онолыг шууд эвдэхгүй гэж үзвэл намайг байгалийн шалгарлын зарчимд хэтэрхий итгэжээ гэж бодож магадгүй. Миний бодож байгаагаар үржилтэй эрэгчин, эмэгчнээс байгалийн шалгарлын замаар жирийн хувьслын байдлаар үүссэн нэгэн хүйн бэлгэсгүй шавжийн эгэл тохиолд гэвэл, нэгэн үүрийн бүх бэлгэсгүй бодгальд дэс дараалан тааламжтай жижиг хувьсал шууд үүсээгүй, эхлээд цөөн хэсэгт бий болж, тааламжтай хувьсал бүхий бэлгэсгүй бодгалийг хамгийн олныг бий болгосон эмэгчнүүдтэй хүй нэгдэл удаан амьдарснаар эцэст бэлгэсгүй бүх бодгаль эдгээр онцлогийг олж авсан гэж дүгнэж болно оо. Энэ онолын ёсоор, бүтцийн дараалсан хувьслыг харуулах бэлгэсгүй шавжууд хааяа зарим үед нэгэн үүрийн дотроос олдоход найдаж болох билээ. Европын хязгаараас гадна нягт шинжилгээнд өртсөн бэлгэсгүй хорхой шавж хэчнээн цөөхнийг анзаарч үзвэл, үнэхээр бид тэдгээрийг олох бөгөөд олохдоо цөөнгүй олно. Британийн янз бүрийн шоргоолжны бэлгэсгүй бодгалиуд том багаараа болон заримдаа өнгөөрөө нэг нь нөгөөгөөс гойд ялгаатай болон тийм туйлын хэлбэрүүд нь мөнөөх нүхнээс авсан бодгалиудаар өөр хоорондоо холбогдож болохыг ноён Ф. Смит үзүүлэв. Тийм маягийн лут сайхан аажим шилжилтийг би өөрөө харьцуулж үзсэн. Зарим үед хамгийн том болон хамгийн жижиг ажилчин дамаа олон байх нь бий. Эсвэл, уг хоёрын аль аль нь өнөр олон, бэсрэг бодгаль ховор цөөн байдаг. Eormica flava-ийн томоохон ба жижигхэн ажилчид нь бэсрэг хэмжээний цөөхөн тооны бодгальтай бөгөөд ноён Ф. Смитийн ажигласнаар уг зүйлийн том ажилчин шоргоолж жижигхэн боловч тод ялгагдах энгийн нүдтэй юм. Гэтэл жижиг шоргоолжны нүд үүсвэрийн төдий ажээ. Жижиг ажилчин шоргоолжны нүд, зөвхөн түүний бага биетэйг үндэслэн тааварлаж болохоос ч их илүүтэй үүсвэрийн төдий болохыг би хэд хэдэн ажилчин шоргоолжийг нямбайгаар задалж үзсэндээ тулгуурлаж батална. Хэдийгээр би ийм эрс баталж эс чадавч бэсрэг хэмжээтэй ажилчин шоргоолжны эгэл нүд хөгжлөөрөө яг л завсрын бэсрэг байр эзэлж байгаад бүрэн итгэнэм. Ийнхүү, зөвхөн том багаараа төдийгүй, харах эрхтнээрээ өөр өөр болохоос гадна завсрын бэсрэг байр суурь эзэлсэн цөөхөн бодгалиар өөр хоорондоо холбоо бүхий хоёр бүлэг үргүй ажилчин шоргоолж нэг нүхэнд байгаа нь бидэнд тохиолдов. Хэрэв, ажилчин жижиг шоргоолжнууд хүй нэгдэлд маш ашигтай байгаад, жижиг ажилчдыг улам улам өнөр олноор нь гаргасаар эцэст бүх ажилчин шоргоолжийг тийм жижиг болгоход хүргэсэн, тэдгээр эрэгчин, эмэгчин шоргоолжийг шалгарал байнга хамарсан бол ойролцоогоор Myrmica-ынхтай төсөөтэй, бэлгэсгүй бодгаль бүхий зүйл шоргоолж байх сан гэдгийг нэмснээр үүнийг төгсгөх байна. Эрэгчин, эмэгчин шоргоолжны нүд сайтар хөгжсөн байдаг боловч ажилчин Myrmica энгийн үүсвэр төдий нүд ч үгүй байдаг билээ. Ондоо нэг жишээ дурдъя. Угтаа зүйл нэгтэй, бэлгэсгүй хэлбэрийн янз янзын хүйнүүдийн бүтцийн гол гол онцлог шинжийн хооронд аажим шилжилт олдож болно гэдэгт гүнээ итгэсний улмаас баруун Африк нутгийн нэг нүхнээс ноён Смитийн авч ирсэн Anomma шоргоолжны үй олон бодгалийг би дуртайяа хэрэглэв. Тодорхой үзүүлэхийн тулд жирийн хэмжээний оронд дараах жишилтийг эш татаж гэмээ нь, эдгээр ажилчин шоргоолжны хэмжээ дамжааны ялгааг уншигч илүү сайн төсөөлөн ойлгох бол уу. Бидний нүдний өмнө хэсэг ажилчин шоргоолж гэр барьж байна гэж саная. Тэдгээр шоргоолжны нэг хэсэг нь өндрөөшөө таван фут, дөрвөн дюйм, нөгөө хэсэг нь арван зургаан фут болог. Үүний дээр, том ажилчин шоргоолжны толгой жижгийнхээс гурав биш дөрөв дахин том, эрүүл нь гэмээ нь тав дахин том болохыг нэмье. Том багаар янз янзын ажилчин шоргоолжнуудын эрүү, хэлбэр, гадна байдал, шүдний тоогоор бүр ч хачин олон янз болой. Гэхдээ, ажилчин шоргоолжнууд том багаараа хэд хэдэн хүй болж хуваагдах авч тэдний хооронд хэд хэдэн аажим шилжилт байх, мөн тэдгээрийн гойд олон янзын эрүүний хооронд бас шилжилтүүд байдаг явдал чухал юм. Янз бүрийн ажилчин шоргоолжноос миний огтлон авсан эрүүний зургийг ноён Ж. Леббок людиц-камерийн тусламжтайгаар надад зурж өгсөн тул энэ тухай би зоригтой хэлж байна. «Байгаль судлагч Амазонк мөрөнд очсон нь» гэдэг сонирхолтой номдоо ноён Бете, мөн ийм явдлыг эш татжээ.

	Ийм ийм баримт байгааг харгалзан, байгалийн шалгарал, үржилтэй шоргоолж буюу эцэг эх шоргоолжинд нөлөөлөх замаар нэг хэлбэрийн эрүү бүхий дан том биетэй бэлгэсгүй бодгалиудыг юм уу, эсвэл тун олон янзын эрүүтэй дан жижиг биетэй шоргоолжийг, эсвэл эцэст, их төвөгтэй юм болох ижил хэмжээ бүтэцтэй нэг бүлгийн хамт ондоо хэмжээ, бүтэц бүхий өөр бүлгийг нэгэн зэрэг байнга бий болгохуйц тийм зүйлийг үүсгэж болох сон гэхэд би үл эргэлзэнэ. Үүнд, африкийн шоргоолжны адилаар эхлээд нэг хэсэг дэс дараалсан шилжилт үүсэж дараа нь бэсрэг бодгалиуд гарч ирэхээ бүр болих хүртэл эцэг эхийн удаан амьдарсны үр дүн болох улам улам олон тооны туйлын хэлбэрүүд бий болох билээ.

	Малайн зарим эрвээхэйд хоёроос гурав хүртэл өөр өөр хэлбэрийн эмэгчин гарч ирсэн туйлын адармаатай явдлыг тайлбарлахын тулд ноён Уоллес, тун өөр хоёр хэлбэрийн эрэгчин бүхий Бразилын зарим хавч хэлбэртнийг тайлбарлахын тулд Фриц Мюллер иймэрхүү тайлбарыг санал болгосон билээ. Гэвч эдгээр үзэгдлийг нэгд нэггүй хэлэлцэх хэрэгцээ энд алга.

	Нэгэн нүхэнд оршин амьдрах боловч бие биеэсээ болон эцэг эхээсээ хүчтэй ялгарах, үржилгүй ажилчин шоргоолжны хоёр эрс ондоо хүйн үүсэл гарлыг ийнхүү тайлбарлаж амжлаа гэж бодогдоно. Энэ нь шоргоолжны хүй нэгдэлд хэчнээн ашигтай болохыг хөдөлмөрийн хуваарийн зарчим, иргэншсэн хүнд их ашиг өгдөг явдлаас үндэслэн ойлгож болно. Гагцхүү, шоргоолж бол удамшсан дадал, удам дамжсан эрхтэн буюу багажийн туслалцаатай ажиллах бөгөөд харин хүн бол олж авсан мэдлэг, тусгайлан бэлтгэсэн зэмсэг хэрэгслийн тусламжтай ажиллана. Харин байгалийн шалгаралд би маш итгэх боловч хэрвээ бэлгэсгүй шавжийн жишээ уг дүгнэлтэд хүргээгүй бол энэ зарчим ийм үлэмж их хэмжээтэй илэрч чадна гэж хэзээ ч таамаглахгүй сэн гэдгийг илт хүлээх ёстой. Иймээс ч, хэдийгээр байгалийн шалгарлын ач холбогдлыг нотлохыг болон уг явдал миний онолд хамгийн мундаг их бэрхшээл болж буйг харгалзан үзвэл ерөөс хангалттай тодорхойгүй боловч энэ асуудалд нэлээд лав тогтож ярив. Тэрчлэн уг хувьсал ямар нэгнээр ашигтай байж гэмээ нь дасгалжил, дадлын аливаа оролцоогүйгээр, тохиолдлын байдалтай үй олон жижиг сажиг хувьслыг хуримтлуулах замаар амьтан нь ургамлын адилаар аливаа хувьсалд өртөж болохын нотолгооны хувьд эдгээр явдал бас сонирхолтой. Ажилчин шоргоолж, үржилгүй эмэгчин хэчнээн удаан оршин амьдралаа ч тэдний өвөрмөц дадал нь, зөвхөн үр төл өгдөг эрэгчин, эмэгчинд нөлөөлж чадахгүй нь мэдээж. Бэлгэсгүй шавжийн энэхүү илэрхий жишээг Ламаркийн хамгаалдаг удамшсан дадлын тухай илт мэдээжийн сургаалын эсрэг одоо болтол хэн ч хэрэглээгүй нь миний гайхаш төрүүлж байна.

	ЕРӨНХИЙ ДҮГНЭЛТ

	Манайхны гэрийн амьтдын ой ухааны чадварын хувьсах чанар болон уг хувьсал удамшлаар дамжихыг товч нотлон үзүүлэхэд энэ бүлгийг зориуллаа. Зөн бэлгэ байгалийн нөхцөлд ялимгүй хувьсдагийг үүнээс ч товчхоноор нотлохыг чармайв. Зөн бэлгэ нь амьтан нэг бүрд асар их ач холболдолтойг хэн ч маргахгүй. Иймээс хэрэв ямар нэгэн чиглэлд ашигтай байж гэмээ нь, амьдралын нөхцөл өөрчлөгдөхөд байгалийн шалгарал, зөн билгийн ялимгүй хувьслыг мэдээж хэмжээнд хүртэл чангаруулахад үнэндээ бэрхшээлтэй юм үгүй. Тэрчлэн дадал болон эрхтний дасгалжил, эс дасгалжил зарим үед нөлөөгөө үзүүлж болзошгүй. Энэ бүлэгт дурдсан баримтууд миний онолыг жаахан ч болох нь ээ бэхжүүллээ гэж мэтгэхгүй боловч миний ойлгож байгаагаар дурдсан адармаатай тохиолдлын нэг нь ч түүнийг няцаахгүй. Нөгөөтээгүүр, зөн бэлгэ дандаа төгөлдөр байдаггүй, эндүүрэлд хүргэж болдог, хэдийгээр нэг хэсэг амьтан бусдын зөн бэлгээс ашиг олдог боловч нэг ч зөн билгийг бусад амьтны тусын тулд үүсэн бий болсон гэж баталж болохгүй, «Nature non facit saltum2» гэсэн байгаль-түүхэн хууль организмын бүтцэд холбогдохын адилаар зөн бэлгэд холбогдож болох, өөр ямар ч замаар бус харин дээр дурдсан үзлийн үндсэн дээр бүрэн тайлбарлаж болох, энэ бүх баримт сэлт байгалийн шалгарлын онолыг бэхжүүлэхэд харин ч тусална.

	Зөн бэлгэд хамаарах бусад зарим баримт, жишээлбэл, дэлхийн хоёр өөр оронд оршдог бөгөөд огт өөр өөр нөхцөлд байдаг, ойр дөт боловч хоёр ондоо зүйл бараг нэг ижил зөн билгийг олонтоо хадгалдаг тэр ерийн тохиолдлоор уул онол улам бэхжиж байна. Жишээлбэл, манай британийн хөөндэйн засдагтай яг адилаар өмнөд америкийн халуун хэсгийн хөөндэй яагаад үүрээ шавраар шаварддаг; Африкийн болон Энэтхэгийн эвэр хамарт шувуу яагаад эмэгчнээ модны хонгилд битүүлэн шавж, зөвхөн жижигхэн нүх гаргаад түүгээр эрэгчин нь эмэгчнээ болон ангаахайгаа тэжээх нэгэн ижил зөн бэлгэтэй байдаг; яагаад өмнөд америкийн халгайч шувууны эрэгчин нь манайхны халгайчийн эрэгчинтэй яг адилаар хонуурын үүрэгтэй «тахианы үүр» гэгчийг барьдаг, энэ нь бидэнд мэдэгдэх ямарваа шувууны дадалтай огтхон ч адилгүй дадал байдгийг удамшлын зарчимд тулгуурлан ойлгож болно. Эцэст, хэдийгээр тэгж үзэхэд учирзүй бүрэн төгс биш байж мэдэх авч, өөрийн эх нэгт ах дүүсийг үүрнээс гаргаж хаядаг зулзаган хөхөөний зөн бэлгэ, боолыг булаан эзэлдэг шоргоолжны зөн бэлгэ, амьд төөлүүрийн дотор орж хооллодог ихневмоны авгалдайн зөн бэлгэ зэрэг зөн бэлгэ зориуд хайрласан буюу бүтээсэн зөн бэлгэ биш зөвхөн бүх органик биетийн хөгжлийг нөхцөлдүүлэгч ерөнхий нэгэн хуулийн, тухайлбал, үржих, хувьсах, илүү хүчтэйн удаан амьдрах, сул доройн үхэх явдлын өчүүхэн үр дагавар гэж үзэхдээ би сэтгэл нэн хангамжтай байна.

	 


IX БҮЛЭГ : ГИБРИДЖҮҮЛЭЛТ

	ЭХНИЙ ЭРЛИЙЗЖҮҮЛГИЙН ҮРГҮЙДЭЛ, ГИБРИДИЙН ҮРЖИЛГҮЙН ЯЛГАА ҮРГҮЙДЭЛ ДЭВ ЗЭРГЭЭРЭЭ ХАРИЛЦАН АДИЛГҮЙ БАЙХ ХИЙГЭЭД БҮХ НИЙТИЙН БУС БОЛОХ НЬ. ҮРГҮЙДЭЛ, ОЙРХОН ЗЭРЭГТЭЙ ТӨРӨЛД ЭРЛИЙЗЖҮҮЛГИЙН НӨЛӨӨГӨӨР ХҮЧТЭЙ БОЛОХ БА ГЭРИЙН БОЛОХ, ТАРИМАЛЖИХАД АЛГА БОЛНО. ГИБРИДИЙН ҮРГҮЙДЛИЙГ ТОДОРХОЙЛОГЧ ХУУЛИУД. ҮРГҮЙДЭЛ НЬ БИЕ ДААСАН ОНЦЛОГ БУС БОЛОВЧ БУСАД ЯЛГААТАЙ ХОЛБООТОЙ БӨГӨӨД БАЙГАЛИЙН ШАЛГАРЛЫН ЗАМААР ХУРИМТЛААГҮЙ БОЛОХ НЬ. ЭХНИЙ ЭРЛИЙЗЖҮҮЛГҮҮД БОЛОН ГИБРИДИЙН ҮРГҮЙН ШАЛТГААН. АМЬДРАЛЫН НӨХЦӨЛИЙН ХУВЬСАЛ, ЭРЛИЙЗЖҮҮЛГИЙН ҮР ДҮНГИЙН төСӨӨТЭЙ БАЙДАЛ. ДИМОРФИЗМ. ТРИМОРФИЗМ. ЭРЛИЙЗЖИЖ БАЙГАА ЯНЗ ЗҮЙЛ, ТҮҮНИЙ ЭРЛИЙЗИЙН ҮРЖИЛТЭЙ БАЙДАГ НЬ БҮХ НИЙТИЙН ҮЗЭГДЭЛ БИШ. ГИБРИД БОЛОН ЭРЛИЙЗИЙГ ҮРЖИЛТ ЧАНАРААС НЬ ШАЛТГААЛАХГҮЙГЭЭР ХАРЬЦУУЛЖ ҮЗЭХ НЬ. ЕРӨНХИЙ ДҮГНЭЛТ.

	 

	Зүйлийг эрлийзжүүлэхэд хоорондоо холилдохоос урьдчилан хаацайлж зориуд үржилгүй болдог гэсэн саналыг олонх байгаль судлагч баримталж байна. Чөлөөтэй эрлийзжих чадвартай бол цугтаа оршин амьдрагч зүйлүүд тус тусдаа үлдэж арайхан ч боломгүй тул уг санал зэрэвхэн үзэхэд тун үнэн байдалтай санагдана. Ялангуяа, анхны эрлийзжүүлэгт орж буй зүйлүүд болон түүнээс үүсэн гарагч гибридийн үргүйдэл нь миний одоо үзүүлэх гэж байгаагаар үргүйдлийн ашигтай, дэс дараалсан зэргийг хадгалах замаар бий болсон байж боломгүй тул уг асуудал олон талаар чухал юм. Үргүйдэл нь эцэг эх зүйлийн нөхөн үйлдвэрлэх систем дэх ялгаанаас шалтгаантай хавсрагч үр дүн мөн.

	Уг асуудлыг хэлэлцэх явцад чухамдаа өөр хоорондоо их ялгаатай хоёр бүлэг баримт сэлтийг, тухайлбал, зүйлүүд анхны эрлийзжүүлэгт үржилгүй байдаг болон түүнээс үүссэн гибрид үржилгүй байдаг хоёрыг хольж хутгадаг.

	Цэвэр зүйлийн нөхөн үйлдвэрлэх эрхтэн бүрэн төгс байдалтай байдаг нь мэдээж боловч эрлийзжүүлэг явуулахад сайх зүйл эсвэл, цөөн үр сад бий болгодог, эсвэл огт бий болгодоггүй. Нөгөөтээгүүр, дуранбайн олгох боломжийн хэрээр нягталж үзэхэд хэдийгээр уул эрхтнүүд бүтцээрээ бүрэн гүйцэд боловч гибридийн нөхөн үйлдвэрлэх эрхтэн өөрийн үүргээ биелүүлэх чадваргүйг ургамалд ч, амьтны ч эрийн элементийн байдлаас тодорхой үзэж болно. Нэгдүгээрхэд, ирээдүйн үр хөврөл үүсэж бий болох бэлгийн хоёр элемент бүрэн гүйцэд боловсорсон, хоёрдугаархад тэдгээр нь эсвэл огт хөгжөөгүй, эсвэл гүйцэд хөгжөөгүй байна. Уул хоёр тохиолын хоёуланд нийтлэг байдаг үргүйдлийн шалтгааныг авч үзэх болоход энэ ялгаа чухал юм. Хоёр тохиолд хоёуланд нь үржилгүй явдлыг бидний сэнхрэн ойлгохын хязгаараас гадагш орших тусгайлан заяасан зүйл мэтээр үзэж байсны улмаас уг ялгааг хараанаас гаргасан биз ээ.

	Янз зүйл буюу өөрөөр хэлбэл, ерөнхий нэг эцэг эхийн эрлийзжүүлгээс үүссэн гэж бидний мэддэг буюу тааварладаг хэлбэрийн үржилт чанар тэднээс үүссэн эрлийзийн үржилт чанарын аль аль нь зүйлийн үржилгүйн нэгэн адилаар миний онолын үүднээс чухал болой. Яагаад гэвэл, тэр нь янз зүйл болон зүйлийн хооронд тод томруун ялгаа тогтоож байгаа бололтой.

	ҮРГҮЙДЛИЙН ДЭВ ЗЭРЭГ

	Юуны урьд эрлийзжүүлэхэд зүйл үржилгүй байдаг болон түүнээс үүссэн гибрид үржилгүй байдгийг анхаарч үзье. Энэ асуудлыг судлахад бараг бүх насаа зориулсан эрхэм сайхан сэтгэлт, гайхалтай ажиглагч хоёр хүн Кельрейтер, Гертнер нарын бичсэн янз бүрийн дуртгал бүтээлийг уншиж судлан зүйл хоорондын эрлийзжүүлэг тодорхой дэв зэрэгт хүртэл үржилгүй байдагт гүнзгий сэтгэгдэл төрөхгүй байхын аргагүй. Энэ жамаас ангид юм байхгүй гэж Кельрейтер үзэж байна. Гэхдээ, олонх зохиогч тус тусдаа зүйл гэж үзсэн хоёр хэлбэр бүрэн үржилтэй байсан арван удаад тэр хэлбэрийг огтхон ч тээнэгэлзэлгүйгээр янз зүйл гэж хүлээн зөвшөөрснөөрөө үзүүрийг түс тас мухарлажээ. Гертнер, мөн үүнээс бүх нийтийн жам тогтоож, Кельрейтерийн заасан арван тохиолдлын бүрэн үржилт чанарыг марган мэтгэв. Гэвч, энэ болон бусад олон тохиолд ямар нэг хэмжээний үргүйдэл байдгийг үзүүлэхийн тулд Гертнер үрүүдийг нэгд нэггүй нягтлан тоолохоос аргагүй болжээ. Үүнд, хоёр зүйл анхны эрлийзжүүлгээр бий болгодог хамгийн олон тоотой үр, тэдний гибрид үр садыг сайх хоёр зүйлийн байгалийн байдалд өгдөг үрийн дундаж тоотой ямагт харьцуулдаг ажээ. Гэтэл энд ноцтой алдаанд хүрэх шижим гарч ирнэ. Ургамлыг эрлийзжүүлэхийн тулд урьдчилан хөнгөлөх хэрэгтэй бөгөөд түүнд хорхой шавж бусад ургамлын тоос зөөж авчрах явдалд саад болохын тулд тэр ургамлыг тусгаарлах нь улам ч чухал юм. Кельрейтер туршлага хийсэн бараг бүх ургамлаа хоовонд суулгаж гэртээ тасалгаанд хадгалж байжээ. Энэ арга ургамлын үржилт чанарт ихээхэн хортой тусна гэдэгт эргэлзээ байж болохгүй. Гертнер өөрөө, хориод ургамлыг хөнгөлж, тэднийг өөрийн нь тоосоор зохиомлоор үр тогтоосон, үүнд тэдгээр хорин ургамлын тэн хагасын нь (оролдож ажиллахад тун хэцүү буурцагт ургамал зэрэг ургамалд хийсэн туршлагыг оролцуулахгүйгээр) үржил нэлээд суларсан байсныг өөрийн хүснэгтэд харуулжээ. Үүнээс гадна Гертнер, жишээлбэл, ерийн улаан болон цэнхэр нүдэн цэцэг зэрэг шилдэг ургамалчдын янз зүйл гэж үздэг зарим хэлбэрийг нэг биш удаа эрлийзжүүлж, ер нь үржилгүйг нь тогтоожээ. Үүнээс үндэслэж, түүний бодож байсны адилаар олон зүйлийг эрлийзжүүлэхэд үнэхээр үржилгүй болдог хэрэг үү? гэж эргэлзэх эрх бидэнд байна.

	Нэг талаар, олон өөр зүйлийн эрлийзүүдийн үржилгүй байх нь зэргээрээ тун янз бүр бөгөөд тун үл мэдэгдэм шилжилттэй, нөгөө талаар цэвэр зүйлийн үржилт чанарт янз бүрийн нөхцөл байдал тун амархан нөлөөлөх тул аливаа практик зорилтод бүрэн үржилт чанар хаана төгсөж, үргүйдэл хаанаас эхэлж байгааг хэлэхэд ихээхэн хэцүү нь эргэлзээгүй. Үүнд, миний санахад, сайх нэгэн хэлбэрт хамаарах хэд хэдэн тохиолдлын талаар, ер нь хэзээ нэг цагт байсан ажиглагчдын дотроос хамгийн туршлагатай нь болох хоёр хүн, тухайлбал Кельрейтер, Гертнер хоёр шууд эсрэг тэсрэг дүгнэлтэд хүрсэн тэр баримтаас илүүгээр үүнийг нотлох нотолгоо шаардах хэрэггүй юм. Тэрчлэн, эргэлзээтэй зарим хэлбэрийг зүйл юм уу, янз зүйл гэж тооцож болох уу, үгүй юу гэдэг асуудлаар манай шилдэг ургамалчдын гаргасан нотолгоог (зай хүрэлцэхгүйн улмаас би тодорхой ярьж үл чадна) хэлбэрүүдийг эрлийзжүүлэх ажил хийдэг янз бүрийн ажиглагчдын болон ер нэгэн ажиглагчаас өөр өөр он жилийн турш явуулсан туршлагад тулгуурлан дурддаг үржилт чанарын баримт сэлтээс авсан нотолгоотой харшуулж үзвэл ихээхэн сургамжтай байх сан. Тийнхүү, үргүйдэл, үржилт чанар бол зүйлийг янз зүйлээс ялгах найдвартай шинж тэмдэг биш гэдгийг үзүүлж болно. Энэ эх сурвалжаас авсан заалт нь галбир, бүтцийн бусад ялгаанд тулгуурласан нотолгоо адил тийм үл мэдэгдэм зэрэг бөгөөд эргэлзээтэй юм аа.

	Дараа дараагийн үеийн гибридийн үргүйдлийн тухайд гэвэл хэдийгээр Гертнер, цэвэр эцэг эхийн хэлбэртэй эрлийзжих явдлаас хичээнгүйлэн хаацайлснаар зургаа, долоо дахь үеийн турш, нэг удаа арав дахь үе хүртэл хэд хэдэн гибрид гаргаж авсан боловч тэдний үржилт чанар хэзээ ч нэмэгддэггүй, харин ч гэнэт сүрхий багасдаг талаар тэр нотолж байна. Үржилт чанар ийнхүү багасах тухайд гэвэл, бүтэц болон галбирын ямар нэг хэлбийлт нь эцэг эх хоёрт хоёуланд нийтлэг нэг үедээ үр садад нь хүч нэмэгдэн дамжих бөгөөд харин гибрид ургамлын бэлгийн хоёр элемент хоёул нэлээд доройтсон байдгийг юуны өмнө ажиглаж болно. Гэхдээ, бараг бүх тохиолд тэдний үржилт чанар, огт хамаагүй шалтгаанаар, тухайлбал, дэндүү ойрхон төрлийн холбоотой бодгалиудын хооронд эрлийзжүүлэг явуулсны улмаас багассан гэж би тааж байна. Нэг талаар ондоо бодгаль, ондоо янз зүйлтэй санамсаргүй эрлийзжүүлэхэд үр садын хүч чадал, үржилт чанар нэмэгдэн, нөгөө талаар дэндүү ойр төрөл садныг эрлийзжүүлэхэд үр садын хүч чадал, үржилт чанар буурдгийг үзүүлэх өдий төдий туршлага би хийж, өдий төдий баримт сэлт цуглуулсан тул энэхүү дүгнэлтийн үнэн зөвд үл эргэлзэнэ. Туршин шинжлэгчид гибридийг олон тоогоор бий болгох нь ховор бөгөөд эцэг эх зүйл болон бусад төрөл садан гибрид, голдуу мөнөөх нэг цэцэрлэгт ургах тул цэцэглэх үед нь шавж суухаас хичээнгүйлэн хамгаалбал зохино. Хэрэв, тэднийг зөнгөөр нь орхивол үе бүрд мөнөөх цэцгийн тоосноос үр тогтож улмаар гибридээс үүсэлтэйн улмаас нэгэнт суларсан тэдний үржилт чанарт энэ явдал хортой тусаж болох дог. Гертнерийн нэг бус удаа хийсэн гайхамшигтай заалт, тухайлбал, хамгийн бага үржилтэй гибридүүдийг хүртэл ижил төрлийн гибридийн тоогоор зохиомлоор үр тогтоовол, уг ажиллагааны хортой уршиг олонтоо ажиглагдаж байвч тэдний үржилт чанар эрс нэмэгдэж, улмаар үргэлжлэн нэмэгдэх нь цөөнгүй гэсэн явдал үүнд миний итгэлийг батжуулж байна. Зохиомлоор үр тогтооход тоосыг өөр цэцгийн тоосовч болон үр тогтоох шаардлагатай байгаа мөнөөх цэцгийн тоосовчоос таамгаар авах нь тун олон байх тул (миний өөрийн туршлагаас мэдэж байгаагаар) дор хаяад сайх нэгэн ургамлын хоёр цэцгийн хооронд эрлийзжүүлэг явагдана. Түүгээр ч барахгүй, энэ мэт нарийн туршлага хийхдээ Гертнер мэт хичээнгүй ажиглагч гибридийг хөнгөлсөн нь магад бөгөөд тэгснээрээ сайх ургамал буюу гибридийн шинж чанар бүхий ондоо ургамалд хамаарагдах өөр цэцгийн тоосны тусламжтайгаар үе тутамд солбилцон үр тогтолт явагдахыг хангаж өгсөн хэрэг. Ийнхүү, өөрөө үр тогтоох гибридийн эсрэгээр зохиомлоор үр тогтоосон гибридийн дараа дараалсан олон үе удамд үржилт чанар өсөн нэмэгдэх энэ хачин баримт нь хэтэрхий ойрхон төрөл бодгалиуд хоорондоо эрлийзжих явдал энэ үед устгагдсанаар тайлбарлагдаж болох юм гэж санагдана.

	Эрлийзжүүлгийн ажилд туйлын туршлагатай, гурав дахь ажиглагч эрхэм хүндэт В. Гербертийн гаргаж авсан үр дүнг одоо авч үзье.

	Зарим гибрид бүрэн үржилт чанартай, эцэг эх цэвэр зүйлийн адил үржилтэйг тэр баталж, зүйлийг эрлийзжүүлэхэд ямар нэгэн хэмжээгээр үржилгүй байдаг нь ямар ч гарцаагүй байгалийн хууль мөн гэж Кельрейтер, Гертнер хоёрын ятгаж байгаагийн адил шаргуу баталж байна. Тэр, мөн Гертнерийн сонгож авсан тэдгээр ургамлын заримд туршлага хийжээ. Уг хоёр үр дүн ялгаатайг зарим талаар Герберт цэцэрлэгчийн хувьд үлэмж уран чадвартай явдлаар, мөн нөгөө талаар өөрийн хүлэмжтэй байсан явдлаар тайлбарлаж болно гэж санана. Түүний олон чухал заалтаас жишээ болгохын тулд зөвхөн ганцыг дурдъя. Тухайлбал «Crinum revolutum-ийн тоосоор үр тогтоогдсон Crinum capense-ийн үрэвч дотор үр нахиа бүр нь ургамал бий болгожээ. Байгалийн үр тогтолтод үүнийг би ердөө ч үзээгүй» гэснийг дурдъя. Ийнхүү, хоёр өөр зүйлийн анхны эрлийзжүүлгийн үед бүрэн буюу бүрнээр барахгүй үржилт чанартай нь үүнээс мэдэгдээд байна.

	Нэгэн гайхамшигтай явдал, тухайлбал уул ургамлын тоос эв эрүүл болох нь өөр ургамал, зүйлд түүнээс үр тогтсоноор батлагдаж байвч Lobelia, Verbascum, Passiflora хэд хэдэн зүйлийн зарим ургамал уг ургамлын тоосноос бус ондоо ургамлын тоосноос амархан үр тогтсоныг дурдах сэдвийг Crinum-ийн энэ тохиол олгож байна. Проф. Гильдебрандын үзүүлснээр Hippeasfrum төрлийн Coridalis, Скотт, Фриц Мюллерийн үзүүлснээр янз бүрийн цахирмын бүх бодгаль ийм онцлогтой. Иймээс, зарим зүйлийн зөвхөн хэм хэмжээнээс хэлбийсэн бодгалиуд, нөгөө заримын нь бүх бодгаль уул бодгалиас авсан тоосноос үр тогтохоосоо гибрид үр садыг амархан өгөх аж. Нэг жишээ татъя. Hippeastrum aulicum болцуу дөрвөн цэцэг гаргажээ. Түүний гурвыг Герберт өөрийн нь тоосоор үр тогтоож, дөрөв дэхийг сүүлд нь, гурван ондоо зүйлээс үүссэн нийлмэл гибридийн тоосоор үр тогтоожээ. Үүний үр дүнд «анхны цэцгийн үрэвч дорхноо өсөхөө больж, хэдэн өдрийн дараа бүрмөсөн үхжээ. Гэтэл гибридийн тоосоор тоос хүртээсэн хонгорцог эрчимтэй өсөж, боловсроод үр өгч, тэр нь ч сайхан урган соёолжээ» Герберт ийм туршлагыг хэдэн жилийн турш ямагт адилхан үр дүнтэй явуулсан байна. Зүйлийн үржилт чанар их ба бага байх нь зарим үед хэчнээн өчүүхэн, нууцгай шалтгаанаас хамаардгийг эдгээр тохиол харуулж байна.

	Цэцэрлэгчдийн практик туршлага нь хэдийгээр шинжлэх ухааны яв цав байдлаар хийгдээгүй боловч зарим талаар анхаарвал зүйтэй. Pelargonium, Fuhsia, Calceolaria, Petunia, Rhododendron зэрэг зүйл ямаршуу нарийн эрлийзжүүлэгт өртөгдсөнийг бүгд мэдэх бөгөөтөл эдгээр гибридийн дотроос зөндөө олон нь арвин их үр өгч байна. Үүнд, жишээ нь, ерөнхий төрхөөрөө хоорондоо хамгийн төсөөгүй зүйл болох, Caiceolaria integrifolia, C. planfaginea хоёрын гибрид «Чилийн уулын байгалийн зүйл байгаа юм шиг онц сайхан үржиж буйг» Герберт нотолж байна. Тэрэлжийн зарим төвөгтэй эрлийзжүүлгийн үржилт чанарын хэмжээг магадлах гэж би багагүй чармайснаар түүний дотроос зөндөө олон нь бүрэн төгс үржилтэй байгааг итгэв. Rhododendron ponticum, Rh. catauebiense хоёрын гибридийг залган ургуулахад зориулж онгон байдлаар ургуулж байгаа бөгөөд сайх гибрид «санаанд багтаж ядам их элбэг дэлбэг үр өгч байна» гэж жишээлбэл, ноён С. Нобль надад мэдээллээ. Хэрэв Гертнерийн бодож байгаачлан, сайтар арчилсаар байтал гибридийн үржилт чанар хойш хойших үе тутамдаа байнга буурдаг бол өсгөврийг янзалж ажилладаг цэцэрлэгчдэд уг баримт ив илхэн байх сан. Цэцэрлэгчид мөнөөх л гибридүүдээ бүхэл том том эгнээгээр үржүүлэх бөгөөд үүнд тус тусдаа бодгалиуд шавжийн тусламжтайгаар аль ч бай ондоо бодгальтай чөлөөтэй эрлийзжих боломжтой, иймээс ч ойр төрлийн тоос хүртэлтийн хортой нөлөөнөөс хаацайлагдах тул гагцхүү энд л тэдгээр нь зохих нөхцөлийг олж авч байгаа юм. Ерөөс тоос үл үүсгэдэг гибрид тэрэлжийн хамгийн үржилгүй үүлдрийн цэцгийг шинжлээд хорхой шавж бол үнэхээр жуучлагч болохыг хэн ч амархан итгэнэ. Учир нь: Өөр цэцгээс авчирсан тоос үрэвчийн амсарт элбэг арвин тохиолдоно.

	Амьтдын тухайд гэвэл, ургамлыг бодвол тэдэн дээр их цөөхөн нямбай туршлага хийгджээ. Хэрвээ, бидний систематик хуваарилалтыг түшиглэж болох аваас, өөрөөр хэлбэл амьтны төрөл нь бие биеэс ургамлын төрлийн адил ялгаатай аваас байгалийн дамжлага шатанд бие биеэс алс зайдуу оршигч амьтад нь мөн нөхцөлд оршигч ургамлыг бодвол өөр хоорондоо амархан эрлийзжиж болно гэсэн дүгнэлт хийж болно. Харин, миний санавал, гибрид нь үржилгүйн хувьд улам дор болой. Гэхдээ, зөвхөн цөөн амьтад хүний эрхшээлд чөлөөтэй төллөх тул амьтдаар зохих нөхцөлд туршлага хийсэн нь цөөн гэдгийг мартаж үл болно. Үүнд, жишээ нь, нэг канар бялзуухайг уран жиргээгийн овгийн есөн өөр зүйлтэй эрлийзжүүлсэн боловч тэдгээрийн аль нь ч хүний эрхшээлд чөлөөтэй төллөхгүй учир канарейк, тэдний анхны эрлийзжүүлэг, түүнээс гарсан гибридүүд бүрэн үржилтэй байгаасай гэж бид горьдох эрхгүй юм. Цаашилбал, хамгийн их үржилтэй гибрид амьтны хойш хойших үеийн үржилт чанарын тухайд гэвэл ойрхон төрлийн эрлийзжүүлгийн хорт уршгаас хаацайлахын тулд уул нэгэн гибридийн хоёр бүлгийг онд ондоо эцэг эхээс нэг зэрэг гаргаж авсан ядаж ганц тохиол надад мэдэгдсэн удаагүй. Харин ч, бүх малчдын байнга эрхэмлэдэг болгоомжлолын сөргүүгээр хойш хойших үе бүрд ах дүүсийг эрлийзжүүлж байлаа. Тийм болохоор гибридэд байдаг үргүйдэл улам нэмэгдсэнд гайхах юм ердөө ч алга.

	Амьтны гибрид төгс үржилт чанартайн бүрэн магадтай тохиолдол надад бараг ганц ч мэдэгдээгүй боловч Cervulus vaginalus С. reevesii хоёрын болон Phasianus colchicus, Ph torguatus хоёрын гибридийг бүрэн үржилтэй гэж бодох үндэс байна. Парист хоёр хүр хорхойн (Bombyx Cynthia, В. arrindja) гибрид найман үе удмын турш inter se3 үржилтэй байсныг Катрфаж заав. Туулай, молтогчин хоёр шиг хоёр тэс ондоо зүйлийг хүчээр төллүүлбэл, сүүлд нь эцэг эх зүйлийн аль нэгтэй нь эрлийзжүүлэхэд дээд зэргээр үржилтэй үр төлийг өгнө гэж саяхан болтол ятгаж байв. Голдуу өөр өөр төрөлд хамааруулж байдаг тийм их ялгаатай зүйлүүд болох ерийн галуу, хятад галуу хоёрыг эрлийзжүүлснээс гарсан гибридийг эх эцэг уул хоёр цэвэр зүйлтэй Англид давтан эрлийзжүүлэхэд мундахгүй үр төл өгч байсан ба нэг удаа inter se ч өгсөн байна. Угтаа нэг эцэг эхээс боловч өөр өөр төрөлтөөс хоёр гибрид гаргаж авсан ноён Эйтон энэхүү сүүлчийн үр дүнд хүрчээ. Харин, энэ хоёр шувуунаас нэг үүрнээс наймаас цөөнгүй гибрид (цэвэр галууны ач нар) гаргаж авсан аж. Тэгэхдээ эрлийзжүүлгийн замаар гаргаж авсан эдгээр галуу Энэтхэг оронд илүү их үржилт чанартай байж таарах нь. Юу гэвэл, ноён Блайт, ахмад Хёттон хоёр өндөр мэдлэгтэй шүүгчдийн надад нотолж байгаагаар уул орны янз бүрийн нутагт эрлийзжүүлгийн замаар гаргаж авсан галууг сүрэг сүргээр үржүүлдэг бөгөөд эх, эцэг зүйлийн аль нэг нь ч дайралддаггүй газарт хүртэл ашиг олохын тулд тэднийг үржүүлдэг болохоор их юм уу бүрэн үржилтэй болж таарч байна.

	Гэрийн малын янз бүрийн үүлдэр харилцан эрлийзжүүлэхэд бүрэн үржилтэй бөгөөтөл тэдгээр нь олон тохиолд хоёр болон түүнээс олон зэрлэг зүйлээс үүссэн юм. Энэ баримтаас үндэслэж дараах хоёр дүгнэлтийн нэгийг хийх ёстой. Эсвэл анхлан эцэг эх зүйл нь бүр эхлэхээсээ бүрэн үржилтэй гибрид гаргаж байсан хэрэг. Эсвэл, хожим гэрийн байдалд гаргаж авсан гибрид бүрэн үржилтэй болсон хэрэг. Паллас анх санал болгосон энэ сүүлчийн шийдвэрлэлт илүү үнэмшилтэй санагдам бөгөөд үнэхээр ямар нэг эргэлзэл сөргүүлэн тавих боломжгүй гэлтэй. Үүнд, жишээ нь, манайхны ноход зэрлэг хэдэн үүлдрээс үүссэн нь бараг мадаггүй бөгөөтөл магадгүй өмнөд Америкийн нутгийн тэжээвэр хэдэн нохойноос бусад нь бүгд хоорондоо бүрэн үржилтэй байна. Хэдий тийм боловч иймэрхүү байдал нь анхлан өөр өөр зүйл чөлөөтэй эвцэлдэж бүрэн үржилтэй гибрид өгч чадсан гэхэд би сүрхий эргэлзэж байна. Үүнтэй яг адилхнаар Энэтхэгийн бөхтэй ба ерийн үүлдрийн үхэр хоёрын эрлийзжүүлгийн замаар гаргаж авсан үр төл хоорондоо бүрэн үржилтэй гэж тун саявтар бат итгэв. Энэ хоёр хэлбэрийн аль алины яс судлалын чухал ялгааг ажигласан Рютимейерийн ажиглалт мөн тэрчлэн тэдний гадаад төрх байдал, дуу, галбир мэтийн онцлогийг ажигласан ноён Блайтын ажиглалтад үндэслэж үзвэл, уул хоёр хэлбэрийг тус тусдаа хөдөлшгүй сайхан зүйл гэвэл зохино. Гахайн хоёр гол үүлдрийн тухайд ч мөн ингэж тэмдэглэж болно. Ингэхлээр, эсвэл зүйлийг эрлийзжүүлэхэд бүх нийтээр үржилгүй тухай сүсгээс татгалзах эсвэл амьтны үржилгүй явдлыг арилшгүй хий үзэгдэл бус харин гэрийн болгосноор устгаж болох шинж гэж үзвэл зохино.

	Эцэст, амьтан ургамлын эрлийзжүүлгийн талаар бүх магадтай баримтыг анхааран үзээд нэгдүгээр үе болон гибридийн ямар нэг хэмжээний эрмэг чанар тун их олон байдаг гэсэн дүгнэлт хийж болно. Харин, энэ нь яриангүй хааяагүй дэлгэрсэн гэж бидний одоогийн мэдлэгийн байдалд үзэж болохгүй ээ.

	ЭХНИЙ ЭРЛИЙЗЖҮҮЛЭГ БОЛОН ГИБРИДИЙН ҮРЖИЛГҮЙГ ЗАЛАГЧ ХУУЛЬ

	Эхний эрлийзжүүлэг болон гибридийн үржилгүй байхыг залагч хуулиудыг одоо арай тодорхой авч үзье. Хамгийн гол нь зүйлүүд эрлийзжиж, бүрэн холилдохоос сэрэмжлэхийн тулд тэдгээр нь зориуд ийм чанартай болсон гэж эдгээр хууль зааж байна уу, үгүй юү гэдгийг авч үзье. Ургамлын гибридийн үүслийн тухай Гертнерийн лут сайхан зохиолоос голдож дараах дүгнэлтийг авлаа. Эдгээр дүгнэлт амьтанд аль хэр холбогдож болохыг магадлах гэж би багагүй хүчин чармайж тэгээд амьтны гибридийн талаар бидний баримт сэлт хомсхоныг анхааралдаа авч өнөөх л хууль байгалийн хоёр аймагт хоёуланд нь тун ижил байгааг үзээд гайхав.

	Эхэн үеийн эрлийзжүүлэг болон гибридийн үржилт чанар оргүйгээс эхлэн бүрэн үржилтэйг хүртэл аажим шилжсэн зэрэгтэй байдаг нь аль хэзээний тэмдэглэгдсэн билээ. Энэ аажим шилжилтийг хэчнээн олон янзын сонин аргаар үзүүлж болох нь гайхалтай боловч энд би эдгээр баримтын зөвхөн хамгийн ерөнхий төлөвийг дурдаж чадах байна. Нэг овогт хамаарах ургамлын тоосыг ондоо овгийн ургамлын үрэвчийн амсарт тавивал тэр нь органик бус тоос лугаа адилаар тун бага үйлчлэл үзүүлнэ. Өөр өөр зүйлийн тоосыг төрөл нэгтэй ямар нэг зүйлийн үрэвчийн амсарт шилжүүлж тавих үед бий болгох үрийн тоогоор үржилт чанарын энэхүү үнэмлэхүй тэгээс эхэлж бараг бүрэн, төгс бүрэн үржилт чанарт аажим шилжиж байгааг ажиглана. Тэр ч байтугай хэм хэмжээнээс гажих зарим үед бол, хэтэрхий үржилт чанар буюу ургамлыг өөрийн тоосоор үр тогтооход хүрдгээс ч давж гарсан байхыг бид үзсэн билээ. Эцэг эх цэвэр хэлбэрийн тоосоор үр тогтоосон үед ч хүртэл, соёолохуйц ганц ч үр хэзээ ч бий болоогүй буюу ер нь бий болгож чадмааргүй гибридүүд мөн тохиолдоно. Гэвч эдгээр тохиолдлын заримаас үржилт чанарын эхний ул мөрийг ажиглаж болно. Юу гэвэл, эцэг эх цэвэр зүйлийн нэгний нь тоос уул тоосны нөлөө үзээгүй удаагийнхыг бодвол гибридийн цэцгийг илүү эрт гандах явдлыг үүсгэх бөгөөд цэцэг эрт гандах нь үр тогтолт эхэлж буйн шинж тэмдэг болдог нь илэрхий билээ. Үржилгүйн энэ туйлын зэргээс эхэлж өөрөө үр тогтоогч бусад гибрид тохиолдон тэдгээр нь улам улам олон үр бий болгосоор бүрэн үржилт чанарт хүрнэ.

	Эрлийзжих нь хэцүү, үр төл ховортой хоёр зүйлээс гаргаж авсан гибрид голдуу тун үржилгүй байна. Гэхдээ, эхний эрлийзжүүлгийн хэцүү төвөгтэй болон үүнээс үүсвэрлэн гарах гибридийн үргүйдэл хоёр (ихэнх төлөв хольж хутгадаг хоёр ай баримт) яг хатуу чанд зэрэгцэхгүй. Жишээ нь, Verbascum төрлийн цэвэр хоёр зүйл туйлын амархан эрлийзжих, үй олон гибрид үр сад бий болгож чадах мөртөө уг гибридүүд тун үржилгүй байх тохиол ч олон бий. Нөгөөтээгүүр, онц бэрхшээлтэйгээр тун мэр сэрхэн эрлийзжиж амжих байтлаа гибрид нь нэг л бий болбол их үржилтэй байх зүйл ч бий. Жишээлбэл, Dianthus зэрэг сайх нэгэн төрлийн дотор ч энэ хоёр эсрэг тэсрэг тохиолдол дайралдана.

	Эхний эрлийзжүүлэг, гибридийн аль алины нь үржилт чанар, цэвэр зүйлийн үржилт чанарыг бодвол тааламжгүй нөхцөлийн үйлчлэлд амархан доройтно. Эхний эрлийзжүүлгийн үржилт чанар мөн төрөлхөөс хувьсамтгай. Учир нь энэ чанар зэргээрээ тэр бүр ижил бус юм. Нэгэн ижил хоёр зүйл ижил нөхцөл байдалд эрлийзжих үед уг чанар туршлагад зориулж санамсаргүй сонгож авсан бодгалиудын бүтцээс зарим талаар шалтгаална. Энэ нь мөн гибрид ч ажиглагдана. Угтаа нэг л хонгорцгийн үрээр ургуулсан, мөн нэг л нөхцөлийн нөлөөнд өртсөн янз бүрийн гибрид бодгалийн үржилт чанарын зэрэг тун онд ондоо байх нь олонтоо.

	Зүйл хоорондоо галбир, бүтцийн ерөнхий төсөөтэй байдлыг «систематик төрөл хэлхээ» гэсэн ухагдахуунаар ойлгоно. Эхний эрлийзжүүлгийн болон түүнээс үүсэн гарсан гибридийн үржилт чанарыг тэдний систематикийн төрөл хэлхээгээр нэлээд тодорхойлно. Систематикчдаас өөр өөр овогт хамааруулдаг хоёр зүйлээс хэзээ ч гибрид гараагүй явдал болон нөгөөтээгүүр, маш ойрхон зүйл хоорондоо ер нь л амархан эрлийзэждэг байдлаас энэ нь тодорхой. Гэхдээ, ангиллын хувьд төрөл хэлхээ болон амархан эрлийзжихийн хоорондын тохироо төдий л нарийн чанд биш. Тун ойрхон зүйлүүд хоорондоо эрлийзжихээс цааргалдаг болон туйлын төвөгтэй эрлийзэждэг зөндөө жишээ дурдаж, нөгөө талаар туйлын амархан эрлийзэждэг тун өөр өөр зүйлийн зөндөө жишээ зааж болох сон. Мөнөөх нэгэн овогт багтах тун олон зүйл нь ёстой л амархан эрлийзэждэг dianthus мэт төрөл байхын чацуу хэчнээн шаргуу чармайвч туйлын ойрхон зүйлүүдийн хоорондоос хүртэл ганц ч гибрид бий болгож амжаагүй, жишээлбэл, Silene мэт өөр төрөл байж болох аж. Ер, нэгэн төрлийн дотор ч хүртэл мөн ялгаа тохиолдоно. Жишээ нь Nicotiana-ийн олон зүйл алив нэг ондоо төрлийн зүйлүүдээс ердөө ч илүү олон эрлийзжээгүй билээ. Тийм атал, бусдын дотроос төдий л их ялгардаггүй зүйл N. acuminata, Nicotiana-ийн бусад наймаас доошгүй зүйлтэй эрлийзжүүлэхэд үр тогтоохоос болон үр тогтохоос шаргуу цааргалж байхыг Гертнер олжээ. Энэ мэт бусад олон шинэ жишээ дурдаж болох билээ.

	Хоёр зүйлийг хоорондоо эрлийзжихээс сэрэмжлэхэд аль нэг мэдэгдэхүйц шинж тэмдгийн хэр зэргийн ямар ялгаа хангалттай вэ гэдгийг хэн ч тодорхой үзүүлж чадаагүй юм. Галбир байдал болон ерөнхий төрхөөрөө онцгой ялгаатай, цэцгийн хэсэг бүрээр зогсохгүй, тоос, үр жимс, үрийн талдаа тод илэрсэн ялгаа бүхий ургамлууд эрлийзжиж чаддагийг үзүүлж болно. Янз бүрийн нутагт оршдог, өөр өөр уур амьсгалд зохилдсон нэг, олон наст ургамал, навч нь унадаг мод, мөн ногоон ургамлыг хооронд нь олонтоо амархан эрлийзжүүлж болно

	Жишээлбэл, эхлээд илжиг азаргатай эрлийзжээд, дараа нь гүү марал илжигтэй эрлийзжих тохиолдлыг хоёр зүйлийн харилцан эрлийзжил гэж би ойлгож байгаа юм. Энэ тухайд сайх хоёр зүйл харилцан эрлийзжилээ гэж хэлж болно. Харилцан эрлийзжүүлэг амархан бүтээхэд асар их ялгаа олонтоо ажиглагдана. Аливаа хоёр зүйлийн эрлийзжих чадвар, тэдний систематикийн төрөл хэлхээ буюу өөрөөр хэлбэл, нөхөн үйлдвэрлэх системийн ялгаанаас бусад бүтцийн болон галбирын ямарваа ялгаанаас огт шалтгаалахгүй нь олон байгааг үзүүлэх тул тийм тохиолдол онцгой чухал юм. Мөнөөх нэгэн зүйлүүдийн хоорондын харилцан эрлийзжүүлгийн үр дүнгийн ялгааг Кёльрейтер аль эртээс ажигласан байна. Жишээ татъя. М. longiflora-ийн тоосоор Mirabilis jalapa амархан үр тогтоогдож болох ба тийнхүү гаргаж авсан гибрид хангалттай үржилтэй атал М. jalapa-ийн тоосоор М. longiflora-д үр тогтоохоор Кельрейтер 8 жил дараалан хоёр зуу гаруй удаа оролдож үзээд огт амжилт олоогүй байна. Өөр хэд хэдэн хачин гайхалтай жишээ ч дурдаж болох билээ. Мөн ийм баримт далайн замагт байгааг Тюре ажиглажээ. Үүнээс гадна харилцан эрлийзжүүлэг амар, хэцүү болохын ялгаа нь (үнэндээ, нэг их эрс хэмжээгээр бус) туйлын ердийн үзэгдэл болохыг Гертнер олжээ. Олон ургамалч, зөвхөн янз зүйлсэд тооцдог ойрхон төрөл хэлбэрт (жишээ нь, Matthiola annua ба М. glabra-д) хүртэл тэр үүнийг ажиглажээ. Тэрчлэн харилцан эрлийзжүүлгээс үүссэн гибрид нь хэдийгээр сайх хоёр зүйлийн нэгдэл мөн болох нь мэдээж (тэгэхдээ нэг зүйл нь эхлээд эцгийн, дараа нь эхийн үүрэг гүйцэтгэсэн) бөгөөд гаднах шинж тэмдгээрээ бие биеэс ялгагдах нь ховор боловч түүний үржилт чанарын ялгаа ер нь л үл ялих хэмжээтэй байтлаа хааяа заримдаа их хэмжээтэй байдаг баримт бас гайхалтай.

	Гертнерийн ажиглалтаас өөр нэлээд хэдэн өвөрмөц хууль эш татаж болох сон билээ. Үүнд, жишээ нь, зарим зүйл бусад зүйлтэй эрлийзжих гайхалтай чадвартай, мөнөөх төрлийн бусад зүйл нь өөрийн гадна талын онцлогийг гибрид үр саддаа дамжуулах чадвараараа ялгаатай байна. Харин энэ хоёр чадвар хоорондоо зайлбаргүй таарах явдалгүй юм. Ер нь зарим гибрид заншлын дагуу эцэг эх хоёрын дундаж шинж тэмдэгтэй байхын оронд ямагт тэдний нэгтэй нь төсөөтэй байдалтай байх бөгөөд тийм гибрид эцэг эх цэвэр нэг зүйлтэй туйлын төсөөтэй байтлаа хааяа заримаас бусад тохиолд нэн үржилгүй байна. Үүний нэг адилаар, бүтцээрээ эцэг эхийн дундаж байдлыг хадгалагч гибридийн дотроос эцэг эх цэвэр хэлбэрийн аль нэгтэй ойрхон төсөөтэй, хэм хэмжээнээс гажсан, онцгой бодгалиуд байн байн төрөх бөгөөд өнөөх нэг хонгорцгоос авсан үрээр ургуулсан бусад гибрид их үржилтэй байгаа үед ч эдгээр гибрид бараг үржилгүй юм. Гибрид гаднах байдлаараа эцэг эхийн аль нэгтэй төсөөтэй байхаас гибридийн үржилт чанар огт шалтгаалдаггүйг эдгээр баримт үзүүлж байна.

	Эхний эрлийзжүүлэг болон гибридийн үржилт чанарыг тодорхойлогч дээр дурдсан янз бүрийн хуулиас хянаж үзвэл дараах байдал үзэгдэнэ. Бие даасан лут сайн зүйл гэж үзвэл зохих хэлбэрүүдийг эрлийзжүүлэхэд үржилт чанар нь тэгээс эхлээд бүрэн үржилтэй буюу тодорхой нөхцөлд хэт үржилтэй хүртэл аажим шилжилттэй болой. Тэдний үржилт чанар тааламжтай болон тааламжгүй нөхцөлийн нөлөөг туйлын мэдрэмхийгээр барахгүй төрөлхөөс хувьсамтгай болой. Уг үржилт чанар, эхний эрлийзжүүлэг болон уул эрлийзжүүлгээс үүсэн гарсан гибридэд зэргээрээ тэр болгон адилгүй болой. Гибридийн үржилт чанар, гадна талын шинж тэмдгээрээ эцэг эхийн аль нэгтэй төсөөтэй байх хэмжээтэй шүтэлцээгүй. Эцэст, хоёр зүйлийн хооронд эхний эрлийзжүүлэг хэр зэрэг хялбар явагдах нь тэдний систематик төрөл хэлхээтэй болон хоорондоо хэр төсөөтэйгөөс тэр болгон үл шалтгаална. Мөнөөх л зүйлүүд харилцан эрлийзжүүлгийн үр дүнгийн ялгаагаар энэ сүүлчийн байдал тод нотлогдож байгаа юм. Чухамдаа, аль зүйл эцгийн юм уу эхийн роль гүйцэтгэж байна вэ гэдгээс болж, эрлийзжүүлэг хэр зэрэг хялбар явагдах талаар баахан ялгаа, заримдаа бүр ихээхэн ялгаа ажиглагдана. Түүгээр ч барахгүй, харилцан эрлийзжүүлгээс үүссэн гибридүүд үржилт чанараараа олонтоо өөр өөр байна.

	Байгальд холилдохоос хаацайлахын тулд зүйлүүд үржилгүй болж заяагдсан гэж эдгээр өвөрмөц нарийн хууль зааж байна уу? Тэгж бодохгүй байна. Яагаад гэвэл, холилдохоос бүгдийг хаацайлах явдал адилхан чухал гэж санагдмаар атал янз бүрийн зүйлийн үржилгүй нь зэргээрээ яагаад ийм туйлын олон янз байдаг сан билээ. Яагаад нэгэн зүйлийн бодгалиудын үржилгүйн зэрэг төрөлхөөс хувьсамтгай байдаг сан бил ээ? Яагаад зарим зүйл амархан эрлийзжих байтлаа ихээхэн үржилгүй гибрид бий болгож, харин өөр зүйл туйлын хэцүү эрлийзжих атлаа зэгсэн үржилтэй гибрид бий болгодог сон бил ээ? Мөнөөх хоёр зүйлийн харилцан эрлийзжүүлгийн үр дүн мөн их ялгаатай байх нь яагаад цөөн бус тохиолддог бил ээ? Тэр ч байтугай, яагаад ер нь гибрид өөрөө үүссэн хэрэг вэ? гэж асууж болох дог. Зүйл гибридийг бий болгох онцгой чадвартай болгочхоод, дараа нь эцэг эхийн анхлангийн эрлийзжүүлэг хялбар явагдах эсэхэд онц холбогдол байхгүй, янз бүрийн зэргийн үргүйдлийн тусламжтайгаар түүний цаашдын үржил өсөлтийг таслан зогсоох энэ явдал асуудлыг хачин шийдвэрлэж байгаа хэрэг мөн. Нөгөө талаар, эхний эрлийзжүүлэг болон гибридийн үржилгүй байх нь нөхөн үйлдвэрлэх системийн онцлогоос шалтгаалах дагалдан явагч үзэгдэл болохыг өмнөх хууль, баримтууд зааж байна гэж санагднам. Хоёр зүйлийг хооронд нь харилцан эрлийзжүүлэх үед нэг зүйлийн эр бэлгийн элемент нөгөөгийн эм бэлгийн элементэд олонтоо чөлөөтэй нөлөөлөх атал харин эм нь тэгж чадахгүй хүртэл эдгээр ялгаа мөн чанараар тун өвөрмөгц бөгөөд явцуу юм. Үргүйдэл гэдэг бол тусгай удамшсан шинж биш бусад ялгааг дагалдан явагч зүйл гэж хэлэхдээ би юуг ойлгож байгааг нэлээд бүрэн учирлан тайлбарлахад илүүдэхгүй юм.

	Нэг ургамал нөгөөд залгагдан ургах чадвар байгалийн байдалд уг ургамлууд таатай сайхан байхад нь чухал бус учраас энэ онцлог бол тусгай удамшсан шинж гэж хэн ч тааварлахгүй бөгөөд харин ч энэ нь хоёр ургамлын өсөлтийн хуулийн ялгааг дагалдан явагч үр дүн гэхэд санал нийлнэ гэж би бодож байна. Нэг мод яагаад нөгөөд залгагдан ургахгүй байна вэ гэдгийн шалтгааныг тэдний өсөлтийн хурд, модлогийн хатуу зөөлөн, шүүсний шинж чанар, түүний гүйх хугацааны ялгаа зэргээс хааяа олж үзэж болох боловч ихэнхдээ ямар шалтгаан болохыг зааж үл чадна. Хоёр ургамлын хэмжээ их ялгаатай болон ухаандаа, нэг ургамал модлог, нөгөө нь өвслөг, нэг нь мөнх ногоон, нөгөө нь навч нь унадаг, мөн янз бүрийн уур амьсгалд зохилдсон нь хоёр ургамлыг нэгийг нь нөгөөд залган ургуулахад тэр болгон саад болохгүй. Эрлийзжүүлэх болон залган ургуулахад ургамлын хүлээн авах чадварыг систематик төрөл хэлхээ хязгаарладаг юм. Учир нь тэс өөр өөр овогт хамаарах модыг хэн ч нэгийг нөгөөд залган ургуулж хараахан чадаагүй байгаа юм. Нөгөө талаас, тун ойрхон зүйл болон сайх нэг зүйлийн янз зүйл, тэр болгон эс боловч нэг нь нөгөөдөө амархан залгагдан ургадаг юм. Гэхдээ, эрлийзжүүлэх үеийнхтэй нэг адилаар уг хүлээн авах чанар систематик төрөл хэлхээгээр тэр бүр хөдөлбөргүй тодорхойлогдох нь үгүй юм. Нэгэн овгийн олон өөр төрөл бие биедээ залгагдан ургадаг атал нөгөө талаар төрөл нэгтэй зүйлүүд бие биетэйгээ залгагдан ургахаас зайлсхийдэг юм. Лийртэй нэгэн төрөлд4 багтдаг алимын модноос өөр төрөлд багтдаг гадирт лир их хялбар залгагдан ургадаг байна. Тэр ч байтугай лийрийн өөр өөр янз зүйл гадирт адилхан амар залгагдан ургадаггүй. Гүйлс болон тоорын өөр өөр янз зүйлийг чавганы зарим янз зүйлд залгаж ургуулах талаар ч мөн байдал ажиглагдана.

	Хоёр зүйлд хамаарах өөр өөр бодгалиудад ч эрлийзжих чадварын хувьд төрөлхийн ялгаа ажиглагддагийг Гертнер олсныг бид үзсэн билээ. Сажерегийн саналаар өөр өөр бодгалийг бие биетэй нь залган ургуулах үест ч мөн байдал тохиолддог аж. Харилцан эрлийзжүүлэх явдал тэр болгон адилхан хялбар биелэгдэхгүй нь олонтоо болохыг бид үзсэн билээ. Залган ургуулахын хувьд мөн байдал ажиглагдана. Жишээ нь, ерийн тошлой үхрийн нүдэнд залгагдаж болохгүй атал бэрхшээлтэй боловч үхрийн нүд тошлойд залгагдан ургана.

	Нөхөн үйлдвэрлэх эрхтэн нь төгс бус байдалтай гибридийн үргүйдэл нөхөн үйлдвэрлэх төгс систем бүхий цэвэр хоёр зүйлийг эрлийзжүүлэхийн хэцүү бэрхшээл хоёр бол ижил биш хоёр юм болохыг бид үзсэн. Тэгэвч, энэ хоёр ай баримт ихээхэн ижилмэг юм. Залган ургуулахын хувьд мөн иймэрхүү байдал ажиглагдана. Үүнд жишээ нь өөрийнхөө үндсээр ургаж элбэг үр өгсөн Robinia-ийн гурван зүйл дөрөвдөгч зүйлд амархан залгагдаж ургаад, үүнийхээ дараа огт үржилгүй болсныг Туэн олж үзжээ. Нөгөөтээгүүр, sorbus төрлийн мэдээжийн зүйлүүдийг өөр зүйлүүдэд залган ургуулахад өөрөө үндэслэж ургаснаас хоёр дахин их үр жимс өгч байв. Энэ сүүлчийн баримт нь өөр зүйлийн тоосоор үр тогтооход уул ургамлын өөрийн нь тоосоор үр тогтоосноос асар их илүү элбэг үр өгдөг Hippeastrum, Passiflora болон бусад ургамлын ер бус явдлыг санагдуулж байна.

	Иймээс, залгах журмаар ургуулах энгийн ургалт болон нөхөн үйлдвэрлэлийн үйлдлээр эр, эм бэлгийн элемент нийлэх хоёрын хооронд тод, том ялгаа байх боловч янз бүрийн зүйлийн залган ургуулалт, эрлийзжүүлгийн үр дүнгийн хувьд зарим нэг тойм ижил байдал ажиглагдаж байна. Нэг модыг нөгөөд залган ургуулах ажлын түвэг их бага байдгийг тодорхойлогч сонирхолтой, нарийн хуулийг ургамлын вагетатив системийн бидэнд үл мэдэгдэх онцлогийн хавсрагч үр дүн гэж үзэх ёстойн яг адилаар миний санавал, эхний эрлийзжүүлгийн хялбар эсэхийг тодорхойлогч тэдгээр бүр нарийн хуулийг нөхөн үйлдвэрлэх системийн бидэнд үл мэдэгдэх онцлогийн хавсрагч үр дүн гэж үзвэл зохино. Хоёр тохиолд хоёуланд нь уг онцлог яг тэр санаж байгаачлан систематик төрөл төсөөтэй тодорхой холбоотой. Энэ нэр томьёоны тусламжаар органик биеийн хоорондох аливаа төсөөтэй төсөөгүй байдлыг илэрхийлэхийг оролдож байгаа юм. Янз бүрийн зүйлийн хоорондын залган ургуулалт үргүй, эрлийзжүүлэг их юм уу бага бэрхшээлтэй байгааг эдгээр баримт огтхон ч заахгүй гэж санагдана. Хэдий тийм боловч эрлийзжүүлгийн үед уул бэрхшээл, зүйлийн хэлбэрийг хадгалах болон бат тогтвортой байхад нь тун чухал байдаг мөртөө залган ургуулах үед сайх хэлбэрийн сайн сайханд төдий л чухал бус байдаг билээ.

	ЭХНИЙ ЭРЛИЙЗЖҮҮЛЭГ БОЛОН ГИБРИД ҮРЖИЛГҮЙ БАЙДГИЙН ҮҮСЭЛ БА ШАЛТГААН

	Нэг янз зүйлийн бодгалийг өөр янз зүйлийн бодгальтай эрлийзжүүлэх үед аливаа бусад хувьслын адилаар зарим бодгальд аяндаа гарч ирдэг, ялимгүй багассан хэмжээний үржилт чанар байгалийн шалгарлаар шалгарч эхний эрлийзжүүлэг ба гибридийн үргүйдэл алгуурхан тогтдог байж болмоор бусад хүмүүсийн адилаар надад санагдаж байсан цаг бий. Нээрээ ч, хоёр янз зүйл болон эхэлбэр зүйлийг холилдохоос хаацайлж болмоожин ашигтай байх сан. Хоёр янз зүйлийг нэгэн зэрэг сонгон шалгаруулагч хүн зайлшгүй нэгийг нөгөөгөөс тусад нь байлгах учиртай тэр шалтгаанаар ч ашигтай юм. Нэгдүгээрт, өөр өөр газарт нутаглан оршигч зүйлүүдийг эрлийзжүүлэхэд, байн байн үржилгүй байдгийг ажиж болно. Гэтэл, харилцан үржилгүй болчихвол, тийнхүү бие биеэс тусгаарлагдмал зүйлүүдэд ямар ч ашиг өгөхгүй нь тодорхой бөгөөд ингэхлээр энэ явдал байгалийн шалгарлын замаар явагдаж болшгүй, гэхдээ, зүйл ямар нэгэн эх нутаг нэгтэнтэйгээ эрлийзжээд үргүй болчихсон бол бусад зүйлтэй эрлийзжихэд үржилгүй болох нь нэгэн зайлбаргүй үр дагаврын чанартай гарч ирэх учиртайг дурдаж болох биз ээ. Хоёрдугаарт, Харилцан эрлийзжүүлгийн үест ажиглагддаг баримттай байгалийн шалгарлын онолын харшлах нь тусгай цогцлон бүтээлийн онолынхтой бараг ижил хэмжээтэй юм. Тухайлбал, нэг хэлбэрийн эрийн элемент хоёрдугаар хэлбэрт хүчин огт мөхөс байхад харин нөгөө хоёрдугаар хэлбэрийн эрийн элемент нэгдүгээр хэлбэртээ хэрхэн амархан үр тогтоож чаддаг нь ойлгомжгүй юм. Чухамдаа, нөхөн үйлдвэрлэх системийн тийм өвөрмөц байдал хоёр зүйлийн аль нэгэнд ашигтай байж хэрхэн чадна аж даа.

	Тэрчлэн байгалийн шалгарал, зүйл хоорондын эрлийзжүүлгийн үе дэх үргүйг бий болгодог бол уу гэх явдал нь үржилт чанар бяцхан суларснаас эхлэн огт үргүй болох хүртэл дэс дараалсан олон зэрэглэл байгаа баримтын өмнө тун их бэрхшээлтэй тулгарч байна. Хэрэв эхэлбэр зүйлийг төрүүлсэн хэлбэр юм уу өөр ямар нэг янз зүйлтэй эрлийзжүүлэхэд бага зэргээр үргүй болчихдог бол шинэ үүсэж байгаа зүйлд өөрийн цусыг нэмж хольчихож болох муу чанартай холимог үр сад цөөн бий болох учраас эхэлбэр зүйлд ашигтай болох сон гэж санаж болно. Гэтэл, тун олон зүйлд нийтлэг болохоор барахгүй ялгарлын замаар төрөл буюу овгийн зэрэгт хүртэл дээшлэн гарагч зүйлүүдэд бүгдэд нийтлэг өндөр хэмжээнд үржилгүйн анхны зэрэг байгалийн шалгарлын замаар өсөн хүрэхийн тулд дамжиж өнгөрвөл зохих үе шатуудыг эргэцүүлэн ухаарах ажлыг үүрч гарахыг завдсан хэн боловч энэ асуудал ер бусын ярвигтай гэсэн дүгнэлтэд хүрнэ. Сэрмүүхэн бодоход энэ явдал байгалийн шалгарлын тусламжтай явагдаж боломгүй санагдана. Хоёр зүйлийг эрлийзжүүлэхэд, үй олон үргүй үр төл өгдөг явдлыг авч үзье. Санамсаргүйгээр, харилцан хоорондоо үржилгүйгээрээ арайхан илүү заяагдсан мэт байж, тэгснээрээ огт үржилгүйд нэгэн жижиг шатаар дөхүү очсон бодгалиудын мэнд байх явдлыг энэ удаа юу ивээн тэтгэх сэн бил ээ? Харин, байгалийн шалгарлын онолыг энд холбогдуулж болмоожин зөндөө зүйл харилцан хоорондоо ер үржилгүй тул олон зүйлд энэ чиглэлийн алхам хэзээ ямагт тохиолдож таарна. Үржилгүй, бэлгэсгүй шавжийн тухайд гэвэл бүтэц, үржилт чанарын хувьсал, байгалийн шалгарлын замаар алгуур хуримталжээ гэж үзэх үндэстэй бөгөөд ингэсний ачаар уг шавжийн хамрагдах хүй нэгдэл, мөн зүйлийн бусад хүй нэгдлээс давамгайлах явдал тойруу байдлаар бий болжээ. Харин, нийгмийн хүй нэгдэлд үл хамаарах бодгаль амьтан өөр ямар нэг янз зүйлтэй эрлийзжихдээ үржил нь жаахан муудсан байвал ингэснээр ямар нэг давуу талыг олохгүй бөгөөд уул янз зүйлийн бусад бодгальд ямар ч давуу тал тойруу байдлаар өгч чадахгүй, ингэхлээр тэдний мэнд байхад дэм үзүүлж чадахгүй билээ.

	Ургамлын хувьд бол эрлийзжигч зүйлүүд үржилгүй байх нь байгалийн шалгаралд огтхон ч хамаагүй ямар нэг сурвалжид ноогдох ёстой талаар баттай нотолгоо бидэнд байгаа тул энэ асуудлыг нэгд нэггүй хэлэлцэх нь илүүц болох билээ. Үй олон зүйлийг багтаасан төрөл дотор эрлийзжүүлэхэд улам улам цөөхөн үр өгдөг зүйлээс эхлээд хэзээ ч нэг ч үр үл өгөвч үрэвчийн тэлэлтээс үзвэл, өөр зарим зүйлийн тоосны нөлөөг үздэг зүйлийг хүртэл дэс дараалсан эгнээ үүсгэж болохыг Гертнер, Кельрейтер хоёрын аль аль нь нотолсон. Зөвхөн ганц үрэвч тоосны нөлөө үзэх энэ дээд зэргийн үржилгүй байдал шалгарлын замаар тогтмол байж үл болох учраас үр өгөхөө нэгэнт больчихсон үүнээс ч үржилгүй бодгалиудыг сонгон авах боломж энд үгүй нь илэрхий. Үржилгүйн янз бүрийн зэргийг тодорхойлогч хуулиуд амьтан ургамлын аймагт тун ижил байдалтай байдгаас үндэслэж ямар байвч шалтгаан нь бүх тохиолдолд адил буюу бараг адил гэж дүгнэж болно.

	Анхны эрлийзжүүлгүүд болон гибридийн үүсгэдэг ялгаанд байж болзошгүй мөн чанарыг одоо нэлээд анхааралтай авч үзье. Анхны эрлийзжүүлгүүдийн үед үр сад бий болгож авахын их, бага бэрхшээл нэлээд хэдэн янзын шалтгаанаас болдог нь илэрхий. Хааяа заримдаа жишээлбэл, тоосны гуурс үрэвчийн хөндийд нэвтрэн орж чадахааргүй их урт үр жимсэвч бүхий ургамалд эрийн элемент, өндгөвчийг хүрэх биечилсэн боломжгүй байж таарна. Тэрчлэн, нэг зүйлийн тоос, өөрөөсөө хол төрөлд багтах нөгөө зүйлийн үрэвчийн амсарт унахад тоос ургах боловч түүний гуурс үрэвчийн амсрын гадаргыг нэвтлэн орохгүй байдаг нь ажиглагджээ. Цаашилбал, эрийн элемент эмийн элементийг хүрч чадах боловч үр хөврөлийн хөгжлийг үүсгэх чадваргүй байдаг энэ явдал фукус дээр хийсэн Тюрегийн зарим туршлагын үед тохиолдсон бололтой. Яагаад зарим мод бусад модонд залгагдан ургадаггүй вэ гэдгийн шалтгаантай адилхан эдгээр баримт төдийлөн үл тайлбарлагдана. Эцэст, үр хөврөл үүсэж болох авч эрт шатандаа үхэж болно. Энэ сүүлчийн ялгавар тодорхой анхааралд тусаагүй бөгөөд харин гургуул болон гэрийн шувуу эрлийзжүүлэх талаар асар их туршлагатай байсан ноён Гьюэтоос надад мэдээлсэн ажиглалтад тулгуурлаж үр хөврөлийн эрт үхэл эхний эрлийзжүүлгийн үржилгүй болдгийн шалтгаан олон удаа болдог гэж тааварлаж байна. Gallus төрлийн гурван зүйл болон тэдгээрийн гибридийн хоорондын олон янзын эрлийзжүүлгээс гаргаж авсан 500 орчим өндөг шинжилсэн дүнгээ ноён Сольтер саяхан мэдээлэв. Эдгээрийн олонх өндөгт үр тогтсон бөгөөд үр тогтсон олонх өндөгний үр хөврөлийн нэг хэсэг нь хөгжиж байснаа үхсэн, эсвэл бараг бүрэн торнисон боловч нялх ангаахайнууд хальсаа цоолох чадваргүй байжээ. Хальсаа цоолон гарсан ангаахайн 4/5-өөс илүү хувь эхний гурван өдрийн дотор юм уу их сайндаа долоо хоногт «илэрхий ямар ч шалтгаангүй, зүгээр л амьдрах чадваргүйгээс бололтой» үхэж, 500 өндөгнөөс дөнгөж 12 ангаахай гаргаж авчээ. Ургамлын эрлийзжүүлгийн үр дүн болох үр хөврөл ч мөн л ийм байдлаар их үхдэг байх. Юу ч болох нь ээ, тун олон янзын зүйлээс гаргаж авсан гибридүүд, зарим үед маш хэврэг, дахлай өсөлттэй бөгөөд эрт насандаа үхдэг нь мэдээж. Макс Вихура, гибрид уд модон дээр хийсэн өөрийн ажиглалтаас энэ маягийн хэдэн хачин тохиолдлыг мэдээлэв. Хүүхэн төрөл зүйн зарим үед үр тогтоогүй зөгий- хүр хорхойн өндөгний үр хөврөл, хөгжлийн эхний шатуудыг даваад янз бүрийн зүйлийн хоорондын эрлийзжүүлгийн замаар гарсан үр хөврөлийн адил үхэж үгүй болдгийг энд тэмдэглэвэл зохино. Эдгээр баримттай танилцах хүртэл, гибрид үр хөврөлийн эртний үхэл олонтоо тохиолддог үзэгдэл гэж би төдий л итгэхгүй явлаа. Учир нь, ерийн луусны жишээнээс үзэгддэгчлэн гибрид нэг л төрсөн бол ер нь өвчин эмгэггүй, нас урттай байдаг. Харин, гибридүүд төрөхийн өмнө ба төрсний дараа янз янзын нөхцөлд оршдог. Эцэг, эх хоёулаа амьдарч буй оронд төрж амьдрахдаа голдуу амьдралын тохиромжтой нөхцөлтэй учирна. Гэхдээ, нэг гибрид нь эхийн үндсэн шинж, галбирыг дөнгөж тэн хагас хадгална. Иймээс, төрөхөө хүртэл, эхийн хэвлийд буюу өндөг эхийн бий болгосон үр дотор хооллож буй үедээ зарим талаар тохиромжгүй нөхцөлд оршин, ингэхлээр эхний шатанд үхэх аюулд өртөж болох талтайн дээр хар нялх бүх организм амьдралын хортой болон ер бусын нөхцөлд туйлын эмзэг. Эцсийн эцэст, үр хөврөлийн дутмаг хөгжлийг үүсгэдэг, үр тогтоох эхний үйлдлийн ямар нэг дулимагт оршихоос бус хожим хойно түүнд үйлчилдэг нөхцөлд уул шалтгаан оршдоггүй нь хамгийн үнэн биз ээ.

	Бэлгийн элемент төдий бүрэн хөгжөөгүй гибридийн үржилгүйн тухайд гэвэл, байдал нэлээд өөр юм. Амьтан, ургамлыг хэвийн бус нөхцөлд шилжүүлэхэд нөхөн үйлдвэрлэлийн систем нь сүрхий хямрах хандлага их гардгийг үзүүлсэн өргөн их баримт сэлтийг би олон удаа эш татсан. Үнэхээр, энэ нь амьтдыг гэрийн болгоход том саад болдог юм. Энэ үндсэн дээр үүссэн үргүйдэл, гибридийн үргүйдлийн хооронд төсөөтэй олон шинж байх аж. Үүнд, хоёр тохиолд хоёуланд нь үргүйдэл, эрүүл мэндийн нийт байдлаас үл шалтгаалах бөгөөд ихэнхдээ, биеийн өсөлт, эрчтэй хөгжилтэй зэрэгцэж тохиолдоно. Цаашилбал, аль аль тохиолд үргүйдэл янз янзын хэмжээгээр илэрнэ. Хоёр тохиолд хоёуланд эрийн элемент илүүтэй хохирно. Тэгэхдээ хааяа, үүний сөргүү ч байдаг. Мөнөөх хэвийн бус нөхцөлийн нөлөөгөөр бүхэл бүхэл бүлэг амьтан, ургамал бэлгийн хувьд хүчин мөхөс болж бүхэл бүхэл бүлэг зүйл, үржилгүй гибрид бий болгох хандлагатай болдгоос ч үзэхэд хоёр тохиолд хоёуланд нь уул хандлага систематик төрөл хэлхээтэй мэдэгдэхүйц хэмжээгээр уялдаатай юм. Нөгөөтээгүүр, бүхэл бүлгийн дотроос нэг зүйл өөрийн үржилт чанарыг алдалгүйгээр нөхцөл байдлын даамай хувьслыг заримдаа даван гарч, уул бүлгийн мэдэгдэхүйц зүйлүүд ер бусын үржилтэй гибридийг бий болгодог. Тухайн амьтан хүний эрхшээлд төллөх үү, үгүй юү гэдгийг, харь газрын ямар нэг ургамал таримал байдалд үрээ чөлөөтэй өгөх үү, үгүй юү гэдгийг урьдчилан туршлага хийхгүйгээр хэн ч хэлж үл чадна. Тэрчлэн, уул нэгэн төрлийн ямарваа хоёр зүйл их ч, бага ч гэсэн үржилгүй гибрид бий болгох уу, үгүй юү гэдгийг хэлж болшгүй. Эцэст, хэрэв органик биет өөрт нь хэвшсэн бус нөхцөлөөр хэдэн үе удамд хүрээлэгдэн байвал онц хувьсамтгай болдог бөгөөд энэ нь үржилгүй болох үеийнхийг бодвол бага хэмжээгээр боловч түүний нөхөн үйлдвэрлэх систем тусгайлан хямарснаас зарим талаар шалтгаалдаг бололтой. Гибридэд мөн ийм байдал ажиглагдана. Учир нь, түүний үр сад хойш хойших үед хувьсах ихээхэн хандлагатай байдгийг бүх туршин шинжлэгчид анхааран тэмдэглэжээ.

	Органик биетийг хэвийн бус, шинэ нөхцөлд оруулахад болон хоёр зүйлийн байгалийн бус эрлийзжүүлгийн замаар гибрид гарган авахад эрүүл мэндийн ерөнхий байдлаас шалтгаалахгүйгээр хоёр тохиолд хоёуланд нь нөхөн үйлдвэрлэх систем тун ижилхнээр хямран гаждагийг ийнхүү бид үзлээ. Нэг удаад нь бид үл анхаарам тун ялимгүй голдуу боловч амьдралын уул нөхцөл хямран эвдэгдэнэ. Гибридэд холбогдох нөгөө удаад гадна талын нөхцөл урьдынхаар үлдэвч нөхөн үйлдвэрлэх системийг оролцуулан бүтэц, галбирын хоёр ондоо хэвшил нэг болж нийлснээр байгууламж доргичих нь тэр. Нээрээ ч, хоёр байгууламж өөрсдийн хөгжил болон тогтмол үйл ажиллагаандаа, янз бүрийн эрхтэн, хэсгүүд нэг нь нөгөөтэй болон амьдралын нөхцөлтэйгөө харилцах харилцан холбогдолд мэр сэр гажуудалгүйгээр уул хоёр байгууламж нэг юм болон нэгдэж яахин болно гэж дээ. Гибрид, өөр хоорондоо эрлийзжээд төллөх чадвартай цагтаа мөнөөх л холимог байгууламжийг удмаас удамд үр саддаа дамжуулах бөгөөд ингэхлээр тэдний үргүйдэл ямар нэг хэмжээнд хүртэл хувьсамтгай мөртөө багасдаггүйг гайхах явдалгүй юм. Харин ч үргүйдэл ихсэж чадмаар байдаг нь ердөө дээр тайлбарласанчлан дэндүү ойр төрлийн хүрээ дэх эрлийзжүүлгийн үр дүн мөн. Хоёр байгууламж нэгдэж нийлснээр гибридийн үргүйдэл тохиолддог гэх дээр дурдсан үзлийг Макс Вихура айхтар хамгаалж байв. Гэхдээ, гибридийн үргүйдэлд хамаарах зарим баримтыг дээр дурдсан үзлийн үүднээс ч, өөр ямар нэг үзлийн үүднээс ч ойлгож чадашгүйг сэхээрвэл зохино. Жишээлбэл, харилцан эрлийзжүүлгээс үүссэн гибридийн үржилт чанар ижил бус болон цэвэр эцэг эхийнхээ нэгтэй нь санамсаргүйгээр онц төсөө бүхий гибридийн даамай үргүйдлийн үзэгдэл ийм юм. Тэрчлэн, хэвийн бус нөхцөлд орсон организм яагаад үргүй болдогт ямар нэгэн тайлбар өгөхгүй байгааг бүрнээ ухамсарсан учир би өмнөх анхааруулга асуултын жинхэнэ уг чанарт нэвтрэв гэж огтхон ч батлахгүй. Гагцхүү, ямар нэгэн хэмжээгээр төсөөтэй хоёр тохиолд ерөнхий үр дүн нь нэгдэх удаад амьдралын нөхцөл гажсанаас үүссэн, нөгөө удаад хоёр байгууламж нэг болж нийлсний улмаас организмын хямралаас үүссэн үргүйдэл гэж үзүүлэхийг оролдлоо.

	Холбоотой байлаа ч их ялгаатай ондоо бүлэг баримтад ийм зэрэгцүүллийг хэрэглэж болох дог. Өөр газар миний дурдсан гэрч баримтуудад тулгуурласан эрт цагийн бараг бүх нийтийн итгэл байдаг бөгөөд энэ нь амьдралын нөхцөлийн бяцхан хувьсал, бүх амьд биетэд таатай нөлөө үзүүлдэг гэсэн итгэл юм. Үр, үндэс зэргийг нэгэн хөрс шороо, уур амьсгалтай нутгаас нөгөө нутагт аваачиж мөн тэндээс авах мэтээр байнга солилцож байдаг бүх малчид, цэцэрлэгчид үүнийг практикт хэрэгжүүлж байдаг нь харагдаж байна. Амьдралын байдалд гарах өөрчлөлт бүр шахам амьтны эдгэрэх цагт их таатай үйлчлэл үзүүлдэг. Цаашилбал, ургамлын хувьд ч амьтны хувьд ч мэдэгдэхүйц хэмжээгээр бие биеэс ялгаатай, уул нэгэн зүйлийн бодгалиудын эрлийзжүүлэг үр садад нь үржилт чанар хүч чадал өгөн, харин нөгөө талаар амьдралын нэгэн ижил нөхцөлд оршдог бол хэд хэдэн үе удмын турш үргэлжилсэн ойр төрлүүдийн эрлийзжүүлэг нь бараг дандаа өсөлтийг багасгах, биеийг сулруулах, үржилгүй болоход хүргэнэ.

	Иймээс, нэг талаар амьдралын нөхцөлийн бяцхан хувьсал нь бүх органик биетэд ашигтай болдог, нөгөө талаар мөчиг эрлийзжүүлэг буюу өөрөөр хэлбэл нэгэн зүйл доторх нэлээд өөр өөр орчин нөхцөлд байсан буюу жаахан онд ондоо эр, эмүүдийн эрлийзжүүлэг нь үр саддаа хүч чадал, үржилт чанар олгодог гэж санагдана. Харин, бидний үзсэнээр, байгалийн байдалд нь хүрээлэн байсан, мэдээж нэгэн янзын нөхцөлдөө өнө удаан дассан организмыг бусдын эрхшээлд аваачдаг шиг амьдралын нөхцөлийн их өөрчлөлтөд өртүүлэх юм бол ихээр ч бай, багаар ч бай үржилгүй болчихдог нь тун олонтоо юм. Томоохон буюу зүйлийн дайтай ялгаатай болчихсон хоёр хэлбэрийг эрлийзжүүлэхэд бараг ямагт мэдээж хэмжээнд хүртэл үржилгүй гибрид бий болгодгийг бид мэднэ. Энэхүү давхар зэрэгцэл хэрхэвч санамсаргүй буюу санагдаж байгаа төдий юм биш гэж би бат итгэнэ. Заан болон бусад олон амьтан өөрийн эх орондоо ч хүртэл, хагас эрхшээлд байхдаа яагаад төллөх, үржих чадваргүй байдаг вэ гэдгийг тайлбарлаж чадах хүн л, яагаад гибрид ер нь тун үржилгүй байдгийн анхдагч шалтгааны учрыг тайлж чадна. Үүний хамт тэр хүн, шинэ шинэ үйлчлэлд өртөгдөн, тэгэхдээ жигд биш нөхцөлд олонтоо өртөгддөг гэрийн амьтдын зарим үүлдэр, анхлангийн байдалд нь эрлийзжүүлсэн бол үржилгүй баймаар өөр өөр зүйлээс үүссэн атал өөр хоорондоо ямаршуу байдлаар үржилтэй болчих оо вэ гэдгийг тайлбарлаж чадна. Дээр дурдсан хоёр бүлэг зэрэгцээ баримт сэлт нь, амьдралын сурвалжид сүрхий холбогдол бүхий, үл мэдэгдэх боловч нэлээд нийтлэг холбоогоор хоорондоо нэгдмэл бололтой. Герберт Спенсерийн тодорхойлсноор уул сурвалж нь, амьдрал бол байгальд хааяагүй байгаачлан тэнцвэрт байдал руу байнга тэмүүлэгч янз бүрийн хүчний тогтмол үйлчлэл, сөрөг үйлчлэлээс шалтгаалах буюу түүгээр ч барахгүй тэднээс бүрдэн тогтох явдалд оршино. Ямар нэгэн хувьслаар уул тэмүүлэл бяцхан зөрчигдсөн цагт амьдралын хүч их тэнхэл олж авна.

	ХАРИЛЦАН ХОЁР ХЭВТ, ГУРВАН ХЭВТ БАЙДАЛ

	Гибриджилтийг зарим талаар тодруулж өгөхийг нь аяндаа үзэх энэ асуултыг энд цухас авч үзье. Өөр өөр овогт хамаарах зарим ургамал хоёр хэлбэртэй байх, бараг ижилхэн тоотой, үржлийн эрхтнээр тухайлбал нэг хэлбэр богино дохиуртай атлаа үр жимсэвч урттай, нөгөө хэлбэр урт дохиур, богино үр жимсэвчтэй, үүний хамт хоёул ижил бус хэмжээний тоосны мөхлөгтэй байхаас бусдаар нэг нь нөгөөгөөс юугаар ч үл ялгагдана. Мөн иймэрхүү үр жимсэвч, дохиурын урт, тоосны мөхлөгийн хэмжээ, өнгө, бусад зарим шинж тэмдгээр ялгаатай гурван хэлбэр, гурван хэвт ургамалд тохиолдоно. Эдгээр гурван хэлбэр тус бүр хоёр бүлэг дохиуртай тул гурван хэлбэр нийтдээ зургаан бүлэг дохиур, гурван хэвшлийн үр жимсэвчтэй. Эдгээр эрхтэн бие биедээ уртаараа тун дүйсэн байх тул хоёр хэлбэрийн нь дохиурын тэн хагас, гурав дахь хэлбэрийн үрэвчийн амсартай чацуухан оршино. Үүний хамт эдгээр ургамлыг бүрэн үржилтэй болгохын тулд нэг хэлбэрийн үрэвчийн амсрыг нөгөө хэлбэрийн өндрөөшөө тохирох дохиураас авсан тоосоор тоос хүртээх нь чухлыг би үзүүлсэн. Үүнийг бусад ажиглагчид ч баталсан юм. Ийнхүү, хоёр хэвт зүйлийн хууль ёсны гэж нэрлэж болох бэлгийн хоёр холбоо бүрэн үржилтэй, хууль бус гэж хэлж болох хоёр нь их ч, бага ч үржилгүй болой. Гурван хэвт зүйлийн бэлгийн зургаан нэгдэл хууль ёсны буюу бүрэн үржилтэй. 12 нь хууль бус буюу их ч бай, бага ч бай үржилгүй юм.

	Хоёр хэвт, гурван хэвт янз бүрийн ургамал хууль бусаар буюу өөрөөр хэлбэл өндрөөшөө үр жимсэвчтэй үл дүйх дохиураас авсан тоосоор үр тогтоогдсон үед ажиглагдах үргүйдэл нь нэг үгээр хэлбэл янз бүрийн зүйлийг эрлийзжүүлэх үеийнхтэй яг адилхнаар бүр ор тас үржилгүй хүртэл зэргээрээ тун олон янз. Энэ сүүлчийн тохиолд үргүйдлийн зэрэг нь амьдралын ямар нэгэн хэмжээний ивээлтэй нөхцөлөөс их шалтгаалахын адил, миний ажиглалтаар уул хууль бус холбооны байдал ч ийм юм. Хэрэв, ямар нэг цэцгийн үрэвчийн амсарт өөр зүйлийн тоос унаад дараагаар нь нэлээд хугацаа завсарласны дараа мөн амсарт цэцгийн өөрийн нь тоосыг шилжүүлж авчирвал энэ явдал тэрхүү хөндлөнгийн тоосын үйлчлэлийг устгах эз дийлэмхий нөлөө үзүүлдэг нь илт мэдээж билээ. Үрэвчийн нэг амсарт хоёул унасан үед хууль ёсны тоос хууль бусыгаа сүрхий эз дийлдэг учир уул нэгэн зүйлийн янз бүрийн хэлбэрийн тоосны тухайд ч мөн ингэж хэлж болно. Янз бүрийн цэцгийг эхлээд хууль бус байдлаар, дараа нь 24 цаг болоод өвөрмөцөөр будсан, янз зүйлээс авсан тоосоор хууль ёсны аргаар үр тогтоож үүнд би итгэсэн. Ингэхэд тийм байдлаар авсан үрээр ургуулсан бүх ургамал мөн байдлаар будагдсан байв. Энэ бол, хэдийгээр 24 цагийн хойно суулгасан боловч хууль ёсны тоос, урьдаж суулгасан хууль бус тоосны үйлчлэлийг бүрмөсөн устгасан буюу хаацайлан зайлуулсныг үзүүлж байна. Цаашилбал, хоёр зүйлийг харилцан эрлийзжүүлэхэд зарим үед үр дүнгийн үлэмжхэн ялгаа ажиглагддаг шиг гурван хэвт ургамалд мөн байдал ажиглагдана. Үүнд, жишээ нь: уртаараа дунд хэрийн багананцар бүхий Lythrum salicaria хэлбэр, богинохон багананцар бүхий хэлбэрийн урт дохиурын тоосны тусламжтайгаар хууль бус аргаар маш их амархан үр тогтоод зөндөө үр өгч байв. Гэтэл, энэ сүүлчийн хэлбэр, дунд хэрийн багананцар бүхий хэлбэрийн урт дохиурын тоосоор үр тогтохдоо нэг ч үр өгсөнгүй билээ.

	Энэ бүх байдал болон үүний дээр нэмэн зааж болох бусад байдалд эргэлзээгүй нэгэн зүйлийн хэлбэрүүд хууль бусаар нийлэхдээ, яг л хоёр ондоо зүйл эрлийзжиж байгаа мэт байдалтай байдаг. Энэ явдал, намайг хууль бус олон янзын холбооноос авсан үрээр ургуулсан ургамлуудыг дөрвөн жилийн турш хичээнгүйлэн ажиглахад хүргэв. Хууль бусаар төрсөн гэж нэрлэж болох эдгээр ургамал, төдий л бүрэн үржилтэй биш байгаад гол үр дүн нь оршино. Хоёр хэвт зүйлээс урт болон богино багананцартай хууль бус ургамлыг, гурван хэвтээс бүх гурван хууль бус хэлбэрийг гарган авч болох юм. Дараа нь эдгээрийг ерийн хууль ёсны байдлаар нийлүүлж болно. Үүнийг хийчихтэл, эдгээр нь хууль ёсоор үр тогтсон эцэг эхийнхээ өгч байсан адил олон үр өгөхгүй байх үзэгдэхүйц шалтгаан алга. Гэтэл ингэж өгөхгүй байна. Тэдгээр нь бүгд, янз янзын зэргээр үржилгүйн дээр зарим нь ерөөс засал авахааргүй огт үржилгүй бөгөөд дөрвөн жил болоход нэг ч үр байтугай ядаж ганц боловсроогүй үрэнцэр эс өглөө. Эдгээр хууль бус ургамал, бие биетэйгээ хууль ёсны аргаар үр тогтсон үед үржилгүй байгааг нарийн утгаар гибридийг inter se эрлийзжүүлгээр эрлийзжүүлэх үед үржилгүй байдагтай зүйрлэж болно. Нөгөөтээгүүр, хэрэв гибрид нь төрүүлсэн цэвэр хоёр зүйлийн нэгтэй эрлийзэжвэл үргүйдэл нь үлэмжхэн багасна. Хууль бус ургамал хууль ёсны ургамлаас үр тогтох үед мөн байдал тохиолдоно. Гибридийн үржилгүй нь эцэг эх хоёр зүйлийн эхний эрлийзжүүлгийн бэрхшээлтэй тэр болгон зэрэгцэж явдаггүйн адилаар хууль бусаар төрсөн мэдээж ургамлын үржилгүй нь ер бус их байх аж. Гэтэл энэ үржилгүйг үүсгэсэн холбооны үржилгүй нь тун өчүүхэн байсан юм. Нэг хонгорцгоос авсан үрээр ургуулсан гибридийн үржилгүйн зэрэг төрөлхөөс хувьсамтгай, хууль бус ургамалд ч мөн байдал мэдэгдэхүйц илэрнэ. Эцэст, зөндөө олон гибрид маш элбэг дэлбэг, өнө болтол цэцэглэх атал үржилгүй бусад нь цөөхөн цэцэг гаргаж, арчаагүй, одой хэврэг байдалтай байх юм. Хоёр гурван хэвт янз бүрийн ургамлын хууль бус үр садад яг иймэрхүү явдал тохиолдоно.

	Ер нь хууль бусаар гарсан ургамал гибридийн хооронд шинж байдал, төрхийн хувьд хамгийн ойр дөт адилшил байх юм. Ерийн гибрид нь янз бүрийн зүйл гэгчийн хоорондын зүй ёсны бус холбооноос үүсдэг бол хууль бусаар төрсөн ургамал гэдэг бол мэдээжийн хэлбэрийн зүй ёсны бус холбооны улмаас сайх нэгэн зүйлийн хүрээнд бий болсон гибрид мөн гэж хэлбэл арай ч хэтрүүлэл болохгүй байх. Тэрчлэн, анхны хууль бус холбоо болон тус тус зүйлийн эхний эрлийзжүүлгүүдийн хооронд бүх талаар тун ойр төсөө байдгийг бид нэгэнт үзсэн. Энэ нь, дараах жишээгээр бүрнээ тайлбарлагдах биз. Гурван хэвт Lythrum salicaria-ийн урт үр жимсэвч бүхий эрс ялгаатай хоёр хэлбэрийг (ийм хэлбэр тохиолддог) ямар нэг ботаникч олоод эдгээр нь тус бүрдээ зүйл юм уу, үгүй юу гэдгийг эрлийзжүүлгээр туршиж үзэхээр шийджээ гэж саная. Үүнд хэвийн тоот үрийн зөвхөн тавны нэг хувь гарах бөгөөд ер уул хоёр ургамал нь дээр заасан бүхий л талаараа яг хоёр тусдаа зүйл шиг байгааг тэр үзэх сэн. Гэхдээ, уул асуудлыг бүрэн тайлбарлахын тулд гибрид гэж үзэж буй үрээр ургамал ургуулан, тэр үр нь ерөөс үржилгүй, арчаагүй одой давжаа, бүх талаараа ерийн гибридтэй адилхныг үзэх сэн билээ. Ийм болоход, тэрээр уул хоёр янз зүйл нь аливаа бусад зүйлийн адил сайтар ялгарах зүйл болохыг нийтээр хүлээн зөвшөөрсөн үзлийн ёсоор үнэхээр нотлов гэж баталж болох бөгөөтөл энэ нь түүний хувьд бүрэн эндүүрэл болох билээ.

	Хоёр, гурван хэвт ургамлын талаар дээр дурдсан баримт сэлт нь нэгд, анхлангийн эрлийзжүүлгүүд болон гибридийн үржилт чанар багассан физиологийн шинж тэмдэг бол зүйлийг ялгах найдвартай магадалбар болж үл чадахыг нотолж буй тул; хоёрт, хууль бус холбооны үржилгүй чанар, тэдний хууль бус үр садын үржилгүй чанарын хооронд ямар нэг үл мэдэгдэх уялдаа байна гэж дүгнэж болох бөгөөд энэ нь уул үзлийг эхний эрлийзжүүлгүүд болон гибридэд дэлгэрүүлэн ойлгоход хүргэх тул, гуравт, (энэ онцгой чухал мэт надад санагдана) өөрийн бүтэц, гадаад нөхцөлийн хувьд тогтсон галбираар бие биеэс ялгарах юм юу ч үгүй мөртөө мэдээж байдлаар хооронд нь нийлүүлбэл үржилгүй байхуйц хоёр буюу гурван хэлбэр нэгэн зүйл дотор байж болохыг бид олж мэдэх тул маш чухал юм. Тухайн тохиолд уул нэг хэлбэрийн бодгаль жишээ нь урт багананцартай хоёр бодгалийн хоёр бэлгийн элемент нийлснээр үргүйдэлд хүргэж буйг бид санах ёстой шүү дээ. Гэтэл, хоёр ондоо хэлбэрт хэвшмэл бэлгийн элемент нийлэхэд үржилтэй байдаг билээ. Ингэхлээр зэрэвхэн харвал энэ жишээ нь нэгэн зүйлийн бодгалийн жирийн нийлэлт болон өөр өөр зүйлийн эрлийзжүүлгийн үед явагддагтай ер сөргүү мэт ажгуу, Харин энэ үнэхээр тийм гэдэг нь эргэлзээтэй юм. Тэгэвч, энэ бүрхэг асуудлын талаар нуршихыг больё.

	Ямар байлаа ч, хоёр, гурван хэвт ургамлыг авч үзсэнээр эрлийзжүүлгийн үед янз бүрийн зүйл үржилгүй байдаг болон тэдний гибрид үр сад үржилгүй байх нь тэдний бүтэц, ерөнхий галбирын алив нэг ялгаанаас болдоггүй, зөвхөн ганц тэдний бэлгийн элементийн мөн чанараас шалтгаалдаг байж магад гэсэн дүгнэлтийг бид хийж болно. Нэг зүйлийн эр бодгаль, нөгөө зүйлийн эм бодгальтай нийлж болохгүй буюу их бэрхшээлтэйгээр нийлдэг харилцан эрлийзжүүлгийг авч үзэхэд мөн тийм дүгнэлтэд хүргэж байна. Гэтэл, сөргүү эрлийзжүүлэг гайхалтай хямдхан бүтэж болох талтай билээ. Зүйлийг эрлийзжүүлэхэд нөхөн үйлдвэрлэх системээр хязгаарлагдах ялгааны улмаас үржилгүй байдаг гэсэн дүгнэлтэд Гертнер мэт гарамгай ажиглагч мөн хүрчээ.

	ЭРЛИЙЗЖИЖ БАЙГАА ЯНЗ ЗҮЙЛҮҮД БОЛОН ТЭДГЭЭРИЙН ЭРЛИЙЗИЙН ҮРЖИЛТ ЧАНАР НИЙТЛЭГ ҮЗЭГДЭЛ БИШ БОЛОХ НЬ

	Янз зүйлүүд, гадаад байдлаараа нэг нь нөгөөгөөс хэчнээн ялгаатай байвч өөр хоорондоо тун амархан эрлийзжиж бүрэн үржилтэй үр сад өгдгийг зүйл болон янз зүйлийн хооронд үндсэн ялгаа байдаг талаар гол учир баримт болгон дурдаж болох юм. Одоо заан дурдах хэдэн жич зүйлээс бусад тохиолд нийтлэг жам ийм гэдгийг би бүрэн зөвшөөрнө. Гэхдээ байгальд үүсэгч янз зүйлд хандахад үүнээс өмнө янз зүйлд тооцогдож байсан хоёр хэлбэрийг эрлийзжүүлэхэд яаж ийсхийгээд үржилгүй харагдвал л, олонх байгаль судлагчид тэр даруй зүйл гэж үзэж гардаг тул уул асуудал бэрхшээлд орооцолджээ. Жишээ нь олонх ургамал судлагчид янз зүйл гэж үзэж байсан улаан, цэнхэр нүдэн цэцэг Гертнерийн туршлагаар эрлийзжүүлгийн үед бүрмөсөн үржилгүй байсан тул тэдгээрийг эргэлзээгүй зүйл гэж тооцжээ. Хэрэв энэ хүрээнээс өөрөөр хэлбэл, энэ тааварлалаас хальж гарахгүй эргэцүүлж үзвэл, байгалийн байдалд оршигч бүх янз зүйл аргагүй үржилт чанартай байж таарна.

	Хэрэв гэрийн байдалд үүссэн буюу тэгж үүссэн гэж тооцогдогч янз зүйлсийг авч үзвэл, зарим эргэлзлээс үл чөлөөлөгдөнө. Үнэндээ ч, жишээ нь өмнөд америкийн уугуул нутгийн зарим нохой, европын ноходтой хойрго эрлийзжиж байгааг бидэнд мэдээлбэл, эдгээр нь анх эхлээд өөр өөр зүйлээс үүсжээ гэсэн тайлбар хэн хүний ухаанд аяндаа орж ирнэ. (Энэ ч зөв биз ээ). Хэдий тийм боловч, гадаад байдлаар бие биеэс сүрхий ялгаатай гэрийн тун олон үүлдрийн, жишээлбэл, янз бүрийн үүлдрийн тагтаа, байцайны бүрэн үржилт чанар бол тун гайхалтай баримт юм. Тэр тусмаа хоорондоо тун ойр төсөөтэй мөртөө эрлийзжүүлэхэд огт үржилгүй олон зүйл байдгийг анхаарч үзэхэд тийм байна. Харин янз бүрээр эргэцүүлэн бодвол гэрийн амьтны энэхүү үржилт чанарыг төдий л их гайхалтайд үзэхгүйд хүргэж байна. Нэгдүгээрт, хоёр зүйлийн гадаад ялгааны дэв зэрэг нь тэдний харилцан үржилгүйн дэв зэргийн найдвартай удирдамж болж ердөө ч чадахгүй, энэчлэн янз зүйлийн ийм ялгаа мөн найдвартай заалт байж чадахгүй. Зүйлийн хувьд шалтгаан нь гагцхүү бэлгийн тогтцын ялгаанд нуугдаж байгаа нь магад гэж үзэж болно. Гэрийн амьтан, таримал ургамалд тохиолдсон хувьсамтгай нөхцөлийн нөлөөгөөр, харилцан үржилгүйд хүргэх чиглэлээр нөхөн үйлдвэрлэх систем хувьсах тийш хандах хандлагыг тэдгээр нь тун бага олж авсан учир ер нь тиймэрхүү нөхцөл нь уул хандлагыг устгадаг гэсэн Палласын шууд эсрэг үзлийг хүлээж авах бүрэн үндэстэй юм. Ийм учир байгалийн байдалд ямар нэг зэргээр үржилгүй баймаар зүйлийн гэрийн болсон үр садыг эрлийзжүүлэхэд өөр хоорондоо бүрнээ үржилтэй болчихдог. Ургамлын тухайд гэвэл, тарималжуулалт нь янз бүрийн зүйлийг эрлийзжүүлэх үед үржилгүй болох хандлагыг туйлын бага сэдээдэг. Харин ч бидний нэгэнт цухуйлгасан бүрэн магадалгаатай зарим тохиолд мэдээжийн ургамлууд тарималжилтын нөлөөгөөр шууд эсрэг талаар хувьсжээ. Тийм ургамлууд, өөрөө үр тогтоох чадваргүй болсон мөртөө бусад зүйлд үр тогтоох, тэднээс өөрөө үр тогтох чадварыг хадгалан үлджээ. Өнө үргэлжлэх гэрийн болголтын тусламжтайгаар үргүйдлийг устгах тухай Палласын сургаалыг хүлээж авах юм бол (түүнийг няцааж болшгүй биз) өнө үргэлжилсэн ийм нөхцөл нь хэдийгээр зарим үед өвөрмөц галбир тогтоц бүхий зүйлийн үржилгүйн шалтгаан болж болох боловч ийм хандлагыг үүдгэж хэрхэвч болшгүй юм. Гэрийн амьтнаас яагаад харилцан үржилгүй янз зүйл гардаггүй болон яагаад энэ явдал ургамалд одоо заах цөөхөн хэдэн тохиолд ажиглагддагийн тайлбар нь миний санаж байгаагаар үүнд оршино.

	Бидний шүүн хэлэлцэж байгаа асуудлын үнэхээр хэцүү нь гэрийн янз зүйлийг эрлийзжүүлэхэд яагаад харилцан үржилгүй болчхоогүй юм бэ гэдэгт бус харин байгалийн янз зүйлийг зэрэгт дэвших хүртэл хэмжээгээр даацтай хувьсмагц нь үргүйдэл яагаад тэдэнд ерийн үзэгдэл болчихоо вэ гэдэгт орших мэт санагдана. Бид шалтгааныг яв цав мэдэх хүртэл хол бөгөөд нөхөн үйлдвэрлэх системийн хэвийн, хэвийн бус үйл ажиллагааны талаар бидний үл мэдэх явдал хэчнээн ихийг анхаарч үзвэл энэ нь гайхмаар биш юм. Гэхдээ, үй олон өрсөлдөгчтэй хийх амьдралын төлөө тэмцэлд зүйлүүд нь гэрийн янз зүйлийн оршин байх нөхцөлийг бодвол туйлын нэгэн жигд нөхцөлийн үйлчлэлд өнө удаан хугацааны турш өртөх ёстой байдгийг бид ойлгодог бөгөөд энэ явдал үр дүнгийн ялгаанд хүргэж болох нь мэдээж. Үнэхээр ч зэрлэг амьтан, ургамлыг байгалийн уугуул нөхцөлөөс нь салгаж бусдын эрхшээлд оруулчихвал үржилгүй болчих нь их олонтоо байдгийг бид мэднэ. Уугуул байдалдаа байнга оршин амьдрагч органик биетийн нөхөн үйлдвэрлэх ажиллагаа, хэвийн бус эрлийзжүүлгийн нөлөөг мөн үүн лүгээ адил тун мэдрэмтгий болох нь магад биз ээ. Нөгөөтээгүүр гэрийн болсон уул баримт нотолж байгаачлан, гэрийн үүлдрүүд нь бүр анхнаасаа амьдралынхаа нөхцөлийн өөрчлөлтөд төдий л цочромтгой бус бөгөөд одоо бол нөхцөлийн хоёр дахь хувьсалтыг ерөөс үржилт чанар бууралгүйгээр давж гарах боломжтой тул мөнхүү байдлаар үүссэн бусад янз зүйлтэй эрлийзжүүлэх үйлдлийн үед нөхөн үйлдвэрлэх системийн аюултай хямралд төдий л өртөгдөөгүй янз зүйл бий болгоно гэж урьдчилан найдаж болно.

	Би эдүгээ хүртэл, сайх нэгэн зүйлийн янз зүйлийг эрлийзжүүлэхэд хэзээд үржилтэй байдаг мэт өгүүлсээр билээ. Гэтэл миний цухас дурдах дараах цөөн тохиолд ямар нэг хэмжээний үргүйдэл байдгийг гэрчилсэн баримт сэлтийг үгүйсгэх аргагүй ажээ. Эдгээр баримт нь, үй олон зүйлийн үржилгүйд итгэхийн үндэс бологч бусад баримтаас ямар ч атугай доргүй юм. Түүнээс гадна бусад бүх тохиолд үржилтэй, үржилгүй явдлыг зүйлийн ялгааны найдвартай магадалбар мэтээр үздэг бидний эсрэг этгээдүүдийн мэдээллээс эдгээрийг авсан юм. Өөрийн нь цэцэрлэгт нэг нь нөгөөгийн дэргэд ургаж байсан шар үр бүхий одой үүлдрийн эрдэнэ шиш, улаан үртэй дээд янз зүйл хоёрыг Гертнер хэдэн жилийн турш үржүүлсэн бөгөөд эдгээр ургамал салангид хүйстэй боловч хэзээ ч байгалийн байдлаар эрлийзжиж байсангүй. Дараа нь нэг үүлдрийн арван гурван цэцгийг нөгөө үүлдрийн тоосоор үр тогтооход зөвхөн ганц боргоцойд ердөө тавхан үр суусан байжээ. Нэгэнт уул эрдэнэ шиш саланги хүйстэй тул тоос хүртэлтийн уг үйлдэл энэ тухайд хортой үйлчлэл үзүүлж чадаагүй болой. Эрдэнэ шишийн эдгээр янз зүйл тус тусдаа зүйл байсанд хэн ч эргэлзэхгүй гэж бодном бөгөөд тэр аргаар авсан гибрид ургамлууд төгс үржилтэй байснаас Гертнер өөрөө ч хүртэл эдгээр хоёр янз зүйлийг өөр өөр зүйл гэж үзэхээс түдгэлзэж байсныг тэмдэглэх нь чухал.

	Эрдэнэ шишийн адил саланги хүйстэй гурван янз зүйлийн гуаг Жиру-де Бюзаренг эрлийзжүүлсэн бөгөөд тэдний ялгаа хэчнээн бага тусам харилцан үр тогтолт төдий чинээ хялбар явагдаж байсныг тэр нотлов. Эдгээр туршлагад хэр зэрэг түшиглэж болохыг би мэдэхгүй боловч уул туршлага хийсэн хэлбэрийг Сажере янз зүйл гэж үзэж байна. Харин тэр гол төлөв үржилгүйн шинж тэмдэгт тулгуурлаж өөрийн ангиллыг хийсэн байна. Мөн Ноден ийм дүгнэлт хийхэд хүрчээ.

	Нөгөө нэг тохиолдол нь, тун онцгой бөгөөд зэрэвхэн үзэхэд үнэмшимгүй боловч коровякийн арван зүйл дээр хэдэн жил туршлага хийсэн, тэр тусмаа Гертнер шиг тийм сайн ажиглагч бөгөөд биднийг дайсагнан эсэргүүцэгч гэрчийн этгээдийн явуулсан гайхалтай олон туршлагын үр дүн юм. Тухайлбал, нэгэн зүйлийн шар, цагаан янз зүйлийг хооронд нь эрлийзжүүлэхэд мөн зүйлийн адилхан өнгө зүстэй янз зүйлийнхээс цөөн тоотой үр бий болгожээ. Түүнээс гадна нэг зүйлийн цагаан, шар янз зүйлийг ондоо зүйлийн цагаан, шар янз зүйлтэй эрлийзжүүлэх цагт онд ондоо өнгө зүстэйг эрлийзжүүлснээс ижил өнгөтэйг хооронд нь эрлийзжүүлэхэд илүү олон үр өгдөг гэж тэр баталж байна. Мөн ноён Скотт коровякийн олон зүйл, янз зүйлд туршлага хийсэн бөгөөд янз янзын зүйлийн эрлийзжүүлгийн тухайд Гертнерийн үр дүнг нотлох боломж олоогүй боловч нэгэн зүйлийн ижил бус өнгөтэй янз зүйл, ижил өнгөтэй янз зүйлээс 86:100-гийн харьцаатайгаар цөөн үр өгдөг гэсэн дүгнэлтэд хүрчээ. Гэхдээ, цэцгийн өнгөнөөс бусдаар эдгээр янз зүйл юугаар ч үл ялгарах бөгөөд зарим үед нэг янз зүйлийг нөгөө янз зүйлийн үрээс гарган авч болохоор юм.

	Ажиглалтын яв цав нь дараа дараагийн бүх ажиглалтаар нотлогдсон Кёльрейтер, ерийн тамхины нэг онцгой янз зүйлийг түүнээс эрс ялгаатай нэг зүйлтэй эрлийзжүүлэхэд бусад янз зүйлээс илүү үржилтэй байх онцгой сайхан баримтыг үзүүлэв. Ер нь, янз зүйл гэж үздэг таван хэлбэр дээр тэр туршлага явуулсан бөгөөд тухайлбал харилцан эрлийзжүүлэх замаар тэдгээрийг хатуу чанд сорин туршаад эрлийз нь бүрэн үржилтэй гэсэн дүгнэлтэд хүрчээ. Гэтэл, энэ таван янз зүйлээс нэг янз зүйл нь эцэг эхийн алины нь ч үүрэг гүйцэтгэлээ гэсэн Nicotiana glutinosa-тай эрлийзжүүлэхэд, бусад дөрвөн янз зүйлийг N. glutinosa-тай эрлийзжүүлэх үеийнхээс арай үржилтэй гибрид байнга бий болгож байжээ. Энэ нэг янз зүйлийн нөхөн үйлдвэрлэх систем мэдэгдэхүйц хэмжээгээр, мэдээж байдлаар хувьссан нь үзтэл илт байна.

	Эдгээр баримтыг эргэцүүлэн үзвэл янз зүйлийг эрлийзжүүлэхэд бүрэн үржилтэй болдог гэж ахин дахин батлах явдалгүй болой. Цаашилбал үржилгүй болох нь эрхбиш мэдэгдсэн, янз зүйл бараг дандаа зүйлийн зэрэгт дэвшчихдэг учир байгалийн байдалд янз зүйлийн үргүйдлийг магадлан батлах хэчнээн хэцүү болохыг анхааралдаа авч, цаашилбал, хүн гэрийн янз зүйлийн зөвхөн гадаад шинж тэмдэгт санаа тавьдаг ба эдгээр нь өнө урт хугацааны туршид амьдралын нэгэн янз нөхцөлд өртөгддөгийг анхааралдаа авч, энэ бүхнийг эргэцүүлэн үзвэл, эрлийзжүүлгийн үед үржилт чанар зүйл, янз зүйл хоёрын үндсэн ялгаа болдоггүй байна гэсэн дүгнэлт хийж болно. Эрлийзжин байгаа зүйлийн ердийн үргүйдлийг онцгой бий болсон буюу заяагдсан шинж чанар гэх бус тэдний бэлгийн элементийн хувьсал, уг чанар нь үл мэдэгдэх хувьслын хавсрагч үр дүн гэж баттайгаар үзэж болно.

	ГИБРИД БОЛОН ЭРЛИЙЗИЙГ ҮРЖИЛТ ЧАНАРААС НЬ ШАЛТГААЛАХГҮЙГЭЭР ХАРЬЦУУЛЖ ҮЗЭХ НЬ

	Зүйл, янз зүйл хоёрын эрлийзжүүлгээс үүсэн гарсан үр садыг үржилт чанарын тухай асуудлаас нь хамаарахгүйгээр олон талаар хооронд нь жишин үзэж болно. Зүйл, янз зүйлийн заагийг тогтоохыг сүрхий хүссэн Гертнер зүйлийн үр сад гибрид гэгч болон янз зүйлийн үр сад эрлийз гэгчийн хооронд миний санаж байгаагаар тун цөөхөн нэн чухал бус ялгааг хайж олжээ. Харин, нөгөө талаар тэдгээр үр сад олон чухал талаар төстэй ажээ.

	Би энд уг асуудлыг зөвхөн тун товчхон авч үзье. Нэгдүгээр үеийн эрлийз нь гибридээс их хувьсамтгай байдагт хамгийн чухал ялгаа оршино. Гэхдээ, таримал байдалд өнө удаан оршсон зүйлүүдээс үүссэн гибрид нь бүр анхны үе удамдаа илүү хувьсамтгайг Гертнер зөвшөөрч байгаа ба энэ маягийн лут жишээг би өөрөө ч үзсэн. Цаашилбал, тун ойр төрлийн хоёр зүйлээс бий болсон гибрид ихээхэн өөр өөр зүйлээс үүссэнийг бодвол илүү хувьсамтгай гэж Гертнер хүлээн зөвшөөрч байгаа бөгөөд энэ явдал, хувьслын зэргийн ялгаа аажим арилдгийг үзүүлж байна. Эрлийзүүд болон үржил сайтай гибрид хэд хэдэн үеийн турш өсөж олшроод ирэхэд тэдний аль, алины үр сад туйлын хувьсамтгай болох нь нийтэд илэрхий баримт юм. Гэтэл бас гибрид болон эрлийз мөнөөх л ижил шинж тэмдгийг өнө удаан хадгалах нэлээд хэсэг бусаг жишээ дурдаж болох сан аж. Ер нь ямар байлаа ч, дараа дараалсан үе удамд эрлийзийн хувьсамж, гибридийн хувьсамжаас илүү бололтой.

	Гибридтэй жишихэд эрлийз ийм илүү их хувьсамтгай нь гайхмаар юм биш. Үнэндээ, эрлийзийн эцэг эх гэдэг бол янз зүйлүүд бөгөөд ихэнхдээ гэрийн янз зүйл (зөвхөн цөөн хэдэн туршлага байгалийн янз зүйл дээр хийгджээ) тул эцэг эхийн нь өөрсдийн нь хувьсал саявтар үүссэн, энэ хувьсал олон удаа үргэлжилж уг эрлийзжүүлгийн үйлдлийн үр дүн болох хувьслыг эрчимжүүлэх нь үүнээс аяндаа үүсвэрлэн гарч байна. Дараа дараагийн үед сүрхий хувьсах байтлаа гибридийн хувьсал нэгдүгээр үедээ өчүүхэн байдаг явдал сонирхолтой баримт бөгөөд нөхөн үйлдвэрлэх систем нь амьдралын нөхцөлийн өөрчлөлтөд туйлын мэдрэмхий болохоороо энэ тухайд бүх талаараа эцэг эх хэлбэртэй тун төсөөтэй үр сад бий болгох, өөрийн хэвийн үүргийг гүйцэтгэхээс цааргалдаг явдал ерийн хувьслын нэгэн шалтгаан болдог гэсэн миний үзлийг нуталж буй учир анхаарууштай хэрэг юм. Нэгдүгээр үеийн гибридийн тухайд гэвэл, нөхөн үйлдвэрлэх систем нь ямар нэг хямралд өртөгдөөгүй (Үүнд, аль эрт тарималжсан зүйлийг оролцуулахгүйгээр), хувьсалтгүй зүйлээс үүсэн гарсан байна. Тэгсэн атал, гибридийн өөрийн нь бол нөхөн үйлдвэрлэх систем ноцтой хямарсан, түүний үр сад ихээхэн хувьсамтгай болой.

	Эрлийз болон гибридийг харьцуулан жишиж байсандаа эргэж оръё. Эрлийз нь гибридээс илүүгээр эцэг эхийн аль нэгийн хэв шинжид эргэж буцах хандлагатай гэж Гертнер заасан юм. Энэ үнэн байлаа ч зөвхөн зэргээрээ ялгаатай юм. Түүнээс гадна, таримал байдалд өнө удаан эдлэгдсэн ургамлаас үүссэн гибрид, зэрлэг ургадаг зүйлийн гибридээс илүүгээр эцэг эхийн хэв шинжид эргэж буцах хандлагатай гэдгийг Гертнер шийдэмгий баталж байна. Өөр өөр ажиглагчдын гаргасан үр дүнгийн сонирхолтой ялгаа нь үүгээр тайлбарлагдах биз ээ. Үүнд, гибрид нь аль нэг үед эцэг эхийн хэв шинжид эргэн буцдаг гэдэгт Макс Вихура эргэлзэж байгаа бөгөөд тэр зэрлэг зүйлүүд дээр туршлага үйлджээ. Нөгөөтээгүүр, гибрид нь эцэг эхийн хэв шинжид эргэж буцах хандлага бол бараг бүх нийтийн жам гэдгийг Ноден тун эрс шийдэмгий үгээр хамгаалсаар бөгөөд тэр гол төлөв таримал ургамалд туршлага үйлджээ. Цаашилбал, хэдийгээр бие биетэйгээ тун ойр дөт боловч хоёр зүйл гурав дахь зүйлтэй эрлийзэжвэл, үүнээс гарах гибридүүд бие биеэс сүрхий ялгаатай. Гэтэл, нэг зүйлийн бие биеэс холдсон хоёр янз зүйл, өөр зүйлтэй эрлийзэжвэл гибрид нь хоорондоо тийм сүрхий ялгаатай байхгүй гэж Гертнер баталж байна. Гэхдээ, миний мэдэж байгаагаар энэ дүгнэлт зөвхөн ганц туршлагад тулгуурлаж, Кёльрейтерийн хэд хэдэн туршлагын үр дүнтэй эрс тэс харшилдах санагдана.

	Гертнерийн зааж буй, ургамлын гибрид, эрлийзүүдийн хоорондын бүхий л чухал бус ялгаа эдгээр болой. Нөгөөтээгүүр, эрлийз, гибридийн (ялангуяа ойр зүйлүүдийн дундаас үүссэн гибридийн) эцэг эхтэйгээ адил төсөөтэйн зэрэг, шинж чанар нь нэгэн ижил хуульд захирагдана. Хоёр зүйлийг эрлийзжүүлэхэд түүний нэг нь хааяа заримдаа өөрийн адил төсийг гибриддээ өгөх их чадвартай байдаг. Ургамлын янз зүйлсэд мөн ийм байдал зуршмал гэж бодож байна. Нэг янз зүйл нөгөөгөө давамгайлах энэ чадвар тэрчлэн амьтанд ч олонтоо тохиолддог нь эргэлзээгүй. Харилцан эрлийзжүүлгээр гаргаж авсан эрлийз ургамлын тухайд ч мөн үүнийг хэлж болно. Гибрид, эрлийзийн аль алиныг дараа дараагийн үеийг нь эцэг эх хэлбэрийн аль нэгтэй давтан эрлийзжүүлэх замаар эцэг эхийн цэвэр хэв шинжид эргүүлэн буцааж болно оо.

	Энэ бүх анхааруулгыг амьтанд холбогдуулж болох боловч зарим талаар бэлгийн хоёрдогч шинж тэмдэг байдгийн улмаас ялангуяа, нэг зүйлийг нөгөө зүйлтэй болон хоёр янз зүйлийг эрлийзжүүлэхэд нэг хүйс нөгөөдхөө бодвол, өөрийн адил төсийг удамшлаар дамжуулах чадвар дийлэнх байдгийн улмаас энэ тухайд асуудал үлэмж адармаатай болдог. Үүнд, жишээ нь илжиг адууг давамгайлах хүчтэй үүний улмаас луус, хөдий луус хоёул адууг бодвол илжигтэй ойр төстэй гэж баталдаг зохиогчдын зөв гэж санана. Гэхдээ энэ давамгай нь гүү илжигнээс марал илжигт илүү хүчтэй илэрсэн учир марал илжиг, гүү хоёроос гарсан луус, гүү илжиг азарга хоёроос гарсан хөдий луусыг бодвол илжигтэй илүү адилхан байна.

	Эрлийз нь эцэг, эх хоёрын зөвхөн нэгтэй л маш адилхан байхаас биш хоёулын нь завсрын шинж тэмдэгтэй байхгүй гэж тааварлан үздэг баримтыг зарим зохиогч үлэмж учир холбогдолтой болгож байна. Хэдийгээр эрлийзээс асар цөөн тохиолддогтой нь би санал нийлэх боловч энэ явдал гибридэд хааяа тохиолдоно. Миний цуглуулсан жишээг хянуур нягтлан үзвэл, харилцан эрлийзжүүлгээс; үүссэн амьтад эцэг эхийн нэгтэй их адилхан үедээ уул адил төс нь гол төлөв уг чанараар бараг төрөлхийн гажиг буюу гэнэт бий болсон шинж тэмдгүүдээр хязгаарлагдана. Үүнд альбинизм, меланизм, эвэргүй буюу сүүлгүй, урд хойд мөчдөө хуруу байхгүй зэрэг бөгөөд шалгарлын замаар аажим олж авсан шинж тэмдэгт падгүй юм. Аажим, байгалийн замаар бий болсон зүйлүүдээс үүссэн гибридийг бодвол гэнэт үүссэн, хагас гажуу шинж чанар бүхий янз зүйлээс үүссэн эрлийзэд эцэг эхийн нэгний цэвэр хэв шинжид гэнэт эргэн буцах хандлага тэрчлэн асар илүү олон тохиолдох учиртай болой. Амьтантай холбогдох асар олон баримтыг нягталж үзээд, эцэг эх хоорондоо их ч ялгаатай бай, бага ч ялгаатай бай өөрөөр хэлбэл, нэгэн янз зүйлийн юм уу өөр өөр янз зүйлийн эсвэл өөр өөр зүйлийн ч бай бодгалиуд эрлийзжилээ гэсэн ч үр хүүхэд нь эцэг эхтэйгээ адил төстэй байх хууль хаашдаа л нэгэн ижил гэсэн дүгнэлтэд хүрсэн д-р Проспер Люктэй ер нь би санал бүрэн нэг байна.

	Үржилт чанар, үржилгүйн тухай асуудлын зэрэгцээ бусад бүх талаар эрлийзжиж буй зүйл болон эрлийзжигч янз зүйлийн үр садын хооронд нийтлэг, ойрхон адил төсөө байдаг бололтой. Зүйлийг онцгой бүтээлч үйлдлийн үрээр үүссэн хэлбэр мэтээр, янз зүйлийг хоёрдогч хуулиудын эрхшээлээр үүссэн хэлбэр мэтээр үзэх юм бол уул адил төсөө гайхаш төрүүлж чадах даг. Гэвч энэ адил төсөө бол зүйл болон янз зүйлийн хооронд ноцтой ялгаа байхгүй гэх үзэлтэй яв цав нийцэж байгаа юм.

	ЕРӨНХИЙ ДҮГНЭЛТ

	Тус тусдаа зүйл гэж хангалттай тооцогдохуйцаар хоорондоо ялгаатай хэлбэрүүдийн эхний эрлийзжүүлэг болон түүний гибрид үржилгүй байх нь үлэмж олон боловч дандаа үржилгүй биш юм. Уул үржилгүй явдал нь элдэв олон зэрэг хэмжээтэй бөгөөд тун ч ялимгүй байх нь олон тул хамгийн нягт хичээнгүй ажиглагчид, хэлбэрүүдийг уул шинж тэмдэгт тулгуурлан ангилснаар огт эсрэг тэсрэг дүгнэлтэд хүрдэг ажээ. Үргүйдэл нь нэгэн зүйлийн өөр өөр бодгальд төрөлхөөс хувьсамтгай ба ивээлтэй, ивээлгүй нөхцөлийн нөлөөг үлэмж мэдрэмтгий. Үржилгүйн дэв зэрэг нь систематик төрөл хэлхээнээс сүрхий чанд хамаарч оршихгүй боловч олон янзын сонин хачин, нарийн хуулиар тодорхойлогдоно. Уул зэрэг ер нь л өөр өөр хааяа заримдаа мөнөөх зүйлүүдийн хоорондын харилцан эрлийзжүүлгийн үед маш өөр өөр байна. Тэр нь анхны эрлийзжүүлэг болон түүнээс үүсэх гибридэд зэргээрээ тэр болгон адил бус юм.

	Моднуудыг залган ургуулахын тухайд нэг зүйл буюу янз зүйл нөгөөд залгагдах чадвар нь тэдний вегетатив системд байдаг шинж чанараар үл мэдэгдэх ялгааны хавсрагч үр дүн байдагтай нэгэн адилаар эрлийзжүүлэхэд нэг зүйл нөгөөтэй нийлэх их, бага чадвар нь тэдний нөхөн үйлдвэрлэх систем дэх үл мэдэгдэх ялгааг дагалдагч үр дүн мөн. Зүйлүүдийг эрлийзжиж, байгальд нийлэхийг нь хаацайлахын тулд тэдгээр нь тусгайлан, янз янзын зэрэг хэмжээгээр үржилгүй заяагдсан гэж санах нь манай дэлхийн ой хөвчид модод наалдан ургахаас хаацайлахын тулд тусгайлан янз янз болон зарим талаараа мөн тиймэрхүү хэмжээгээр харилцан залгах чадваргүйгээр заяагдсан гэж үзэхтэй эгээ л адил үндэс муутай юм.

	Эхний эрлийзжүүлэг болон түүний гибрид үр садын үржилгүй нь байгалийн шалгарлын замаар тогтсон биш юм. Эхний эрлийзжүүлгийн хувьд бол тэр нь янз бүрийн нөхцөл байдлаас шалтгаалдаг бололтой. Зарим үед голлох шалтгаан нь үр төлийн эрт үхэл болно. Гибридэд бол хоёр янзын хэлбэр нэгдсэнээр түүний хамаг байгууламж эвдрэн хямарснаас шалтгаалдаг нь илт юм. Цэвэр зүйл амьдралын зүй бус, шинэ нөхцөлийн үйлчлэлд өртөгдөхөд олонтоо тохиолддог үргүйдэлтэй гибридийн үржилгүй нь ойролцоо бололтой. Цэвэр зүйлийн үргүйдлийн тохиолдлыг тайлбарлаж чадсан хүн, гибридийн үржилгүйг ч тайлбарлаж чадна. Өөр маягийн нэг харьцуулалтаар тухайлбал, нэг талаар амьдралын нөхцөлийг бяцхан өөрчлөх нь бүх органик биетийн чийрэгжил, үржилт чанарыг хүчтэй болгодог, нөгөө талаар амьдралын жаахан өөр өөр нөхцөлд байсан буюу байдал хувьссан хэлбэрүүдийг эрлийзжүүлэх нь үр садын нь чац хэмжээ, хүч чадал, үржилт чанарт таатай нөлөөлдөг явдлаас уул үзэл хүчтэй дэмжлэг олж байна. Хоёр гурван хэвт ургамал болон тэдний хууль бус үр садын хууль бус холбооны үржилгүйтэй холбогдох дээр дурдагдсан баримт сэлтийг үзвэл энэ бүх тохиолд ямар нэг үл мэдэгдэх хэлхээ анхны холбооны үржилгүйн зэргийг түүний үр садын үржилгүйн зэрэгтэй нэгтгэж байж болзошгүй юм. Хоёр хэвтийн эдгээр баримт сэлт, тэрчлэн харилцан эрлийзжүүлгийн үр дүнг авч үзвэл, эрлийзжигч зүйлүүдийн үржилгүйн анхдагч шалтгаан нь зөвхөн тэдний бэлгийн элементийн ялгаатайд оршино гэсэн дүгнэлтэд илт хүргэж байна. Өөр өөр зүйлийн тухай гэхэд, харилцан үржилгүйд хүргэдэг бэлгийн элементийн эдгээр их бага хувьсал яагаад ийм ерийн үзэгдэл болчихоо вэ гэдгийг бид үл мэднэ. Гэвч, зүйлүүд өнө удаан хугацааны турш амьдралын бараг нэгэн маягийн нөхцөлийн нөлөөнд өртөгдөж байсантай энэ явдал нэлээд нягт холбоотой мэт.

	Ямарваа хоёр зүйлийг эрлийзжүүлэхийн бэрхшээл болон тэдгээр гибрид үр садын үржилгүй явдал нь өөр өөр шалтгаанаар нөхцөлдөх боловч ихэвчлэн нэг нөгөөдөө тохирч байгаа нь гайхмаар бус. Учир нь аль аль нь эрлийзжигч зүйлүүдийн ялгааны нийлбэрээс шалтгаална. Тэрчлэн, эхний эрлийзжүүлгийн хялбар байдал, үүнээс гарсан гибридийн үржилт чанар, нэг нь нөгөөд залгагдан ургах чадвар (энэ чадвар туйлын олон янзын нөхцөл байдлаас шалтгаалах нь илт боловч) туршлага хийж буй уул хэлбэрийн систематикийн төрөл хэлхээтэй мэдээж хязгаарт хүртэл хосолж явдаг нь гайхмаар бус. Учир нь систематикийн төрөл хэлхээ гэдэг ухагдахуунд адил төстэйн бүхий л шинжийг багтааж байна.

	Үзтэл янз зүйлийн тоонд хамаарах буюу элбэг тэгж үзэхүйц адил төстэй хэлбэрийн эхний эрлийзжүүлэг болон тэднээс гарсан эрлийзүүд хэзээ ямагт биш (олонтоо нотолж байсан шиг) боловч ихэвчлэн үржилтэй. Байгалийн байдал дахь янз зүйлийн тухай асуудлыг нотлохдоо бид хэчнээн амархан буруу чулуу хөөдгийг санаж, дан гаднах ялгааг шалгаруулсны тусламжтайгаар ихэнх янз зүйл гэрийн байдалд үүссэнийг болон өнө урт хугацааны турш амьдралын нэгэн янзын нөхцөлийн нөлөөнд өртөөгүйг санавал энэхүү бараг бүх нийтийн, бүрэн үржилт чанар мөн л гайхмаар бус билээ. Тэрчлэн өнө үргэлжилсэн гэрийн байдал нь үргүйдлийг устгахад хүргэх тул үржилгүй болох уул чанарыг төрүүлсэн байх тун ч боломжгүйг ялангуяа мартахгүй байвал зохино. Үржилт чанарын тухай асуудлаас шалтгаалахгүйгээр бусад бүх талаар, үүнд хувьсалт чанар, дахин дахин эрлийзжүүлгийн замаар бие биеийг шингээх чадал, эцэг эх хоёулын хэлбэрийн шинж тэмдгийг удамшуулан авах чадвараар гибрид болон эрлийзийн хооронд үлэмж ойрхон нийтлэг адил төс ажиглагдана. Эцсийн бүлэгт, эхний эрлийзжүүлэг болон гибридийн үржилгүйн чухам шалтгаан болон мөн уугуул байгалийн нөхцөл байдлаас хөндийрсөн амьтан, ургамал яагаад үржилгүй болчихдогийг бид мөн бага мэдэх боловч энэ бүлэгт дурдсан баримт сэлт нь зүйл бол анхандаа янз зүйл байсан гэсэн итгэцэд харшлахгүй мэт санагдана.


X БҮЛЭГ : ГЕОЛОГИЙН ШАСТИР ДУТУУ ЗАРИМДАГ БОЛОХ ТУХАЙ

	ЭДҮГЭЭ ҮЕД ЗАВСРЫН ЯНЗ ЗҮЙЛ ҮГҮЙ ТУХАЙ. СӨНӨСӨН ЗАВСРЫН янз ЗҮЙЛИЙН УГ ЧАНАРЫН ТУХАЙ. ТҮҮНИЙ ОЛОН ЦӨӨНИЙ ТУХАЙ. ГЕОЛОГИЙН ЦАГИЙН ҮРГЭЛЖЛЭХ ХУГАЦААГ ТУНАМЛЫН ЭЛЭГДЭЛ БА ХУРИМТЛАЛЫН УДААН ТҮРГЭНЭЭР ТОДОРХОЙЛОХ ТУХАЙ. ГЕОЛОГИЙН ЦАГИЙН ҮРГЭЛЖЛЭХ ХУГАЦААГ ОН ЖИЛЭЭР ТОДОРХОЙЛОХ ТУХАЙ. БИДНИЙ ПАЛЕОНТОЛОГИЙН ЦУГЛУУЛГА ХОМС БОЛОХ ТУХАЙ. ГЕОЛОГИЙН ДАВХАРГАДАСНЫ ТАСАЛДЛЫН ТУХАЙ. БОРЖИНГИЙН МУЖ УСАНД ИДЭГДЭХ ТУХАЙ. ДАВХАРГАДАС БҮРД ЗАВСРЫН ЯНЗ ЗҮЙЛ ҮГҮЙ ТУХАЙ. БҮЛЭГ ЗҮЙЛ ГЭНЭТ ГАРЧ ИРЭХ ТУХАЙ. МАЛТМАЛ БҮХИЙ БИДЭНД МЭДЭГДЭХ ХАМГИЙН ДООД ДАВХРААС БҮЛЭГ ЗҮЙЛ ГЭНЭТ ГАРЧ ИРДЭГ ТУХАЙ. ГАЗАР ДЭЭРХ ЭЛЭР БАЛРЫН АМЬДРАЛЫН ТУХАЙ.

	 

	Энэ номд хамгаалан байгаа үзлийн эсрэг зэгсэн үндэстэйгээр сөргүүлэн тавьж болох гол гол татгалзлыг зургаадугаар бүлэгт тоочсон билээ. Тэдгээрийн олонхыг ялгаж салгаж үзсэн. Эдгээр татгалзлын нэгэн болох тухайлбал, зүйлийн хэлбэр саланги, зүйлүүдийг холбогч тоо томшгүй шижим байхгүй тухай заан дурдсан зүйл илэрхий адармаатай юм. Тийм холбогч шижим оршин тогтоход их тааламжтай баймаар нөхцөл байдалтай буюу тухайлбал физик нөхцөл нь алгуурхан өөрчлөгддөг өргөн уудам, үргэлжилсэн нутаг бүхий одоо үед уг шижмүүд юун учир ер нь тохиолдохгүй байгааг заасан билээ. Зүйл нэг бүрийн амьдрал нь нэгэнт хэвшиж тогтсон бусад органик хэлбэрийн орших явдалтай уур амьсгалаас илүү их нягт холбогдолтой бөгөөд иймээс ч чухамхүү, амьдралыг залан хөтлөгч нөхцөл нь халуун хүйтэн болон чийгийн хувирахтай адилхан тийм их аажим хувьсдаггүй гэж үзүүлэхийг би хичээсэн юм. Тэрчлэн, холбогдож байгаа хэлбэрийгээ бодвол анхнаасаа цөөн тоотой байсан завсрын янз зүйл, хувьсалт төгөлдөржилт цаашид гүнзгийрэхийн хэрээр аажим аажмаар түрэгдэн гарч хөнөөгддөгийг үзүүлэхийг хичээсэн. Гэхдээ завсрын тоо томшгүй олон шижим байгальд одоо газар сайгүй тохиолдохгүй байгаагийн гол шалтгаан, шинэ янз зүйл аажмаар өөрийн анхны хэлбэрийг түрэн гаргаж, байрыг нь эзлэн авдаг байгалийн шалгарлын уг үйл явцад оршино. Гэтэл хэрэв тийм бол тэр нэгэн цагт оршиж агсан завсрын янз зүйлийн тоо үнэхээр асар их бөгөөд хөнөөн устгах үйл явц явагдсан тэр лут их далайц хэмжээтэй дүйж байх ёстой биш үү. Тийм бол геологийн давхаргадас бүр, үе бүр яагаад тийм завсрын шижмээр дүүрээгүй байдаг бил ээ? Үнэхээр ч, организмын тийм тасалдалгүй үргэлжилсэн зэгсэн хэлхээг геологи нээж өгөхгүй байгаа бөгөөд энэ бол миний онолын эсрэг гарч ирж болох хамгийн илэрхий, сүрхий татгалзал байж юу магад. Миний бодож байгаагаар энэ байдлын тайлбар нь геологийн шастир туйлын дутуу заримдаг байдагт оршино.

	Онол ёсоор тэр нэгэн цагт ямаршуухан маягийн завсрын хэлбэрүүд оршиж байх ёстой байсан билээ гэдгийг юуны урьд ямагт тодорхой ойлгох хэрэгтэй. Ямарваа хоёр зүйлийг ажиглаж үзэхэд тэр хоёрыг хооронд нь шууд холбогч завсрын хэлбэрийг санаандаа дүрслэн бий болгохоос тойрч гарах хэцүүхэн байдаг. Гэтэл энэ бол огт хуурмаг үзэл юм. Уул хоёр зүйл нэг бүр болон тэдний нийтлэг ерөнхий мөртөө үл мэдэгдэх өвгийн хоорондох завсрын хэлбэрийг бид ямагт ойлгох ёстой бөгөөд тэр өвөг бол өөрөөс нь хойших бүх хувьсмал үр садаас эрхбиш ялгаатай байх ёстой нь мэдээжээ. Үүний жирийн барим тавим жишээ энэ байна. Тогосон тагтаа, дутыш хоёул чулуун тагтаанаас гаралтай. Хэрэв аль нэгэн цагт оршиж агсан бүх завсрын янз зүйл бидэнд байдаг сан бол энэ хоёр хэлбэр тус бүрийн болон чулуун тагтааны хоорондын огт тасалдалгүй цуваа шилжилт байх боловч тогосон тагтаа, дутыш хоёрын шууд завсрын янз зүйл байхгүй. жишээлбэл сая дурдсан хоёр үүлдрийн нийтлэг шинж тэмдэг болох баахан сагсгар сүүл, жаахан түмбийсэн гүеэ хоёрыг хослон шингээсэн хэлбэр байхгүй байх сан. Түүгээр ч барахгүй, энэ хоёр үүлдэр их хувьссан тул тэдний үүсэл гарлын талаар түүхэн болон ямар нэг дам нотолгоо бидэнд байгаагүй сэн бол эдгээрийн шинж тэмдгийг C. livia чулуун тагтааны шинж тэмдэгтэй харьцуулаад уул үүлдрүүд түүнээс үүссэн үү, эсвэл өөр ямар нэг ойрхон хэлбэр жишээ нь С. oenas-аас үүссэн үү гэдгийг шийдвэрлэж чадахгүй сэн.

	Байгалийн зүйлийн тухай ч мөн ийм болой. Хэрвээ бие биеэс цэрвүү хол хоёр хэлбэрийг жишээ нь адуу, сэлэгзийг авч үзвэл, тэр нэг цагт эдгээрийн завсрын шижим оршиж агсан гэж тааварлах ямар ч үндэс байхгүй бөгөөтөл эдгээр хоёр хэлбэр тус бүрийн болон бидэнд үл мэдэгдэх, хоёулын нь ерөнхий өвгийн хооронд тийм шижим байсан гэж бодож болох юм. Тэр ерөнхий өвөг өөрийн бүх байгууламжаар сэлэгз, адуу хоёртой их төстэй байх учиртай боловч байгууламжийн зарим шинжээрээ энэ хоёр амьтнаас үлэмжхэн ялгаатай, магадгүй хоорондоо ялгагдахаас нь илүү ч ялгаатай байсан байж болно. Ийм учраас анхны хэлбэр болон түүний хувьссан үр садын байгууламжийг тодорхой харьцууллаа ч ямарваа хоёр болон түүнээс олон зүйлийн эх хэлбэрийг нэгд нэггүй танин мэдэж чадахгүй билээ. Тийнхүү харьцуулах цагт завсрын бараг бүхэл бүтэн хэлхээ шижим байж гэмээж нь гагцхүү үүнийг гүйцэтгэж болох сон биз ээ.

	Манай онолын ёсоор одоо байгаа хоёр хэлбэрийн нэг нь нөгөөгөөс, жишээ нь, адуу сэлэгзээс үүссэн байж бүрэн болно оо. Энэ тухайд тэдний хооронд шууд холбосон завсрын шижим оршсон байх ёстой. Гэвч тийм тохиолд маш өнө урт хугацааны турш уул хэлбэрийн нэг нь хувьсалгүй хоцорч үр сад нь тун их хувьссан байж таарах бөгөөд гэтэл организмуудын хооронд эцэг эх, үр хүүхдийн хооронд тэмцэлдээнтэй байдаг болохоор энэ явдал туйлын ховор үзэгдэл юм. Учир нь амьдралын шинэ, илүү төгөлдөр хэлбэр хуучин, төдий л боловсроогүй хэлбэрийг хэзээ ямагт түрэн гаргахыг эрмэлздэг.

	Байгалийн шалгарлын онол ёсоор бол эдүгээ нэг зүйлийн доторх байгалийн ба гэрийн янз зүйлийн ялгаанаас илүүгүйгээр хоорондоо ялгаатай хэлбэрүүдээр одоо байгаа зүйлүүд төрөл тус бүрийн анхдагч зүйлтэй холбоотой байсан бөгөөд эдүгээ ихэнх нь мөхсөн тэдгээр анхдагч зүйл өөрөөсөө бүр эртний хэлбэртэй бас холбоотой байсан. Ийнхүү хэдий чинээ өнө эрт болох тутам хэлбэр нь төдий чинээ холбогдон, том анги тус бүрийн ерөнхий өвөгтэй ямагт ойртон нийлэх юм. Ингэхлээр, одоо байгаа болон алга болсон бүх зүйлийн хоорондох завсрын ба шилжилтийн шижим цаглашгүй олон байх учиртай. Мэдээжээр, хэрэв энэ онол зөв бол тэр бүгд газар дэлхий дээр оршиж агсаан.

	ТУНАМЛЫН ХУРИМТЛАЛЫН ХУРДАЦ, ЭЛЭГДЛИЙН ҮРГЭЛЖЛЭЛЭЭР ЦАГИЙН ҮРГЭЛЖЛЭХ ХУГАЦААГ ТОДОРХОЙЛОХ ТУХАЙ

	Хэрэв бүх хувьсал аажим явагдсан гэвэл тэрхүү хязгааргүй олон холбогч хэлбэрийн малтмал үлдэгдэл бидэнд эс олдохыг харгалзахгүйгээр шим ертөнц ийм их хувьсахуйц хүрэлцээтэй цаг хугацаа байгаагүй гэж татгалзаж болох вий. Чухамдаа геологийг сонирхож оролдоогүй уншигчийн анхаарлыг өнгөрсөн цаг хугацааны их багын тухай ядахдаа бүдэг бадагхан ойлголттой болгох боломж олгох баримт сэлтэд татаж чадах арга надад бараг алга. Геологийн үндсийн тухай Чарлз Ляйелийн аугаа зохиолыг (үүнийг байгалийн шинжлэлд эргэлт гаргасан бүтээл гэж ирээдүйн түүхчин хүлээн зөвшөөрнө) уншаад асар үлэмж хугацаа улиран өнгөрснийг төсөөлөн ойлгохыг үл хүсэгч тийм хүн уг номыг тэр даруй хамхивал таарна. Гэтэл, геологийн үндсийг судлах юм уу, тусгай зарим давхаргадасны талаар янз янзын ажиглагчдын тусгайлсан бодролыг уншиж, давхаргадас бүрийн юм уу, давхраа бүрийн хүртэл хуралдалт, үргэлжилсэн хугацааны тухай зохиогч бүр ойр багцааны ойлголт өгөхийг эрмэлзэж буйг үзэх нь бас л их учир дутагдалтай хэрэг. Өнгөрсөн цаг хугацааны үргэлжлэлийн талаар зарим нэг ойлголт олж авахын тулд геологи үйлчлэлийн жинхэнэ үйл явцыг ажиглаж, хэр зузаан давхар эвдэгдэж газрын гадаргаас угаагдсан болон ямар их тунамал хуралдсаныг сайтар мэдэх хэрэгтэй. Ляйелийн зөв зүйтэй тэмдэглэсэнчлэн, манай тунамал давхаргадасны урт, зузаан нь хаана нэг газарт газрын өнгөн хөрсөнд тохиолдсон идмэршлийн үр дүн, хэмжүүр мөн. Чухам иймээс дурсгал нь эргэн тойронд газар сайгүй үзэгдэж байгаа улирч өнгөрсөн цаг хугацааны үргэлжлэлийн талаар бид өөрсдөө ямар нэг ойлголттой болъё гэвэл нэг нь нөгөө дээр асар зузаан овооролдон тогтсон үеүдийг өөрийн нүдээр үзэж, булингартай шаврыг доош аван одогч горхи, тэнгисийн эргийг долоон элээгч долгио давлагааг ажиглах хэрэгтэй.

	Даан их хатуу бус чулуулгаас тогтсон тэнгисийн хөвөөг даган явж, эвдрэлийн үйл явцыг ажиглах нь сургамжтай. Хаялга ихэнхдээ, өдөрт дөнгөж хоёрхон удаа хаданд түр зуур хүрэх бөгөөд мэдээж дан цэвэр ус чулуулгийг үрж үл хүчрэх учир давлагаа нь элс хайрга аваачсан үед л хадыг үрж долооно. Эцэст, хадны ёроолоор хөндийрсөн цагт том том бул хад дорогш унана. Тэгээд хаашаа ч хөдлөхгүй хэвтэж байгаад атом атомоор эвдэрч, долгионоор өнхөрч явах болтлоо жижгэрч, улмаар хайрга, элс, шавар болж үтэр түргэн бутарна. Гэхдээ, хаялга дэлсэлтийн эвдлэх ажил хэчнээн аажим бөгөөд уул бул хаднууд давалгаанд өнхрөх нь хэчнээн ховор болохыг заан үзүүлэх, эргэн тойрон далайн организмаар өвч бүрхсэн бөөрөнхий бул чулуу хадан хясааны ёроол дагуу тун олон үзэгдэнэ. Тэр ч байтугай, эвдрэлд автагдагч хадат эрэг хясааны ирмэгийг даган хэдэн миль явж ажиглах юм бол зөвхөн хэсэг хэсэг богино газарт юм уу ямар нэг түрж тогтсон овгорын хавь тойронд эргийн хадны эвдрэлийн үйл явцыг одоо ч ажиглаж болохыг итгэх болно. Бусад газар дахь гадаргын байдал ба ургамлын шинж төлөвийг үзвэл хадны ёроолыг ус хөндийлж эхэлснээс хойш олон он жил өнгөрчээ гэж дүгнэж болно.

	Харин, хуурай газрын гадарга, агаарын үйлчдийн нөлөөгөөр эвдрэх явдал, далай тэнгисийн эрэг давлагааны хүчээр эвдрэхээс ч илүү чухал үйл явц гэж үзэгдэх ёстойг Рэмсей, Жюкс, Гейки, Кролль болон бусад олон шилдэг ажиглагчдын шинжилгээний ачаар саявтар бид мэдэцгээв. Хуурай газрын бүх гадарга, агаар мандлын болон дотор нь нүүрсний хүчил ууссан борооны усны химийн үйлчлэлд идэгдэн, хүйтэн оронд бол жаврын үйлчлэлд өртөнө. Уг үйлчлэлд идэгдсэн бодис хүчтэй бороонд багахан налуугаар хүртэл газрын уруу буун, ялангуяа хуурай нутагт бол ерийн тааж боддогоос их хэмжээгээр салхинд хийснэ. Цааш нь түүнийг гол горхи аван одож, хэрвээ тэр нь түргэн урсгалтай бол голдирлоо гүнзгийлж, хагархай хэлтэрхийнүүдийг хавиралдуулна. Бороотой өдөр бяцхан далан гүвээ бүхий газарт хүртэл хажуу хэвгий болгоноор довтлогч булингартай горхинд агаар мандлын эвдлэх үйлдлийн үр бүтээвэр үзэгдэнэ. Вельд мужийн эгнэсэн лут том байцууд мөн англи нутгийг хөндлөн огтолсон урьд өмнө нь эртний тэнгисийн хөвөө гэж санаж агсан байц далангууд харин тийм биш юм. Учир нь манай нутгийн далайн эргийн хад хааяагүй, нэг нь нөгөөгөөс ондоо олон янзын давхаргадаснаас тогтсон атал дээрх далан бүр мөнөөх л нэгэн ижил давхаргадаснаас бүтсэнийг Рэмсей, Уйтекер хоёр батлан үзүүлсэн нь үлэмж гайхамшигтай ажиглалт мөн. Үүнийг бид эргэцүүлж үзэхдээ дурдсан байц хаднуудыг бий болгосон чулуулаг нь хажуу дахь гадаргаа бодвол агаар мандлын эвдлэх үйлдэлд сайн тэсэж байсны ачаар голдуу тэдгээр байц үүсжээ гэж зөвшөөрвөл зохино. Үүний үрээр газрын гадарга бага багаар доошлон суухдаа ихээхэн хатуу чулуулгаас бүтсэн овгор далан үлдээжээ. Энэ сүүлчийн үзэгдлийг цаг хугацааны талаар бидний ойлголтод дүйлгэж үзвэл хүчээр тун ялимгүй мэт санагдах бөгөөд ийм аажим үйлчлэлтэй агаар мандлын нөлөө ийм том үр дүн үзүүлсэн тухай мөн байдлаас төрөх итгэлээс өөр ямар ч юм улирч өнгөрсөн цагийн нөр уртын талаар бидний ухамсарт илүү гүнзгий сэтгэгдэл үлдээхгүй ээ.

	Агаар мандлын үйлдэл болон давлагааны дэлсэлтээр хуурай газар хэр удаан эвдэрдэг тухай ойлголтыг тийнхүү олж аваад улирсан цаг хугацааны урт богиныг цэгнэхийн тулд нэгтэйгээр олон олон уудам нутгийн гадаргаас арчигдсан тэдгээр чулуулгийн талаар, нөгөөтээгүүр газрын тунамал давхаргадасны зузааны талаар эргэцүүлэн бодож үзэх нь сургаалтай болой. Давлагааны үйлдэлд эрэг нь идэгдэж, тал талаасаа нэг юм уу, хоёр мянган фут өндөр эгц хадан хясаа болж тасарсан галт уулст арлын барааг хараад би тун сүрхий гайхсанаа санаж байна. Урьдын шингэн байдлаасаа болж налуу хажуугаар урсан тогтсон бялхмаг нь тэр нэгэн цагт хатуу чулуун давхарга задгай далайд хэчнээн лав орж байсныг бэлхнээ заан үзүүлж байгаа нь улам ч гайхам ажээ. Нэг талдаа үе нь дээш өргөгдөж, нөгөө талдаа мянга мянган фут дорогш суусан шилжээс - том ангалууд мөн өнөөх түүхийг улам ч ойлгомжтой хэлээр өгүүлж байна. Учир нь газрын өнгөн гадарга хагарч эсвэл гэнэт буюу эсвэл эдүгээ олонх геологичдын бодож байгаачлан хэд дахин эх татаж аажим алгуураар үе шилжилт явагдсанаас хойш, одоо уг мундаг шилжилтийн ямар ч ул мөр гаднаас нь харагдахгүй болтол газрын гадарга тэгширчээ. Жишээ нь, Пенниний шилжээс 30 миль илүү урт, үүний туршид үеийн босоо шилжилт 600-аас 3000 футийн хооронд байна. Энглес дэх 2300 фут үе шилжилттэй шилжээсийг проф. Рэмсей тодорхойлон бичсэн бөгөөд 12000 фут мерионетширийн шилжээс байгааг бүрнээ итгэснээ тэр надад мэдээлсэн билээ. Тэгэвч, ангалын хоёр талын чулуулгийн зузаан, хожим нь нэгэн түвшинд илүүрдэгдсэн учир тийм их том шилжилт хөдөлгөөн болсныг үзүүлэхүйц юу ч, дурдсан газрын гадарга дээр байхгүй болно оо.

	Нөгөөтээгүүр, дэлхийн бүх хэсэгт тунамал чулуулаг нь гайхалтай их зузаан билээ. Зузаан нь 10 000 фут хэсэг их хөрзөн чулуу Кордильерийн нуруунд байхыг би үзсэн. Хэдийгээр хөрзөн чулуу бусад жижиг мөхлөгт тунамлыг бодвол түргэн бүрэлдсэн нь лавтайяа боловч тус бүр цаг үеийн ор мөрийг хадгалсан, мөлийж элэгдэн бөөрөнхий болсон хайрганаас тогтсон болохоор тэр их чулуу хэчнээн аажим удаан овооролдон бөөгнөснийг барим тавим гэрчилж чадах билээ. Их Британийн янз бүрийн хэсэгт ихэвчлэн шууд хэмжилтээр тодорхойлсон, дараалсан давхаргадасны дээд зэргийн зузаан ямар болохыг проф. Рэмсей надад мэдээлэв. Уул хэмжилтийн үр дүн энэ байна.

	 

	«Эртний төрмөлийн үе (цацагдаж гарсан чулуулгийг үл оролцуулан) : 57154 фут

	Хоёрдогч үе . . . . . . . 13190 фут

	Гуравдагч үе 2240 фут 

	бүгд нийлээд 72 584 фут 

	 

	буюу ойролцоогоор арван гурав, дөрөвний гурван англи миль (23,6 км) болж байна. Англи нутагт нимгэн үе байдлаар цогцолсон зарим давхаргадас, эх газарт мянга мянган фут зузаан байдаг. Түүгээр ч барахгүй, олонх геологичдын санал ёсоор дараалсан давхаргадас бүрийн хооронд үргэлжилсэн лут завсар байх тул англи нутгийн тунамал давхаргажилтын асар их зузаан нь тэдгээрийн хуримталсан нийт цаг хугацааны талаар тойм төдий ойлголт өгөх юм. Энэ бүхнийг эргэцүүлэн бодох нь өнө мөнхийн талаар өөртөө тов тод төсөөлөлтэй болох гэж дэмий оролдохын адил сэтгэгдлийг ой тойнд үлдээнэ.

	Тэгэвч уул сэтгэгдэл төдий үнэн биш юм. «Геологийн галавын үргэлжлэлийг маш удаан мэтээр хэтрүүлэн ойлгосон үедээ» бус, түүнийг он жилээр хэмжээлсэн үедээ бид алдаа хийдэг гэж ноён Кролль, нэгэн сонирхолтой өгүүлэлдээ тэмдэглэн анхааруулжээ. Геологич хүн, адармаатай, өргөн их үзэгдэлд анхаарлаа тогтоож, дараа нь, хэд хэдэн сая жилийг тэмдэглэсэн тоог харахад, уул хоёр явдал тэс өөр өөр сэтгэгдэл төрүүлж, тэр тоо бай анх харахад дэндүү чамлалтай санагдана. Хэд хэдэн гол мөрнөөр урсан одох тодорхой хэмжээний тунамлыг тунамал нь тэдгээр голд ордог дэвсгэр талбайтай уялдуулан тооцож үзээд, бүх талбайн дундаж түвшнээс 1000 фут зузаан хатуу чулуулаг үе аажим сийрэгжиж ховхроход зургаан сая жил хэрэгтэй гэж ноён Кролль баталжээ. Энэ дүгнэлт гайхал төрүүлэм бөгөөд зарим талаар эргэцүүлэн бодвол энэ тоог хэт өсгөсөн юм биш байгаа даа гэмээр боловч хоёр юм уу дөрөв дахин багасгалаа ч дүн нь мөн гайхмаар үлдэнэ. Дашрамд, сая гэдэг чухамдаа юу болохыг биднээс цөөхөн хүн мэддэг байна. Үүнийг ноён Кролль дараах байдлаар дүрслэн үзүүлэв. 83 фут, 4 дюйм (25,7 м) урт нарийхан цаас авагтун. Түүнийг том танхимын туурга дагуулан сунгаж уул туузын өрөөсөн үзүүрээс дюмийг арав хуваасны нэг хэртэй (0,4 мм) хайчлагтун. Энэхүү дюймийг арав хуваасны нэг нь зуун жил, бүх тууз сая жил болой. Гэхдээ, дээр дурдсан хэмжээний танхимд тийм туйлын жижиг хэмжээгээр дүрсэлсэн уг зуун жил, энэхүү зохиолд дурдан байгаатай холбогдуулахад юу багтааж байгааг сайтар мэдрэх хэрэгтэй. Шинэ үүлдэрт дурлагч зарим гарамгай хүмүүс, ихэнх доод амьтдыг бодвол үлэмж алгуур төллөдөг зарим дээд амьтдыг насныхаа туршид их хэмжээтэй өөрчилж шинэ дэд үүлдэр гэж нэрлэмээр амьтан бий болгодог байна. Зарим цөөнх нь алив нэг үүлдэр боловсруулахаар зохих чармайлт гаргаж ажиллаад хагас зуун жилээс илүү хугацаа зарсан байх тул зуун жил нь шинэ үүлдэрт дурлагч хоёр тийм хүний дараалсан ажлын илрэл болно. Гэрийн амьтад аргачилсан шалгарлаар хувьсдагтай адилхан зүйл тийм хурднаар байгалийн байдалд хувьсаж чадна гэж үзэж үл болно. Ямар ч байлаа энэ үйл явцыг санамсаргүй шалгарлын үйлчлэл буюу үүлдрийг өөрчлөх зорил бодолгүйгээр хамгийн ашигтай, хамгийн гоо сайхан амьтныг хадгалан үлдээх явдалтай адилтгавал ойр болно. Тийм санамсаргүй шалгарлын замаар зарим үүлдэр хоёр буюу гурван зуун жил дотор мэдэгдэхүйц өөрчлөгджээ.

	Зүйл бол их аажим хувьсдаг бололтой бөгөөд нэгэн орны хэмжээнд зөвхөн цөөн хэд л нэгэн зэрэг хувьсана. Уул орны бүх оршин амьдрагчид, нэг нь нөгөөдөө нэгэнт тун сайтар зохилдсон болохоор гагцхүү өнө удаан завсарлагатайгаар ямар нэгэн физик өөрчлөлтийн нөлөөгөөр юм уу тус оронд шинэ хэлбэр шилжин нүүж ирсний улмаас байгалийн эдийн засагт шинэ байр гарах тул, үүнээс болж тийм аажим байна. Тэр ч байтугай хувиран өөрчлөгдсөн нөхцөлд зарим оршин амьдрагчид, шинэ шинэ газарт улам ч илүү зохилдож болохуйц ач тустай зөв чиглэлээр хувьсал буюу хувьслын хэлбийлт тэр даруй үүсэхгүй байж болно. Харамсалтай нь, зүйл хувьсаж чадахад ямар цаг хугацаа хэрэгтэйг жилийн тоогоор тодорхойлох хэрэгсэл алга. Гэхдээ цаг хугацааны тухай асуудалд сүүлд дахин эргэж орох болно.

	БИДНИЙ ПАЛЕОНТОЛОГИЙН ЦУГЛУУЛГА ХОМС БОЛОХ ТУХАЙ

	Одоо манай хамгийн баян геологийн музейд хандаад үзье. Ямар хөөрхийлөлтэй ядуу юм байна вэ! Бидний цуглуулга бүрэн бишийг бүгд зөвшөөрнө. Маш олон малтмал зүйлийг цорын ганц бөгөөд бас заримдаа бүрэн бус ширхгээр юм уу эсвэл багахан хэмжээний газраас цуглуулсан цөөн хэдэн ширхгийг баримтлан тогтоож нэрлэсэн юм гэж гайхалтай сүрхий палеонтологич Эдуард Форбсын анхааруулан тэмдэглэснийг хэзээ ч мартаж үл болно. Газрын гадаргын тун багахан хэсэг геологийн талаар шинжлэгдсэн бөгөөд нэг ч нутаг хангалттай бүрэн шинжлэгдээгүйг жил бүр Европт хийж буй чухал чухал нээлт нотолж байна. Нэн улцгар зөөлөн биет хадгалагдаж огтхон ч үл чадна. Хэрэв дун болон яс тэнгисийн ёроолын тунамал хуралдахгүй газарт үлдэх юм бол үйрч алга болно. Малтмал үлдэгдлүүд булагдаж хадгалагдахуйц тийм их түргэнээр тэнгисийн бараг бүх оёорт тунамал хуралдах мэтээр бодвол их эндүүрэл болох вий. Уудам далайн ус нилдээ тод хөх өнгөтэй байдаг нь цэвэр болохыг гэрчилнэ. Геологийн нэг давхаргадас, хооронд нь асар урт хугацаа өнгөрсний дараа бүр хожмын өөр давхаргадсаар зохих ёсоор хучигдсан байхад доорх үе нь тэр завсарт эвдрэл үзээгүйг заан үзүүлэх олон тохиолдол байдаг билээ. Далайн оёор өнө удаан хугацаагаар үл өөрчлөгдөх байдалтай байх нь цөөнгүй байдаг явдлаар үүнийг тайлбарлаж болох биз ээ. Тэнгисийн түвшин дороос үе төвийгөөд ирэхлээр нүүрсхүчил шингээсэн борооны ус нэвтрэн орсноос элс хайрга дээр унасан үлдэгдэл голдуу уусдаг билээ. Татлага, хаялгын түвшний хооронд тэнгисийн хөвөөгөөр оршин байрласан үй олон амьтнаас зарим нь хааяа хадгалагддаг бололтой. Жишээлбэл, Chthamalinae (сахал хөлт суумгай хавчийн дэд овог)-ийн олон зүйл газар сайгүй, тоо томшгүй олноороо эргийн хадыг бүрхсэн байдаг. Газар дундын тэнгисийн их гүнд амьдрагч зүйлээс бусад тэр бүгд яг л эргийн амьтад бөгөөд тэр нэг зүйл Сицилээс малтмал байдлаар олдсон юм. Гэтэл хэдийгээр Chthamalus төрөл, шохойн галавт амьдарч байсан нь илэрхий боловч одоо болтол ондоо ямар ч зүйл гуравдагч системийн хурдаснаас олдоогүй юм. Эцэст, хуралдахдаа үлэмж нөр хугацаа шаарддаг их зузаан олон тунамалд шим үлдэгдэл ор тас байхгүй бөгөөд энэ үзэгдлийн шалтгаан үл ойлгогдсон хэвээр байна. Үүний хамгийн гайхалтай нэг жишээ бол Венаас Швейцар хүртэл наад зах нь 300 миль урт үргэлжилсэн хэдэн мянга, зарим газар зургаан мянган фут хүртэл зузаан занар, элс хоёроос тогтсон флиш гэдэг давхаргадас юм. Нэгд нэггүй хичээнгүйлэн эрсэн боловч энэ давхаргадаснаас цөөн хэдэн ургамлын үлдцээс өөр ямар ч малтмал олоогүй болой. Эртний болон дундад төрмөлийн галавын турш эх газарт амьдарч агсан организмуудын тухайд гэвэл, тэдний талаар бидний баримт сэлт туйлын хэсэг бусаг тул ярих юм юу ч үгүй ээ. Умард Америкийн чулуун нүүрсний үеэс Ляйель, Доусон нарын нээсэн нэг зүйлийг эс тооцвол эдгээр асар том галавын аль нэгэнд хамаарагдах гадаргын лавай саяхан болтол нэг ч олдоогүйг хэлэхэд хангалттай. Харин одоо гадаргын лавайг лейасаас5 олоод байна. Сүүн тэжээлтний үлдэгдлийн тухайд бол Ляйелийн гарын авлагад орсон түүхэн хүснэгтийг нэг харахад тийм үлдэгдэл юутай ховор, алдаг оног хадгалагддагийг нэгд нэггүй дурдсан бүхэл бүхэл хуудаснаас илүү нотолж өгнө. Агуй хонгилоос, мөн нуурын хурдаснаас гуравдагч галавын сүүн тэжээлтний яс хэчнээн их олдсон болон дундад төрмөлийн тогтцод ч, эрт төрмөлийн тогтоц дотор ч нэг ч агуй, нэг ч нуурын хурдас мэдэгдээгүйг санавал тэдгээр үлдэгдэл ховор байдаг нь гайхалтай хэрэг.

	Гэхдээ геологийн шастир дутуу заримдаг байдаг нь бүх дээр дурдсанаас илүү чухал, өөр шалтгаанаас их шалтгаална. Тухайлбал, янз янзын давхаргадас нэг нь нөгөөгөөс их их хугацааны заагтай байдгаас шалтгаална. Э. Форбсын адилаар зүйл хувьсах явдалд огтхон итгэхгүй байгаа олон геологичид болон палеонтологичид энэ саналыг халуун дэмжсэн билээ. Геологийн зохиолуудад хүснэгт маягаар байрласан нэг хэсэг давхаргадсыг харах буюу тэдгээрийг байгальд ажиглан хайх үед нэг нь нөгөөгийн араас тасалдалгүй дараалж байна гэдэг бодлоос салахад хэцүү юм. Гэтэл, жишээ нь, Оросын тухай Мурчисоны бичсэн алдарт зохиолоос уг оронд нэг нь нөгөө дээрээ давхарласан давхаргадасны хооронд ямар алгасалт байдгийг бид мэднэ. Умард Америк болон бусад олон орны хувьд мөн ийм болох нь мэдэгдлээ. Нэн туршлагатай геологич хамаг анхаарлаа зөвхөн энэ том том нутагт төвлөрүүллээ ч түүний өөрийн нь оронд дурсгал үлдээгээгүй олон галав, амьдралын шинэ шинэ, өвөрмөц хэлбэр хадгалсан зузаан зузаан тунамлыг бусад газарт хуримтлуулсныг хэзээ ч тааварлахгүй сэн билээ. Дараалсан давхаргадасны хооронд улирч өнгөрсөн цаг хугацааны талаар орон тус бүрд ямар нэг ойлголт бүрдүүлж болохгүй шахам аваас үүнээс үндэслэж уг асуудлыг хаана ч тодорхойлж болшгүй гэж дүгнэж болно. Дараалан ээлжлэх давхаргадасны эрдсийн бүрэлдэхүүн байн байн, ихээхэн өөрчлөлттэй байдаг нь ер, тунамлын материалыг залгуулагч эргэн тойрон орны газар зүй ихээхэн өөрчлөлттэйг заах бөгөөд давхаргадас бүрийн хооронд ихээхэн хугацаа өнгөрсөн гэсэн саналыг баталж буй хэрэг.

	Орон бүрийн геологийн давхаргадас яагаад голдуу алдаг оног буюу өөрөөр хэлбэл, нэг нь нөгөөг тасалдалгүй дараалсан бус байдгийг ойлгох хэцүү биш санагдана. Эдүгээгийн галавын турш хэдэн зуун фут өргөгдсөн Өмнөд Америкийн эргийн дагуу олон зуун миль газар явж үзэхэд, геологийн богино галавын зуур ч атугай юмхан үлдээхүйц бузгай хэмжээтэй ямар нэгэн шинэ хурдас байхгүй байсан баримтаас илүүгээр миний гайхаш төрүүлэх ондоо юм байгаагүй. Далайн өвөрмөц амьтад оршдог бүх баруун эрэг дагуу явахад нэг нь нөгөөгөөр солигдон буй эндхийн янз бүрийн өвөрмөц амьтдаас алс хойч үед ямар ч дурсгал үлдэмгүйгээр гуравдагч үе тун сул хөгжсөн байлаа. Эргийн хад чулуу хурдан эвдэрч нурдаг болон булингартай урсгал ус далайд цутгадгийг үзвэл үеийн үед үйсэн тунамлын хэмжээ тун их баймаар бөгөөтөл Өмнөд Америкийн өргөгдсөн баруун эргийн дагуу шинэ буюу гуравдагч галавын үлдэгдэлтэй томоохон давхаргадас хаанаас ч олдохгүй байгааг бяцхан эргэцүүлэн бодож гэмээ нь учир олдоно. Энэ бол уул орон аажимхнаар дээш болсны дараагаар эргийн болон хөвөө ирмэгийн (сублитораль) зурвасын тунамал, эргийн дэлсэлтийн эвдлэх үйлчлэлд хэр хурдан орж байнга идмиршсэнээр тайлбарлагдах нь зайлшгүй.

	Үүнээс үндэслэн гагцхүү онцгой зузаан, нягт, лут том тунамал л анхны өргөлтийн үе болон тэнгисийн түвшний дараа дараагийн өөрчлөлтийн үед дэлсэлтийн зогсолтгүй үйлчлэлд болон тэрчлэн агаар мандлын эвдлэх үйлдэлд тэсэж чадна гэж дүгнэж болмоор санагдана. Тунамлын тийм өргөн зузаан хуримтлал хоёр янзаар үүсэж болох юм. Үүнд, тэнгисийн гүн эргүүлэгт үүсэж болох бөгөөд үүний хувьд тэнгисийн ёроолд гүехэн тэнгисийнхтэй адил амьдралын янз янзын хэлбэр элбэг баян нутагшиж чадахгүй бөгөөд дээш гарч ирсэн бөөн тунамал нь түүний хуралдах үед, тэнгисийн ойр дөт хэсэгт нутагшин агсан организмын талаар хагас дутуу ойлголт өгнө. Эсвэл, урт зузаанаараа ямар ч бай тунамал, тэнгисийн алгуурхан доошлох ёроолд тунаж хуралдах болно. Энэ сүүлчийн тохиолд, ёроол доошлох болон тунамал хуралдах явдал хоорондоо бараг тэнцэж байх үед тэнгис гүехэн байж, үй олон, янз бүрийн хэлбэртэнд таатай нөхцөлтэй байж таарах, тэгснээр эрмэл амьтдаар баян бөгөөд далайн түвшнээс дээш өргөгдөн гарч ирэх цагт тохиолдох нөгөөх эвдлэгч нөлөөнд тэсэж үлдэхүйц хангалттай зузаан давхаргадас хуралдаж болно.

	Голдуу эрмэл амьтнаар баялаг давхар бүхий, бараг бүх эртний давхаргадас, тийнхүү ёроолын доош суултаас үүссэн гэж би итгэж байна. 1845 онд, энэ талаар миний үзлийг нийтэд толилуулсан цагаас хойш би геологийн амжилтыг зогсолтгүй ажиглан ширтсээр бөгөөд зохиогчид аль нэгэн том давхаргадасны тухай өгүүлэхдээ тэнгисийн ёроол доош сууснаас бүрэлдсэн гэдэг дүгнэлтийг дараа дараагаар хийсээр буйг гайхан ажигласаар билээ. Өмнөд Америкийн баруун эргийн зөвхөн ганц гуравдагч галавын эртний давхаргадас, нэн зузаан тул эдүгээ хүртэл тохиолдсон эвдлэх үйлчлэлд тэссээр буйг үүн дээр нэмж хэлж чадах бөгөөд уг давхаргадас доош суултын үед хуримталсан тул үлэмж зузаан юм. Гэхдээ ямар нэг алс ирээдүйн геологийн галав хүртэл хадгалагдаж үлдэхгүй биз ээ. Дэлхийн бөмбөрцгийн муж бүр газрын гадаргын үй олон аажим хэлбэлзлийг дайрч өнгөрснийг геологийн бүх гэрч баримт тод үзүүлэх бөгөөд эдгээр хэлбэлзэл ихээхэн зайг хамарсан бололтой. Иймээс тэнгисийн гүн нь үл ялих хэвээр байж үлдэгдлүүд үйрч эвдрэхээсээ өмнө булагдан хадгалагдаж амжихуйц хэмжээний тунамал овоордог зөвхөн ийм газар өргөн том мужид эрмэл амьтдаар баян бөгөөд дараа нь тохиолдох эвдрэлд тэсэж үлдэхүйц зузаан, том давхаргадас доош суултын үед тогтож чадсан хэрэг. Нөгөөтээгүүр, далай тэнгисийн ёроол хөдөлгөөнгүй байгаа цагт, амьдралд хамгийн ивээлтэй, гүехэн ус бүхий газарт тунамлын зузаан давхар хуримталж үл чадна. Дээш өргөгдөхийн хоорондох үед энэ нь бүр ч боломж муутай буюу чухам хэлэхэд тэр цагт тогтож хуримталсан үеүд дээш өргөгдөж, далайн дэлсэлгээний үйлчлэлийн цагаригт хамрагдах тусмаа ихэвчлэн эвдрэлд өртөх ёстой болой.

	Энэ тэмдэглэмж ихэвчлэн эргийн болон хөвөө ирмэгийн тунамалд холбогдоно. Жишээлбэл, Малайн олтиргийн ихэнх хэсэгт багтаж оршдог гүнээрээ 30 буюу 40-өөс 60 хүртэл фатомын6 хооронд байдаг уудам боловч гүехэн тэнгисийн хувьд гэвэл дээш өргөгдөх үед тэнд уудам их үргэлжилсэн давхаргадас үүсэж болох ба тэр нь аажим дээш өргөгдөх үедээ хэтэрхий их элэгдлийг үл үзнэ. Гэхдээ, ёроолын өгсөх хөдөлгөөний эрхээр түүний зузаан нь хурдас овооролт явагдсан гүнээсээ бага байх учир тийм давхаргадасны зузаан асар их байж үл чадна. Тэрчлэн тунамал нь төдий их нягтрахгүй бөгөөд дээрээс давхарласан давхаргадсаар битүүлэгдэхгүй газар, агаар мандлын эвдлэх үйлдэлд болон тэнгисийн түвшин удаа дараа хэлбэлзэх цагт далайн дэлсэлгээнд арчигдах болзол ихтэй. Харин мужийн зарим хэсэг дээш өргөгдөж, элэгдэлд өртөгдөхөөсөө өмнө дахин доошлох аваас дээш өргөгдөх үед үүссэн тунамлын давхраа нь зузаан бус боловч, дараа нь шинэ шинэ хурдсаар хучигдаж болох бөгөөд тийнхүү өнө удаан хадгалагдана гэсэн саналыг ноён Гопкинс хэлсэн.

	Тэрчлэн үлэмж өргөн энтэй тунамлын үе нь бүрмөсөн эвдрэх явдал тун ховор гэсэн саналыг ноён Гопкинс илэрхийлжээ. Гэвч, манай эдүгээгийн хувирмал занар, плутон чулуулаг тэр нэг цагт газрын анхдагч цөмийг бий болгосон гэж үздэг цөөн хэсгээс бусад бүх геологичид, уг чулуулгийн гадаргыг тэр нэг цагт хучиж байсан асар зузаан давхраа хуурсан гэдэгтэй санал нийлнэ. Учир гэвэл, энэ мэт чулуулаг хучигдахгүй ил байгаад хатуурч талсажсан гэж үзэж болохгүй биз. Ингэхдээ хэрэв хувиршил далайн их гүнд явагдсан бол уул чулуулгуудын урьдын хамгаалах хучлага төдий их зузаан болохгүй. Гнейс, гялтгануурт занар, боржин, асмалжин гэх мэт нь урьд зайлбаргүй бүрхүүлтэй байсан гэж үзсэн мөртөө тэдгээрийг хучиж байсан бүх давхраа оргүй устгагдсан гэдэг саналыг хэрэгсэхгүйгээр эдүгээ дэлхийн янз бүрийн хэсгийн уудам их газарт уул чулуулгууд цулгуй болсныг бид хэрхэн тайлбарлах бил ээ? Тийм өргөн уудам мужууд үнэхээр байдагт эргэлзэж үл болно. Гумбольдтийн тодорхойлон бичсэнээр Паримын боржин муж Швейцараас арван ес дахин их аж. Буэгийн зураг дээр Амазонк мөрнөөс өмнө тийш Испани, Франц, Италийг бүхэлд нь болон Герман, Их Британийн хагасыг нийлүүлсэнтэй тэнцэх, уул хэвшлийн чулуулгаас бүтсэн том мужийг үзүүлсэн байна. Уул мужийг хараахан баймгай шинжлээгүй байсан боловч жуулчлагчдын гэрчилснээр тэнд боржин чулуулаг онцгой өргөн дэлгэрчээ, Рио-Жанейроос эхэлж, шулуун чигээр тус орны гүнд газар зүйн 260 миль үргэлжлүүлэн уул чулуулгуудын тодорхой зүсэлтийг Фон-эшвег хийжээ. Би өөрөө нөгөө чиглэлд 150 миль аялан явсан бөгөөд боржин чулуулгаас ондоо юу ч үзээгүй болно. Рио-Жанейроос Ла-платын ам хүртэл газар зүйн 1100 миль урт, бүх эргийн дагуугаас цуглуулсан үй олон дээж чулуулгийг шинжлэн үзэхэд бүгд энэ ангийн чулуулагт хамарч байв. Тус орны дотор, Ла-платын бүхэл умард эргийн дагуу гуравдагч галавын шинэ чулуулгаас гадна зөвхөн боржин цувралын анх эхний хучлагын үлдэгдэл байж болох бяцхан хувирсан чулуулгийн хэсэгхэн газар ажиглаж билээ. Сайтар мэдэгдэх нутаг, тухайлбал, Нэгдсэн Муж улс, Канадыг түшиглэж, проф. Рожерсийн зохиосон сайхан зургийг ашиглан, талбайнуудыг зургаас хайчлан авч тооцоог гаргаад бас цаасыг жигнэн үзвэл, хувирсан чулуулаг (заримдаг хувирсныг үл оролцуулан) боржин хоёр нь эртний төрмөлийн бүх шинэвтэр давхаргадасны нийлснээс 19:12,5-ын харьцаагаар илүү байв. Чулуулгийн дээр нийц муутай оршиж байгаа бөгөөд дээрээс нь хучиж талсжуулсан өмнөх үеийн бүрхүүлийн хэсэг байж чадахгүй, тунамал үеийн бүх зузааныг арилгах юм бол олон орон дахь хувирсан болон боржин чулуулаг одоо санагдаж байгаагаас ч өргөн тархсан байх сан билээ. Иймээс дэлхийн зарим хэсэгт бүхэл бүтэн давхаргадас бүрмөсөн эвдрээд, ямар ч ор мөр хоцроогүй байж бүрнээ болох хэрэг.

	Энд өөр нэг юм анхаармаар билээ. Дээш өргөгдөх үесийн явцад хуурай муж болон түүнтэй залгаа гүехэн устай муж нэмэгдэх бөгөөд ингэхэд байн байн шинэ өртөө үүсэж болох билээ. Урьд тайлбарласанчлан энэ бүхэн шинэ шинэ янз зүйл, зүйл үүсэх явдлыг ивээн тэтгэнэ. Гэтэл чухам эдгээр үе геологийн шастирт онгорхой үлдсэн байдаг. Нөгөөтээгүүр доош суух үед оршин амьдрагчидтай талбай болон оршин амьдрагчдын тоо цөөрөх учиртай (олтирог болон хуваагдаж эхэлж байгаа эх газрын эрэгт оршдог хэлбэрээс бусад нь). Ингэхлээр, эдгээр үед эрчимтэй мөхөл явагдах учиртай. Зөвхөн цөөн хэдэн янз зүйл, зүйл дахин үүсэж болно. Чухамхүү доош суух энэ үест л эрмэлээр хамгийн баян тунамал хуралджээ.

	ДАВХАРГАДАС БҮРД ҮЙ ОЛОН ЗАВСРЫН ЯНЗ ЗҮЙЛ БАЙХГҮЙ ТУХАЙ

	Энэ бүх бодворийг тулгуурлаж геологийн шастирыг бүхэлд нь үзвэл туйлын дутуу заримдаг болохыг эргэлзэх зүйл үгүй ээ. Тэгэхдээ хэрэв давхаргадас бүрийг тус тусад нь анхаарвал, түүний эхэн болоод эцэст амьдарч агсан төрлийн холбоотой зүйлийн хооронд гарцаагүй завсрын янз зүйл эндээс яагаад олдохгүй байна вэ гэдгийг ойлгоход бүр ч хэцүү болой. Мөнөөх нэг зүйл уг нэгэн давхаргадасны дээд, доод хэсэгт янз зүйл болж байгаа жишээ зөндөө билээ. Толгой хөлтөнд холбогдох үлэмж олон жишээг Траутшольд дурдсан. Швейцарын цэнгэг устай нэгэн давхаргадсанд дараалсан үед Planorois multiformis арван хэлбэр аажим хувьсаж буй тун сонин тохиолдлыг Гильгендорф тэмдэглэн бичжээ. Давхаргадас бүр, хуралдан тогтохдоо үй түмэн жил шаардсан нь маргаангүй хэдий боловч яагаад тус бүрдээ өөрийн эхэн, эцэст амьдарч агсан зүйлийг хооронд нь холбох тасралтгүй цувраа холбогч шижмийг агуулаагүй байдаг билээ гэдгийг тайлбарлах зөндөө шалтгаан дурдаж болно. Гэвч би, дараах бодворийн харьцангуй учир холбогдлыг зохих ёсоор нь үнэлж чадахгүй байна.

	Хэдийгээр давхаргадас бүр, үлэмж олон жилийг зааж болох боловч нэг зүйл нөгөө зүйл болж хувьсахад шаардагдах цаг хугацаатай жишихэд давхаргадас тус тусдаа ахархан биз ээ. Саналыг нь бүрэн хүндэтгэвэл зохих хоёр палеонтологич, тухайлбал Бронн, Вудворд нар давхаргадас бүрийн дундаж нас зүйлийн хэлбэрийн оршин тогтнох дундаж наснаас хоёр буюу гурав дахин илүү гэсэн дүгнэлтэд хүрснийг би мэднэ. Гэвч үүний хувьд ямар нэгэн найдвартай дүгнэлтэд хүрэхэд давагдашгүй бэрхшээл байна гэж санагдана. Тухайн давхаргадасны хурдсанд ямар нэг зүйл анх тохиолдохоос үндэслэж уг зүйл үүнээс өмнө өөр газар оршиж байгаагүй гэсэн дүгнэлт хийх нь туйлын зүрхтэй хэрэг. Тэрчлэн давхаргадасны эцсийн үе хуралдахаас эрт уг зүйл алга болсныг анзаарангуут чухамхүү тэр үед л сөнөж гэж тааварлах нь тун гоомой болох сон. Бүх дэлхийн газрын гадаргатай жишихэд европын дэвсгэр юутай бага болохыг бид умартаж байна. Гэтэл европын хязгаарт ч уг нэгэн давхаргадасны янз янзын ташингыг өөр хооронд нь яв цав бүрэн харьцуулаагүй байна.

	Далайн амьтдын талаар бол уур амьсгалын болон бусад өөрчлөлтөөс үүдсэн өргөн хэмжээний шилжин нүүдэллэлт болж байсан гэж зоригтой таамаглаж болно. Ямар нэг давхаргадаснаас нэг зүйл анх гарч ирэхийг үзээд энэ үедээ л дөнгөж анх энэ мужид шилжин ирсэн бололтой гэж үзэж болно. Жишээ нь, зөндөө олон зүйл. Европын уул үеийг бодвол умард Америкийн эртний төрмөлийн үеүдэд арай эрт бий болсон нь тов тодорхой билээ. Тэдгээр нь америкийн далай тэнгисээс Европт шилжин нүүдэллэхэд тодорхой хугацаа шаардагдсан бололтой. Дэлхийн янз янзын хэсгээс бүр хожмын хурдсыг шинжилж үзэхэд эдүгээ хүртэл амьд байгаа зарим цөөн зүйл тухайн хурдаст хэвийн дайралдах мөртөө зэргэлдээх тэнгист устсан байдаг. Эсвэл үүний сөргөөр, зэргэлдээх тэнгист зарим зүйл өнөр элбэг атлаа нөгөө тусад нь авсан хурдаст ховор буюу ор тас үгүй байдаг. Геологийн бүхэл галавын зөвхөн хэсэг нь болох мөстлөгийн галчин үеийн турш Европын оршин амьдрагчид шилжин нүүдэллэсэн талаар бүрэн батлагдсан олон тохиолдлыг эргэцүүлж бодох нь дээд зэргийн сургамжтай болно. Мөнөөх мөстлөгийн үеийн дотор далайн түвшин хувирч өөрчлөгдсөнийг, уур амьсгалын туйлын их хувиралтыг, асар урт цаг өнгөрснийг адилхан эргэцүүлж бодох нь зүйтэй. Харин дэлхийн ямар нэг хэсэгт, мөнөөх нэг нутагт уг бүхэл галавын турш, эрмэл үлдэгдлийг агуулсан тунамал үе зогсолтгүй хуралдаж байсан гэдэгт эргэлзэж болно. Жишээ нь мөстлөгийн галчин үеийн турш Америкийн бусад хэсэгт газар зүйн том том өөрчлөлт гарсныг бид мэдэх учир уг хугацаанд Миссисипийн ам хавьд далайн амьтад хамгийн сайтар хөгжиж болохуйц тийм гүний хязгаарт тунамал хуримталсан гэж баймааргүй. Мөстлөгийн нэг хэсэг хугацааны турш дээрх газрын гүехэн далайд хуралдаж тогтсон тэдгээр үе дээш өргөгдөхөд зүйлүүд шилжин байрлаж, газар зүйн хувиралт болохын улмаас шим үлдэгдэл, тунамал дотор анх бий болж, улмаар, янз бүрийн түвшинд алга болох биз ээ. Алс ирээдүйд геологич хүн, эдгээр үеийг судлаад, уул үеүд дэх организмуудын оршин тогтсон дундаж хугацаа нь мөстлөгийн үеийн хугацаанаас богино байжээ гэсэн дүгнэлт тийш хэлбийх бөгөөд гэтэл хэрэг дээрээ уг организмууд бүр мөстлөгийн үеэс өмнө оршин амьдарч эхлээд одоогоор оршиж буй тул уг хугацаа үлэмж урт юм.

	Мөнөөх нэгэн давхаргадасны дээд, доод хэсгийн хоёр хэлбэрийн дундаас бүрэн цуврал шилжилт гаргаж авъя гэвэл хувьслын аажим үйл явцыг хангахуйц өнө урт үеийн турш тасралтгүй хуралдалт явагдсан байх, ингэхлээр, хурдас тун их зузаан байх ёстой. Хувьсагч зүйлүүд энэ бүх хугацаанд өнөө л нутагтаа амьдарсан байх болно. Гэтэл бүхэлдээ малтмал агуулсан зузаан давхаргадас, зөвхөн оёор доошлох үед хуримталж болох бөгөөд уул нутаг дахь далайн амьтдын амьдралд зайлшгүй нөхцөл болох усны гүн барагцаалбал ижил байхын тулд тунамлын хуримтлах хурдан нь доош суух хурдтай ойролцоогоор тэнцвэртэй байх ёстойг бид үзсэн билээ. Гэвч доош суух үйл явц нь тунамлын материалыг зэхэж өгдөг нөгөө газар шигдэж доошилсны үр дагавар бөгөөд иймээс үргэлжлэн доош суух тутам хүрч ирэх материалын хэмжээ багасна. Үнэндээ, цугларах тунамлын хэмжээ доош суултын хурдан яв цав шахам тохирох явдал ховорхон тохиол биз ээ. Юу гэвэл, тун зузаан тунамалд эрмэл үлдэгдэл олдохгүй удаа байдгийг олон палеонтологичид анзаарсан бөгөөд ийм зузаан тунамлын зөвхөн дээд, доод хэсгийн хавьд уг үлдэгдэл тохиолдоно.

	Алив нэг орны бөөн хэсэг давхаргадасны адилаар давхаргадас бүр дотроо ээлжилсэн олон давхаргажилтай байдаг бололтой. Олонтоо дайрладагчлан янз янзын эрдсийн бүрэлдэхүүн бүхий үеэс бүтсэн давхаргадсыг ажиглахдаа түүний хуралдах явцад их бага ямар нэг хэмжээний тасалдал байжээ гэж бодох нь зүй билээ. Ямар нэг давхаргадсыг хэчнээн анхааралтай шинжиллээ ч түүний хуралдан тогтоход шаардагдсан цаг хугацааны уртын талаар ямар ч ойлголт үл олдоно. Хэдхэн фут зузаан үе байтлаа ондоо газарт болохоор асар их цаг хугацаа шаардаж хуримталсан хэдэн мянган фут зузаан давхаргадас болчихдог жишээ олныг дурдаж болно. Гэтэл энэ баримтыг мэдэхгүй бол хамгийн нимгэн давхаргадас тийм их цаг хугацааг заадаг гэж хэн ч сэхээрэхгүй билээ. Алив нэг давхаргадасны доод талын үеүд өргөгдөж эвдрээд дахин доош сууж, мөнөөх давхаргадасны дээд талын үеэр хучигдаж байсан олон тохиолдлыг дурдаж болох бөгөөд энэ бол нөр удаан боловч анхаарлаас амархан мултрам завсарлага, тэр үеийг хуралдах явцад гарч байсныг заан үзүүлэх баримт юм.

	Нөгөө талаар анх ургасан босоо байдлаа хадгалсаар байгаа малтмал том мод нь хуралдах үйл явцын турш зөндөө урт хугацаа өнгөрснийг болон тус орны түвшин хувирсныг яруу тод зааж байна. Хэрэв тэр мод үлдээгүй сэн бол уг өөрчлөлтийг тааж мэдэхгүй сэн билээ. Үүнд модны үндэс бүхий, нэг нь нөгөө дээрээ давхарласан эрт цагийн үенцэртэй 1400 фут зузаан, нүүрстэй үеийг ноён Ч. Ляйель, д-р Доусон нар Шинэ Шотландын жаран наймаас доошгүй олон янзын түвшнээс олжээ. Иймээс ямарваа давхаргадасны ул суурьт болон дунд бие, дээд өнгөн талд мөнөөх нэг зүйл тохиолдож байгаа цагт түүнийг хуралдалтын бүх үеийн турш нэг л газарт амьдарч байсан гэх бус, геологийн мөнөөх галав үргэлжилж байх цагт магадгүй нэг бус удаа устаж, бий болж байсан гэж тааварлавал тун зохистой. Ингэхлээр хэрвээ мөнөөх зүйл геологийн нэгэн давхаргадас хуралдах хугацаанд үлэмж хувирсан бол уг давхаргадасны нэг огтлол манай онолын ёсоор байвал зохих бүх нарийн ширийн завсрын шилжилтийг агуулахгүй харин магадгүй уг хэлбэрийн багахан боловч тод илэрсэн хувьслыг агуулах болно.

	Зүйл болон янз зүйлийг ялгахад хэрэглэх эрхэм дээд дүрэм байгаль судлагчдад байхгүйг санаж байх нь нэн чухал аа. Зүйл болгоны хүрээн дотроо бага сага хувьсамтгай байхыг байгаль судлагчид зөвшөөрөх боловч алив хоёр хэлбэрийн хоорондын нэлээд их ялгавартай дайралдахлаараа хэрэв л гагцхүү завсрын ойр дөт бусад шилжилттэй цуг нэгтгэн холбох боломж үгүй бол хоёр хэлбэрийг тус тусдаа зүйл гэж тооцдог. Гэтэл геологийн огтлол байлаа гэхэд саяын дурдсан шалтгаанаар тэгж холбож үзэх боломж тун хомс ажээ. В, С хоёр зүйл байна гэж үзье. Гуравдагч зүйл А доод талын нэлээд эртний үеэс олдсон байг, А нь В, С хоёрын яг завсрынх байлаа ч, хэрвээ тэр нь үүний хамт завсрын янз зүйлээр уг хоёр хэлбэрийн нэгтэй нь юм уу хоёултай нь нягт холбогдоогүй бол зүгээр гуравдагч, жичдээ зүйл гэгдэх сэн билээ. Харин түрүүн тайлбарласанчлан, А нь үнэхээр В, С хоёрын элэнц байлаа ч, бүх талаараа уг хоёрын яг завсрынх зайлшгүй байх ёстой гэж үүнээс үзэж болохгүйг мартахгүй байвал зохино. Иймээс мөнөөх нэг давхаргадасны дээд, доод үеэс үүслийг өгсөн зүйлүүд болон тэдний янз янзаар хувьссан үр сад олдож болох бөгөөд тэгэхдээ гагцхүү шилжилтийн үй олон хэлбэр байхгүй бол тэдний хооронд цусан төрөл байх талаар сэдэвлэхгүй орхиж, бүгдийг өөр өөр зүйлд тооцно.

	Олон палеонтологичид, тун үл ялих ялгаанд тулгуурлаж өөр өөрийнхөөр зүйлийг тогтоосон нь илэрхий билээ. Хэрэв олдсон хувь ширхгүүд мөнөөх нэг давхаргадасны янз янзын ангиллаас үүссэн бол үүнийг улам дуртай хийдэг билээ. Эдүгээ зарим туршлагатай палеонтологич д'Орбиный болон бусдаас тогтоосон олон зүйлийг бууруулж янз зүйлийн зэрэгт авчирч буй бөгөөд манай онолын ёсоор олдох ёстой хувьсамжийн зарим талын нотолгоог үүнээс үзэж байна. Олон байгаль судлагчдын санаж байгаагаар одоо амьд байгаа зүйлтэй ижилхэн зөндөө олон лавай бүхий гуравдагч галавын сүүлч үеийн хурдсыг дахин авч үзье. Хэдийгээр одоогийнхоос тун бага ялгагдах юм гэдэг боловч гуравдагч галавын тэр бүх хэлбэр бол ондоо зүйл гэж зарим гарамгай судлагчид, жишээ нь Агассис, Пикте нар нотолжээ.

	Тэгэхлээр хэрэв эдгээр алдарт судлагчид хий бодолдоо төөрөлдсөн гэхгүй болон гуравдагчийн эхний зүйлүүд одоо амьдарч байгаа төлөөлөгчдөөсөө чухамдаа юугаар ч үл ялгагдана гэж үзэхгүй бол, эсвэл олонх байгаль судлагчдын саналын эсрэгээр уул гуравдагч галавын зүйл одоогийнхоос үнэхээр бүгд ялгаатай гэж эс үзвэл, миний онолын тааварлаж байгаа байн байн тохиолдох тийм жижиг хувьслыг заан үзүүлэхэд аяндаа хүрэх болно. Хэрвээ нэлээд зэгсэн зай хугацаа буюу тухайлбал, мөнөөх нэгэн том давхаргадасны дэс дараалсан боловч өөр өөр ташингыг авч үзвэл, тэнд байгаа малтмалуудыг хэдийгээр нийтээрээ зүйлийн хувьд онд ондоо хэлбэр гэдэг боловч хоорондоо цэрвүү орших давхаргадаснуудаас олддог зүйлүүдийг бодвол ихээхэн нягт холбоотой юм. Ийнхүү тус онолын шаардаж байгаа уг чиглэлд хувьсал болсны мадаггүй гэрчтэй бас учирч байна. Энэ сүүлчийн асуудлыг дараагийн бүлэгт би дахин эргэж ярина.

	Хурдан үрждэг бөгөөд хөдөлгөөнөөр онцгой биш амьтан, ургамлын хувьд бол бидний урьд үзсэнчлэн, тэдгээрийн янз зүйл анх эхлээд нэг газарт нутагших бөгөөд орон нутгийн тийм янз зүйл, гагцхүү зэгсэн их хэмжээгээр хувьсаж, төгөлдөржсөний дараагаар өргөн дэлгэрч, өөрийн төрөл хэлбэрийг шахан гаргадаг гэж үзэх үндэс байна. Тийм нөхцөлд, дараалсан хувьсал нь орон нутгийн шинж чанартай байсан буюу нэг хязгаарлагдмал нутгийн дотор гүйцэлдсэн гэж үзэж болох тул ямар ч байлаа орны нэг давхаргадас дотроос аливаа хоёр хэлбэрийн завсрын урьд өмнөх бүх үе шатыг нээх боломж бага болой. Далайн амьтад ихэвчлэн өргөн дэлгэрсэн байх бөгөөд ургамлын дотроос хамгийн өргөн дэлгэрсэн нь янз зүйлээр хамгийн баян байдгийг бид үзсээн. Лавай болон далайн бусад амьтны хувьд бол анх эхлээд орон нутгийн янз зүйлд, дараагаар нь европт мэдэгдэгч геологийн давхаргадасны дэлгэрсэн хязгаараас хамгийн уудам хол хальж гарагсдын дотроос шинэ зүйлүүдэд хувьсал бий болсон байж болзошгүй. Энэ явдал, геологийн ямар нэгэн давхаргадаснаас шилжилтийн үе шатыг эрж олох боломжтой байх болзлын хэмжээг мөн л их бууруулж байна.

	Саяхан д-р Фоконерын хэлсэн бөгөөд тухайлбал, зүйл бүрийн хувьсал үзсэн хугацаа нь оноор хэмжвэл маш нөр боловч зүйл ямар ч хувьсалд өртөөгүй нөгөө хугацаатай жишвэл богинохон байж магадгүй гэсэн дүгнэлтэд хүргэж байгаа бас нэг ихээхэн чухал бодворийг зааж болно.

	Одоо үед шинжилгээнд хэрэглэх бүрэн хувь ширхэгтэй байгаа мөртөө хэрэв өөр өөр нутгаас цуглуулсан олон хувь ширхэг байхгүй бол зөвхөн цөөн удаа хоёр хэлбэрийг завсрын янз зүйлсээр холбож, улмаар мөнөөх нэг зүйлд хамаарахыг нь баталж болдгийг мартаж үл болно. Гэтэл малтмал зүйлийн хувьд тэгж цуглуулах боломж ховор байдаг манайхны үхэр, хонь, адуу болон нохойн олон янзын үүлдэр нэг сурвалжаас гарсан уу, аль эсвэл анх нэлээд хэдэн сурвалжаас үүссэн үү гэх буюу үүнчлэн, Умард Америкийн эрэгт оршдог бөгөөд Европын төлөөлөгчдөөсөө ялгаатай зүйл гэж нэг хэсэг конхилиологчид үзэж байхад нөгөөдүүл нь зөвхөн янз зүйл гэж үздэг далайн лавайнууд, үнэхээр зөвхөн янз зүйл үү, аль эсвэл хоорондоо зүйлийн ялгаатай юу гэдгийг жишээ нь ямар нэг ирээдүй үеийн геологич баталж амжих бол уу гэдгийг бид өөрсдөөсөө асууж гэмээж үй олон малтмал шилжилтийн шижмээр дамжуулан зүйлийг хооронд нь холбож амжина гэж тааварлаж ер болохгүйг хамгийн сайн ойлгож авах байж магадгүй ээ. Гэтэл ирээдүйн геологич хүн, үй олон шилжилтийн хэлбэрийг малтмал байдлаар нээж гэмээж гагцхүү тийм боломжтой болно. Ийм амжилт, туйлын эргэлзээтэй юм.

	Зүйл хувиршгүйд итгэдэг зохиогчид, ер нь геологийн ухаан шилжилтийн хэлбэрийг олж харахгүй гэж зогсолтгүй мэтгэцгээв. Ингэж мэтгэх нь бүр ташаа болохыг ойрын нэг бүлэгт бид үзэмз. Жон Леббокийн тэмдэглэснээр «зүйл бүр бусад төрөл хэлбэрийг хооронд нь холбогч шижим юм». Хэрвээ бид одоо байгаа болон мөхсөн хорин зүйлээс тогтсон нэг төрөл аваад тэдгээр зүйлийн тавны дөрвөн хувийг устгачихвал үлдэх зүйл бие биеэсээ үлэмж их ялгаатай болох нь ямар ч эргэлзээгүй ээ. Тийм байдлаар чухамхүү туйлын хэлбэр санамсаргүй устгагдчихвал бүхэл тэр төрөл бусад шадар төрлөөс их тусгаарлагдмал болчихно. Геологийн шинжилгээ бас олж илрүүлээгүй байгаа нэг юм бол орчин үеийн янз зүйлийн ойр шадар байгаагийн дайтай ойр шадар, хязгааргүй олон шилжилт бараг бүх оршиж байгаа болон мөхсөн зүйлийг хооронд нь холбогч шилжилт байх явдал мөн. Хэдийгээр тийм шилжилт үгүй байгааг миний үзлийн эсрэг хамгийн сүрхий татгалзал болгож нэг бус удаа заасан боловч төдий барьцтай юм огт биш.

	Харин геологийн шастир дутуу заримдгийн шалтгааны талаар урьд дурдсан бодлуудыг санаанаас авсан дараах дүр зургаар тоймлон дүгнэвэл зүйтэй байж юу магад. Малайн олтирог нь хэмжээгээрээ Норд-Капаас Газрын Дундад тэнгис хүртэл, Их Британиас Орос нутаг хүртэлх Европтой бараг тэнцүү бөгөөд ингэхлээр Америкийн Нэгдсэн Улсад хөгжсөн давхаргадсыг үл тооцон, овоо зэгсэн нухацтай судалсан геологийн бүх давхаргадастай уртаашаа тэнцүү юм. Өргөн боловч гүн биш тэнгисээр зааглагдсан, зөндөө олон том арал бүхий Малайн олтиргийн одоогийн байдал нь манайхны олонх давхаргадас хуралдаж байх тэр цагт байсан Европын байдал болох байх гэж Годвин-Аустений үзсэнтэй миний санал бүрэн нийлж байна. Малайн олтирог бол амьд биетээр хамгийн баялаг газрын нэг мөн. Тэгэвч, аль ч цагт энд амьдарч байсан бүх зүйлийг цуглууллаа ч дэлхий дахины байгалийн түүхийг юутай хагас дутуу төлөөлөх сөн билээ!

	Гэвч тэнд хуримталсан бол уу гэж бидний үзэж байгаа давхаргадаснуудад олтирог дахь эх газрын амьтан, ургамал маш дутуу хагас байдалтай хадгалагдаж болох юм гэж бодох бүх үндэс байна. Нарийн чанд утгаар яривал, эрэг орчмын юм уу, усан доорх нүцгэн хадан дээр амьдрагч амьтдын дотроос зөвхөн цөөн хэд тэнд булагдсан байж болох дог. Тэднээс элс, хайрганд булагдсан нь алс холын үе хүртэл хадгалагдаж чадамгүй билээ. Далайн ёроолд тунамал хуримтлахгүй буюу хуримтлавч органик биеийг эвдрэлээс хамгаалахуйцаар зэгсэн түргэн хуримтлагддаггүй бүх газарт малтмал үлдэгдэл ерөөс хадгалагдамгүй билээ.

	Элдэв малтмал элбэгтэй бөгөөд өнгөрөгч үед хоёрдогч давхаргадаснууд алсалсны чинээтэйгээр биднээс алслах ирээдүйн үе хүртэл хадгалагдахуйц хангалттай зузаан давхаргадас зөвхөн доош суултын үед олтирогт үүсэж болох билээ. Доош суултын үеүд хоорондоо асар их хугацаагаар зааглагдсан байж таарах тул тэр хооронд уг газар эсвэл хөдөлгөөнгүй байж, эсвэл өргөгдөж байна. Гэхдээ эрэг нь эгц бол өргөгдөх үед, малтмал бүхий давхаргадас далайн дэлсэлтийн үйлчлэлд, анх хуримталсантайгаа бараг адил түргэн эвдрэх бөгөөд үүний жишээ Өмнөд Америкийн эргээс одоо харагдаж байна. Тэр ч байтугай олтиргийн гүехэн уст уудам тэнгис усанд ч өргөлтийн үед тунамалт үе үлэмж их бөөн хуримталж, дараа дараачийн хурдасны хамгаалах хучлагаар хучигдаж, улмаар маш алс ирээдүй хүртэл хадгалагдах болзолтой байж чадахгүй биз ээ. Доош суух үед энд их хэмжээний мөхөл тохиолдох ёстой. Дээш өргөгдөх үед хэлбэрүүдийн хүчтэй хувьсал явагдсан бололтой боловч энэ сүүлчийн үетэй холбогдох геологийн шастир даамай бүрэн гүйцэд байж чадсангүй аж.

	Бүх олтиргийн тухайд ч, түүний хэсэгт ч доош суултын хамгийн өнө урт үеийн үргэлжлэх хугацаа, мөн үүний хамт тунамлын хуримтлалт, мөнөөх зүйлийн хэлбэрийн оршин амьдрах дундаж хугацаанаас илүү гарсныг эргэлзэж болно. Энэ явдал бол хоёр буюу хэд хэдэн зүйлийн хоорондох бүх завсрын хэлбэр хадгалагдах зайлшгүй нөхцөл мөн. Хэрэв энэ бүх завсрын хэлбэр хадгалагдан үлдээгүй бол шилжилтийн янз зүйл шинэ юм уу, ядаж ойр төрөл хэлхээтэй, зүйл мэт санагдах ёстой. Тэрчлэн, доош суултын томоохон үе бүр түвшний хэлбэлзлээр таслагдан, өнө урт тэр үед уур амьсгалын зарим өөрчлөлт явагдах учиртай байсан байж мэднэ. Тийм нөхцөлд олтирогт оршин амьдрагчид шилжин нүүдэллэх ёстой тул ямар ч давхаргадсанд байсан, тэдний хувьслын яг эрэмбэ дараалсан дурсгал хадгалагдаж чадахгүй.

	Олтирог дахь далайн амьтдаас зөндөө олон нь эдүгээ түүний хязгаараас гадагш мянга мянган миль дэлгэрсэн бөгөөд үүнтэй адилшуулан, голдуу чухамхүү энэ өргөн дэлгэрсэн зүйл буюу дор хаяад, тэдний зарим нь шинэ шинэ янз зүйлийг хамгийн ихээр бий болгох ёстой байсан гэж бодох бүрэн эрхтэй. Харин янз зүйл, анх эхлээд орон нутгийнх байсан буюу багахан орон зайд дэлгэрсэн боловч эрс давамгай байсан юм уу улам их хувьсаж төгөлдөржсөн аваас зугуухнаар дэлгэрч, өөрийн төрөл хэлбэрийг шахан гаргах ёстой байсан хэрэг. Тийм янз зүйл өмнөх хэлбэрээсээ тун бага боловч бараг жигд хэлбийсэн болон тухайн давхаргадасны өөр өөр хаяалбарт оршсоныхоо хэрээр өөрийн уугал эх орондоо буцаж очоод олон палеонтологичдын удирдлага болгодог дүрэм ёсоор биеэ даасан шинэ зүйл гэж үзэгдэх ёстой болно.

	Ийнхүү хэрвээ эдгээр тэмдэглэл үнэний хувьтай бол, манай онолын ёсоор нэгэн бүлгийн урьд өмнийн болон орчин үеийн бүх зүйлийг амьдралын олон салбартай нэгэн урт цагаригт холбох, тэрхүү үй олон шилжилтийн хэлбэрийг геологийн давхаргадаснаас олох боломжид найдах эрх алга. Нэг хэсэг нь их цэрвүүгээр, нөгөө хэсэг нь ихээхэн ойр нягтаар хоорондоо холбогдсон зөвхөн цөөн хэдэн шижим олдохыг горьдож болох ба үнэхээр ч олдож байна. Тийм шижмүүд хоорондоо тун ойр дөт байтлаа мөнөөх нэг давхаргадасны онд ондоо ташингад орших аваас олон палеонтологичид тус тусдаа зүйл гэж тооцдог. Хэрвээ давхаргадас бүрийн эх, эцэст амьдрагч агсан олон зүйлийг хооронд нь холбогч тоо томшгүй олон шижим байхгүй явдал, миний онолын эсрэг ийм даамгай эш баримт болоогүй сэн бол хамгийн сайн хадгалагдсан геологийн огтлолд геологийн дурсгал юутай хомс байдгийг би хэзээ ч сэжиглэхгүй байснаа нуух юм алга.

	ТӨРЛИЙН ХЭЛХЭЭТЭЙ БҮХЭЛ БҮХЭЛ БҮЛЭГ ЗҮЙЛ ГЭНЭТ ГАРЧ ИРДЭГ ТУХАЙ

	Янз бүрийн давхаргадаснаас бүхэл бүтэн бүлэг зүйл гарч ирсэн явдлыг зүйл хувьсамтгай тухай саналыг тас цохих гайтай татгалзал мэтээр олон палеонтологичид, жишээлбэл, Агассис, Пикте, Седжвик нар хичээнгүйлэн заажээ. Хэрэв мөнөөх ижил төрөл юм уу, овогт хамаарах олон олон зүйл үнэхээр оршин амьдарч эхэлбэл уг баримт байгалийн шалгарлын замаар хувьсах онолд гайтай болох сон. Учир нь эрхбиш нэг ерөнхий элэнцээс бүгдээрээ үүссэн бүлэг хэлбэр энэ замаар хөгжих нь туйлын удаан үйл явц болж тааран, элэнц өвгүүд нь өөрсдийн хувьссан үр садаас аль өмнө байсан байж таарна. Гэвч бид геологийн шастирын бүрэн төгөлдрийн хэр хэмжээг ямагт хэтрүүлэн санадаг, зарим төрөл, овог тодорхой ташингаас дорогшоо олдоогүй баримтыг үндэс болгож, тэдгээр нь уг ташингаас өмнө байгаагүй гэсэн буруу дүгнэлт хийдэг билээ. Ямар ч байтугай, палеонтологийн эерэг заалтыг бүрэн итгэж болох бөгөөд туршлагаар олонт нотлогдсончлон эсрэг мэдээ сэлт нь ач холбогдол үгүй болой. Геологийн давхаргадсыг бидний нягтлан шинжилсэн нутагтай харьцуулахад дэлхий юутай том билээ гэдгийг бид дандаа мартдаг улс. Бүлэг бүлэг зүйл Европ болон Нэгдсэн муж улсын эртний олтирогуудад бий болохоосоо өмнө өөр ямар нэг газарт өнө удаан оршиж, аажуухнаар үржсэн гэдгийг бид мартдаг. Дараа дараалсан давхаргадасны нэгийг нөгөөгөөс зааглаж байгаа бөгөөд магадгүй, ихэнхдээ, давхаргадас тус бүрийн хуралдан тогтоход зайлшгүй хэрэгтэй цагаас ч өнө удаан байж болох завсрын хугацааг бид дутуу үнэлж байна. Эдгээр завсрын хугацаа нь эх нэгэн хэлбэрээс үүссэн зүйлийн үржин олшроход хангалттай байсан бөгөөд тэр нь дараа дараачийн давхаргадаснаас тийм бүлэг зүйл гэв гэнэт бүтээгдсэн мэт цочир гарч ирж болох дог.

	Урьд миний хийсэн нэг анхааруулга, тухайлбал амьдралын шинэ онцгой зарим нөхцөлд, жишээ нь агаарт дүүлэн нисэхэд организмын зохилдох явдалд өнө олон үе шаардагдаж мэднэ, ингэхлээр шилжилтийн хэлбэр нь дэлгэрэхдээ ямар нэгэн ганц нутагт удаан хязгаарлагдах явдал олонтоо байх ёстой гэснээ сануулахыг хүснэм. Гэтэл нэгэнт тийм зохилдлого бүрэлдэж, ингэхлээр, цөөн хэдэн зүйл бусад организмаас давуу болчихвол цааш салбарлах олон хэлбэрийн үүсэхэд харьцангуй ахархан хугацаа хангалттай болох бөгөөд тэдгээр хэлбэр газар сайгүй, өргөн түргэн дэлгэрнэ. Энэ зохиолыг туйлын сайхан задлан шинжилсэн бүтээлдээ проф. Пикте эрт үеийн шилжилтийн хэлбэрийн тухай өгүүлж, шувуугаар жишээ болгохдоо, тааварлан байгаа эх удмын урд мөчний дараалсан хувьсал ямар байдлаар аль нэг талаар давуу болдог сон билээ гэдгийг ойлгож чадахгүй байгаа ажээ. Тэгвэл, Өмнөд далайн оцон шувууг анхаарна уу. Энэ шувууны урд мөчүүд чухам л «савар ч биш, далавч ч биш» шилжилтийн байдалд байгаа бус уу? Гэтэл энэ шувуу тоо томшгүй олноороо, зөндөө олон хэлбэртэй орших тул амьдралын төлөө тэмцэлд өөрийн байр суурийг баттай хамгаалж байна. Шувууны далавч хөгжлийнхөө явцад дамжиж өнгөрсөн шилжилтийн жинхэнэ шат энд байна гэж би бодохгүй байна. Гэхдээ уг шувууны хувьссан ямар нэг үр сад фалкландын богино далавчит нугастай адил байдлаар, эхлээд усны гадаргыг далавчаараа алгадаж байраа солин шилжээд, хожим нь уснаас хөөрч, агаарт дүүлэх чадвар олж авах нь түүнд ашигтай болсон боломжийг зөвшөөрснөөр ямар нэг онцгой бэрхшээл тулгарах уу?

	Дээр дурдсаныг тайлбарлах зарим жишээг одоо эш татаж, бүхэл бүхэл бүлэг зүйл гэнэт үүссэн гэж бодсоноороо бид ямаршуухан байдлаар гүжирмэг алдаа хийдгийг үзүүлсүгэй. 1844—1846 болон 1853—1857 онуудад хэвлэсэн палеонтологийн талаар Пиктейн том зохиолын нэг, хоёр дахь хэвлэлийн хоорондох богино хугацаанд хүртэл, олон бүлэг амьтдын анх бий болж, устсан талаар баримт сэлт үлэмж ондоо болсон бөгөөд гуравдугаар хэвлэл нь улам үлэмж их өөрчлөлт шаардах биз ээ. Хэдхэн жилийн өмнө хэвлэгдсэн геологийн гарын авлагуудад сүүн тэжээлтнүүд, гуравдагч цувралын эхэн үед гэнэт бий болсон гэж өгүүлж байсан сайн мэдэх баримтыг сануулж чадах байна. Харин одоо бол малтмал сүүн тэжээлтнээр хамгийн баян газрын нэг нь хоёрдогч цувралын дунж хэрд мэдэгдэж байна. Үүнээс гадна жинхэнэ сүүн тэжээлтэн, шинэ улаан элсэн чулуунаас, энэ их цувралын бараг тулх эхнээс нээгдэж олдлоо. Гуравдагч хурдасны алинд ч малтмал сармагчин байхгүй гэж Кювье нэг бус удаа баттай өгүүлж байсан атал эдүгээ Энэтхэг, Өмнөд Америк, Европт миоцен мэт гүн, доорх үеэс хүртэл малтмал зүйлийг нээн олжээ. Нэгдсэн муж улсын шинэ улаан элсэн чулуунд хөлийн ором хадгалагдан үлдсэн ховор цөөн тохиол эс байсан бол тэр үед дор хаяад шувуу маягтай гучин янзын амьтан байсан, тэдний зарим нь асар том биетэй байсан гэж хэн тааж мэдэх сэн бил ээ? Уул оршдоснуудаас нэг ч ясны хэлтэрхий олдоогүй болно оо. Бүх ангийн шувууд, эоцен галавт гэнэт бий болсон гэдэг саналыг палеонтологичид саяхан болтол баримталж байлаа. Проф. Оуэны гэрчилж байгаагаар, дээд талын ногоон элсэн чулууны хуримтлах үед нэг хэлбэрийн шувуу гарцаагүй байсныг одоо бид мэдэж байна. Түүгээр барахгүй, нугалмай бүрдээ хос өд бүхий, гүрвэл шиг урт сүүлтэй, хоёр хоёр хумс бүхий далавчтай, Archeopteryx гэдэг хачин шувуу Соленгофений юрийн занараас тун саявтар олдсон болно7. Газар дэлхийн эртний оршин амьдрагчдын талаар бид хэчнээн хомс мэдэж буйг энэ нээлт, юу юунаас илүү үзүүлэв бололтой.

	Өөрийн биеэр үзсэн бөгөөд иймээс ч сэтгэлд онцгой буусан бас нэгэн жишээг эш татаж чадах байна. Гуравдагч галавын одоо амьд байгаа болон мөхсөн үй олон зүйлд тулгуурлаж, олон олон зүйл нь арктикийн нутгаас экватор хүртэл дэлхий даяар дэлгэрсэн хаялгын дээд заагаас 50 фотом хүртэл янз бүрийн бүслүүрийн гүнд оршигч бодгалиар ер бус баялаг байгаа явдалд үндэслэж, бүр балар эртний гуравдагчийн үед ч хувь ширхгүүд сайхан хадгалагдсанд тулгуурлаж, энэ амьтны хавьсны хэлтэрхий хүртэл тун амархан танигдаж болох энэ бүгдэд дулдуйдаж, малтмал суумгай сахал хөлт хавчийн тухай өөрийн дуртгал бичигтээ, хэрвээ малтмал Cirripedia (суумгай сахал хөлт хавч) хоёрдогч галавт оршиж байсан бол зайлшгүй хадгалагдан үлдэж, олдох байсан гэж би баттай хэлсэн юм. Уул насны үеүдээс тэр үед нэг ч зүйл нээгдэж олдоогүй байсан болохоор үүнээс үндэслэж, уг том бүлэг гуравдагч галчин үеийн эхээр гэнэт хөгжсөн гэж дүгнэж билээ. Энэ нь тэр үед миний бодож байснаар, том бүлэг зүйл гэнэт бий болсон бас нэг илүүц жишээг нэмэгдүүлэн намайг сүрхий балмагдуулж байв. Гэтэл миний зохиол гарахтай зэрэг туршлагатай палеонтологич Боске, белги нутгийн цэрдийн хурдаснаас өөрийн биеэр гаргаж авсан суумгай Cirripedia-ийн эргэлзээгүй төлөөлөгчийн бүрэн нэг ширхгийн зургийг надад ирүүллээ. Тохиолдлыг улам хачин болгох гэж байгаа мэтээр тэр нь одоо болтол гуравдагч үеийн ядаж нэг хурдаснаас нэг ч зүйл нь олдоогүй, хааяагүй дэлгэрсэн, маш ерийн том төрөл Chthamalus байв. Бүр саяхан суумгай Cirripedia-ийн онцгой дэд овгийн төлөөлөгч нэгэн Pyrgoma-г дэд цэрдээс ноён Вудворд нээлээ. Ийнхүү энэ бүлгийн амьтад хоёрдогч галавын турш байсны хангалттай нотолгоо одоо байна.

	Палеонтологичдын онцгой олон дурддаг бүхэл бүлэг зүйл гэнэт бий болдгийн жишээ нь, Агассийн гэрчилж байгаагаар цэрдийн галавт хамрагдах үеэс гарч ирсэн яслаг загас юм. Энэ бүлэг одоо амьд байгаа асар олонх зүйлийг өөртөө багтаажээ. Гэвч юрийн болоод триасын зарим хэлбэрийг эдүгээ бүгдээрээ яслаг загаст хамаарна гэж хүлээн зөвшөөрч байгаа бөгөөд нэгэн эрхэм өндөр нэр төртэй хүн эрт төрмөлийн зарим хэлбэрийг хүртэл энэ бүлэгт оруулжээ. Хэрвээ цэрдийн давхаргадасны эхэнд бөмбөрцгийн умард хагаст яслаг загас үнэхээр гэнэт бий болсон аваас энэ нь тун гайхамшигтай баримт болох боловч мөн тэр үед дэлхийн бусад хэсэгт зүйлүүд зэрэг зэрэг хөгжсөн гэж баталж болмоож, зөвхөн тэгсэн цагт уг явдал давагдашгүй бэрхшээл болох сон билээ. Экваторын нөгөө талаас ядаж ганц малтмал загас олдоогүйг анхааруулах нь илүүц шахам бөгөөд Европын зарим давхаргадсанд зөвхөн тун цөөн зүйл малтмал загас мэдэгдэж буйг Пикте-гийн «Палеонтологи»-ийг гүйлгэн үзээд итгэж болно. Зарим цөөн хэдэн овгийн загас эдүгээ явцуу дэлгэрсэн байгаа юм. Урьд яслаг загас мөн ийм явцуу дэлгэрч байсан байж болох бөгөөд ямар нэгэн тэнгист үлэмж хөгжилд хүрсэн хойноо газар сайгүй өргөн дэлгэрсэн байж болох хэрэг. Одоо харагдаж байгаа шигээ дэлхийн бөмбөрцөг дээр тэнгисүүд умар, өмнө зүгээсээ хэзээ ямагт ийм чөлөөтэй задгай байсан гэж тааж үзэх ямар ч эрх бидэнд байхгүй. Тэр ч байтугай одоо Малайн олтирог хуурай газар болж хувираад Энэтхэгийн далайн халуун бүсийн хэсэг өргөн уудам, бин битүү хаалттай усан сан үүсгээд, тэнд далайн аль ч том бүлэг амьтад тал талаасаа хаалттай байж, зарим зүйл ихээхэн сэрүүн уур амьсгалд дасаад, Африк буюу Австралийн өмнөд хошуудыг тойрон явж, улмаар алс холын бусад тэнгис далайг хүрэх бололцоотой болтол өсөн үржлээ ч ингэж үзэж болохгүй ээ.

	Эдгээр бодворьт тулгуурлаж, Европ болон Нэгдсэн муж улсын хязгаараас чанад дахь бусад орны геологийг бид үл мэдэх болон тэрчлэн сүүлчийн арван хоёр жилийн нээлтээр бидний палеонтологийн мэдлэгт гарсан эргэлтийг анхааран үзвээс, дэлхий дахины органик хэлбэрийн эрэмбэ дарааллын талаар ёс төр төгөлдөр шүүн хэлэлцэх нь арай хэтэрхий зүрхтэй хэрэг болох биз ээ гэж бодогдоно. Энэ бол байгаль судлагч хэн нэгэн хүн Австралийн эл хул эрэгт таван минут түр зогсчхоод, дараа нь уул тивийн байгалийн бүтээлийн тоо хэмжээ, шинж чанарын талаар шүүн хэлэлцэх лугаа адил болох сон билээ.

	БИДЭНД МЭДЭГДСЭН ХАМГИЙН ДООД ТАЛЫН МАЛТМАЛ ҮЛДЭГДЭЛ БҮХИЙ ҮЕЭС ТӨРЛИЙН ХЭЛХЭЭТЭЙ БҮЛЭГ ЗҮЙЛ ГЭНЭТ ГАРЧ ИРСЭН ТУХАЙ

	Дээрхтэй төсөөтэй мөртөө улам сүрхий ондоо бэрхшээл бас бий. Энэ бол шим үлдэгдэлтэй нь бидэнд мэдэгдэж буй, хамгийн доод үеэс амьтны аймгийн онд ондоо гол салбарт хамрагдах зүйл гэнэт гарч ирдэг явдал мөн. Угтаа нэгэн бүлгийн одоо байгаа бүх зүйл нэгэн элэнцээс үүссэн гэдэг итгэлд намайг хүргэсэн ихэнх эш баримтыг бидэнд мэдэгдэж буй балар эртний зүйлүүдэд адилхан чанартай хэрэглэж болно. Жишээ нь, кембрийн үеэс аль өмнө байсан бөгөөд бодвол, мэдэгдсэн бүх амьтнаас сүрхий ялгаатай агсан ямар нэгэн хавч хэлбэртнээс кембрийн болон силурийн бүх гурвалдай үүссэнийг эргэлзэх юм алга. Балар эртний амьтдын дотроос зарим нь жишээлбэл Nautilus Lingulа болон бусад амьтан, одоогийн зүйлээс айхтар ялгаатай бус бөгөөд манай онолын ёсоор бол тэдгээр эртний зүйлийг уул бүлэгт хамрагдах хожим бий болсон бүх зүйлийн элэнц гэж тааварлах аргагүй юм. Учир нь тэдгээр нь ямар ч талаараа өөрийн шинж тэмдгийн хувьд уул зүйлүүдийн завсрынх биш юм.

	Ингэхлээр, энэ онол үнэн бол хамгийн доод биеийн кембрийн үе хуралдаж тогтох хүртэл, өнө урт галав, нэн өнө урт буюу магадгүй, кембрийн үеэс манай энэ өдрүүдийн хооронд өнгөрсөн бүх цагаас ч илүүтэй өнө урт галав өнгөрсөн, тэр асар том галавын турш дэлхий амьд биетээр арвин баялаг байсанд эргэлзээ байж үл болно. Амьд биетийн оршин амьдрахад тааламжтай байдалтайгаар дэлхий тийм өнө удаан оршин тогтносон гэхэд тээнэгэлзмээр энд догшин эсэргүүцэлтэй учирна. Газрын өнгөн царцдасны хатуурал, наад тал нь 20 сая цаад тал нь 400 сая жилийн өмнө явагдсан байх, ер нь доод тал нь 98, дээд тал нь 200 сая жилийн дотор явагдсан байх гэсэн дүгнэлтэд ноён В. Томсон хүрчээ. Ийм маш өргөн хязгаар нь уг мэдээ сэлт юутай эргэлзээтэйг үзүүлэх бөгөөд хожим энэ зорилтод өөр бусад бүрдлүүд ч орох ёстой байж болзошгүй. Кембрийн галаваас хойш 60 сая орчим жил өнгөрчээ гэж ноён Кролль үзсэн боловч мөстлөгийн үеийн эхнээс нааш органик хэлбэр багахан хувьссаныг нягталж үзвэл Кембрийн давхаргадаснаас хойш эргэлзээгүй явагдсан, амьдралын тэр үлэмж их, зөндөө хувьслын тухайд тун ахар хугацаа мэт санагднам. Кембрийн галаваас өмнө өнгөрсөн 140 сая жилийг уг галавт нэгэнт оршиж байсан, амьдралын янз бүрийн хэлбэрийн хөгжилд хангалттай гэж үзэж арай боломгүй. Харин ноён Вильям Томсын хичээнгүйлэн зааж байгаачлан, дэлхий нь маш эртний галавт одоогийнхыг бодвол физик нөхцөлийн илүү түргэн, илүү эрс тэс өөрчлөлтийг туулж өнгөрсөн тэр өөрчлөлт нь мөн үед амьдарч агсан шим оршин нутаглагчдын хувьслыг зохих хэмжээгээр үүсгэсэн байж таарна.

	Кембрийн системийн өмнө байсан гэж тааварлаж буй тэр балар эрт галавт хамаарах, малтмалаар баялаг хурдсыг яагаад бид нар олохгүй байна вэ гэсэн асуултад би дүүрэн хариулт өгч үл чадна. Хамгийн доод талын силурийн үеийн шим үлдэгдлээс амьдралын анхны улбаа харагдаж байна гэж ноён Р. Мурчисон тэргүүтэй олон гарамгай геологичид саяхан болтол итгэдэг байлаа. Ляйель, Э. Форбс мэт учрыг мэдэх бусад шүүгчид тийм саналыг маргаж байв. Дэлхийн зөвхөн жаахан хэсэг нухацтай шинжлэгдсэнийг мартаж үл болно. Силурийн системд мэдэгдэж байсан дээр олон шинэ өвөрмөц зүйлээр элбэг бүр доод талын бас нэгэн ташингыг саявтар Барронд нэмлээ. Түүнээс дорогш орших, гурвалдайгаар доод Кембрийн давхаргадаснаас баялаг бөгөөд элдэв хэлбэрийн нялцгай биетэн, цагариган хорхой бүхий үеийг одоо ноён Гикс өмнөд Уэльсээс олов. Хамгийн доод талын азойн үед хүртэл фосфоритын залгаас, давирхайт бодис байгаа нь тэдгээр үед амьдрал байсныг зааж байгаа бололтой. Канадын лаврентьевийн давхаргадсанд, Eozoon байдаг нь нийтэд үнэмшигдсэн юм, Канадад силурийн системийн доод талд гурван том цуврал үе байдаг, Eozoon хамгийн доод үеэс олджээ. Тэдгээрийн «нийлбэр зузаан нь эрт төрмөлийн цувралаас эдүгээ цаг хүртэлх бүх дараалсан чулуулгийн зузаанаас ч хол давж мэдэшгүй. Иймээс, бид тун алс дээр үеийн галавт эргэж очиж буй тул эх язгуурын амьтад (барранда) гэгч гарч ирсэн нь харьцангуйгаар саявтрын хэрэг байж магадгүй» гэж ноён В. Логан баттай хэлжээ. Eozoon бол амьтдын хамгийн доод байгууламжтай ангид багтах боловч өөрийн анги дотроо өндөр байгууламжтай юм. Тэр тоо томшгүй олон байсан бөгөөд д-р Доусоны тэмдэглэсэнчлэн мөн л асар олон тоотой амьдарч агсан бололтой өөр бусад жижиг амьд биетээр хооллож байсан нь эргэлзээгүй хэрэг. Ийнхүү кембрийн галаваас аль урьд амьд биет оршиж байсан тухай 1859 онд миний өгүүлсэн бөгөөд хожим ноён В. Логаны хэлсэнтэй бараг ижил тэр үг үнэн болжээ. Хэдий тийм боловч, малтмал амьтдаар баялаг зузаан давхар кембрийн системээс доош үгүй байгааг тайлбарлах ямар нэгэн тохиромжтой тайлбар сүвэгчилж олох бас тун хэцүү байна. Хамгийн эртний үе элэгдсээр бүрмөсөн эвдэрсэн буюу тэдгээрийн малтмал нь хэлбэр хувиршлын үйл явцаар бүрмөсөн устсан гэж итгэхэд учир дутагдалтай. Учир нь хэрэв тийм явдал болсон бол насны хувьд шууд тэдний хойноос залгах давхаргадасны үл ялих үлдэгдэл тохиолдмоор бөгөөд хэзээд энд тэндээ хэвээ алдсан байдалтай баймаар сан аж. Гэтэл орос нутаг болон умард Америкийн уудам нутаг дэвсгэр дэх силурийн хурдсыг тодорхойлж бичсэн бидэнд байгаа бичиг сэлт, давхаргадас хэчнээн эртнийх болох тусмаа элэгдэл, хэв алдах явцад төдий чинээ илүү өртөгдсөн гэх тааварлалыг батлахгүй байна.

	Энэ баримтыг одоохондоо тайлбарлагдашгүй гээд энд хамгаалж буй үзлийн эсрэг сүрхий хүчтэй татгалзал гэж шударгаар зааж болно. Хожим хойно ямар нэг тайлбар олж болохыг үзүүлэхийн тулд дараах таамналыг хэлье. Европ болон Нэгдсэн муж улсын олон янзын давхаргадаснаас олдсон бөгөөд даан их гүнд нутагшин оршоогүй бололтой организмуудын шинж байдлын үндсэн дээр тэрчлэн зузаанаараа олон милээр хэмжигдэх, тунамлын давхаргадсыг бүрдүүлж байгаа тунамлын зузааны үндсэн дээр Европ болон Умард Америкийн одоогийн эх газрын ойролцоо том том арал юм уу хуурай газар цаг үргэлж байж, тунамал үүсэх материалыг залгуулж байсан гэж дүгнэж болно. Яг ийм тааварлалыг саяхан Агассис болон бусад хүмүүс хэлжээ. Гэхдээ дараалсан янз бүрийн давхаргадасны хооронд юмны учир ямар байсныг бид үл мэднэ. Үүнд: Эдгээр завсар хооронд Европ болон Нэгдсэн муж улс нь хуурай газар байсан уу, тунамал хуримталдаг, эрэг орчмын усан доорх гадарга байсан уу, аль эсвэл хөлгүй задгай тэнгисийн ёроол байсан уу.

	Хуурай газартай зэрэгцүүлбэл гурав дахин их талбай эзлэх одоогийн далайг харваас үй олон арал тархмал нь үзэгдэвч ядаж эрт төрмөлийн юм уу хоёрдогч галавын ямар нэг давхаргадасны үлдэгдэл оршдог цорын ганц ч бай, жинхэнэ далайн арал (хэрвээ ёстой далайн арал гэж нэрлэгдэх аваас Шинэ Зеландаас ондоо) хараахан үл мэдэгдэнэ. Үүнээс үндэслэж, одоо далай цэлийж байгаа тэр газарт эрт төрмөлийн ба хоёрдогч галавын турш эх газар, эх газрын арал аль аль нь байгаагүй бололтой гэсэн дүгнэлт хийж болно. Юу гэвэл хэрэв байсан бол эрт төрмөлийн ба хоёрдогч давхаргадас лавтайяа тэдгээрийн эвдрэлээс гарах тунамлаас бүрэлдэх сэн. Давхаргадас ч, тэдгээр онцгой өнө удаан үеийн турш явагдах учиртай газрын гадаргын дайвалзалтаар хэсэг бусагхан ч атугай, далайн түвшин дээр өргөгдөх учиртай сан. Ингэхлээр эдгээр баримтаас бид алив нэгэн дүгнэлт хийвэл, эдүгээ далайнууд цэлийж байгаа газартаа уул далайнууд бидний эрхбиш гадарлан мэдэх хамгийн алс тэртээ галаваас оршиж байгааг зөвшөөрөх ёстой болно. Нөгөөтээгүүр эдүгээ манай эх газар оршиж байгаа энэ газарт кембрийн галаваас нааш яриангүй түвшний их хэлбэлзэл үзсэн өргөн уудам хуурай газар байжээ. Шүрэн дэвээний талаар миний зохиолдоо хавсаргасан өнгөтэй зураг, том том далай нь доош суусан гол гол газар юм, том том олтирог нь түвшний хэлбэлзлийн бүс юм, харин эх газар бол дээш өргөгдсөн нутаг мөн гэсэнд дүгнэлтэд намайг хүргэж байна. Гэхдээ дэлхийн анхны үеэс эхлээд юм энэ хэвээрээ байсан гэж бодох үндэс байхгүй. Газрын гадаргын олон олон хэлбэлзлийн үед дээш өргөх хүч зонхилсны улмаас манай эх газар үүссэн бололтой боловч зонхилон өргөгддөг нутаг олон үеийн турш байраа сольж чадсангүй гэж үү? Кембрийн үеэс аль өмнөөс үргэлжилсэн галавт одоо далай цэлийж байгаа газарт эх газрууд байж, эдүгээ эх газар оршиж буй газарт задгай далайнууд байсан байж болох юм. Хэрвээ одоо Номхон далайн ёроол эх газар болж хувирчихвал тунамлын давхаргадас тэнд урьд өмнө хуримтлан тогтсон биз гээд кембрийн үеэс их эртний давхаргадсыг тэндээс ялгаж таньж чадна гэж тааварлах үндэс байхгүй. Учир нь, газрын гол төвд нэлээд хэдэн миль ойрхон доош суусан бөгөөд дээр нь байгаа усны асар их даралтад автагдсан үеүд газрын гадаргад ямагт ойр орших үеийг бодвол үлэмж илүүгээр хэвээ алдах явдал тун ч амархан тохиолдож болно. Дэлхийн янз бүрийн хэсэгт жишээ нь, Өмнөд Америкт ил гарсан, асар том талбайн хэлбэр хувирсан чулуулаг их даралтад халах ёстой чулуулаг нэлээд тусгайдаа тайлбар шаардах мэт надад ямагт санагдсаар бөгөөд уг эн ихтэй талбай бол кембрийнхээс үлэмж эртний, усанд идэгдэх үйл явцад бүрмөсөн хэвээ алдаж, нүцгэрсэн олон давхаргадас мөн гэж бодож болмоор санагддаг.

	Энд бидний шүүн хэлэлцсэн олон янзын бэрхшээл, тухайлбал, урьд байсан болон одоо байгаа олон зүйлийг хооронд нь холбох зөндөө олон холбогч шижим геологийн давхаргадаснаас олдож байвч тэр олон зүйлийг хамтад нь нягт холбох тоо томшгүй олон нарийн ширийн шилжилтийн хэлбэрийг бид олж ажиглахгүй байгаа; олон бүлэг зүйл европын давхаргадаснуудад анх эхлээд гэнэт гарч ирж байгаа, одоогийн мэдэгдэж байгаагаар кембрийн үеэс дорогш малтмалаар баялаг давхаргадас бараг ор тас байхгүй байгаа; энэ бүх бэрхшээл яриангүй тун ноцтой. Олон гарамгай палеонтологич, тухайлбал Кювье, Агассис, Барранд, Пикте, Фоконер, Э. Форбс болон бусад мөн Ляйель, Мурчисон, Седжвик зэрэг бүх аугаа их геологичид зүйл хувиршгүй гэдэг үзэл дээр санал нэгтэй, ирмүүн зогсож байсан тэр баримтаас энэ нь тодорхой билээ. Харин одоо ноён Чарлз Ляйель, өөрийн эрхэм өндөр нэр төрөөр эсрэг талд дэмжлэг үзүүлж, олон геологич, палеонтологич урьд өмнийнхөө саналд сүрхий тээнэгэлзэн байна. Геологийн шастир эрхбиш бүрэн гэж боддог хүмүүс, эргэлзээгүй, энэ онолыг шууд няцаана. Миний тухайд гэвэл Ляйелийн зүйрлэн хэлсний адилаар геологийн шастирыг би, өөрчлөгдсөн аялгуугаар бичиж, бүрэн бус хадгалагдсан, дэлхийн түүх, хоёр буюу гурван оронд хамаарах ганц сүүлчийн боть нь үлдсэн түүх гэж үзэж байна. Энэ ботиос зөвхөн энд тэнд товч бүлэг үлдэж, хуудас бүрээс энд тэнд зөвхөн цөөн хэдэн бүтэн мөр хоцорчээ. Дараа дараалсан бүлгүүдэд арай онд ондоо болж аажим хувирсан аялгууны үг бүр нь дараалсан давхаргадсанд булагдаад, гэнэт бий болсон гэж биднийг эндүүрүүлж байгаа, амьдралын хэлбэрүүд мөн. Ийм үзлийн үүднээс дээр авч үзсэн бэрхшээл үлэмж багасах буюу алга болж ч байна.


XI БҮЛЭГ : ОРГАНИЗМЫН ГЕОЛОГИЙН ДАРААЛЛЫН ТУХАЙ

	ШИНЭ ЗҮЙЛ ААЖИМ ЗУГУУХАН БИЙ БОЛДОГ ТУХАЙ. ТҮҮНИЙ ХУВЬСАЛ ЯНЗ ЯНЗ ХЭМЖЭЭТЭЙ ТУХАЙ. НЭГЭНТ АЛГА БОЛСОН ЗҮЙЛ ДАХИН ҮЛ ГАРЧ ИРНЭ. БҮЛЭГ ЗҮЙЛ БИЙ БОЛОХ БОЛОН ҮГҮЙ БОЛОХДОО САЛАНГИ НЭГ ЗҮЙЛТЭЙ АДИЛ ЖАМЫГ ДАГАНА. МӨХЛИЙН ТУХАЙ. АМЬДРАЛЫН ХЭЛБЭР, ДЭЛХИЙ ДАЯАР НЭГЭН ЗЭРЭГ ХУВЬСАХ ТУХАЙ. МӨХСӨН ОЛОН ЗҮЙЛ ӨӨР ХООРОНДОО БОЛОН ЭДҮГЭЭ БАЙГАА ЗҮЙЛТЭЙ ТӨРЛИЙН ХЭЛХЭЭТЭЙ ТУХАЙ. ЭРТНИЙ ХЭЛБЭРИЙН ХӨГЖЛИЙН ХЭМЖЭЭНИЙ ТУХАЙ. АМЬДРАН ОРШИХ УГ НЭГЭН НУТГИЙН ХЯЗГААР ДОТОР ИЖИЛ ХЭВШЛҮҮД ДАРААЛАН ГАРЧ ИРЭХ ТУХАЙ ӨМНӨХ БҮЛЭГ БА ЭНЭ БҮЛГИЙН ЕРӨНХИЙ ДҮГНЭЛТ.

	 

	Амьд биетийн геологийн дарааллын янз янзын баримт сэлт, хуулиуд, зүйл хувиршгүй тухай нийтээр баримталдаг санал болон янз зүйл үүсэх, байгалийн шалгарлын замаар зүйл аажим, зугуухан хувьсдаг гэх үзлийн алинтай нь илүү нийцэж байгааг одоо авч үзье.

	Хуурай газарт ч, усанд ч шинэ зүйлүүд нэг нь нөгөөг дагалдан тун аажим бий болжээ. Гуравдагч галавын янз бүрийн ташингын тухайд энэ талаар эргэлзэх юмгүй биз гэдгийг Ляйель үзүүлсэн. Уул ташингуудын хоорондын зай завсар жилээс жилд битүүрч, мөхсөн ба амьд байгаа хэлбэрийн тооны зөрөө улам багасжээ. Хэрэв цагийг нь он жилээр тодорхойлбол маш эртнийх болох нь яриангүй боловч зарим нэлээд шинэ үе давхарт ердөө л нэг буюу хоёр зүйл мөхөж, зөвхөн нэг буюу хоёр зүйл энд анхлан нэг газарт юм уу, бидний мэдэж байгаагаар газар сайгүй бий болсон шинэ зүйл болж таарч байна. Хоёрдогч давхаргадасны тасалдал илүү тод илэрсэн аж. Гэвч Броннын тэмдэглэснээр, давхаргадас бүрд булаастай үй олон зүйл гарч ирэх нь ч, алга болох нь ч ер гэнэтийн бус байжээ.

	Янз янзын төрөл, ангид хамаарах зүйл адилхан түргэн, ижил хэмжээгээр эс хувьсжээ. Эртний гуравдагч үе давхар дахь үй олон, мөхсөн хэлбэр дотроос одоо амьд байгаа цөөн лавай олж бас болно. Энэ мэт үзэгдлийн гайхам жишээ - Гималайн бэлийн тунамалд эдүгээгийн матар, мөхсөн үй олон сүүн тэжээлтэн, хэвлээр явагчидтай цуг байгааг Фоконер заав. Силурийн Lingula уг төрлийн эдүгээ байгаа зүйлээс үл ялим ялгаатай атал силурийн бусад олонх нялцгай биетэн, бүх хавч хэлбэртэн үлэмжхэн хувьсжээ. Хуурай газар оршин амьдрагчид, далайнхыг бодвол түргэн хувьссан бололтой бөгөөд үүний гайхам жишээ саяхан Швейцарт ажиглагдлаа. Хэдийгээр уул жамаас ангид явдал байх боловч дээд байгууламжтай хэлбэр, доод байгууламжтайг бодвол илүү түргэн хувьсдаг гэж бодох үндэс бий. Пиктегийн тэмдэглэсэнчлэн, дараалсан давхаргадас гэгч бүрд амьд ертөнцийн хувьслын хэмжээ нэг ижил бус аа. Харин төдийлөн ойр бус ямарваа давхаргадаснуудыг хооронд нь харьцуулбал бүх зүйл эрхбиш хувьсал үзсэнийг олж үзнэ. Хэрэв нэг зүйл газрын хөрснөөс нэгэнт алга болсон бол уул хэлбэр хэзээ нэг цагт дахин гарч ирэх вий гэж бодох үндэс байхгүй. Энэхүү сүүлчийн жамаас ангид жич мэт санагдах хамгийн мэдэгдэхүйц юм гэвэл зарим үед их эртний давхаргадас руу нэвтрэн орж, дараа нь урьд байсан амьтанд дахиад байраа тавьж өгдөг, баррандын «колони» (цуваа) гэгч юм. Гэвч уг баримтын талаар Ляйелийн өгсөн тайлбар, тухайлбал, энэ бол, газар зүйн ондоо нутгаас түр шилжин нүүдэллэсэн явдал гэсэн нь хангалттай биз ээ.

	Гуравдагч галавын нутгийн хамаг оршин амьдрагчид гэв гэнэт буюу нэг зэрэг эсвэл ижил хэмжээтэй хувьссан байлгахыг шаардах хөгжлийн тодорхой хууль байх ёстой гэж үздэггүй манай онолтой эдгээр янз янзын баримт сайтар нийцэж байгаа юм. Зүйл бүрийн хувьсамж, бусад зүйлийн хувьсамжаас үл шалтгаалах учраас хувьслын үйл явц аажуухан явагдаж, зөвхөн цөөн хэдэн зүйлд нэгэн зэрэг дэлгэрэх учиртай байв. Эдгээр хувьсал болон үүсэж болох хувийн ялгааг байгалийн шалгарал аль нэг хэмжээгээр хуримтлуулан, ингэснээрээ эрхбиш баттай хувьслыг дөхөм болгох уу, үгүй юү гэдэг нь хувьсал ашигтай эсэхээс, чөлөөтэй эрлийзжихээс, тус орны физик нөхцөлийн аажим хувьслаас, мөн оронд шинэ шинэ эзэгнэгч ирэх явдал болон хувьсагч зүйлтэй өрсөлдөх бусад оршин амьдрагчдын шинж чанар гэх мэт элдэв олон тохиолдлоос шалтгаална. Иймээс ямар нэг зүйл бусад зүйлээс удаанаар, үл хувьсах байдлаар үлдэх юм уу, хувьслаа гэхэд бага хэмжээгээр хувьсахад ерөөс гайхалтай бус. Янз янзын орны одоогийн оршин амьдрагчдын хооронд иймэрхүү харилцаа ажиглагдана. Жишээ нь, Мадейрын хуурай газрын лавай, хатуу далавчтан шавж, Европ тив дэх өөрсдийн шадар хамаатнаас үлэмж хэлбийсэн атал далайн лавай, шувууд хувьсаагүй үлджээ. Хуурай газрын болон дээд байгууламжтай хэлбэр, далай тэнгисийн болон байгууламжаар доод хэлбэрээс илүү түргэн хувьсамтгай гэдгийг өмнөх нэгэн бүлэгт тайлбарлаж байсанчлан, түрүүчийнх нь амьдралын шим болон сав нөхцөлтэй нарийн харилцан холбоотой байдгаар тайлбарлаж болох биз ээ. Ямар нэгэн нутгийн олон оршин амьдрагч хувьссан буюу төгөлдөржсөн бол, амьдралын төлөө тэмцэлд организмууд хоорондоо өрсөлдөж, зайлшгүй харилцан холбогдох зарчмын эрхээр, эрхбиш хувьсал, төгөлдөржилтөд өртөгдөөгүй аливаа хэлбэр мөхөх тавилантай гэж бид ойлгох болой. Мөнөөх нутгийг өнө удаан цаг хугацааны завсарлагатайгаар судлан үзэхэд түүний бүх зүйл эцсийн эцэст яагаад хувьссан байдгийг энэ явдал тайлбарлаж байна. Учир нь ийм хувьсалгүй бол тэдгээр нь устаж сөнөх ёстой билээ.

	Өнө удаан адил тэнцүү цаг үеийн турш уул нэгэн ангийн төлөөлөгчдийн хувьсамжийн дундаж дүн товчоо нь бараг адил байж болох биз. Гэвч малтмалаар баян бөгөөд өнө удаан хадгалагдаж болох давхаргадасны хуралдан цогцлох нь доош суултын хэсэгт үлэмж бөөн тунамал хуримтлагдах явдлаас болох учир бараг бүх давхаргадас их бөгөөд адилгүй хугацааны завсарлагатайгаар хуралдсан байх ёстой. Ийм учир дэс дараалсан олон давхаргадсанд булагдсан малтмалаас гарч байгаа шим амьдралын хувьслын ерөнхий дүн товчоо адил бус юм. Энэ үзлийн үүднээс, давхаргадас бүр, бүтээлийн шив шинэ, бүрэн гүйцэд бүлэг биш, зөвхөн аажим, тасалдалгүй өөрчлөгдөж байгаа жүжиглэлээс бараг нүдэн балай тастаж авсан тохиолын нэг үзэгдэл болой.

	Амьдралын шим болон сав нөхцөл яг ижил дахин давтагдлаа ч гэсэн нэгэнт алга болсон зүйл хэзээ ч дахин гарч ирэх боломжгүйн учрыг ойлгох хэцүү биш ээ.

	Ямар нэг зүйлийн нэг үр сад, байгалийн эдийн засагт өөр зүйлийн байрыг эзэлж, улмаар нөгөөхийг түрж гаргаж чадахуйц байдлаар зохилдож чадлаа ч (ийм явдал нэг их цөөн бус удаа тохиолдсон нь эргэлзээгүй) шинэ хуучин хоёр хэлбэр хоёул бүрэн ижил байхгүй сэн. Юу гэвэл, тэр хоёул, өөрсдийн онд ондоо элэнцээс өөр өөр шинж тэмдэг өвлөн авсан байх нь эргэлзээгүй шахам бөгөөд организмууд нэгэнт өөр өөр бол өөр өөрөөр хувьсах билээ. Хэрэв манайхны бүх тогосон тагтаа алга болчихвол, тагтаа үржүүлэгчид одоогийнхоос ялгаагүй шахам шинэ үүлдэр гаргаж магадгүй. Харин эх хэлбэр-чулуун тагтаа алга болчихвол (байгальд эх хэлбэр төгөлдөржсөн үр саддаа түрэгдэн устаж байдаг гэж бодох хамаг үндэс бий) энэ тухайд тагтааны ямар нэг ондоо зүйлээс юм уу гэрийн тагтааны аливаа өөр нэг тодорхой үүлдрээс одоогийн байгаатай ижил тогосон тагтаа гаргаж авч болох боломж үгүй ээ. Учир нь дараалсан хувьсал эрхбиш өөр өөр байх нь бараг магад бөгөөд шинээр гаргасан янз зүйл нь, өөрийн элэнцийн зарим голлох онцлогийг өвлөх нь магад биз.

	Бүлэг зүйл буюу төрөл, овог нь түргэн буюу удаан, их буюу бага хэмжээгээр хувьссаар бий болох, алга болохдоо мөнөөх тус тусдаа зүйлийн замнадаг жамыг дагана. Нэгэнт устсан бүлэг дахин хэзээ ч үл гарч ирнэ. Ондоо үгээр, түүний оршин амьдрах явдал үргэлжилж байгаа цагтаа тасалдалгүй юм. Мэдэгдэм энэ жамаас зөрөх зарим тохиол байдгийг би мэдэх боловч эдгээр тохиол туйлын цөөн учир Э. Форбс, Пикте, Вудворд нар миний хамгаалан байгаа үзэлтэй тас зөрдөг мөртөө түүний цөөнийг хүлээн зөвшөөрч байгаа юм. Харин энэ жам нь угтаа нэг бүлгийн бүх зүйл хэчнээн удаан оршин байлаа ч аажим хувьслын замаар нэг нь нөгөөгөөс үүсэж, бүгд хамтдаа нэг ерөнхий элэнцээс үүссэн гэсэн санаа бүхий миний онолтой яв цав нийцнэ. Жишээлбэл, янз бүрийн үед дараалан бий болсон Lingulа төрлийн бүх зүйл хамгийн доод талын силурийн давхаргын хуралдах цагаас эхлэн одоо цаг хүртэл тасалдалгүй үргэлжилж дэс дараалсан цуваа үеэр нэг нь нөгөөтэйгөө холбогдсон байх учиртай.

	Бүхэл бүлэг зүйлүүд заримдаа гэнэт бий болсон мэт санагддагийг өмнөх бүлэгт үзсэн бөгөөд хэрэв энэ үнэн бол миний онолд гайтай болох учир би энэ баримтын учрыг олохыг хичээсэн билээ. Гэтэл энэ тохиол, зөвхөн ганц нэг жич юм болох нь эргэлзээгүй, харин уг бүлэг туйлын цэгтээ хүртэл нь зүйлийн тоо зугуухан өсөж байгаад, дараа нь эрт буюу орой аажим цөөрдөг явдал нийтлэг жам мөн. Хэрвээ ямар нэгэн төрлийн зүйлийн буюу ямар нэг овгийн төрлийн тоог уул зүйлийн орших геологийн дараалсан олон давхаргадсыг дайрч дээшээ өгсөн, өргөнөөрөө ижил бус босоо шугам юм аа гэж санавал, уг шугам доод талаасаа хурц үзүүрээс эхлэхгүй, харин шууд тод зураасаар дурайх мэтээр хааяа эндүү санагдаж болох дог. Дараа нь дээшээ аажим өргөсөж, хааяа хэсэг зайд өргөөшөө тэгшхэн байсаар эцэст дээдэх үеүдэд нарийсаж, үүгээрээ зүйлүүдийн хорогдож, бүрмөсөн алга болсныг илэрхийлнэ. Сайх нэгэн төрлийн доторх зүйл «болон нэгэн овгийн төрөл зөвхөн аажим алгуур үржиж болох учраас бүлэг доторх зүйлийн тоо алгуур ихсэх нь миний онолтой яв цав тохирно. Яагаад гэвэл, төрлийн холбоотой олон хэлбэрийн хувьсаж, бий болох үйл явц аажим алгуур байх ёстой нь эргэлзээгүй хэрэг. Юуны урьд нэг зүйл хоёр буюу гурван янз зүйлийн үүсвэр өгнө. Энэхүү сүүлчийнх нь аажмаар зүйл болон хувирч, энэ зүйл нь өөрөө бас мөн тийм аажим замаар өөр өөр янз зүйл болон зүйл үүсгэх гэх мэтээр нэг гол ишнээс салаалан ургасан том модны адилаар эцсийн эцэст уул бүлэг дэлгэр хөгжтөл үргэлжилнэ.

	МӨХЛИЙН ТУХАЙ

	Зүйл болон бүлэг зүйлийн мөхлийн тухай одоохондоо цухас өгүүлье. Байгалийн шалгарлын онолын ёсоор хуучин хэлбэр мөхөх, шинэ төгөлдөр хэлбэр гарч ирэх хоёр нь хоорондоо нягт холбоотой. Дараалсан галавуудад давтагдан тохиолдсон сүйрэлд газар дэлхийн бүх оршин нутаглагчид сөнөсөн гэж байсан урьдын сургаалыг бараг бүх геологичид, тэр ч байтугай ерөнхий үзэл нь зүй ёсоор тийм дүгнэлтэд хүрэх байсан Эли де Бомон, Мурчисон, Барранд болон бусад геологичид одоо орхижээ. Харин түүнийг болиод гуравдагч галавын давхаргадсыг судалсанд тулгуурлаж, зүйл болон бүлэг зүйл эхлээд нэг газарт, дараа нь ондоо газар, эцэст бүх газарт хааяагүй хойно хойноосоо алгуурхан алга болжээ гэж бид бодох эрхтэй юм. Тэгэхдээ зарим цөөн удаад жишээ нь газрын хүзүүвч тасарч үүний дараагаар үй олон шинэ оршин амьдрагчид зэргэлдээ тэнгист нэвтрэн орох юм уу аль нэгэн арал усан дор бүрмөсөн ороход мөхлийн үйл явц түргэн явагдсан байж болно. Тус тусдаа зүйл болон бүхэл бүлэг зүйлийн оршин амьдрах хугацаа тун адил тэгш бус. Бидний үзсэнчлэн, олон бүлэг, бидэнд мэдэгдэх, амьдралын анхны зурвас гарч ирсэн цагаас өнөө болтол оршиж байхад өөр зарим нь эрт төрмөлийн эрин дуусахаас ч урьд алга болжээ. Тусгай нэг зүйл болон тусдаа нэг төрлийн оршин амьдрах хугацааг тодорхойлчих яв цав хууль байхгүй байх. Бүхэл бүлэг зүйлийн мөхөл түүний бий болохоос их аажим явагддаг гэж бодох үндэс бий. Хэрвээ дээр дүрсэлсэнчлэн, зүйлүүдийн гарч ирэх, алга болохыг өргөөшөө жигдгүй босоо шугамаар төсөөлөн үзвэл, мөхлийн явцыг дүрслэх, уул шугамын дээд үзүүр нь зүйлийн тоо анх гарч ирэх болон анх эхний олшролтыг төсөөлсөн доод үзүүрийг бодвол алгуур нарийсах болно. Тэгэхдээ зарим удаад бүхэл бүлэг зүйлийн алга болсон нь жишээлбэл хоёрдогч галавын эцсээр толгой хөлтний алга болсон нь хачин түргэн явагджээ.

	Зүйл үгүй болох үйл явц ухаарах аргагүй нууцаар хучигдсан мэт санагдаж байсан. Тэр ч байтугай бодгалийн амьдрал зөвхөн тодорхой хугацаатай байдгийн адил зүйл ч гагцхүү тодорхой цаг хугацаанд оршдог гэж зарим зохиогч тааварлаж байв. Зүйлийн мөхөл, хүн хүнээс илүүтэй надад хачин санагдаж байлаа. Одоогоороо ч байгаа лавайтай нэгэн үед геологийн саяхны нэг галавт бүгдээрээ оршиж байсан мастодонт, мегатери, токсодонт болон бусад мөхсөн аварга амьтдын үлдэгдэлтэй адууны шүд нэг хурдас дотор цуг байсныг олоод би тун их гайхаж билээ. Учир юу гэвэл, адуу нь Өмнөд Америкт испаничууд аваачсан тэр цагаас тэндээ зэрлэгшиж, хааяагүй ер бус их үржсэнийг мэдэх бөгөөд амьдралын үзтэл ийм тааламжтай нөхцөлд урьдын адууг тун саяхан алга болоход хүргэдэг шалтгаан юу байдаг билээ гэж би өөрөөсөө асууж байлаа. Гэвч миний хачирхан гайхсан нь үндэсгүй байжээ. Уг шүд одоогийн адууны шүдтэй маш төсөөтэй боловч мөхсөн зүйлийнх болохыг проф. Оуэн дараахан нь тэмдэглэв. Хэрэв тэр адуу одоо хүртэл оршиж байсан бол их ховор байж, энэ явдал нэг ч байгаль судлагчид хачин санагдахгүй сан аж. Учир нь бүх оронд бүх ангийн асар олон зүйл ховор цөөн юмны тоонд багтах аж. Аль нэг зүйл яагаад ховор байна вэ гэж бид өөрсдөдөө асуулт тавихдаа түүний амьдралын нөхцөлд ямар нэгэн ивээлгүй юм байна гэдэг хариулт өгдөг боловч тэр ямар нэгэн нь юу юм бэ гэдгийг хэзээ ч бараг хэлж үл чадна. Хэрэв энэ малтмал адуу, ховор зүйл байдлаар одоо болтол оршиж байсан бол, алгуур үрждэг зааныг хүртэл оролцуулан бусад бүх сүүн тэжээлтэнтэй адилтгаж, тэрчлэн Өмнөд Америкт гэрийн адуу нутагшсан түүхийг мэдээд илүү тааламжтай нөхцөлд адуу нь маш ахар хугацаанд уул тивийг бүхэлд нь эзлэх байсан гэдэгт итгэж болох сан аж. Гэвч түүний хөгжилд саад болсон тааламжгүй нөхцөл нь юу байсныг, ямар нэг ганц шалтгаан уу, олон шалтгаан үйлчилсэн үү, адууны амьдралын ямар үед, ямар хэмжээгээр үйлчилсэн бэ? гэдгийг бид хэлж үл чадна. Уг нөхцөлүүд аажуухан боловч улам улмаар тааламжгүй болсон бол энэ байдлыг анзаарахгүй сэн биз ээ. Энэ завсар малтмал адуу ховордон ховордсоор эцэст алга болж, түүний байрыг ямар нэгэн азтай өрсөлдөгч эзлэх сэн билээ.

	Амьд биет бүрийн үржлийг үл анзаарагдах дайсагнасан олон шалтгаан байнга саатуулдаг бөгөөд зүйл ховордож, эцэст бүрмөсөн мөхөхөд тэдгээр шалтгаан элбэг хүрэлцээтэй энэ байдлыг үргэлж санаж явах хэцүү билээ. Эдгээр асуудал хараахан бага тайлбарлагдсан бөгөөд мастодонт болон бүр их эртний үлэг гүрвүүл мэт аварга том амьтдын зөвхөн биеийн бөх бат нь амьдралын төлөө тэмцэлд ялалт хангаж чадах юм шигээр тэдгээрийн мөхсөнийг гайхаж байхыг цөөн бус сонссон юм. Гэтэл харин том биед илүү их хэмжээний хоол шаардагдах учраас Оуэний тэмдэглэсэнчлэн зарим үед биеийн том хэмжээ нь илүү хурдан алга болохыг нөхцөлдүүлжээ! Энэтхэг болон Африкт хүн бий болохоос өмнө одоогийн байгаа зааны зогсолтгүй үржин олшрохыг саатуулсан ямар нэг шалтгаан байсан бололтой. Энэтхэгт заан үржин олшрох явдалд түүнийг зогсоо зайгүй шаналгаж доройтуулдаг шавж голдуу саад болдог гэж уг асуудлыг маш сайн мэдэх д-р Фоконер тааварлаж буй. Абиссини дахь африк зааны талаар Брус мөн тийм дүгнэлт хийжээ. Өмнөд Америкийн янз бүрийн хэсэгт нутагшсан томоохон биетэй дөрвөн хөлтний оршин амьдрах явдалд шавж болон вампир сарьсан багваахай шийдвэрлэх нөлөөтэй нь эргэлзээгүй.

	Зүйл мөхөхийнхөө өмнө цөөрдөг нь нэлээд шинэхэн гуравдагч үеийн хурдсыг судлахад олонтоо мэдэгдэх бөгөөд хүний үйл ажиллагаагаар хэсэг бусаг буюу бүрмөсөн устсан амьтдын тухайд ч ийм байдал ажиглагддагийг бид мэднэ. 1845 онд бичсэнээ тухайлбал: зүйл алга болохынхоо өмнө ховор болдог жамтай гэж үзсэн байтлаа зүйлийн ховор болсныг үл гайхаж байгаад хожим нь зүйл оршин тогтохоо больсныг нэн гайхах энэ явдал бол бодгалийн үхэхээс өмнө өвчин тусаж болно гэж үзсэн байтлаа өвчний тухай сонсоод гайхалгүй байж байгаад хожим нь өвчтэй хүн нас барчихлаар түүнийг гайхаж, нас барсны шалтгаан нь хүч түрэмгийлсэн үйлдэл бол уу? гэж хардах лугаа тун адил юм гэж хэлснээ энд дахин давтаж болох байна.

	Шинэ янз зүйл бүр, эцсийн эцэст шинэ зүйл бүр мөргөлдөөнд тулгаран учирч байгаа нөгөөгөөс ямар нэгэн давуу талтай байгаагийнхаа ачаар үүсэж, тэсэн тогтож байдаг гэсэн баримтлалд байгалийн шалгарлын онол тулгуурладаг. Аз муутайхан байгууламжтай хэлбэр мөхөх явдал үүнээс үүдэн гарах нь бараг зайлшгүй юм. Манайхны гэрийн хэлбэрийн хувьд ч мөн ийм байдал ажиглагдана. Шинэ арай илүү сайн янз зүйл бий болсон даруйдаа өөрийн зэргэлдээх дутмаг төгөлдөржсөн янз зүйлийг түрж гаргана. Улам их төгөлдөржөөд ирэхлээрээ манай богино эвэрт үхэр адилаар газар бүр тарж бусад оронд ч урьд байсан үүлдрийг орлоно. Иймээс уул хэлбэр байгалийн замаар боловсорч гараа юу, зохиомол замаар уу ялгалгүй, шинэ хэлбэр гарч ирэх, урьд байсан алга болох хоёр бие биетэйгээ нягт холбоотой. Цэцэглэнгүй байдалтай байсан бүлэгт тодорхой цаг хугацааны дотор үүссэн шинэ зүйлийн тоо нь урьд нь байгаад алга болсон зүйлийн тооноос нэг хэсэг үедээ үлэмж олон байсан байх. Гэхдээ, геологийн бүр шинэхэн галчин үед зүйлийн тоо хязгааргүй нэмэгдээгүйг бид мэдэх тул бүр шинэхэн цаг хугацааны хувьд гэвэл шинэ олон хэлбэр үүссэн явдал бараг л мөн тийм тооны урьдах хэлбэрийн мөхлийг үүсгэсэн гэж бодож болох байна.

	Бүр өмнө тайлбарлаж, жишээ сэлтээр дүрслэн үзүүлсэнчлэн тэмцэлдээн нь бүх талаараа өөр хоорондоо хамгийн ойр шадар хэлбэрийн хооронд илүү шаргуу байдаг. Иймээс ер нь ямар нэгэн зүйлийн хувьсаж төгөлдөржсөн үр сад уг эх зүйлийг мөхөлд учруулах бөгөөд хэрвээ ямар нэг ганц зүйлээс нэлээд олон шинэ хэлбэр хөгжсөн бол уг зүйлд хамгийн шадар буюу өөрөөр хэлбэл түүнтэй нэг төрөлд багтах зүйл хамгийн их хэмжээний хөнөөлд өртөнө. Нэг зүйлээс үүссэн бүлэг шинэ зүйл өөрөөр хэлбэл шинэ төрөл, миний бодож байгаагаар чухамхүү энэ аргаар мөнөөх нэг овогт хамаарах урьдын төрлийг шахан гаргах болно. Гэхдээ ямар нэг бүлэгт хамаарах шинэ зүйл ондоо бүлгийн нэг зүйлд хамаарагдах байрыг эзэлж аваад улмаар тэр зүйлийн устахыг нөхцөлдүүлсэн явдал ч цөөн бус тохиолдсон байх ёстой. Хэрэв тийм ялгуусан өрсөлдөгчөөс олон шадар хэлбэр дэлгэрээд ирвэл өөр бусад олон хэлбэр тэдэнд байраа тавьж өгөх учиртай болно. Эдгээр байраа тавигчид нь ихэнхдээ түрүүчийн шахагдан гарагч бүлэгтэй хамгийн ойр шадар бөгөөд бүгд байгууламждаа ямар нэг удамшил болсон дутуу дулимагтай хэлбэр байх болно оо. Гэхдээ хувьсаж төгөлдөржсөн бусад зүйлд байраа тавьж өгч байгаа зүйлүүд мөнөөх төгөлдөрчүүлтэй нэг ангид хамаарах уу, ондоо ангид уу? Амьдралын ямар нэгэн онцгой нөхцөлд зохилдсоны ачаар юм уу, хүчтэй өрсөлдөөнөөс зайлсхийж хол цэрвүү, тусгаар нутгийг эзэмшсэний ачаар байраа тавьж өгөгсдийн дотроос зарим нь хааяа өнө удаан хугацаанд мэнд үлдэж болно. Жишээ нь хоёрдогч давхаргадсанд өргөн тархсан лавайн том төрлийн зарим зүйл Trigonia австралийн олон тэнгист мэнд үлджээ. Ганойд загасны том бөгөөд бараг мөхсөн бүлгийн цөөн хэдэн төлөөлөгч цэнгэг усанд одоо болтол амьд мэнд байна. Иймээс ямар нэгэн бүлгийн бүрмөсөн устах явдал түүний бий болохоос ерөнхийдөө ихээхэн аажим явагддаг нь харагдаж байна.

	Бүхэл бүтэн овог буюу баг, жишээлбэл эрт төрмөлийн галавын эцэст гурвалдай, хоёр дахь галавын эцсээр толгой хөлтөн гэнэт алга болсон мэт байгаагийн тухайд гэвэл дараалсан давхаргадсыг зааглан салгагч их завсардлага байж болох тухай нэгэнт дээр өгүүлснээ энд дахин санах ёстой. Эдгээр завсардлагын турш аажим мөхөл үй олон удаа тохиолдсон байж болно. Түүнээс гадна шинэ шинэ эзэгнэгч гэнэт гарч ирсний улмаас юм уу, ер бус хурдан үржсэний улмаас ямар нэг шинэ бүлгийн олон зүйл тодорхой нутгийг эзлэн авсан бол үүний хамт урьд байсан зүйлийн дотроос олон нь түргэн устах болно. Ингэхлээр байраа тавьж өгч байгаа хэлбэрүүд нь байгууламждаа ямар нэгэн нийтлэг дутуу дулимаг бүхий ч ерөнхийдөө өөр хоорондоо ижилдүү болой.

	Ийнхүү хол саланги зүйл болон бүхэл бүлэг зүйл үгүй болох арга нь байгалийн шалгарлын онолтой сайтар нийцэх мэт санагдана. Мөхлийн баримтыг гайхах юм юу ч байхгүй; гайхах юм байдаг юм аа гэвэл, зүйл болгоны оршин амьдрах явдал шалтгаалах хамаг тохиолдлыг ойлгож байгаа мэтээр хийсвэрлэн хөвсөргөдөхөд хүргэгч бидний бардам сэтгэлийг гайхах хэрэгтэй. Бид цөөхөн анзааравч, зүйл болгон хязгааргүй үржихийг эрмэлзэж, ямар нэг садаа хэзээд үүний эсрэг үйлчилж байдаг гэдгийг ганцхан минут мартах юм бол байгалийн бүх хэм журам бидэнд ойлгомжгүй болно. Нэг зүйл нөгөөг бодвол бодгалиар яагаад илүү баян байгаа, өөр ямар нэг зүйл биш чухам энэ нэг зүйл яагаад тухайн оронд нутагшиж болох билээ гэдгийг бид яв цав зааж чадахаар хэзээ болно вэ түүнээс нааш биш зөвхөн тэр цагт бид ямар нэг ганц зүйл буюу бүлэг зүйл алга болсон шалтгааныг ойлгохгүй байгаагаа гайхах эрхтэй болно.

	АМЬДРАЛЫН ХЭЛБЭР ГАЗРЫН БӨМБӨРЦӨГ ДЭЭР БАРАГ НЭЛДЭЭ ЗЭРЭГ ХУВИРАХ ТУХАЙ

	Газрын бөмбөрцөг дээр амьдралын хэлбэрүүд бараг зэрэг хувирдаг баримтыг палеонтологийн хамгийн гайхалтай нээлт бараг мөн гэж хүлээн зөвшөөрвөл зохих билээ. Үлэмж өөр өөр уур амьсгалтай, тун алс хол хол нутгууд, тэр ч байтугай чулуулгийн хувьд цэрдийн өөдөс ч олдохгүй газар, тухайлбал Умард Америк, экватор орчмын Өмнөд Америк, Галт газар, Ариун итгэлийн хошуу, Дорнод Энэтхэг нутгийн малтцаар манай европын цэрдийн давхаргадсыг тодорхойлж болно оо. Эдгээр алс хол цэг дэх, зарим үе давхаргад тохиолддог шим үлдэгдэл нь цэрдийн хувьд нийтлэг тохиолддог шим үлдэгдэлтэй яриангүй төсөөтэй юм. Тэнд ч мөнөөх зүйлүүд тохиолдоно гэж хэлж болохгүй л дээ. Зарим үед зэгсэн ижилхэн ганц ч зүйл байхгүй боловч нийтдээ мөнөөх л төрөл юм уу, дэд төрөлд хамаарахаар барахгүй гадна талын хэв бүтэц мэт төдий чухал бус шинж тэмдгээрээ төсөөтэй байх нь цөөн бус аа. Түүгээр ч барахгүй, европын цэрдээс гардаггүй боловч дээр нь буюу дор нь орших давхаргадсанд дайралддаг бусад хэлбэр газрын бөмбөрцгийн тэдгээр алс хол цэгүүдэд мөнөөх дарааллаар оршино. Орос нутаг, Баруун Европ, Умард Америкийн эрт төрмөлийн бүлгийн дараалсан янз бүрийн давхаргадсанд амьдралын хэлбэрүүд иймэрхүү адил зэргэлдээ байдалтай байгааг олон янзын зохиогчид тэмдэглэсэн бөгөөд Ляйелийн хэлж байгаагаар Европ болон Умард Америкийн гуравдагч хурдаст мөн байдал ажиглагдана. Хуучин, шинэ тивд нийтлэг, цөөн тоотой малтмал зүйлийг үл анзаарлаа ч, хоёр орны эрт төрмөлийн ба гуравдагч ташингад амьдралын хэлбэрийн дарааллын ерөнхий адил зэргэмжээ байдал мөн илэрхий болох бөгөөд өөр өөр давхаргадсыг нэгийг нөгөөтэй амархан дүйлгэн үзэж болно оо.

	Харин энэ ажиглалт газрын бөмбөрцгийн далайн амьтдад холбогдоно. Хоорондоо ийм алс хол орших нутгийн хуурай газар, цэнгэг уснаа оршигчид хувьслынхаа талаар мөн тийм адил зэргэмжээ юм уу, үгүй юу гэдгийг шүүн хэлэлцэхэд хүрэлцээтэй баримт сэлт алга. Эдгээр нь мөн тийм байдлаар хувьсдаг гэдэгт эргэлзэх үндэс байна. Хэрвээ геологийн байрлалыг нь огтхон ч заан дурдалгүйгээр Megatherium, Mylodon, Macrauchenia, Toxodonr Ла-Платаас европт зөөж авчирсан сан бол тэдгээр нь одоо ч амьд байгаа лавайнуудтай нэгэн цагт оршиж байсан гэдэгт хэн ч эргэлзэхгүй билээ. Гэтэл эдгээр ер бусын аварга амьтад мастодонт болон адуутай нэгэн цагт оршин амьдрагч байсан учраас дор хаяад, бүр хожмын гуравдагч галчин үед нэгэнт оршиж байжээ гэж тааварлаж болох юм.

	Далай тэнгис дэх амьдралын хэлбэр дэлхий дахинд зэрэг хувьссан гэж ярихдаа энэ нь нэг жил юм уу, нэгэн зуун жилтэй холбоотой гэх буюу ер нь энэ нь геологийн яв цав утгатай гэж бодох явдалгүй. Хэрвээ эдүгээ Европт оршиж буй бүх далайн амьтад болон плейстоценын галавт (бүх мөстлөгийн үеийг багтаасан, он жилээр хэмжвэл маш алс эртний галав) Европт байсан бүх амьтдыг Өмнөд Америк болон Австралид одоо байгаа амьтадтай харьцуулбал Европын одоогийн болон плейстоценын амьтдын аль нь бөмбөрцгийн өмнөд хагаст оршигч хэлбэрүүдтэй илүү төстэй байна вэ гэдгийг хамгийн туршлагатай байгаль судлагч ч хэлж ядах байх. Үүний нэгэн адилаар эдүгээ Нэгдсэн муж улсад оршиж байгаа зарим хэлбэр нь одоо Европт байгаа хэлбэрүүдийг бодвол, гуравдагч галавын хуучаарх нэгэн галчин үед Европт байсан хэлбэрүүдтэй илүү ойр төсөөтэй харагддаг гэж тун учир мэдэх олон ажиглагч баттай хэлдэг юм. Хэрэв тийм бол, эдүгээ Умард Америкийн эргээр хуримталж буй малтмал бүхий үе хожим, нэлээд эрт цагийн европын үе давхартай дүйлгэн харьцуулагдах нь магад биз ээ. Хэдий тийм боловч тодорхой хэмжээгээр төсөөтэй малтмал үлдэгдлийг агуулсны хамт дор нь орших, бүр эртний тунамалд хэвшмэл байдаг хэлбэрүүд үл тохиолдох учраас, далайн бүх шив шинэхэн давхаргадас, тухайлбал дээд талын плиоцен, плейстоцен, Европ, Умард, Өмнөд Америк, Австралийн хамгийн шинэ үе давхар, алс ирээдүйд геологийн утгаараа яг нэг зэрэгцээ үеийнх мэт санагдах ёстой болно гэдэгт эргэлзэлтгүй биз ээ.

	Дээр заасан өргөн утгаар дэлхийн алслагдсан цэгүүдэд амьдралын хэлбэр нэгэн зэрэг хувирсан баримт нь Вернейль, д'Аршиак зэрэг гарамгай ажиглагчдыг сүрхий гайхахад хүргэжээ. Европын янз бүрийн хэсэгт, эрт төрмөлийн амьдралын хэлбэр адил зэргэмжээ байгааг заагаад тэд нэмж хэлж байгаа нь: «хэрэв бид энэ хачин дэс дараалалд гайхаш төрөөд Умард Америкийг анхааран үзэж, тэнд мөн ийм хэд хэдэн үзэгдлийг ажиглавал нь зүйлийн энэ бүх хувьсал хуучин нь алга болох, шинэ нь бий болох явдал зөвхөн далайн урсгалын өөрчлөлт юм уу, ерөнхийдөө орон нутаг, цаг зуурын бусад шалтгаанаар тайлбарлагдаж болохгүй, харин бүх амьтны аймгийг жолооддог ерөнхий хуулиас шалтгаалдаг нь эргэлзээгүй болж ирнэ». Мөн ийм утгаар Барранд сүрхий анхааруулан хэлжээ. Үнэхээр ч, амьдралын хэлбэрийн эдгээр аугаа их хувьсал хамгийн олон янзын уур амьсгалд газар дэлхий дээр хааяагүй явагдсан хувьслын шалтгааныг эрж далайн урсгал, уур амьсгал болон бусад физик нөхцөлийн хувьсалд хандах нь огтхон ч ашиггүй хэрэг. Баррандын тэмдэглэсэнчлэн, энд ямар нэг онцгой хууль эрэх ёстой. Органик хэлбэрийн орчин үеийн хуваарилалтыг анхааран үзэж, янз бүрийн орны физик нөхцөл, тэнд оршин амьдрагчдын үндсэн шинж хоёрын хоорондын хамаарал юутай үл ялим болохыг үзэхэд энэ байдал улам тод болно оо.

	Дэлхий дахинд амьдралын хэлбэр адил зэргэмжээ дараалалтай энэ аугаа их баримт байгалийн шалгарлын онолоор амархан тайлбарлагдана. Шинэ зүйл нь бусад хэлбэрээс зарим нэг давуу талтайнхаа ачаар үүсэж, уг оронд оршин амьдрагч бусад хэлбэрээс зонхилон давамгайлсан юм уу, ямар нэг давуу талтай хэлбэр, хамгийн олон тоотой шинэ янз зүйл юм уу, эхэлбэр зүйлийн эхийг тавина. Зонхилох олонх буюу хамгийн ердийн, өргөн дэлгэрсэн ургамал хамгийн олон тоотой шинэ янз зүйл үүсгэдэг явдлаар үүний тод баталгаа бидэнд байна. Түүнчлэн бусад зүйлийн дэвсгэр нутгийг тодорхой хэмжээгээр нэгэнт эзлэн авсан зонхилон хувьсамтгай өргөн дэлгэрсэн зүйл улам цаашаа дэлгэрэн, бусад улс оронд бусад шинэ шинэ янз зүйл, зүйлийг өгөх хамгийн их бололцоотой болох нь зүйн хэрэг.

	Уур амьсгалын болон газар зүйн өөрчлөлт, гайхалтай тохиолдлууд, өөрт нь зайлбаргүй дайралдах янз янзын уур амьсгалд шинэ зүйлийн байнга зохилдохоос шалтгаалж дэлгэрэх үйл явц маш аажим байх нь олонтоо. Гэвч яваа яваандаа зонхилох хэлбэр хамгийн амжилттай дэлгэрч, эцсийн эцэст ноёлох хэлбэр болдог. Үргэлжлэн цэлийсэн нэг далайд оршигчдыг бодвол, тус тусдаа эх газарт оршин амьдрагч хуурай газрын хэлбэр, ихээхэн удаан дэлгэрдэг байх. Иймээс ч далай тэнгист амьдрагч хэлбэрийг бодвол хуурай газар оршиж агсан хэлбэрийн хувьд арай багахан чамбай адил зэргэмжээ дараалал тохиолдоно гэж горилох нь бидний эрх бөгөөд үнэхээр ч тийм тохиолдож байна.

	Ийнхүү дэлхий дахинд амьдралын мөнөөх нэг хэлбэрүүд адил зэргэмжээ, үгийнхээ өргөн утгаар зэрэг дэс дараалалтай байдаг явдал, өргөн дэлгэрч, хувьссан ноёлогч зүйлээс шинэ зүйл үүсдэг гэсэн үндэслэлтэй сайтар таарч байх бололтой. Тийнхүү үүссэн шинэ зүйл нэгэнт зонхилж байсан өөрийн өвгөөс арай давуу талыг олсон учраас, мөн бусад зүйлээс давуу болсон учраас өөрөө зонхилогч болно. Тэр нь цаашаа дэлгэрч, хувьсан, шинэ шинэ хэлбэрийг үүсгэнэ. Ялгуусан шинэ хэлбэрт түрэгдэж байраа тавьж өгөгч урьдын хэлбэр, ямар нэг нийтлэг дутуу дулимгийг удамшуулсан болохоороо төрөл хэлхээтэй бүлгүүд бүрдүүлэх бөгөөд ийм учир шинэ төгөлдөр бүлгүүд дэлхий дахинд дэлгэрэх хэрээр хуучин бүлгүүд газар сайгүй алга болно. Үүний хамт хэлбэрүүд анх бий болсны талаар ч бүрмөсөн устаж алга болсны талаар ч дарааллын тохироо газар сайгүй илрэх болно оо.

	Энэ асуудлын талаар бас нэг анхааруулгыг анзаарах ёстой юм. Малтмал бүхий ихэнх том давхаргадас доош суух цаг үеийн турш хуралдсан бөгөөд малтмалаас ажиглагддаг асар үргэлжилсэн тасалдлагууд нь далайн ёроолын хөдөлгөөнгүй байсан юм уу, дээш өргөгдөж байсан цаг үетэй, эсвэл шим үлдэгдэл булагдаж хадгалагдахуйцаар, тунамал хурдан хуралдаагүй цаг үетэй таарч байсан гэсэн дүгнэлтэд намайг хүргэсэн шалтгааныг заасан билээ. Энэ өнө удаан завсрын үед нутаг бүрийн оршин амьдрагчид үлэмж хувьсал, мөхөлд өртөгдөж, дэлхийн бусад хэсгээс шилжин нүүдэллэх явдал их явагдсан гэж би тааварлаж байна. Үлэмжхэн нутагт ижил маягийн хөдөлгөөн тохиолдсон гэж бодох үндэс байгаа тул дэлхийн нэгэн хэсгийн маш өргөн уудам газарт яг нэгэн цаг үеийн давхаргадас хуралдсан явдал цөөнгүй байж тун болзошгүй, гэхдээ байнга ингэж явагдан, том том нутаг дандаа ижил хөдөлгөөнтэй байсан гэж бодох ямар ч эрх бидэнд байхгүй ээ.

	Хэрвээ хоёр нутаг дахь хоёр давхаргадас яв цав нэг үед биш болох нь ээ ч бараг нэгэн үед хуралдаж тогтсон бол дээр дурдсан учир шалтгаан ёсоор тэр хоёрт амьдралын хэлбэрийн мөн ижил дараалал тохиолдох ёстой. Гэхдээ шинэ хэлбэр бий болох, хувьсах, мөхөх явдал нэг нутагт нөгөөдхөөс удаан хугацаанд явагдсан байж болох тул зүйлүүд яв цав үл тохирно.

	Ийм маягийн тохиолдол Европт дайралддаг бололтой. Англи, Франц нутгийн эоцен хурдасны тухай сайхан дуртгалдаа, уул хоёр орны дараалсан ташингууд ерөнхий адил зэргэмжээ байгааг ноён Прествич тогтоож чаджээ. Гэвч англи нутгийн зарим ташингыг францынхтай жишихэд хоёр орны аль алинд ижил төрөлд хамаарах зүйлийн тоо гайхалтай сайхан тааравч: жинхэнэ зүйл нь бие биеэс ялгаатай бөгөөд хоёр нутаг хоорондоо ойрхон байдгийг санавал нэгэн цаг үеийн боловч янз бүрийн амьтад нутагласан хоёр тэнгис хоорондоо хүзүүвчээр тусгаарлагдаж байсан гэж бодохгүйгээр уул ялгааг тайлбарлах бэрхтэй. Бүр хожмын гуравдагч зарим давхаргадасны талаар Ляйель мөн иймэрхүү зүйл ажиглажээ. Үүнчлэн Богеми болон Скандиновын силурийн дараалсан хурдасны хооронд нийтлэг яв цав адил зэргэмжээ байдал байгааг Барранд заасан боловч үүний чацуу зүйлүүд нь хачин ялгаатай байгааг үзжээ. Хэрвээ нэг орон дахь нэг давхаргадас нөгөө оронд давхаргадас тасалдахтай байн байн тохирохуйцаар яг тийм үед уг орнуудын янз янзын давхаргадас тогтоогүй болоод мөн уг хоёр оронд янз янзын давхаргадас бүрэлдэх үед болон бүрэлдэхийн хоорондох өнө урт цагт зүйлүүд аажимхан хувьссаар байсан бол ийм тохиолд хоёр орны янз янзын давхаргадас, амьдралын хэлбэрийн ерөнхий дараалал дагуу ижил журамтай байрласан байж болох билээ. Энэ горим яв цав адил зэргэмжээ мэтээр эндүү санагдаж болох авч хоёр орны хоорондоо тохирох мэт санагдах олон ташингад зүйлүүд тэр болгон ижил баймгүй билээ.

	МӨХСӨН ЗҮЙЛҮҮД ХООРОНДОО БОЛОН ОДОО БАЙГАА ХЭЛБЭРҮҮДТЭЙ ТӨРЛИЙН ХЭЛХЭЭТЭЙН ТУХАЙ

	Одоо, мөхсөн болоод одоо амьд байгаа зүйлийн харилцан холбооны асуудалд анхаарлаа чиглүүлье. Уул бүх зүйлийг цөөхөн том анги болгож бүлэглэх бөгөөд энэ баримт нь хөгжлийн онолтой холбоотой. Аль нэг хэлбэр хэдий чинээ эрт цагийнх болох тусмаа, одоогийн амьд байгаагаас ерөнхийдөө төдий чинээ их ялгаатай. Гэвч Боклэндийн аль эрт тэмдэглэсэнчлэн, мөхсөн зүйлүүд эсвэл одоо байгаа бүлгийн дотор эсвэл тэдний завсар хооронд бүгд багтаж болно. Амьдралын мөхсөн хэлбэрүүд, эдүгээгийн төрөл, овог, багийн зай завсрыг бөглөж дүүргэхэд туслах нь мадаггүй үнэн атал уг үндэслэлийг үл тоомсорлох нь олон байгаагаар барахгүй үгүйсгэдэг тул энэ талаар хэдэн зүйл анхааруулж жишээ татахад илүүдэхгүй ээ. Хэрвээ нэгэн ангийн зүйлүүдийг амьд байгаа болон мөхсөнөөр нь тус тусад нь авч үзээд хязгаарлавал, аль алиныг нь нэгэн ерөнхий системд тавихад гарч ирдгийн адил бүрэн бүтэн цуваатай болж ердөө чадахгүй. Профессор Оуэний зохиолуудад мөхсөн амьтдад холбогдуулсан «нийтлэг хэлбэр» гэсэн ухагдахуун, Агассисийн зохиолуудад «зөгнөмөл буюу нийлэг хэвшил» гэсэн ухагдахуун байнга тохиолдох бөгөөд уг хэлбэр үнэхээр завсрын буюу холбогч шижим болохыг дээрх нэр томьёонууд харуулж байна. Аттикт8 өөрийн нь нээж олсон малтмал олон сүүн тэжээлтэн, одоогийн байгаа төрлүүдийн зай завсрыг бөглөж байгааг ондоо нэгэн нэр хүндтэй палеонтологич Годри бүр тодорхой үзүүллээ. Хивэгч болон зузаан арьстныг сүүн тэжээлтний тэс ондоо хоёр баг гэж Кювье үзэж байсан боловч түүнээс хойш тун олон малтмал завсрын шижим олдсон тул Оуэн бүх ангилалтыг өөрчилж, зарим зузаан арьстныг хивэгчидтэй нэгэн дэд багт багтаахад хүрчээ. Жишээ нь, гахайг тэмээнээс зааглаж байсан их зайг завсрыг хэлбэрүүдээр дүүргэв. Ungulata буюу дөрвөн хөлт туурайтан эдүгээ хос тууртан болон хос бус тууртан гэж хуваагдах боловч Өмнөд Америкийн Macrauchenia энэ хоёр том салбарлалтыг мэдэгдэхүйц холбож байна. Гиппарион бол одоогийн адуу нэлээд эртний зарим туурайтан хоёрын шилжилтийн хэлбэр болохыг хэн ч үл үгүйсгэнэ. Проф. Жервегий өгсөн нэрээрээ ч, одоо байгаа нэг ч багт багтаахын аргагүй хэлбэрээрээ ч, Өмнөд америкийн типотерий сүүн тэжээлтний гинжин хэлхээнд юутай гайхалтай холбогч шижим болж байна вэ! Сиренууд бол сүүн тэжээлтний огт тусдаа бүлэг үүсгэх бөгөөд одоогийн байгаа дюгонь, ломантины хамгийн гайхамшигтай нэг онцлог нь хойд хөл мөч ор тас байхгүй, үүсвэр ором ч үлдээгүй явдал юм. Гэтэл проф. Флоуэрийн хэлж байгаагаар малтмал Halitherium нь «сайн тодорхой түнхний үетэй» нийлсэн ясажсан дунд чөмөгтэй бөгөөд ийнхүү уг амьтан, сирентэй бусад талаараа төсөөтэй, ерийн туурайтан дөрвөн хөлт амьтадтай жаахан төстэй болж байна. Cetacea буюу халим, бусад сүүн тэжээлтнээс сүрхий ялгаатай боловч зарим байгаль туршигчдаас тусгайдаа бие даасан багт багтаадаг. Гуравдагч галавын Zeuqlodon, Sgualodon хоёр нь проф. Гекслийн саналаар, ёстой жинхэнэ халим мөн бөгөөд «усанд амьдрагч махчидтай холбогч шижим юм».

	Мөн тэр проф. Гекслийн шинжилгээгээр шувууд болон хэвлээр явагчдын хоорондох асар их зай хүртэл, нэг талаас тэмээн хяруул болон малтмал анхны шувуугаар, нөгөө талаас хуурай газрын хэвлээр явагчдын хамгийн аварга томуудыг өөртөө багтаасан өлөг гүрвүүлийн бүлгийн нэг төлөөлөгч малтмал Compsognathus-аар хамгийн санамсаргүйгээр хагас хугас бөглөгдөх ажээ. Сээр нуруугүйтний тухайд гэвэл, хэдийгээр одоо байгаа бүлгүүдэд эрт төрмөлийн амьтдыг багтааж болох нь мэдээж боловч уг тэр эрт галавт уул бүлгүүд нь одоогийн салж зааглагдсан шиг бие биеэс ийм сүрхий салаагүй байжээ гэдэг саналд өдрөөс өдөрт улам бат итгэж байгаагаа бидний заан дурдаж болох хамгийн өндөр нэр төртэй хүн Барранд ятган итгүүлж байна.

	Мөхсөн ямар нэг зүйл болон бүлэг зүйлийг одоо байгаа хоёр зүйл болон бүлэг зүйлийн завсрынх гэж үзэх бололцоог зарим зохиогч үгүйсгэсэн юм. Хэрвээ мөхсөн хэлбэр өөрийн бүх шинж тэмдгээр, одоо байгаа хоёр хэлбэр болон бүлгийн хооронд яг завсрын байр эзэлж байгаагаар үүнийг ойлговол тийнхүү үгүйсгэх нь үндэслэлтэй байлгүй дээ. Гэтэл байгалийн ангилалд малтмал зөндөө зүйл одоогийн зүйлүүдийн хооронд, мөхсөн төрлүүд нь одоо байгаа төрлийн хооронд, тэр ч байтугай өөр өөр овогт хамаарах төрлүүдийн хооронд эргэлзээгүй оршдог. Жишээ нь загас, хэвлээр явагч мэтийн ялангуяа маш холдсон бүлгийн тухайд хамгийн ерийн тохиолдол нь дараах байдалтай болох байх. Хэрэв одоо хоёр бүлэг хоёул, бие биеэс хорин шинж тэмдгийн ялгаатай байгаа бол тэдний эрт цагийн төлөөлөгчид түүнээс цөөн шинж тэмдгээр ялгарч, уг хоёр бүлэг одоогийнхоос бие биедээ арай ойр байсан хэрэг.

	Ямар нэг хэлбэр хэчнээн эртнийх байх тусам эдүгээ нэг нь нөгөөгөөс хол оршигч бүлгүүдийг хооронд нь холбох төдий чинээ олон шинж тэмдгийг уг хэлбэрээс олж болно гэж бодоцгоодог. Геологийн эрин цагийн турш хүчтэй хувьсалд өртөгдсөн бүлгүүдэд л энэ анхааруулга холбогдох ёстой нь илэрхий. Жишээ Lepidosiren мэт, маш холдсон бүлгүүдтэй төрлийн хэлхээтэй шинж тэмдэг бүхий эдүгээ ч байгаа амьтдыг одоо олсоор байх тул дээрх саналын үнэн зөвийг батлах төвөгтэй билээ л. Гэхдээ эрт цагийн хэвлээр явагч болон хоёр нутагтан, эртний загас, толгой хөлтөн, эоценийн сүүн тэжээлтнийг мөнөөх ангиудын бүр шинэхэн төлөөлөгчидтэй харьцуулах аваас энэ анхааруулгад үнэний хувь байгааг зөвшөөрөх ёстой болно.

	Энэ олон янзын баримт, дүгнэлт хувьслын замаар хөгжих онолтой хэрхэн тохирч байгааг одоо үзэцгээе. Энэ нь нэлээд төвөгтэй учир дөрөвдүгээр бүлэгт хавсаргасан диаграммыг (хуудас 91) анхаарахыг уншигчаас хүсье. Тодоор бичсэн тоотой үсгүүд бол төрлүүд, тэднээс салбарлан гарсан тасалданги шугамууд төрөл тус бүрийн олон зүйл гэж саная. Уул диаграмм тун энгийн ердөө маш цөөхөн төрөл, маш цөөн зүйлийг дүрсэлж байгаа боловч энэ нь чухал биш. Хэвтээ шугам нь геологийн дараалсан давхаргадсыг, хамгийн дээдэх шугамаас дорогш байрлуулсан бүх хэлбэр, мөхсөн хэлбэрийг тэмдэглэг. Одоо байгаа гурван төрөл а14, q14, р14 нь жижиг овгийг b14, f14 хоёр нь ойрхон төрөл овог буюу дэд овгийг харин о14 е14 m14 бол гурав дахь овгийг үүсгэнэ. Энэ гурван овог нь, уг овгийн (А) хэлбэрээс салбарлаж гарсан уг гарвалийн янз янзын шугамд орших олон олон мөхсөн төрөлтэй нийлж нэг баг үүсгэнэ. Учир нь тэр бүгд, өөрийн эртний элэнцээс нийтлэг ерөнхий юм удамшуулсан байх ёстой. Тоймлон харуулахад зориулж энэ диаграммыг эш татсан, шинж тэмдэг салах байнга тэмүүллийн зарчим ёсоор ямарваа хэлбэр хэдий чинээ шинэ болох тусам өөрийн эртний өвгөөс төдий чинэ ялгаатай байх болно оо. Хамгийн эртний хэлбэр, одоо байгаа хэлбэрээс хамгийн их ялгаатай байх жамтай нь үүнээс ойлгомжтой хэрэг. Харин шинж тэмдэг салах явдал бол ямар нэг зайлшгүй юм гэж бодож үл болно оо. Энэ нь ямар нэг зүйлийн үр сад байгалийн эдийн засагт янз янзын олон байр суурь булааж авч чадах явдлаас зөвхөн шалтгаална. Учир иймд силурийн зарим хэлбэрээр жишээлж бидний үзсэнчлэн зүйл нь амьдралын нөхцөлийнхөө өчүүхэн хувьслаас шалтгаалж яльгүйхэн хувьсаж амьдралаа үргэлжлүүлэн байж болохын хамт асар их хугацааны турш нөгөөх л ерөнхий шинж тэмдгүүдээ хадгалан байх бүрэн боломжтой. Үүнийг диаграммд F14 үсгээр тэмдэглэв.

	Дээр тэмдэглэсэнчлэн А-аас үүсэлтэй мөхсөн, эдүгээгийн бүх хэлбэр нэг баг болж байгаа бөгөөд байнга үйлчлэгч, мөхлийн болон шинж тэмдэг салах нөлөөний улмаас уг баг нь янз янзын дэд овог, овог болон хуваагдаж түүний зарим нь янз бүрийн үед сөнөсөн байж таарах бололтой бөгөөд зарим нь одоо болтол оршиж байгаа аж.

	Дэс дараалсан давхаргадсанд оршиж байх ёстой агсан мөхсөн олон хэлбэр, цувралын доод хэсгийн янз янзын газраас олдсон сон бол, хамгийн дэд талын шугам дээрх одоогийн гурван овог бие биеэс бага ялгагдах байсныг энэ диаграммыг ажиглахдаа үзэж болох билээ. Хэрэв а1, а0, а10, f8, m3, m6, m9 төрөл нээгдсэн бол эдгээр гурван овог хивэгч болоод зарим зузаан арьстанд тохиолдсон адилаар нэг том овогт нэгдэхүйцээр тийм нягт холбоотой байх сан аж. Харин мөхсөн төрлүүд нь шууд завсрын байдаггүй зөндөө олон янзын хэлбэрийг дамжсан тойруу, урт замаар завсрынх болдог учраас гурван овгийн одоо байгаа төрлүүдийг тийнхүү холбогч, мөхсөн төрлийг завсрын төрөл гэж үзэхэд санал үл нийлэгч нь, зарим талаар зөв байж болох дог. Хэрвээ мөхсөн олон хэлбэр нь геологийн давхаргадсыг тэмдэглэгч, дунд талын хэвтээ шугамын аль нэгээс, жишээлбэл VI шугамаас дээш нээгдсэн бөгөөд уг шугамаас доош ганц ч нээгдээгүй бол тийм үед зөвхөн хоёр овог (тухайлбал а14 гэх мэт ба В14 гэх мэт солгой талд оршигч) нэг дор нэгдэн тэгвэл малтмалыг нээгдэх хүртэл ялгарч байснаасаа багаар бие биеэс ялгарах хоёр овог үлдэх билээ. Цаашилбал, дээд талын шугам дээр орших бөгөөд найман төрлийг (а14-өөс m14) өөртөө багтаасан гурван овог, бие биеэс зургаан чухал шинж тэмдгийн ялгаатай юм аа гэж санавал ийм тохиолд VI тоогоор тэмдэглэсэн үед оршиж агсан овгууд бие биеэс түүнээс цөөхөн шинж тэмдгээр ялгагдах нь лав биз. Учир нь хөгжлийнхөө тэр эрт үед тэдгээр нь өөрийн ерөнхий элэнцээс бага хэмжээний ялгаатай байсан байж таарна. Ингэхлээр эртний болон мөхсөн төрлүүд нь, шинж тэмдгүүдээрээ, өөрсдийн хувьссан үр сад болон сүлбээтний хооронд аль нэг хэмжээгээр завсрын дундаж болох нь цөөнгүй ажээ.

	Бүлгүүд үй олон тоотой бөгөөд ерөөс ижил хугацаатай оршиж байгаагүй, тун янз янз хэмжээгээр хувьсаж байсан тул уг харилцаа нь диаграммд дүрсэлж зурснаас байгальд зүйрлэшгүй адармаатай нарийн байх учиртай. Геологийн шастирын зөвхөн сүүлчийн боть бидэнд байгаа тэгэхдээ тун энд тэндээсээ байгаа тул зөвхөн ганц нэгээс бусад удаад байгалийн систем дэх том том алгасал тасалдлыг нөхөн гүйцээж, улмаар тусгаар тусгаар овгийг баг болгон нэгтгэж чадах бол уу гэх ямар ч эрх бидэнд байхгүй. Бидний горилж болох хамаг юм гэвэл, геологийн мэдээжээр галавуудад их их хувьсалд өртөгдсөн бүлгүүд, эрт цагийн давхаргадсанд бие биедээ арай ойр дөт байж, уул бүлгийн эдүгээ үеийн төлөөлөгчдийг бодвол эрт үеийн төлөөлөгчид нь зарим шинж тэмдгээрээ хоорондоо арай бага ялгаатай байх явдал бөгөөд шилдэг палеонтологичдын санал нийлэн гэрчилж байгаагаар энэ явдал тун цөөн бус тохиолдоно.

	Иймээс амьдралын мөхсөн хэлбэр хоорондоо, одоо оршиж байгаа хэлбэрүүдтэй харилцан холбогдолтойн тухайд хамаарагдах гол гол баримтыг хувьслын замаар хөгжих онол боломжтой тайлбарлаж байна. Уг баримт, өөр ямар ч үзлээр огт үл тайлбарлагдана.

	Газрын түүхийн аль нэг том үеийн амьтад ерөнхий шинж байдлаараа, өмнөх болон дараах үеийн амьтдын хооронд завсрын байр суурийг эзлэх ёстой нь уг онолын үүднээс илэрхий хэрэг. Жишээлбэл; диаграммд тэмдэглэсэн, хөгжлийн зургаа дахь том галчин үед оршиж байсан зүйлүүд тав дахь галчин үед амьдарч байснуудын хувьссан үр сад бөгөөд долоо дахь галчин үед улам их хувьссануудын эх мөн. Ингэхлээр эдгээр нь шинж тэмдгээрээ амьдралын нэлээд эртний болон нэлээд хожмын хэлбэрийн хооронд завсрынх шахам байхаас аргагүй биз ээ. Харин, өмнөх зарим хэлбэр бүрмөсөн мөхөж, уул нутагт бусад нутгаас шинэ хэлбэрүүд хүрч ирсэн, дараалсан давхаргадасны хоорондох нөр удаан завсарлагын үед их хэмжээтэй хувьсал болсныг бид анзаарч үзэх ёстой. Эдгээрээс бусад талаар геологийн галав бүрийн амьтад нь өөрийн шинж тэмдгээрээ өмнөх үеийн болоод дараах үеийн амьтдын хоорондох завсрын байх ёстой нь дамжиггүй. Тухайлбал девоны системийн малтмалыг анх нээгдэхэд нь шинж тэмдгийн хувьд дээр нь орших чулуун нүүрсний болон дор нь орших силурийн системийн малтмалуудын завсрынх гэж палеонтологичид хүлээн зөвшөөрсөн зөвхөн нэг жишээг дурдъя. Гэхдээ, дараалсан давхаргадасны завсар улирч өнгөрсөн цаг хугацаа ижил тэнцүүгүй байж болох учир амьтны аймаг бүр үгийн яг утгаараа заавал завсрынх байх албагүй.

	Бүхэлдээ галав бүрийн амьтны аймаг өөрийн шинж тэмдгээр өмнөх болон дараах амьтдын завсрынх байгаа үндэслэлийн үнэн байдалд зарим зүйл уг жамаас жич тусдаа байдаг явдал харшлахгүй. Жишээ нь д-р Фоконер, мастодонт болон зааны зүйлүүдийн нэг хэсгийг харилцан төрөл хэлхээтэйгээр нь, нөгөөдүүлийг оршин амьдарч байсан цаг үеэр нь хоёр эгнээ болгож байрлуулахад уг хоёр эгнээ, хэлбэрийн байршилтаараа хоорондоо авцалдахгүй байжээ. Үүнд: туйлын шинж тэмдэг бүхий зүйлүүд хамгийн эртний болон хамгийн шинэ бус, мөн завсрын шинж тэмдэг бүхий зүйлүүд насныхаа байдлаар завсрын байр эзлэхгүй байжээ. Гэвч энэ болон энэ мэтчилэн тохиолд зүйлүүдийн анх бий болсон болоод алга болсон цагийн талаар чухамдаа ерөөс байхгүй, яв цав мэдээ баримтыг байгаа юм шигээр түр зуур итгэж санахдаа дараалан үүссэн хэлбэрүүдийн амь нас, зохих хэсэг хэсэг хугацааны турш үргэлжлэх ёстой байсан гэж бодох үндэс алга. Хаана нэгтээ хожим гарч ирсэн нэг хэлбэрийг бодвол ихээхэн эртний нэг хэлбэр зарим удаад үлэмж нөр оршин амьдарсан байж болох бөгөөд тус тусдаа нутагт оршигч хуурай газрын хэлбэрийн хувьд энэ нь бүр ч зүйн хэрэг. Том хэлбэрийн дараагаар жижиг хэлбэрийг жишээ болгож авъя. Хэрвээ бид гэрийн тагтааны одоо байгаа болон сөнөсөн хамгийн гол үүлдрийг төрлийн хэлхээгээр нь эгнүүлэн байрлуулбал, тийм байрлуулалт нь уг үүлдрүүдийн үүссэн дэс дараатай бүрэн тохирохгүйн дээр тэдгээрийн устсан дэс дараатай бүр ч бага тохирно. Учир нь эх үүсвэр чулуун тагтаа одоо ч байсаар атал чулуун тагтаа болон хурдан тагтааны завсрын зарим янз зүйл сөнөжээ. Чухал шинж тэмдэг - хошууныхаа уртаар хамгийн туйлын байр эзлэгч хурдан тагтаа нь энэ талаараа тухайн эгнээнд эсрэг байр эзлэгч богино хошуут шумбаачаас эрт үүссэн байна. Завсрын алив нэг давхаргадасны шим үлдэгдэл, нэлээд хэмжээгээр завсрын шинж тэмдэгтэй байдаг гэсэн дүгнэлт нь дэс дараалсан хоёр давхаргадасны малтмалууд, хоорондоо хол хоёр давхаргадасны малтмалуудыг бодвол ихээхэн нягт холбоотой байдаг гэж бүх палеонтологичдын хамгаалдаг баримттай нягт уялдаж байгаа юм. Цэрдийн давхаргадасны ташинга бүрд зүйлүүд онд ондоо боловч янз бүрийн ташингын шим үлдэгдэл ерөнхийдөө төсөөтэй байдгийн илэрхий нэг жишээг Пикте дурджээ. Нийтлэг чанараараа ганц энэ баримт проф. Пиктийг зүйл хувиршгүй гэж итгэдгээс нь ганхуулан хөдөлгөжээ. Одоо байгаа зүйлүүд газрын гадарга дээр хуваарилагдсан байдалтай танилцсан хүн бол хойно хойноосоо ойрхон дараалсан хоёр давхаргадасны доторх янз бүрийн зүйл ийнхүү ойр төсөөтэй байгаагийн тайлбарыг эртний нутгуудын физик нөхцөл бараг ижил байсных бол уу гэж эрэхгүй сэн билээ. Наад зах нь далай тэнгист амьдарч байсан биетүүд дэлхий даяар бараг нэгэн зэрэг хувьссан, ингэхлээрээ тэс өөр өөр уур амьсгал, нөхцөлд хувьссаныг санах хэрэгтэй. Бүх л мөстлөгийн галчин үеийг багтаасан плейстоцен галавт болсон уур амьсгалын гайхалтай өөрчлөлтийг нэхэн санаж, уг өөрчлөлт далайд оршин амьдрагчдын зүйлийн хэлбэрт тун бага туссаныг тэмдэглэе.

	Хойно хойноосоо ойрхон дараалсан давхаргадаснуудын малтмал үлдэгдэл өөр өөр зүйлд хамаарах боловч өөр хоорондоо нягт холбоотой нь хөгжлийн онолын үүднээс бүрэн төгс ойлгомжтой. Гэхдээ давхаргадас бүрийн хуралдалт байн байн тасалдаж байсан болон дараалсан давхаргадасны хооронд их алгасалт гарч байсан болохоор өмнөх бүлэгт миний үзүүлэх гэж оролдсончлон, уул галавын эхэн, эцсээр бий болсон зүйлийн хоорондох бүх завсрын янз зүйлийг аль нэг буюу хоёр давхаргадаснаас олохыг найдаж үл болно оо. Гэвч он жилээр хэмжээлбэл маш өнө удаан геологийн үүднээс хэмжээлбэл төдий л нөр үргэлжилсэн бус тэдгээр завсарлагын дараагаар өөр хоорондоо нягт холбоотой хэлбэрүүд буюу зарим зохиогчдын нэрлэдгээр төлөөлөгч зүйл буюу орлох зүйлийг олж болох бөгөөд үнэхээр олдог ч юм. Нэг үгээр хэлбэл, бид горьдох эрхтэй зүйлийн хэлбэрийн аажим бөгөөд мэдэгдэх төдий хувьслын чухамхүү тийм нотолгоог олдог билээ.

	ОДООГИЙН БАЙГААТАЙ ХАРЬЦУУЛАХАД ЭРТНИЙ ХЭЛБЭРИЙН ХӨГЖЛИЙН ЗЭРГИЙН ТУХАЙ

	Нас бие гүйцсэн организмын хэсгүүдийн ялгарал, төрөлжилтийн хэмжээ бол уул хэсгийн харьцангуй төгөлдөржилт буюу байгууламжийн хөгжилтийн хамгийн сайн үзүүлэлт гэдгийг дөрөвдүгээр бүлэгт үзсэн билээ. Энэчлэн нэгэнт хэсгүүдийн төрөлжилт биед давамгай талыг олгох учир байгалийн шалгарал биет бүрийн байгууламжийг улам төрөлжсөн, төгөлдөр бөгөөд энэ агуулгаараа улам өндөр хөгжилтэй болгохыг эрмэлзэнэ. Үүний сацуу байгалийн шалгарал олон олон хэлбэрийг амьдралын жирийн нөхцөлд зохилдсон ерийн төгөлдөр бус бүтэцтэй байлгаж, тэр ч байтугай зарим үед байгууламжийг бууруулж, хялбарчилж ч болох бөгөөд энэ нь тийм хялбарчилсан хэлбэрийг шинэ нөхцөлд илүү зохилдонгуй болгодог. Бусад, нэлээд ердийн тохиолд шинэ зүйлүүд байгууламжаараа өөрсдийн өмнөх үеийнхнээс дээш гарна. Учир нь амьдралын төлөө тэмцэлд өөрсөдтэй нь тэмцэлдэж байгаа өмнөх үеийн хэлбэрийг давж дийлнэ. Үүнээс үндэслэж, хэрэв уур амьсгалын бараг ижил нөхцөлд газрын бөмбөрцгийн эоцен галавын оршин амьдрагчид одоо үеийнхтэй тэмцэлддэг сэн бол эоценых хоёрдогч галавынхыг, хоёрдогч галавынх палеозойнхийг устгасны адилаар одоо үеийнх нь эоценыхыг дийлж устгах сан билээ гэж дүгнэж болно. Ийнхүү амьдралын төлөө тэмцлийн ялалтын энэ үндсэн хэмжүүрийн эрхшээлээр, эрхтний төрөлжилтийн зэрэг хэмжээг анхаарч үзвээс байгалийн шалгарлын онол ёсоор шинэ хэлбэр нь эртний хэлбэрээс дээгүүр тавигдах ёстой. Хэрэг дээрээ ийм байна уу? Палеонтологичдын асар олонх үүнд нааштай хариулмаар бөгөөд нотлоход хэцүү боловч уг хариуг чин үнэн гэж зөвшөөрөх хэрэгтэй санагдана.

	Геологийн галчин үеийн туйлын алс дээр цагаас нааш зарим мөр хөлтөн төдий л хувьсаагүй, хуурай газрын болон цэнгэг усны зарим нялцгай биетэн, бидний мэдэж байгаагаар анх бий болсон цагаасаа нааш бараг л хэвээрээ байгаа байдлыг дээрх дүгнэлтийн эсрэг сүрхий татгалзал гэж үзэх явдалгүй. Тэрчлэн, д-р Карпентерийн нотолж байгаагаар үндэс хөлтөнд лаврентьевийн галчин үеэс нааш ч байгууламжид нь дэвшил гараагүй явдал давагдашгүй бэрхшээл бус юм. Учир нь зарим биет амьдралын ерийн нөхцөлд зохилдсон хэвээр байх ёстой бол энэ эгэл доод байгууламжтай Protozoa-аас илүүгээр тийм нөхцөлд зохилдсон ондоо юу байх билээ дээ? Хэрвээ байгууламжийн дэвшилтийг зайлшгүй нөхцөл мөн гэж товлосон бол дээр дурдсан мэтийн татгалзал миний онолд халгаатай болох сон. Тэрчлэн, дээр нэрлэсэн үндэс хөлтөн анх лаврентьевийн галчин үед бий болсон юм уу, дээр дурдсан мөр хөлтөнг кембрийн галчин үед бий болсон гэж нотолж болдог сон бол уг организмууд тэдгээр галчин үед хүрсний чинээ хөгжлийн зэрэгт хүрэхэд хангалттай хугацаа байхгүй байх тул мөн миний онолд халгаатай болох сон. Гэтэл нэгэнт тэд хөгжлийн тухайн зэрэгт хүрсэн болохоор хэдийгээр тэд нь дараа дараагийн галчин үе тутамд амьдралын нөхцөлд нь гарч буй баг сага өөрчлөлтийн үед байр сууриа хадгалахын тулд ялимгүй хувьсах ёстой боловч байгалийн шалгарлын онолын үүднээс тэдгээрийг цаашид үргэлжлүүлэн төгөлдөржүүлэх шаардлага ердөө алга. Манай дэлхий хэр зэрэг настай вэ, амьдралын янз бүрийн хэлбэр ямар ямар галавт анх бий болсон бэ гэдгийг бид үнэхээр мэдэж байна уу, үгүй юу гэдэг асуултаас дээр дурдсан татгалзал их шалтгаална. Энэ талаар дахиад их маргаж болно.

	Байгууламж бүхэлдээ урагшаа ахисан уу, үгүй юү гэдэг асуулт олон талаар туйлын ээдрээтэй. Цаг ямагт бүрэн бус геологийн шастир, бидэнд мэдэгдэж буй дэлхийн түүхийн турш байгууламж урагш үлэмж ахисан гэж эргэлзээгүй тодорхой харагдахуйц хангалттай алс эрт цагийг хүртэл хүрч очоогүй аж. Эдүгээ манай үе хүртэл, байгаль судлагчид уул нэг ангийн төлөөлөгчдийг нягталж үзээд ямар хэлбэрийг нь дээд зэргийн гэж үзэх тухайд хоорондоо санал нийлэхгүй байна. Жишээ нь селахи болон аварга загас байгууламжийн зарим чухал шинжээрээ хэвлээр явагчдад дөхүүтэйг үндэс болгож загасны дээд төлөөлөгчид гэж нэг хэсэг нь үзэж байхад нөгөөдүүл нь яслаг загасыг дээд зэргийнх гэж үздэг байна. Ганоид загасыг селахи болон яслаг загасны хоорондох гэдэг билээ. Яслаг загас эдүгээ үед хэлбэрийн тоогоор үлэмж зонхилох бүлэг мөн боловч урьд дан ганц селахи болон ганоид оршиж байсан бөгөөд энэ тухайд загас байгууламжаараа ахисан уу, буурсан уу гэдгийг гагцхүү байгууламжийн хөгжлийн ямар хэмжүүрийг сонгож авах вэ гэдэгтэй тохируулан шийдвэрлэж болох байна. Байгууламжийн хөгжлийн талаар янз бүрийн хэв шинжийн төлөөлөгчдийг жишиж үзэх оролдлого огт найдваргүй юм. «Ондоо талаараа боловч загаснаас дээд байгууламжтай» гэж их Бэрийн үзсэн шавж - зөгий болон каракатиц нялаахай хоёрын аль нь дээдэх болохыг хэн шийдвэрлэх юм бэ? Өөрийн ангийн төлөөлөгчдийн дотор төдийлөн дээд байгууламжтай бус хавч хэлбэртэн, амьдралын төлөө адармаатай тэмцэлд зөөлөн биетний дээд төлөөлөгч толгой хөлтнийг дийлэх бүрнээ боломжтой. Хэрэв уг амьтдыг үнэлэхэд, бүх сорилт шалгалтын дотроос хамгийн шийдвэрлэгч нь болох тэмцлийн хуулийг удирдлага болговол дээд хөгжилтэй бус боловч нөгөөх хавч хэлбэртэн сээр нуруугүйтэн амьтны эгнээнд нэлээд дээгүүр орох ёстой болно. Түүгээр барахгүй, өөрийн байгууламжаар ямар ямар хэлбэр хамгийн их урагшаа одсон асуултыг шийдвэрлэхэд бид тийм бэрхшээлтэй тулгарна. Харьцуулах явдал дүн гаргахад яриангүй чухал, магадгүй хамгийн чухал элемент мөн боловч аливаа хоёр галавт оршиж агсан, ямар нэг ангийн зөвхөн дан ганц дээд төлөөлөгчдийг харьцуулж үл болно. Харин уг хоёр галавын дээд, доод бүх төлөөлөгчдийг харьцуулбал зохино. Эртний нэг хэсэг галчин үед дээд, доод зөөлөн биетэн, тухайлбал, толгой хөлтөн, мөр хөлтөн тоогоороо зонхилж байв. Одоо үед энэ хоёр бүлэг сүрхий цөөрч, харин байгууламжаар дундаж бусад бүлэг үлэмж олширчээ. Үүний улмаас зарим байгаль судлагчид, зөөлөн биетэн одоогийнхоосоо өндөр хөгжилд урьд өмнө хүрсэн гэдэг санал баримталж байна. Гэтэл нөгөө эсрэг саналыг батлах үүнээс ч жинтэй учир баримтыг дурдаж, мөр хөлтөн сүрхий цөөрснийг болон одоогийн толгой хөлтөн тоогоор цөөн боловч ангийнхаа эртний төлөөлөгчдийг бодвол дээд байгууламжтай баримтыг зааж болно. Түүнчлэн хоёр галав хоёуланд бүх дэлхийн гадаргын дээд, доод ангийн харьцангуй тоог жишиж үзэх ёстой. Жишээ нь одоо үед тавин мянган өөр хэлбэрийн сээр нуруутан амьтан байгаа, нэлээд урьдын цагт тэдгээр нь дөнгөж арван мянга байсныг мэдсэн бол доод хэлбэр нь ихээхэн цөөрч таарах, дээд анги дахь хэлбэрийн тоо олширсон явдлыг дэлхийд гарсан байгууламжийн шийдвэртэй дэвшил гэж үзэж болох билээ. Ийм туйлын адармаатай нөхцөлд, хойно хойноосоо цуварсан геологийн галавуудын тэр болгон бүрэн үл мэдэгдэх амьтдын байгууламжийн харьцангуй дээд хөгжлийг бүрэн үнэн зөв харьцуулан жиших нь юутай горьдомгүй хэцүү болохыг үүнээс үзнэ.

	Одоогийн байгаа зарим амьтан, ургамлыг судалбаас уул бэрхшээлийг бид улам тод үнэлнэ. Саявтархан европын организмууд Шинэ Зеландад ер бус түргэн тархаж урьд нь уугал нутгийн хэлбэрүүд эзэлж байсан байрыг булаан эзэлсэн явдал нь хэрэв Их Британийн бүх амьтан, ургамлыг Шинэ Зеландад шилжүүлэн байрлуулдаг сан бол Британийн үлэмж олон хэлбэр яваандаа тэнд бүрэн нутагшиж уугуул нутгийн олон хэлбэрийг түрэн гаргах сан ажээ гэж бодох болгож буй. Нөгөөтээгүүр бөмбөрцгийн өмнөд хагасын ядаж нэг оршин амьдрагч Европын хаана нэгтэй зохицон чадахгүй бол уу гэдэг баримтад тулгуурлаж шинэ Зеландын бүх хэлбэр Их Британид шилжин байрласан байлаа гэхэд манай эх нутгийн амьтан, ургамлын одоо эзлэн байгаа байрыг ямар нэг дорвитойхноор булааж авч чадах вий гэдэгт эргэлзэх бүрэн үндэс бий. Энэ үзлийн үүднээс Их Британид оршигч организм, Шинэ Зеландынхтай харьцуулахад хэлбэрийн эгнээнд их дээгүүр байр эзэлнэ. Хэдий тийм байлаа ч, хамгийн учир мэдэх байгаль шинжээч, аль нэг орны зүйлүүдийг судалсны үндсэн дээр ч тийм үр дүнг урьдаас харж чадахгүй сэн.

	Эртний амьтад нь уг ангийн шинэ амьтдын үр хөврөлтэй мэдэгдэхүйц төсөөтэй, мөхсөн хэлбэрийн геологийн дэс дараалал нь одоогийн хэлбэрүүдийн хөврөлийн хөгжилтэй бараг адил зэргэмжээ гэж Агассис болон бусад олон учир мэдэх шүүгчид нотолж байгаа юм. Ийм үзэл манай онолтой хачин сайхан тохирч байна. Насны нь хамгийн эхэн үед бий болсон биш хөгжлийн зохих үед эцэг эхээс удамшуулж бий болсон хувьслынхаа улмаас нас бие гүйцсэн хэлбэр өөрийн үр хөврөлөөс ялгагддагийг дараачийн бүлгийн нэгэнд үзүүлэхийг хичээнэ. Энэ үйл явц үр хөврөлийг бараг хувьсгалгүй орхих боловч дараа дараагийн үед нас бие гүйцсэн хэлбэрт байх хувьслыг улам их ихээр байнга хуримтлуулна. Ийнхүү үр хөврөл нь зүйлийн урьд өмнө үеийн бага хувьссан байдлыг байгалиас хадгалан байгаа хөрөг мэт болой. Энэ үндэслэл үнэн байж мэдэх боловч хэзээ нэг цагт нотолж чадах бол уу даа. Хэдийгээр эртний зарим хэлбэр, мөнөөх бүлгийн одоо үеийн нийтлэг төлөөлөгчдийг бодвол хоорондоо арай бага ялгаатай боловч жишээ нь бидний мэдэх хамгийн эртний сүүн тэжээлтэн, хэвлээр явагчид, загас мөнөөх ангиудад яг хөдөлбөргүй хамаарах нь харагдаж байгаа бол кембрийн хамгийн доод талын үеэс бүр дороос малтмал элбэгтэй үеүд нээгдээгүй цагт сээр нуруутны эмбриологийн ерөнхий шинж бүхий амьтдыг эрж хайх нь талаар хэрэг билээ. Гэтэл тийнхүү нээх найдвар бага юм.

	ОРШИН АМЬДРАХ МӨНӨӨХ НУТГИЙН ХЯЗГААР ДОТОР ГУРАВДАГЧ ГАЛАВЫН БҮР ХОЖМЫН ЗУУНЫ ТУРШ ИЖИЛХЭН ХЭВ ШИНЖ ДАРААЛАН БИЙ БОЛСОН ТУХАЙ

	Австрали тивийн агуйгаас гарсан малтмал сүүн тэжээлтэн тэнд одоо байгаа ууттантай ойрхон төрөл болохыг ноён Клифт олон жилийн өмнө үзүүлсэн билээ. Өмнөд Америкт Ла-Платын янз бүрийн газраас олдсон, хуягт зарааны хуяг адил асар том хуягийн тасархайнуудыг үзвэл, энэ талаар огт мэдлэггүй ажиглагч ч тэр мэт шүтэлцээ байгааг ажиглах бөгөөд тэнд тун элбэг булаастай байгаа малтмал сүүн тэжээлтний ихэнх хэсэг нь өмнөд америкийн хэв шинжид хамаарахыг проф. Оуэн гайхалтай сүрхий үзүүллээ. Бразилын агуйнуудаас Лунд, Клаузен хоёрын цуглуулсан малтмал ясны гайхамшигтай цуглуулгаар уг төрлийн хэлхээ улам ч тод нотлогдож байна. Эдгээр баримт надад маш хүчтэй сэтгэгдэл төрүүлсэн тул нэгэн тив дэх үеэ элээсэн, одоо байгаа хоёрын энэ хачин гайхалтай шүтэлцээний «хэв шинжийн дарааллын хуулийг» би 1839, 1845 онуудад махран хамгаалагч болж байлаа. Мөнөөх ерөнхийлсөн дүгнэлтийг хожим нь проф. Оуэн хуучин тивийн сүүн тэжээлтэнд холбогдуулан дэлгэрүүлжээ. Шинэ Зеландын мөхсөн аварга шувуудыг уг зохиогч сэргээн засварлахад мөнөөх хууль илэрч гарсан байна. Түүнчлэн Бразилын агуйнуудаас гарсан шувуудад уг хууль байгааг бид үзэв. Энэ хуулийг далайн лавайд холбогдуулж болохыг ноён Вудворд үзүүлсэн боловч олонх нялцгай биетэн өргөн дэлгэрсний улмаас тэдний тухайд уг хууль их тод илрэхгүй байна. Жишээ нь малтмал ба Мадейрийн арлын цэнгэг усны одоо байгаа нялцгай биетний хоорондын болон малтмал ба Арал-Каспийн тэнгисийн цэнгэгдүү усны одоо байгаа лавайн хоорондын шүтэлцээ холбогдлын зэрэг өөр бусад олон жишээ зааж болох юм.

	Гэтэл нэг нутаг дахь нэг хэв шинжийн дарааллын энэ гайхамшигтай хууль чухамдаа юуг илэрхийлж байна вэ? Австралийн болон мөн өргөрөг дэх Өмнөд Америкийн хэсгийн одоогийн уур амьсгалыг харьцуулж жишээд, нэг талаас хоёр эх газар оршин амьдрагчдын төсөөгүй байдлыг физик нөхцөлийн ялгаагаар тайлбарлаж, нөгөө талаас гуравдагч галавын бүр хожмын галчин үеүдэд уг эх газар бүрд нөгөө л хэв шинж амьдарч байсныг нөхцөлийн төсөөтэйгөөр тайлбарлахаар шийднэ гэхэд маш бөх зүрх хэрэгтэй юм. Түүнчлэн ууттан их төлөв буюу ганц Австралид бий болсон байх ёстой гэх юм уу, заримдаг шүдтэн болон америкийн бусад хэв шинж зөвхөн Америкт гарсан байх хөдөлбөргүй хууль байдаг гэж болохгүй. Урьд цагт Европт үй олон ууттан оршиж байсныг бид мэдэх бөгөөд урьд хуурай газрын сүүн тэжээлтэн Америкт тархсан хууль одоогийнхоос өөр гэдгийг дээр дурдсан зохиолдоо би үзүүлсээн. Урьд Умард Америк, мөн эх газрын одоогийн өмнөд хагастай олон нийтлэг шинжтэй байсан бөгөөд өмнөд хагас нь хойд хагастайгаа одоогийнхоос нягт шүтэлцээтэй байсан юм. Энэчлэн урьдын цагт Умард Энэтхэг сүүн тэжээлтэн амьтдынхаа байдлаар Африктай одоогийнхоос илүү нягт шүтэлцээтэй байсныг Фоконер, Котли хоёрын нээлтээс бид мэдэх билээ. Далайн амьтдын дэлгэрсний тухайд ч энэ мэт баримт дурдаж болно.

	Дэлхийн хэсэг бүрийн оршин амьдрагчид уг нутагтаа өөрийн ойр төрлийн боловч ямар нэг хэмжээгээр хувьссан үр садыг дараагийнхаа ойрын ирээдүй үед үлдээхийг эрмэлзэх нь илэрхий учраас уг нутагт нөгөө хэв шинж өнө удаан үргэлжлэх мөртөө зайлшгүй бус дараалалтай байх аугаа их хуулийг хувьслын замаар хөгжих хөгжлийн онол хялбархан тайлбарлана. Хэрвээ нэг тивийн оршин амьдрагчид нөгөө тивд оршин амьдрагчдаас урьд нь сүрхий ялгаатай байсан бол тэдний хувьссан үр сад бараг л тэрчлэн, мөн тиймэрхүү хэмжээгээр ялгаатай хэвээр үргэлжилнэ. Гэвч маш өнө урт хугацаа өнгөрсний эцэст, орших байраа харилцан солихуйц газар зүйн их өөрчлөлтийн дараа нэлээд сулавтар хэлбэр нь ноёлогч хэлбэртээ шахагдан гарах тул организмын тархан хуваарилалтад үл өөрчлөгдөх ямарваа юм байхгүй болой.

	Урьд Өмнөд Америкт амьдарч агсан бодь гөрөөс болон түүнтэй төрөл бусад мундаг аварга амьтад өөрсдийн үүлдэр саарсан үр садын хувьд нозой самж, хуягт зараа, шоргоолж идэштийг үлдээсэн гэж бодож байна уу? гэж аль нэг хүн тоглоомоор надаас асууж юу магад. Мөчийн зуур ч тийнхүү бодож үл болно. Тэдгээр аварга мундагчууд үр сад үлдээлгүй, бүрмөсөн сөнөсөн. Гэхдээ одоогоор Өмнөд Америкт байгаа зүйлүүдтэй том багаараа болон бусад шинж тэмдгээр ойр төсөөтэй олон зүйлийг Бразилын агуйгаас олсон бөгөөд тэдгээр малтмалын зарим нь одоо эсэн мэнд байгаа зүйлүүдийн ёстой өвөг байж болох дог. Манай онол ёсоор угтаа нэг төрлийн бүх зүйл чухамдаа ямар нэг ганц зүйлийн үр сад гэдгийг мартаж үл болно. Иймээс хэрэв геологийн ямар нэг давхаргадаснаас тус бүрийн найман зүйл бүхий зургаан төрлийг олоод түүний дараах давхаргадаснаас дор бүрдээ мөн тийм тооны зүйлтэй ондоо зургаан ойрхон буюу орлох төрлийг олох юм бол ерөнхийдөө ихээхэн эрт цагийн төрөл бүрээс зөвхөн ганц зүйл хувьссан үр сад үлдээж, тэдгээр нь янз янзын зүйлийг өөртөө багтаасан шинэ шинэ төрөл бий болгосон хэрэг гэж түүнээс дүгнэж болно. Эрт цагийн төрөл тус бүрийн бусад долоон зүйл үр сад үлдээлгүй мөхсөн хэрэг. Эсвэл эртний зургаан төрлөөс зөвхөн хоёр юм уу, гурвын нь хоёр юм уу, гурван зүйл шинэ төрлүүдийн эх болж, тэдгээр төрлийн бусад зүйл болон бусад бүхэл бүтэн төрөл бүрмөсөн сөнөнө. Өмнөд Америкийн заримдаг шүдтэн мэт унах тийшээ хандаж, төрөл, зүйлийн тоо цөөрч буй нь ажиглагдах багуудад бүр ч цөөн тоотой төрөл, зүйл хувьссан үр сад үлдээнэ.

	ӨМНӨХ БҮЛЭГ БА ЭНЭ БҮЛГИЙН ЕРӨНХИЙ ДҮГНЭЛТ

	Геологийн шастир маш дутуу заримдаг; газрын гадаргын зөвхөн өчүүхэн хэсгийг геологичид нягтлан шинжилсэн; организмын зөвхөн зарим нэг анги малтмал байдлаар арвин үлдсэн; музейд хадгалагдсан хувь ширхэг болон зүйлийн тоо нь ганцхан давхаргадасны туршид хүртэл бие биеийн халааг авсан үе удмын тоотой жишихэд огтхон ч ялимгүй гэдгийг үзүүлэхийг хичээв. Далайн ёроол доош суух явдал нь янз бүрийн малтмал зүйлээр баян бөгөөд хожмын сүйтгэлд тэсэж гарахад хүрэлцэхүйц зузаан тунамал хуралдахад бараг зайлшгүй нөхцөл нь нэгэнт мөн тул дараалсан давхаргадасны хооронд их их завсрын хугацаа өнгөрөх ёстой; доош суух үед мөхөл зонхилж, дээш өргөгдөх үед хувьсамж зонхилох ёстой бөгөөд энэ хоёр дахь үеэс их дутмаг дурсгал үлдсэн; давхаргадас тус бүр зогсолтгүй хуралдаагүй; зүйлийн хэлбэрийн дундаж настай зэрэгцүүлбэл давхаргадас бүрийн нас богино бололтой гэж үзүүлэхийг хичээв. Цаашилбал ямар нэг нутаг болон давхаргадсанд шинэ шинэ хэлбэр анх бий болоход шилжин нүүдэллэлт чухал үүрэг гүйцэтгэсэн; чухамхүү өргөн дэлгэрсэн зүйл хамгийн олонтоо хувьсаж, шинэ шинэ зүйлийн эх үүсвэрийг илүүтэй өгсөн бөгөөд янз зүйлүүд анхандаа орон нутгийнх чанартай байсан гэж батлахыг оролдов. Эцэст, хэдийгээр зүйл болгон үй олон завсрын шат дамжих ёстой байсан боловч зүйл бүр хувьсалд өртөгдсөн үе нь он жилээр хэмжвэл үй олон бөгөөд урт мөртөө зүйл болгон хувьсалгүй өнгөрсөн үетэй зэрэгцүүлэхэд богино байсан биз ээ гэж үзүүлэхийг бас эрмэлзэв. Бид нар шилжилтийн зөндөө олон шижим олдог байтлаа мөхсөн болоод одоо байгаа бүх хэлбэрийг бүгдийг зугуухан нарийн шилжилтээр холбохуйц тоо томшгүй олон янз зүйлийг ер нь яагаад олдоггүй билээ гэдгийг цуг нийлүүлж авсан эдгээр шалтгаан үлэмж тайлбарлана. Зүйлийг янз зүйлээс ялгаж болох үнэн зөв критери бидэнд байна гэж баталж болохгүйгээс хойш хэрэв шилжилтийн бүх л хэлхээг сэргээн тогтоож чадаагүй бол хоёр хэлбэрийн завсар тохиолдож болох шилжилтийн янз зүйлийг онцгой зүйл гэж үзэж мэдэшгүйг мөн байнга анхаарч байвал зохино.

	Геологийн шастир дутуу заримдгийг хүлээн зөвшөөрөхөд санал үл нийлэх хүн миний бүх онолыг няцаах нь зөв болой. Юу гэвэл, тийм хүн, уг нэгэн давхаргадасны дараалсан ташингаас олддог ойр төсөөтэй болон орлох зүйлийг холбох учиртай тоо томшгүй олон шилжилтийн шижим хаана байна вэ? гэж дэмий асуух болно. Дараалсан давхаргадасны хооронд асар их хугацаа улирч өнгөрөх учиртайг тэр хүн үл итгэх юу магад. Жишээлбэл, Европ зэрэг ямар нэг том нутгийн давхаргадасны тухайд шилжин нүүдэллэлт ямар чухал роль гүйцэтгэснийг тэр хүн анзаарахгүй байж болно. Хэдийгээр ихэвчлэн хуурамчаар харагдах боловч бүхэл бүхэл бүлэг зүйл гэнэт бий болж үзэгдэхийг тэр хүн мэтгэн зааж болно. Кембрийн системийг хуримтлахаас бүр өмнө оршиж байх ёстой агсан тэдгээр тоо томшгүй амьтдын үлдэгдэл хаана байна вэ? Тэр үед дор хаяад нэг амьтан лав байсныг эдүгээ бид мэднэ гэж тэр хүн асууж болно. Гэвч эдүгээ далайнууд цэлийж байгаа газар тэдгээр амьтан асар их хугацааны турш оршиж байсан, хэлбэлзэгч эх газар одоо оршиж байгаа газарт бол тэдгээр амьтад, кембрийн системийн эхэн үеэс оршиж байсан байх гэдэг зөвхөн тааварлалаар энэ сүүлчийн асуултад хариулж чадах байна. Харин энэ үеэс бүр урьд бол дэлхий огт ондоо дүр зурагтай байсан бөгөөд бидэнд мэдэгдэж байгаа бүхнээс бүр эрт үеийн давхаргадаснаас тогтсон эртний тивүүд нь эдүгээ гагцхүү хувирсан байдалтай үлдэгдэл хэлбэртэйгээр хадгалагдсан буюу одоо хүртэл далай дор дарагдсан хэрэг.

	Эдгээр бэрхшээлийг үл анзаарвал палеонтологийн бусад үндсэн баримт зүйлийн үүслийн онол, хувьсал, байгалийн шалгарлын замаар зүйл шинэчлэгдэх онолтой хачин сайхан тохирч буйг үзнэ. Тийнхүү шинэ зүйл яагаад зугуухан, дэс дараалан үүсдэг, янз бүрийн ангийн зүйлүүд яагаад зайлбаргүй цуг юм уу, адилхан түргэн эсвэл ижилхэн хэмжээтэй үл хувьсдаг байтлаа харин яваа яваандаа бүгд мэдэгдэхүйц хэмжээг хүртэл хувьсдаг болохыг ойлгож болно. Эртний хэлбэрийн мөхөл нь бараг зайлшгүй шинэ хэлбэрийн үүслийн үр дагавар мөн. Нэг удаа устсан зүйл яагаад хэзээ ч дахин гарч ирдэггүйг бид ойлгож болно. Хувьслын үйл явц зайлшгүй аажим явагдах ёстой бөгөөд адармаатай олон тохиолдлоос шалтгаалах учир бүлэг зүйлийн тоо зугуухан нэмэгдэж, адилгүй цаг хугацаатай оршино. Ноёлогч, үлэмж том бүлэгт хамаарагдах ноёлогч зүйл үй олон, хувьссан үр сад үлдээхийг эрмэлзэх бөгөөд уг үр сад нь шинэ шинэ дэд бүлэг, бүлгүүд үүсгэнэ. Тэдгээрийг үүсэхийн хэрээр, ерөнхий өвгөөс байгууламжийн зарим дутуу дулимгийг өвлөн авсны хувьд хүч дутмаг бүлгийн зүйл хувьссан үр садыг газрын хөрсөн дээр үлдээлгүй, бүгд цуг мөхөх хандлага илэрнэ. Гэхдээ хамгаалалттай тусгаарлагдмал газарт өнө удаан хоцорсон цөөн үр садын удаан амьдрахын улмаас бүхэл нэг бүлэг зүйлийн бүрмөсөн сөнөх нь заримдаа маш удаан явагдаж болно. Нэгэнт ямар нэг бүлэг бүрмөсөн уствал үе удмын хэлхээ тасарсан тул дахиж гарч ирэхгүй ээ.

	Өргөн дэлгэрсэн бөгөөд хамгийн олон янз зүйл өгөгч ноёлох хэлбэр өөрийнхөө ойрын бөгөөд хувьссан үр садыг дэлхийд тараахыг эрмэлзэх бөгөөд энэ үр сад нь амьдралын төлөө тэмцэлд тэдэнд дийлдэгч бүлгийг ерөнхийдөө амжилттай түрэн гаргадаг нь ойлгомжтой болж ирлээ. Үүний улмаас ч өнө удаан цаг хугацааны эцэст газрын бөмбөрцгийн органик оршин нутаглагчид нэгэн зэрэг хувьссан мэт санагдана.

	Амьдралын эртний болон шинэ бүх хэлбэр чухам яагаад бүгд нийлээд цөөн хэдэн том ангид хуваарилагддагийн учир ойлгомжтой болж ирлээ. Ямар нэг хэлбэр хэдий чинээ эртнийх болох тусам тэр дундаа шинж тэмдгийн салалтад байнга тэмүүлэхийн эрхшээлээр ерөнхийдөө одоо байгаагаас ялгагддаг нь ойлгомжтой болж ирлээ. Үүнд: яагаад эртний болон мөхсөн хэлбэр урьд өмнө нь тусгай гэгдэж байсан хоёр бүлгийг хааяа нэгэн бүхэл болгон зангидаж, гэхдээ голдуу тэдгээрийг хооронд нь зөвхөн арай илүү ойртуулж одоогийн байгаа хэлбэрийн завсар зайг олонтоо бөглөдөг нь ойлгомжтой болж ирлээ. Ямар нэг хэлбэр хэдий чинээ эртнийх болох тутмаа эдүгээ тус тусдаа оршигч бүлгүүдийн хооронд ямар нэг хэмжээгээр завсрын байр эзэлнэ. Учир нь хэлбэр хэчнээн эртнийх байх тусмаа төдий чинээ нягт уялдаатай, ингэхлээрээ эдүгээ хүртэл алс сарнисан бүлгийн ерөнхий өвөгтэй илүү төсөөтэй болой. Мөхсөн хэлбэр зөвхөн маш цөөн тохиолд одоогийн байгаа хэлбэрүүдийн хооронд шууд завсрын байр эзлэх боловч өөрсдөөс нь ялгаатай бусад олон мөхсөн хэлбэрийг дамжиж, урт тойруу замаар завсрын хэлбэр болох билээ. Хойно хойноосоо шууд залгагч хэдэн давхаргадасны органик үлдэгдэл яагаад хоорондоо ойр төсөөтэй байдаг вэ гэвэл, тэдний хооронд үе удмын ойр холбоо бүхий учир тийм байдаг нь ойлгомжтой болж ирлээ. Ямар нэг завсрын давхаргадасны органик үлдэгдэл ямар учир өөрийн шинж тэмдгээр завсрын байр эзэлдэг нь ч бүрнээ ойлгомжтой.

	Дэлхийн түүхийн дараалсан үе бүрд оршин амьдрагчид амьдралын төлөө тэмцэлд өөрийн өмнөх үеийнхнийг ялж байжээ. Энэ агуулгаар тэдгээр нь өөрийн өмнөх үеийнхээс дээгүүр бөгөөд өөрийн байгууламжаар ерөнхийдөө илүү төрөлжсөн юм. Байгууламж бүхэлдээ дэвшингүй хөгжсөн гэж олон олон палеонтологичдын үздэг мөнөөх нийтлэг саналын тайлбар үүнд оршиж юу магад. Эртний мөхсөн амьтад мөнөөх ангид нь хамаарах нэлээд шинэ амьтдын үр хөврөлтэй мэдэгдэхүйц хэмжээнд хүртэл төсөөтэй бөгөөд энэ гайхалтай баримт манай онолын үүднээс жир тайлбарлагдана. Геологийн бүр хожмын галавуудад уг нэг газар оронд байгууламжийн мөн нөгөөх хэв шинжийн дараалалт чанар таавар байхаа больж, удамшлын зарчмын үзлийн үүднээс ойлгомжтой болж ирлээ.

	Ийнхүү олон хүний бодож байгаачлан геологийн шастир ихээхэн дутуу заримдаг бол (наад зах нь түүнийг бүрэн төгс гэж хамгаалах явдалгүйг нотолж болно) байгалийн шалгарлын онолын эсрэг гол гол татгалзал үлэмж сулрах буюу үгүй болно. Нөгөөтээгүүр, зүйл байгалийн төрөлтийн замаар үүссэн, тэгэхдээ хувьсамж болон илүү сайн зохилдсоны удаан амьдрахын ачаар үүссэн, амьдралын шинэ бөгөөд төгөлдөржсөн хэлбэрт хуучин хэлбэр түрэгдэн гарсныг палеонтологийн хамаг гол хуулиуд тод гэрчилж байна гэж санагдана.


XII БҮЛЭГ : ГАЗАР ЗҮЙН ТАРХАЛТ

	ЭДҮГЭЭГИЙН ТАРХАЛТЫГ ФИЗИК НӨХЦӨЛИЙН ЯЛГААГААР ТАЙЛБАРЛАЖ ҮЛ БОЛНО. ХААЛТ СААДЫН УЧИР ХОЛБОГДОЛ. НЭГЭН ТИВИЙН БАЙГАЛИЙН БҮТЭЭЛҮҮД ТӨСӨӨТЭЙ БАЙДАГ НЬ. ЦОГЦЛОН БҮТЭЭСЭН ТӨВҮҮД. УУР АМЬСГАЛ, ХУУРАЙ ГАЗРЫН ТҮВШНИЙ ӨӨРЧЛӨЛТ, ГЭНЭТИЙН ШАЛТГААНЫ УЛМААС ГАРСАН ТАРХАН БАЙРШИЛТ. МӨСТЛӨГИЙН ГАЛАВЫН ТУРШ ДАХЬ ТАРХАН БАЙРШИЛТ. УМАРД, ӨМНӨДИЙН МӨСТЛӨГИЙН ГАЛАВЫН ЭЭЛЖЛЭЛТ.

	 

	Газрын бөмбөрцгийн гадарга дээрх цэгцэрсэн байгууламжтай биетийн тархалтыг судлахад янз бүрийн нутгийн оршин амьдрагчдын төсөөтэй байдал нь ч, мөн ондоо байдал нь уур амьсгал болон бусад физик нөхцөлөөр бүрэн тайлбарлагдаж чадахгүй нэг гайхалтай баримт, юуны өмнө бидний анхаарал татаж байгаа юм.

	Уг асуудлыг судалж байгаа хүн бүр шахам сүүлийн үед ийм дүгнэлтэд хүрч байна. Үүний үнэн болохыг батлахад зөвхөн Америкаас олдсон жишээ ч хангалттай байна. Хэрэв америкийн туйлын болон умард талын сэрүүн хэсгийг эс оруулбал, организмын газар зүйн тархалтын хамгийн үндсэн гол хуваарилалтын нэг нь шинэ, хуучин хоёр тивийн хоорондох ялгаа мөн гэдэгт бүх зохиогч нэгэн саналтай байна. Гэтэл Нэгдсэн муж улсын төв хэсгээс эхлэн хамгийн өмнө талын цэг хүртэл өргөн уудам Америк тивээр хэрэн хэсэн явбал чийглэг нутаг, усгүй цөл, өндөр уул, өвслөг тэгш тал, ой хөвч, намаг, нуур болон том том гол мөрөнд бараг аль ч температурын үед тохиолдож болох хамгийн янз бүрийн физик нөхцөл дайралдана. Хуучин тивийн уур амьсгалын болон бусад ямар нэг физик нөхцөлөөс дор хаяад нэгэн зүйлийн хувьд зайлшгүй хэрэгцээтэй хэмжээгээрээ шинэ тивд тохиолдохгүй явдал байхгүй биз ээ. Мэдээжээр шинэ тивд байдгийг бодвол илүү халуун хэсэг газар хуучин тивд байгааг зааж болно л доо. Гэхдээ нэг бүлэг организм зөвхөн өвөрмөц хэдэн нөхцөлөөр ялгаатай өчүүхэн хэсэг газарт цугласан байх нь ховор тул тэр халуун газрын оршин нутаглагчид хавь орчны газрынхаас үл ялгагдана. Шинэ, хуучин тивийн физик нөхцөл ерөнхийдөө ийм адил зэргэмжээ атал тэдгээрийн оршин нутаглагчдын хоорондын ялгаа юутай их байна вэ?

	Хэрэв бөмбөрцгийн өмнөд хагас руу хандаж, Австрали, Өмнөд Африк болон Өмнөд Америкийн баруун хэсгийн 25—35° өргөргийн хоорондох өргөн уудам хуурай газрыг харьцуулж үзвэл, физик нөхцөлийнхөө талаас туйлын төсөөтэй нутаг олж болох авч бие биеэсээ үндсээрээ ялгаатай гурван аймаг амьтан болон ургамлыг заачих боломж байхгүй ээ. Цаашилбал Өмнөд Америкийн 35° өргөргөөс өмнө тийш орших орнуудын байгалийн бүтээлийг 25° өргөргөөс хойш орших орнуудын мөнхүү бүтээлтэй, ингэхлээр арван градус өргөргийн зайгаар тусгаарласан бөгөөд үлэмж янз янзын нөхцөлд орших бүтээлүүдийг харьцуулбал, уур амьсгалын бараг нэгэн ижил нөхцөл дэх Австрали болон Африкийн байгалийн бүтээлийг бодвол хоорондоо зүйрлэшгүй ойрхон байгааг үзнэ. Мөн далайн оршин амьдрагчдын хувьд ч иймэрхүү баримт дурдаж болно.

	Ерөнхийд нь тоймлон үзэхэд бидний гайхаш төрүүлж буй өөр нэг чухал баримт бол чөлөөтэйгөөр шилжин нүүдэллэхэд тохиолдож болох хаалт саад буюу тотгор нь янз бүрийн нутгийн байгалийн бүтээлийн ялгаатай туйлын нягт шүтэлцээтэй байдаг явдал юм. Хуурай газраараа бараг уулзаж нийлдгийн дээр эдүгээ гагцхүү жинхэнэ туйлын хэлбэрүүдэд л байгаагийн адилаар арай өөр уур амьсгалтай үед сэрүүн бүсийн умард хэсгийн хэлбэрүүд чөлөөтэй шилжин нүүдэллэх явдал байж болохоор умард хэсгүүдийг үл оруулбал шинэ, хуучин тивийн умард хэсгийн хуурай газрын бараг бүх хэлбэр их ялгаатай байгаагаас энэ нь үзэгдэж байна. Мөн Австрали, Африк, Өмнөд Америкийн яг нэгэн ижил өргөргөөс авсан оршин амьдрагчид хоорондоо их ялгаатай байгаагаас үүнийг бас үзэж болно. Учир нь дээрх орнууд бололцоотой дээд хэмжээгээр шахам бие биеэс тусгаарлагджээ. Эцэст, тив бүрд ийм баримт тохиолдоно. Өндөр өндөр уул, үргэлжилсэн уул нурууны эсрэг тэсрэг хоёр талд, уудам цөл болон том мөрөн голын хоёр талд хүртэл өөр өөр хэлбэр тохиолдоно. Гэвч үргэлжилсэн уулс, цөл зэрэг нь тивийг зааглагч далай шиг айхтар давж гаршгүй бус бөгөөд мөн ч тийм их урт хугацаатай оршихгүй нь лавтай учир энд тохиолдох ялгаа нь өөр өөр тив хоорондын ялгааг бодвол үлэмж бага ажээ.

	Далай руу хандахад мөн ийм хууль тохиолдоно. Хоёрт эрэгт нийтлэг байдаг нялцгай биетэн, хавч хэлбэртэн, өргөс арьстныг үл оролцуулбал Өмнөд Америкийн дорнод, өмнөд эрэг дэх далайн оршин амьдрагчид тун өөр өөр болой. Харин Панамын хүзүүвчийн хоёр талын эрэгт 30%, орчим нэгэн ижил загас байгааг д-р Гюнтер саяхан үзүүлж, энэ нь уг хүзүүвч урьд цагт дундуураа таслагдсан гэдэг тааварлал байгаль судлагчид хийхэд хүргэв. Өмнөд Америкийн эргээс баруун тийш, шилжин нүүдэллэгсдэд өртөө болохуйц ганц арал байхгүй өргөн цэлгэр хөлгүй далай цэлийж, энэ удаад бид өөр маягийн саадтай тохиолдоод түүнийг өнгөрмөгц номхон далайн дорнод арлууд дээр өөр, тэгэхдээ тэс ондоо амьтадтай учирна. Ийнхүү далайн гурван аймаг амьтад умар зүг ба өмнө тийшээ уур амьсгалын зохих зохих нөхцөлд, хоорондоо холгүй, зэрэгцэн явдаг. Гэхдээ хуурай газраар ч, хөлгүй тэнгисээр ч ялгаагүй давж гэтэлшгүй саадаар бие биеэс тусгаарлагдсан болохоор бараг эрс тэс өөр өөр ажээ. Нөгөөтээгүүр, Номхон далайн халуун хэсгийн дорнод арлуудаас баруун тийш улам цааш чиглэн явахуй давж гэтэлшгүй саад үл тохиолдон, эцсийн эцэст бөмбөрцгийн хагасыг өнгөрч Африкийн эрэг хүртэл эсвэл, өртөө болмоор тоо томшгүй олон арал, эсвэл эргийн үргэлжилсэн зурвас тохиолдоно. Энэ бүх өргөн уудам зайд тус тусдаа эрс тэс товойж ялгарах далайн амьтад үл тохиолдоно. Америкийн дорнод, баруун эрэг хөвөө, номхон далайн дорнод арлуудын дээр дурдсан хөрш зэргэлдээ гурван аймаг амьтанд зөвхөн маш цөөхөн ерөнхий нийтлэг далайн амьтан байвч зарим загас Номхон далайгаас Энэтхэгийн далайд нэвтрэн ордог бөгөөд Номхон далайн дорнод арлууд болон түүнээс бараг эсрэг талын меридианд орших Африкийн дорнод эргийн олон олон нялцгай биетэн нэг ижил болно.

	Урьдах мэдэгдэхүүнд хагас хугас нь орсон гурав дахь чухал баримт нь өөр өөр газар, өртөөнд зүйлүүд өөрсдөө ондоо ондоо байж мэдэх боловч уул нэг тивийн байгалийн бүтээлүүд төсөөтэй байдагт оршино. Энэ бол тив бүрд тоо томшгүй олон жишээгээр батлагдаж байгаа онцгой нийтлэг хууль мөн. Хэдий тийм боловч байгаль судлагч, жишээ нь умраас өмнө зүг бядан явахдаа ойролцоо боловч зүйлийн хувьдаа өөр өөр дараалсан бүлгүүд солигдож байгааг хэзээ ямагт гайхах болно. Ойролцоо мөртөө өөр өөр зүйлийн шувууд бараг ижил дуутайг тэр хүн сонсож, тэдгээрийн үүр барьсан байдал нь тун төсөөтэй боловч яг ижил бус болон өндөгний өнгө бараг ижил байгааг үзнэ. Магелланы хоолойн дагуу цэлийсэн тэгш талд нэгэн зүйл америк тэмээн хяруул нутаглан, түүнээс хойш орших Ла-платын талд мөн төрлийн өөр нэг зүйл байх боловч энэ нь ёстой тэмээн хяруул ч бус, Африк болон Австралийн мөнхүү өргөрөгт оршигч зүйлүүдтэй төсөөтэй тогоруу тохь ч биш болой. Мөн Ла-платын тэгш талд зан аашаараа манайхны туулай, молтогчинтой маш адилхан бөгөөд мэрэгчдийн нэгэн ижил багт хамаарах боловч эрс тодорсон америк хэв шинжийн байгууламжтай агут, вискаш хоёр үзэгдэнэ. Кордильерын өндөр оргилд авиран гарах юм бол вискашийн тагийн зүйл тохиолдож, усан дотор минж, үхэр халиуны оронд өмнөд америк хэв шинжийн мэрэгч коип, капибар дайралдана. Бусад тоо томшгүй олон жишээ татаж болох байна. Жишээ нь америкийн эрэг хөвөө орчмын арлууд геологийн хувьд тун олон янз бөгөөд арал тус бүрд өөр өөр зүйлүүд байж магадгүй боловч тэнд оршин амьдрагчид ерөнхийдөө хэзээд тод илэрсэн америк хэв шинжтэй байна. Эрт өнгөрсөн цагийг авч үзэхэд өмнөх бүлэгт үзүүлсэнчлэн, америк тивд ч, америкийн далай тэнгист ч мөнөөх америк хэв шинж ноёлсон нь тохиолдоно. Физик нөхцөлөөс шалтгаалахгүйгээр мэдэгдэхүйц хэмжээтэй хуурай газар болон усанд орон, цагт оршин агч гүнзгий органик уялдааг эдгээр баримтаас бид үзэх ажаам. Энэ уялдаа юу байна вэ гэсэн асуулт үл сэдэгч байгаль судлагч бол юмыг мэдэхийг үл хүсэгч болой.

	Энэ уялдаа бол, бидний нааштай мэдэж байгаагаар нэг бол яв цав ижил, үгүй бол янз зүйлийн тухайд үзэгддэгчлэн эрхбиш төсөөтэй организмууд бий болох явдлыг ганцаараа нөхцөлдүүлж байдаг удамшлын жирийн илрэл мөн. Янз бүрийн нутгийн оршин амьдрагчид хоорондоо төсөөт бус байгаа явдлыг хувьсамж болон байгалийн шалгарлын нөлөөгөөр хувьссанд болоод магадгүй багахан хэмжээгээр янз бүрийн физик нөхцөлийн тодорхой нөлөөнд ногдуулж болох юм. Анхны шилжин нүүдэллэгсдийн онцлог, олон цөөнөөс, тэрчлэн миний удаа дараа тэмдэглэснээр амьдралын төлөө тэмцэлд организмуудын өөр хоорондын харилцаа амьдралын нөхцөлүүдийн дотроос хамгийн чухал нь байдаг тул янз бүрийн хувьслыг хадгалах утгаараа нэг хэсэг оршин амьдрагч бусдадаа үзүүлэх нөлөөнөөс хамаарч нэг нутгийн ноёлогч хэлбэр нөгөө эрхбиш алс холдсон үед шилжин нүүдэллэх явдал аль хэр бүрэн сэргийлэгдсэн байхаас төсөөт бусын дэв зэрэг шалтгаална. Байгалийн шалгарлын нөлөөгөөр хувьслын аажимхан үйл явц явагдахад цаг хугацаа чухал байдагчлан шилжин нүүдэллэхийг саатуулагч хаалт саадын чухал ач холбогдол үүнээс гарч ирнэ. Уугуул уудам нутагт зөндөө олон өрсөлдөгчийг нэгэнт ялсан, бодгалиар арвин, өргөн дэлгэрсэн зүйл, шинэ оронд очоод шинэ байр суурь булаан авахын хувьд мөн хамгийн их боломжтой байдаг. Шинээр нутаглан байрших газартаа амьдралын шинэ нөхцөлд өртөгдөх бөгөөд иймээс ч байн байн шинэ хувьсал, зохилдлого бий болгоно. Үүний улмаас ялах чадвар улам илүүтэй болж зүйлийн талаар хувьссан хэсэг бүлэг үр сад төрүүлнэ. Хувьсахын хамт удамших энэ зарчимд тулгуурлаж төрлийн доторх салбарлал, бүхэл бүтэн төрлүүд тэр ч байтугай бүхэл овгийн тархалт, мөнөөх л нутагтаа хязгаарлагдсан байдаг тун ердийн сайн мэдээж баримтыг ойлгож болно оо.

	Өмнөх бүлэгт тэмдэглэснээр, зайлшгүй хөгжих хууль байдаг гэх ямар ч заалт байхгүй ээ. Хувьсамтгай хандлага бол зүйл болгоны хараат бус шинж бөгөөд байгалийн шалгарал амьдралын төлөө адармаатай тэмцэлд бодгаль бүрд тус хүргэж байгаа цагтаа л уг хандлагыг ашиглах учраас олон өөр зүйлийн хувьсамжийн хязгаар адил байж чадахгүй ээ. Хэрвээ өнө удаанаар цуг оршин амьдарч, үндсэн нутагтаа цуг тэмцэлдэж байсан нэг хэсэг тооны зүйл шинэ бөгөөд бүр хожим тасарсан оронд бөөн олноороо шилжин нутаглавал тэдгээрийн хувьсал их байж чадахгүй. Учир нь зөвхөн шилжин нүүдэллэх, буйд тусдаа байх нь энэ чиглэлд ямар нэг юм үүсгэж үл чадна аа. Шинэ нөхцөлд организмуудыг харилцан нягт учруулж түүнээс багахан зэргээр хавь орчны физик нөхцөлтэй учруулсан зөвхөн тийм тохиолд эдгээр хүчин зүйл ач холбогдолтой юм. Өмнөх бүлэгт бидний үзсэнээр геологийн онцгой алс дээрийн галаваас эхлэн зарим хэлбэр өөрийн онцлогийг өөрчлөлтгүй шахам үлдсэний адилаар зарим зүйл бараг буюу огт хувьсалгүйгээр өргөн уудам эн дэвсгэрт тархан байрлажээ.

	Мөнөөх нэг төрлийн янз бүрийн зүйл нь хэдийгээр газрын бөмбөрцгийн хамгийн алслагдсан хэсгүүдийг эзэлсэн боловч нэг ерөнхий элэнцээс үүссэний хувьд нэг нутгаас гаралтай байх ёстой нь энэ үзлийн үүднээс илт хэрэг. Геологийн бүхэл олон галавын турш өчүүхэн төдий хувьсалд өртөгдсөн зүйлийн тухайд бол нэг нутгаас тархан байрласныг баталж ядах юмгүй. Учир нь балар эрт цагаас нааш болсон газар зүй, уур амьсгалын үлэмж их хувьслын турш шилжин нүүдэллэлт хязгааргүй шахам хэмжээгээр явагдсан байж болно. Гэтэл нэг төрлийн зүйлүүд харьцангуй саявтар үүссэн гэж бодох үндэс байгаа бусад олон тохиолд ингэж батлах үлэмж бэрхтэй юм. Үүнтэй яг адилаар эдүгээ хол хол, буйд тусдаа нутагт амьдарч буй, уг нэг зүйлийн бодгалиуд, анх эхлээд тэдний өвөг амьдарч байсан тэр нэг газраас гаралтай байх ёстой нь илт юм. Учир юу гэвэл, дээр тайлбарлаж байснаар өөр өөр зүйлд хамаарах өвгөөс хоорондоо яг адилхан бодгалиуд үүссэн байж таарахгүй.

	ТААВАРЛАЖ БАЙГАА ЦОГЦЛОН БҮТЭЭЛИЙН ТӨВ НЭГДМЭЛ БОЛОХ НЬ

	Байгаль судлагчдаас удаа дараа шүүн хэлэлцэж байсан асуудал, тухайлбал зүйл бүр газрын бөмбөрцгийн гадарга дээр нэг газар бүтээгдэв үү, хэд хэдэн газарт уу? гэдэг асуудалд тулж ирлээ. Нэг зүйл ямар нэг газраас гарч одоо тохиолдож байгаа хол хол, буйд саланги олон ондоо газар хүртэл хэрхэн яаж тархан байрласан хэрэг вэ гэдгийг ойлгоход тун хэцүү удаа бий нь бий. Хэдий тийм боловч зүйл болгон анхлан зөвхөн ганц нутагт бий болсон гэдэг эгэл үзэл бидний ой ухааныг бишрүүлнэ. Энэ үзлийг үл хэрэгсэх хүн бол зүйл ерийн байдлаар төрж улмаар тархан байрласан vera causa—«үнэн учир» юунд оршихыг ойлгохоос татгалзаж ид шидийн туслалцаа горилсон хэрэг. Ер нь, зүйл нэг бүрийн нутаг ихэнхдээ нэлэнхий үргэлжилсэн гэцгээдэг. Хэрвээ амьтан ургамал, шилжин нүүдэллэхэд саад болохуйцаар завсрын зайгаар таслагдсан буюу хоорондоо тийм алс хол хоёр цэгт дайралдвал, тийм явдлыг ер онцгой, гайхамшиг мэт дөвийлгөнө. Хуурай газрын сүүн тэжээлтний хувьд өргөн уудам далай тэнгисийн тэртээд шилжин нүүдэллэх чадваргүй нь бусад алив амьтнаас тов тод байж болох авч мөнөөх нэгэн сүүн тэжээлтэн дэлхийн бөмбөрцгийн энд тэнд байна гэхэд учир нь олдошгүй юм ер үгүй болно. Британийн арлууд нь Европын бусад хэсэгтэй ерөнхий нийтлэг сүүн тэжээлтэнтэй байгаа явдлыг нэг ч геологич хэцүү юм гэж үзэхгүй. Учир нь эдгээр газар тэр нэг цагт хоорондоо холбоотой байсан нь дамжиггүй. Гэтэл хэрэв мөнөөх нэг зүйл, хоёр ондоо газар бий болж болдог юм бол Европ, Австрали, Америкт нийтлэг ижил нэг ч сүүн тэжээлтэн яагаад олддоггүй бил ээ? Тэнд ч, энд ч амьдралын нөхцөл тун ижил, Европын үй олон ургамал, амьтан Америк, Австралид нутагшсан, бөмбөрцгийн умард, өмнөд хагасын алс хол энэ цэгийн нутгийн зарим ургамал нь ив ижилхэн ажээ. Үүний хариу нь сүүн тэжээлтэн амьтад дундаа тасархай өргөн уудам зайн тэртээд шилжин нүүдэллэх чадваргүй бөгөөд харин ургамал бол тархаж дэлгэрэх янз бүрийн хэрэгсэл өөрт нь байгаагийн ачаар тийм шилжин нүүдэллэлт хийсэн явдалд оршино гэж бодогдоно. Олонх зүйл хашлага саадын өрөөсөн талд бий болоод нөгөө эсрэг талд шилжин нүүдэллэж чадаагүй гэсэн үзлийг баримталсан зөвхөн тэр цагт л элдэв янзын хашлага саадын асар чухал ач холбогдол ойлгомжтой. Цөөвтөр овог, олон дэд овог, маш олон төрөл, түүнээс зөндөө олон төрлийн салбарлал, нэгдмэл нутаг оронд бөөгнөсөн байдаг. Үүнээс гадна, хамгийн уугуул байгалийн төрөл буюу өөрөөр хэлбэл, зүйлүүд нь хоорондоо хамгийн ойр дөт төрлүүд ерөнхийдөө нэгэн нутагт бөөгнөсөн байх буюу өргөн тархсан байлаа гэхэд үргэлж залгаа нутаг эзэлсэн байдгийг байгаль судлагч олон хүн анзааран тэмдэглэжээ. Харин бид уул эгнээнд улам доошлон бууж, нэгэн зүйлийн доторх бодгалиудад хүрэхэд үүний огт эсрэг тал ажиглагдаж, тэдгээр нь ядаж эхэн үедээ нэг нутагт эс бөөгнөсөн байх аваас маш хачин байх сан.

	Ийм учраас зүйл болгон анхлан зөвхөн нэг нутагт бий болоод дараа нь түүний бядан аялах арга хэрэгсэл болон урьд одоогийн нөхцөл түүнд боломж олгохын хэрээр эндээсээ алслан холдож тархан байрласан гэх үзэл байгаль судлагч бусад олон хүний нэг адил надад хамгийн боломжтой санагдана. Сайх нэг зүйл чухам ямар байдлаар нэг цэгээс нөгөөд хүрч очив гэдгийг тайлбарлаж боломгүй удаа цөөнгүй нь эргэлзээгүй хэрэг боловч бүр хожмын геологийн галавуудад явагдсан газар зүй, уур амьсгалын өөрчлөлт, олон олон зүйлийн анхлангийн нэлэнхий үргэлж нутаг орныг хэсэглэн салгасан хэрэг байх. Ингэхлээр зүйл нэг бүр тархалтын үргэлжилсэн нутагтай байдаг гэсэн жамд үл хамаарах тал нь, ерөнхийд нь эргэцүүлээд үзэхэд зүйл бүр нэг нутагт үүсээд, боломжийнхоо хэрээр тэндээсээ алслан холдож тархан байрласан гэж үзэх, үнэн байгууштай үзлээс биднийг татгалзуулахуйцаар чухал бөгөөд зөндөө олон байна уу, үгүй юу гэдгийг тунгааж үзэх ёстой. Одоогийн мэнд байгаа зүйлүүд тус тусдаа янз бүрийн нутгийг эзэмшиж буй тэр бүх тохиолдлыг нэгд нэггүй шүүж үзэх нь туйлын яршигтай болох бөгөөд олон тохиолд ядаж ямар нэг тайлбар өгөх боломжтой гэж би мөчийн зуур ч мэтгэхгүй. Гэвч урьдчилсан бага сага анхааруулгын дараа хэдэн хэсэг бүлэг хамгийн гайхамшигтай баримт сэлтийг тухайлбал, хоорондоо алс хол уул нуруудын орой бие болон арктик, антарктикийн нутгийн янз янзын газарт мөнөөх нэг зүйл оршиж байгааг, хоёрдугаарт (дараагийн бүлэгт) цэнгэг усны биет өргөн тархсаныг, гуравдугаарт, заримдаа хэдэн зуун миль цэлгэр далай тэнгисээр тусгаарлагдсан арлууд болон ойр орших эх газарт хуурай газрын мөнөөх ижил зүйлүүд оршиж байдгийг би авч үзнэ. Хэрвээ газрын бөмбөрцгийн хоорондоо хол, буйд тусдаа цэгүүдэд ижил нэг зүйл оршиж байгааг зүйл болгон нэг унаган нутгаас тархан байрласан гэдэг үзлийн үндсэн дээр олонтоо тайлбарлаж болоод, уур амьсгал, газар зүйн өнгөрсөн үеийн өөрчлөлтийг бид мэдэхгүй явдал болон шилжин нүүдэллэх санамсаргүй аргуудыг анхааран үзвэл, зүйл бүрийн үүслийн төв нэгдмэл нэг байх нь хууль мөн гэсэн үзэл санаа харьцангуйгаар хамгийн найдвартай гэж санагдана.

	Энэ асуудлыг нягтлан үзэхийн хамт маш чухал нэг юмыг тогтож ярих ёстой. Үүнд манай онол ёсоор ерөнхий нэг элэнцээс үүссэн, нэгэн төрлийн өөр өөр зүйлүүд ямар нэг нутгаас тархан байрлаж, энэ явц дундаа хувьсалд өртөж чадах уу? Хэрвээ нэг нутгийн олонх зүйл ойролцоо боловч нөгөө зүйлээс ялгайтай байхад нь нэг нутгаас нөгөө нутагт шилжин нүүдэллэх явдал нэлээд эрт үед болсон байж болмоор гэж баталдаг сан бол тийм тайлбар нь хувьслын замаар үүсэх зарчимтай тохирох учир бидний ерөнхий дүгнэлт үлэмж түшицтэй болох сон. Жишээ нь, эх газраас хэдэн зуун миль зайтай өргөгдөж үүссэн галт уулын арал, яваандаа эх газраас цөөхөн эзэгнэгч авах нь магадгүй бөгөөд ирэгсдийн үр сад хувьсах боловч удамшлынхаа эрхшээлээр эрхбиш эх газрын оршин амьдрагчидтай төрлийн хэлхээгээ хадгалах сан билээ. Энэ мэт тохиолдол ердийн хэрэг бөгөөд бид цаашид үзэхчилэн үл шалтгаалах цогцлон бүтээлийн үзлийн үүднээс тайлбарлагдашгүй ээ. Нэг нутгийн үйл нөгөө нутгийн зүйлд уялдах холбогдлын талаар ийм үзэл «зүйл нэг бүр цагийн хувьд ч, орон зайн хувьд ч өөрийнхөө өмнөх шадар зүйлтэй нягт холбоотой байж, оршин амьдарч эхэлнэ» гэсэн дүгнэлтэд хүрсэн ноён Уоллесийн саналаас ноцтой ялгаагүй. Уг уялдааг хувьсал дагалдсан ерөнхий нэг үүслээр тэр хүн тайлбарлаж байгаа нь эдүгээ ил тодорхой билээ.

	Цогцлон бүтээлийн нэг төв байна уу, хэд хэдэн төв байна уу гэдэг асуулт түүнтэй ойролцоо боловч өөр нэг асуултаас, тухайлбал, нэг зүйлийн бүх бодгаль эр, эм хосоос уу, заримдаг хүйстэй нэг бодгалиас уу, аль эсвэл зарим зохиогчдын тааварлаж байгаачлан зэрэг бүтээгдсэн олон бодгалиас үүсээ юу? гэсэн асуултаас ялгаатай. Хэрэв тийм организм байдаг бол үр тогтох шаардлага гардаггүй организмын хувьд зүйл болгон бие биеийг түрэн гаргадаг мөртөө сайх зүйлийнхээ бусад бодгаль болон янз зүйлтэй хэзээ ч холилддоггүй янз зүйлийн дараалсан хувьслын замаар үүссэн байх ёстой. Ингээд хувьслын дараалсан шат бүрд уг хэлбэрийн бүх бодгаль нэг төрүүлэгчээс үүссэн баймаар сан. Гэтэл олонх тохиолд, тухайлбал төрөлт бүрийн өмнө үр тогтолт явагдах буюу организмууд хоорондоо санамсаргүй эрлийзжих бүрд нэгэн нутагт оршин амьдрагч нэг зүйлийн бодгалиуд эрлийзжүүлгийн ачаар нэгэн ижил байдлыг хадгална. Ингээд тэдний олон нь зэрэг хувьсал үзэх бөгөөд шат бүрийн хувьслын бүх нийлбэр зөвхөн нэг өвгөөс үүссэнээр үл тодорхойлогдоно. Энэ санаагаа жишээгээр тайлбарлая. Манай английн уралдааны адуу бусад бүх үүлдрээс ялгаатай боловч ялгарах онцлог, давуу тал нь нэгэн хосоос үүссэндээ байгаа бус үе удам бүрийн үй олон бодгалийг байнга шалгаруулж, сургуулилсанд байгаа хэрэг.

	«Цогцлон бүтээлийн нэгдмэл төвийн» онолд хамгийн бэрхшээлтэй гэж миний сонгож авсан гурван баримт сэлтийг шүүн хэлэлцэхээс урьд тархан байрлалтын талаар би хэдэн үг хэлэх учиртай.

	ТАРХАН БАЙРЛАХ АРГА

	Ноён Ч. Ляйель болон бусад зохиогчид энэ асуултыг чадамгай нягтлан үзсэн билээ. Би өөрийн зүгээс энд хамгийн чухал баримт сэлтээс зөвхөн маш товч эш татан танилцуулъя. Шилжин нүүдэлэлтэд уур амьсгалын өөрчлөлт хүчтэй нөлөө үзүүлнэ. Уур амьсгалын байдлаасаа болж зарим организмд эдүгээ хүртээлгүй байгаа нутаг, уур амьсгалаар өөр байх цагтаа нүүдэллэхэд өргөн харгуй болж байсан байж болох дог. Мөдхөн би энэ асуудал дээр нэлээд тодорхой тогтож ярих болно. Тэрчлэн хуурай газрын түвшин өөрчлөгдөх нь их нөлөөтэй байж болох байв. Жишээ нь, одоо үед далайн хоёр аймаг амьтдыг нарийхан хүзүүвч зааглаж байна. Гэтэл уг хүзүүвч далайн түвшин дор орох буюу урьд орсон бол нөгөө хоёр аймаг амьтад нэг дор нийлж болох буюу урьд нийлсэн байж болох хэрэг. Одоо далай тэнгис цэлийж байгаа газарт урьдын цагт олон арлаар барахгүй тивийг хуурай газар холбож хуурай газар оршигч амьтдыг нэгээс нөгөө газар шилжин нүүдэллэхэд хүргэсэн байж болно. Организм оршин амьдарсан цаг үеийн турш хуурай газрын түвшинд их өөрчлөлт гарсан гэдгийг нэг ч геологич маргахгүй байгаа билээ. Атлантын бүх арал саяхан болтол Европ болон Африктай холбоотой, Европ нь Америктай холбоотой байсан гэж Эдуард Форбс хичээн баталж байв. Бусад зохиогчид энэ таамаглалыг бараг бүх далайд хамааруулж, бараг арал болгоныг аль нэг тивтэй холбожээ. Үнэхээр ч, хэрвээ Форбсын дурдсан баталгаа зөв бол, саяхан болтол ямар нэгэн тивтэй холбоотой байгаагүй нэг ч арал байхгүй биз гэж үзэх учиртай. Энэ үзэл нь хоорондоо туйлын алс орших нутаг оронд мөнөөх нэг зүйл тархан дэлгэрсний гордийн9 зангилгааг тасар татаж, олон бэрхшээлийг үгүй хийнэ. Гэхдээ миний чадан ядан бодсоноор орчин үеийн зүйлүүдийн оршин тогтсон хугацааны турш газар зүйн тийм асар их өөрчлөлт болсон гэж зөвшөөрөх эрх бидэнд алга. Хуурай газар болон далайн түвшин, их хэлбэлзсэнийг батлах үй олон нотолгоо байгаа боловч шинэхэн галавын турш тивийг өөр хооронд нь болон завсар хооронд нь орших далайн янз бүрийн аралтай холбон нэгтгэхүйц тийм үлэмж өөрчлөлт тивүүдийн байршилт болон хэмжээнд гарсан гэх заалт үгүй мэт санагдана. Ургамал болон олон амьтан цааш цааш тархан байрлахад гарааны цэг байсан байж болох олон арал урьд байгаад одоо далайд орчсон байж болохыг би дуртайяа зөвшөөрнө. Шүрэн арал бүхий далай тэнгист одоо үед тийнхүү доош орсон арлуудын цагариглан тогтсон шүрэн «барилгууд» далайгаас дээш товойн байгаа нь ажиглагджээ. Зүйл бүр нэг унаган нутгаас үүссэн гэдгийг хэзээ нэг цагт бүрэн зөвшөөрөх нь магад бөгөөд тэгж зөвшөөрсөн цагт, тархалтын аргын талаар яваандаа бид ямар нэг тодорхой юм мэдэх болсон цагт хуурай газар урьд үргэлж байсан тухай их итгэлтэйгээр шүүн хэлэлцэж болох юм. Гэвч эдүгээ хоорондоо бүр тасархай байгаа тивүүдийн ихэнх нь хоорондоо болон одоогийн далайн олон аралтай үргэлж буюу бараг үргэлж холбоотой байсан гэж батлах цаг ирнэ гэж би бодохгүй байна. Тив болгоны шахам эсрэг тэсрэг орших талуудын далайн амьтдын бүрэлдэхүүн их ялгаатай, янз бүрийн орноор барахгүй далайн гуравдагч галавын оршин амьдрагчид орчин үеийнхтэй нягт холбоотой, арлууд нутаглагч сүүн тэжээлтэн, хамгийн ойр орших тивийн сүүн тэжээлтэнтэй ойролцоо байдаг, тэгэхдээ энэ нь зарим талаараа, дээрх газрын хооронд орших далайн гүнээр тодорхойлогддог (үүнтэй бид хожим танилцана) зэрэг болон организмын тархалтын бусад зарим баримт нь Форбсын үзлийн үүднээс зайлбаргүй болчихдог, түүнийг дагалдагчдын зөвшөөрч байгаа шинэхэн галавын турш газар зүйн тийм асар их эргэлт болсон гэдгийн эсрэг байна. Тэрчлэн далайн арлуудад оршин амьдрагчдын онцлог болон харьцангуй тоо бай нь урьд цагт тэр арлууд тивүүдтэй үргэлж холбоотой байсан гэхийг гэрчлэхгүй. Мөн арлууд бараг дан ганц галт уулын бүтэцтэй байгаа нь тэдгээрийг устган тивийн үлдэгдэл мөн гэдэг тааварлалыг зөвтгөж өгөхгүй байна. Юу гэвэл хэрэв уг арлууд анхлан уулын үргэлжилсэн хэц нуруу байсан сан бол ядаж зарим нь дан ганц галт уулаас үүсэлтэй ерийн овооролдож шавааралдсан зүйл биш бусад уулсын оргилын адил гантиг, хэлбэр хувиршсан чулуулаг, малтмал бүхий эртний үе давхарга болон уулын бусад чулуулгаас тогтож байх санж.

	Тархан байрлах тохиолдлын арга гэж нэрлэдэг боловч тааламжтай тохиолд тархан байрлах гэвэл яг таармаар, тэр нэг талаар одоо би хэдэн үг хэлэх хэрэгтэй боллоо. Тэгэхдээ зөвхөн ургамлаар хязгаарлая. Аль нэг ургамлыг хол зайд үрээ тараахад муу зохилдсон гэж ургамал судлалын зохиолд нотолсон байх нь олонтоо боловч далайн тэртээд шилжин нүүдэллэх талаар ургамал хэр зэрэг чадвартай нь огт үл мэдэгдэх шахам байна гэж хэлж болно. Тэр ч байтугай ургамлын үр далайн усны хорт үйлчлэлийг хэр удаан даадаг нь ноён Берклейн туслалцаатайгаар би хэдэн туршлага хийх хүртэл үл мэдэгдэж байв. 87 үрийг далайн усанд дүрсний дараа 64 нь 28 хоног ургасан бөгөөд зарим нь дэвтээлтийг 137 хоногийн турш хүртэл тэсвэрлэснийг үзээд би гайхаж билээ. Зарим баг, бусдаасаа их нэрвэгдсэнийг тэмдэглэвэл зохино. Туршлагад авсан есөн буурцагт ургамлын нэгээс бусад далайн усны үйлчлэлийг муу даасан шадар овог Hydrophylaceae, polemoniaceae-ийн долоон зүйлийг сар дэвтээхэд үхсэн. Туршлага хийхэд аятайг бодож гол төлөв хонгорцог болон ураггүй жижиг үр авсан бөгөөд бүх үр хэдхэн хоногийн дараа живсэн тул шорвог усны хортой нөлөөнөөс шалтгаалахгүйгээр олон бээр тэнгис далайн тэртээ хөвөн одож үл чадах билээ. Үүний дараа хэсэг том ураг, хонгорцог зэргийг авсан бөгөөд тэдний зарим нь усны гадаргад их удсан. Нойтон болон хуурай модны хөвөх их ялгаатай нь тун илэрхий учир үр, ураг идээ үлдсэн хуурай ургамал, мөчир найлзуурыг ус урсгасаар далайд аваачиж бишгүйдээ болох юм гэдэг санаа надад төрсөн. Иймээс би 94 ургамлын идээ жимс нь болсон иш, мөчрийг хатаахаар шийдэж, түүнийгээ ч далайн усанд хийсэн. Тэдний олонх нь тэр даруй живсэн боловч ногооноороо төдий удаан хөвөхгүй байсан зарим нь хуурай болохдоо тун удаан хөвж билээ. Үүнд жишээ нь болсон самар тэр дороо живж, харин хатаасан нь 90 хоног хөвөөд дараа нь газарт суулгахад ургасан билээ. Жимс нь болсон хэрээн нүд 23 хоног хөвж байхад хатаасан нь 85 хоног хөвөөд үүний дараа үр нь бас ч ургаж байв. Шүхэр цэцэгтэн Helosciadium-ын боловсорсон үр хоёр өдөр болоод живж, харин хатсан нь 90 хоног гаруй хөвөөд сүүлд нь соёолон ургав. Нийт 94 хатаасан ургамлын 18 нь 28-аас дээш хоног хөвсний дотор энэ 18-ийн зарим нь бүр удаан хөвсөн. 87 ургамлаас 64 нь усан дотор 28 хоног байсны дараа ургаж, үр жимс нь болсон 94 ургамлын 18 нь (гэхдээ өмнөх туршлагынх шиг мөнөөх бүх зүйлийнх биш) урьдчилан хатаасны дараа 28-аас олон хоног хөвсөн учир аль нэг орны 100 зүйл ургамлын 14-ийн үр далайн урсгалаар 28 хоногийн турш хөвөн явахдаа ургах чадвараа хадгална гэж (энэхүү хомсхон мэдээ сэлтийн үндсэн дээр дүгнэлт хийж болохын хэрээр) дүгнэж болно оо. Атлантын далайн янз бүрийн урсгалын дундаж хурд өдөрт 33 миль (зарим урсгал өдөрт 60 миль явдаг) гэж Жонстоны физик атласт үзүүлжээ. Үүнээс үндэслэвэл, бидэнд байгаа, нэг оронд холбогдох 100 ургамлын 14-ийн үр нөгөө орныг хүртэл далайгаар 924 миль хөвж хэрэв нөгөө эргийг хүрээд ямар нэг ивээлтэй газар салхиар зөөгдөн очвол ургахаа ургана.

	Миний дараагаар мөн иймэрхүү туршлагыг М. Мартенс хийхдээ үрийг хайрцагт хийгээд шууд далайд хийсэн болохоор үнэхээр далайд хөвж яваа ургамал шиг сайтар норж агаарын үйлчлэл үзсэн тул минийхээс ч их сайн туршлага болжээ. Ихэвчлэн миний авснаас өөр 98 үрийг туршлагад авахдаа нэлээд товир үр жимс болон мөн далай орчмын ургамлын үрийг авсан нь усанд удаан хөвөхөд нь ч, шорвог усны хортой нөлөөг даахад нь ч таатай сайхан зохижээ. Нөгөөтээгүүр бидний үзсэнчлэн, зарим нэгийн нь хөвөлтийг үлэмж уртасгаж болмоор учиртай, ургамал болон үр жимстэй мөчрийг урьдчилан хатаах ажил тэр хийгээгүй байна. Үүний үр дүнд туршилтад авсан янз бүрийн зүйл 98 ургамлын үрээс 18 нь усанд 42 хоносны дараа ургах чадвартай байжээ. Гэвч эдгээр ургамал давлагааны нөлөөлөлд оногдсон цагтаа бидний туршлагад хүчтэй хөдөлгөөнөөс хамгаалагдсаныг бодвол ихээхэн бага хөвсөн байх бол уу гэдэгт үл эргэлзэнэ. Иймээс ямар нэг аймаг ургамлын 100-аас 10 ургамлын үр хатаасны дараагаар 900 миль өргөн тэнгисийг гатлан хөвж, дараа нь ургаж чадна гэвэл хамгийн найдвартай байж мэднэ. Альфонс деКандолийн үзүүлснээр том жимс, үртэй ургамал өөр ямар нэг аргаар нэг газраас нөгөөд шилжин очиж чадах нь бараг үгүй, явцуухан тархалттай байх тул товир том үр ураг жижгээс голдуу нөр удаан хөвдөг явдал сонирхолтой ажээ.

	Өөр аргаар ч үр энд тэнд хүрч болно. Хөвсөн мод олонх аралд, тэр ч байтугай цэлийсэн далай дунд байгаа аралд хөвж очдог. Номхон далайн шүрэн аралд оршин суугчид, зэр зэмсэг хийхэд хэрэглэх чулууг дан ганц хөвөгч моддын үндэс дундаас ухаж авдаг, энэ чулуу вангуудын нь мэдлийнх байж их орлого оруулдаг. Хэрэв эв хавгүй хэвтэй чулуу модны үндэсний ан завсарт тээглэсэн болбол бөл цөл шороо түүний хонхор хотгорт болон ер нь түүнийг бөглөж тун нягт шигдэн тогтоод, урт замын туршид хүртэл угаагдан арилахгүй явахыг би үзсэн. Тавь орчим настай нэгэн царс модны үндсэнд туйлын далд орж тогтсон багахан хэсэг шороон дотроос хоёр гэрт гурван ургамал ургасныг ажигласан явдлыг яриангүй үнэн гэж би бат итгэдэг. Түүнээс гадна үхсэн шувуу далайд унаад хааяа заримдаа тэр даруй алга болчихгүй, байдаг бөгөөд тийнхүү хөвж яваа үхдэлийн гүеэ дэх янз бүрийн үр амьдрах чадвараа удаан хадгалдгийг мэдээлж болох байна. Жишээ нь вандуй, гиш хоёр далайн усанд хэдхэн хоноод үхэх боловч гучин хоногийн турш далайн усанд хөвүүлсэн тагтааны гүеэнээс гаргаж авсан вандуй, гиш бараг бүгд ургасан нь гайхалтай билээ.

	Тэрчлэн амьд шувуу, ургамлын үр тараахад тун идэвх хөдөлгөөнтэй хүчин зүйлд тооцогдох ёстой. Янз бүрийн зүйл шувууд салхинд туугдаж өргөн их далайн тэртээ очдогийг батлах үй олон жишээ дурдаж болох байна. Үүнд тийм нөхцөлд нислэгийн дундаж хурд голдуу цагт 35 миль (56 км орчим) гэдгийг эргэлзэлгүй үнэмшиж болох бөгөөд зарим зохиогч үүнээс ч их тоо дурддаг юм. Шим тэжээлтэй үр шувууны гэдэснээс бүтэн хэвээрээ гарч байхыг би нэг ч үзээгүй боловч үр жимсний хатуу үр хяргуулын хоол боловсруулах эрхтнийг дамжин өнгөрөхдөө ч гэм суулгүй гардаг ажээ. Би өөрийн цэцэрлэг дотор гэм суугаагүй мэт санагдсан 12 зүйл ургамлын үрийг жижиг шувуудын сангаснаас хоёр сарын турш цуглуулж туршин үзэхэд зарим нь ургаж байв. Гэхдээ дараах баримт онцгой ач холбогдолтой юм. Шувууны гүеэ ходоодны шүүс ялгаруулдаггүй бөгөөд туршлагаас миний мэдсэнээр үрийн ургах чадварт ямар ч хортой нөлөө үл үзүүлнэ. Хэрэв шувуу их хэмжээтэй тэжээл олоод залгисан бол бүх тариа арван хоёр юм уу тэр ч байтугай арван найман цаг болохоос нааш ходоодонд очдоггүй нь мэдээж билээ. Энэ хугацаанд шувуу 500 миль газар төвөггүй элдэгдэн очиж болох хэрэг. Эцсэн шувууг махчин амьтан барьж, энэ үед урагдсан гүеэ доторх зүйл гадагшаа амархан унаж болдгийг бид мэднэ. Зарим өдрийн махчин шувуу болон ууль олзоо бүхлээр нь идэж, арван хоёроос хорин цаг болоод баас гаргана. Тэр баасанд ургах чадвартай үр байдгийг амьтны цэцэрлэгт хийсэн туршлагаас би мэднэ. Зарим үед овьёос, улаан буудай, бог будаа, канареечникийн үр, олс, гэрийн хошоонгор, чихрийн манжингийн үр янз бүрийн махчин шувууны ходоодонд арван хоёроос хорин нэгэн цаг болсны дараа ургаж байв. Чихрийн манжингийн хоёр үр шувууны ходоодонд хоёр хоног, арван дөрвөн цаг болсны дараа соёолсон билээ. Миний ажигласнаар цэнгэг усны загас, хуурай газрын болон усны ургамлын үр идээд, өөрсдөө шувууны идэш болдог бөгөөд үүний үрээр ургамлын үр нэг газраас нөгөөд зөөгдөн очиж болно. Би, үхсэн загасны ходоодонд янз бүрийн үр шургуулаад загас иддэг махчин шувуу өрөвтас, хотонд хаяж өгсөн. Хэдэн цаг болоод уг шувууд нөгөөх үрүүдийг баас, ялгадсаар гаргаснаас зарим үр нь ургах чадалтай байлаа. Харин ингэхэд өөр бусад үр ямагт үхсэн байж билээ.

	Царцаа заримдаа салхиар газраас маш хол хөөрөн оддог. Би өөрөө, Африкийн эргээс 370 миль газраас нэг царцаа барьсан бөгөөд түүнээс холоос ч баригдсан тухай сонссон. 1844 оны арван нэгдүгээр сард тоо томшгүй олон царцаа Мадейрын аралд очсон тухай эрхэм хүндэт Р. Т. Лоу ноён Ч. Ляйельд мэдээлжээ. Царцаанууд айхтар цасан шуурганы малгайлсан цас мэт харанхуйлан, дээд тал нь дуран авайгаар харахуйц өндөрт нисэж явжээ. Дор хаяад 5—6 миль голч бүхий асар том зууван дугариг хэлбэртэйгээр хоёроос гурван өдөр турш алгуурхан нүүдэллэн нисэж, шөнөд өндөр өндөр модыг битүү бүрхэн хонож байжээ. Царцаанууд далайд нисэн одож анх хүрч ирснийхээ адил гэнэт алга болоод түүнээс хойш аралд дахин ирээгүй аж. Хангалттай үндэслэлгүй боловч, тус оронд байн байн хүрч ирдэг царцааг их их сүргээрээ ирэхлээр бааснаас нь нуга бэлчээрт хөнөөлт ургамлын үр үлдэж байна гэж Наталь нутгийн зарим хэсгийн фермерүүд боддог ажээ. Энэ тааварлалын үндсэн дээр ноён Уиль жижигхэн боодолтой хуурай бөөн баасыг захиа дотор хийж явуулснаас би томруулагч шилээр харж хэдэн үр ялгаж авсан бөгөөд тэднээс хоёр төрлийн хоёр зүйлд хамаарах долоон өвс ургуулсан. Ингэхлээр мадеирийн аралд очдогийн адил сүрэг царцаа нь үнэхээр тивээс алс оршигч аралд янз бүрийн зүйл ургамал нэвтрүүлэх хэрэгсэл болж чадах ажээ.

	Шувууны хошуу, хөл ерөнхийдөө цэвэр байдаг боловч заримдаа шороо наалддаг. Нэг ятууны хөлөөс нэг удаа 61, нөгөө удаа 22 гран10 хуурай шавар би цэвэрлэж авсан бөгөөд тэр шороон дотор гишийн үрийн чинээ чулуунууд байлаа. Үүнээс илүү сургамжтай тохиолдол ч байна. Миний нэг нөхрөөс надад ирүүлсэн хомноот шувууны хөлийн шилбэнд ердөө есхөн гран бөөн хуурай шороо наалдсан боловч түүн дотор гол өвсний нэг үр байсан нь ургаж, цэцэг дэлгэрсэн билээ. Манай нүүдлийн шувуудыг дөчин жилийн турш анхааралтай судалсан Брайтон нутгийн ноён Свейсланд надад мэдээлэхдээ плиск, нугын чекан, каменок зэрэг шувууг манай орны эрэг хөвөөнд ирмэгц нь газар бууж амжаагүй байхад нь буудаж алах удаа цөөнгүй бөгөөд тэгэхэд хөлд нь жижигхэн бөөн шороо наалдсан явдал хэд хэдэн удаа ажиглагдсан гэв. Ер нь шороо үр агуулж байдгийг батлах олон жишээ дурдаж болно. Жишээ нь, шархдаад нисэж чадахгүй болсон бөгөөд хөлд нь 6½ унци жинтэй бөөн хуурай шороо наалдсан, чулууц ятууны нэг хөлийг проф. Ньютан надад ирүүлсэн. Уг шороог гурван жилийн турш хадгалаад дараа нь үйрүүлж норгон шилэн хоргонд тавихад 82-оос доошгүй ургамал цухуйж ирсэн. Үүнд нэг гэрт 12 ургамал, түүний дотор жирийн овьёос, дор хаяад бас өөр нэг зүйлийн үет ургамал болон сүеэ нахиагаар танигдах хэрээр нь үзвэл, дор хаяад гурван өөр зүйлд хамаарах хоёр гэрт 70 ургамал байв. Бидний нүүрэн дээр энэ мэт баримт байхад жил бүр өргөн уудам далайн тэртээ салхинд хөөгдөн очдог болон жил бүрийн аялал хийдэг, жишээ нь газар дундын тэнгисийг гатлан нисдэг сая сая бөднө мэт зөндөө олон шувуу хөл, хошуундаа наалдсан хуурай шороогоор хэдэн үр санамсаргүй зөөн аваачиж болоход эргэлзэх явдал байж болох уу? Гэвч энэ тухай дахин эргэж яримз.

	Тэрчлэн хөвж яваа том мөс хааяа шороо чулуу болон зарим үед мөчир найлзуур, яс, хуурай газрын шувууны үүр тээж явдаг нь мэдээж тул Ляйелийн тааварласанчлан, арктик болон антарктикийн нэг газраас нөгөөд ургамлын үрийг санамсаргүй зөөвөрлөж аваачиж болохыг эргэлзэх явдалгүй биз. Тийм мөс, мөстлөгийн галавын үед одоогийн сэрүүн бүсийн хүрээнд үр түгээсэн байж болох хэрэг. Үүнд Европ тивтэй ойрхон оршигч Атлантын далайн бусад аралд оршдог зүйлүүдтэй харьцуулахад Азорын арлуудад тус тивийнхтэй нийтлэг ургамал илүү олон тоотой байгаагаас үндэслэж, мөн (ноён Г. К. Уотсоний ажиглан тэмдэглэсэнчлэн) өргөрөгтэй зэрэгцүүлэхэд ургамал нэлээд хойгуурх шинжтэй байгааг анхаарч Азорын арал нь зарим талаараа мөстлөгийн галавын үед хөвөгч мөсний оролцоотойгоор ургамлын үрээр хангагдсан бол уу гэж бодогдоно. Миний гуйлтаар ноён Ч. Ляйель М. Гартунг-д захиа бичиж, дээрх арлуудад бул чулуудын зүйл байна уу? гэж асуусан бөгөөд олтирог дээр дайралддаггүй боржин болон бусад чулуулгийн том том хэлтэрхий оллоо гэдэг хариу авчээ. Иймээс, хөвөгч мөс, бул цул чулуудаас бүтсэн ачаагаа тэр нэг цагт эдгээр далайн арлын эрэгт буулгасан гэж баттай тааварлаж болох бөгөөд наад зах нь уул олон мөс умардын зарим ургамлын үрийг тийш нь аваачсан байхад болохгүй гэх юм үгүй ээ.

	Ургамлын үр зөөвөрлөх дурдсан янз бүрийн арга, тэрчлэн мэдээж нээгдэж мэдэгдэлгүй үлдэж буй бусад арга хэдэн түмэн жилийн турш оноос онд тохиолдсон гэдгийг анзаарч үзэхэд олон ургамал өргөн тарж амжаагүй байвал хачин байх сан гэж бодогдоно. Хааяа эдгээр аргыг тохиолдлын гэж нэрлэдэг боловч тийм ухагдахуун төдий л зөв бус. Учир нь зонхилох салхины чиглэл тохиолдол бишийн адилаар далайн урсгал тохиолдлын биш юм. Хол зайд зөөвөрлөх ямар ч арга үрийг сайн чигээр нь байлгаж чадахгүй байх гэдгийг тэмдэглэвэл зохино. Учир нь нэг талаар, далайн ус удаан үйлчлэхэд үр ургах чадвараа үл хадгална. Нөгөөтээгүүр, шувууны гүеэ болон гэдсэнд үр удаан хадгалагдаж үл чадна. Гэлээ ч нэг тивээс алс орших нөгөө тивд зөөвөрлөхөд учир дутагдалтай боловч хэдэн зуун миль өргөн тэнгисийн цаад талд санамсаргүй зөөвөрлөж юм уу, тэрчлэн нэг арлаас нөгөө аралд, нэг тивээс ойр орших аралд зөөвөрлөхөд эдгээр арга хангалттай. Хол хол орших тивийн ургамал, тийм шалтгаануудын нөлөөгөөр холилдож чадахгүй, одоо бидэнд үзэгдэж байгаа ийм янз бүрээрээ үлдэнэ. Далайн урсгал өөрийн чиглэлийн эрхшээлээр Умард Америкаас Британийн аралд хэзээ ч үр авчрахгүй бөгөөтөл Өрнөд Энэтхэгээс манай баруун хөвөөнд авчирч чадах бөгөөд үнэхээр ч авчрахад ирсэн үр нь далайн усанд хэтэрхий удаан байснаас эс үхвэл манай уур амьсгалыг дааж чадахгүй болохоороо бас л үхдэг. Бараг жил бүр Умард Америкаас хуурай газрын нэг юм уу, хоёр шувуу бүх Атлантын далайг гаталж Ирланд болон Английн баруун эрэгт аялж ирнэ. Гэвч ганц тохиолд тухайлбал, хөл буюу хошуунд нь наалдсан шороонд хадгалагдаж л уул мэр сэрхэн аянчнаар үр тээгдэн ирж болох бөгөөд чухамдаа энэ нь ховорхон юм. Тэгж тээгдэж ирлээ ч гэсэн тэр үр тааламжтай хөрс онож унаад түүнээс цухуйсан ургамал бүрэн хөгжилд хүрэх боломж тун бага. Хэдий тийм боловч Их Британи мэт байгалийн баялгаар арвин арал, сүүлчийн хэдэн зуун жилийн турш санамсаргүй зөөвөрлөх аргаар Европ болон өөр ямар нэг тивээс шилжин ирэгсдийг аваагүй нь мэдээж бол (хэдийгээр үүнийг батлахад хэцүү байсан ч) байгалийн баялгаар тарчиг, эх газраас хол орших өөр арал мөнөөх аргаар эзэгнэгчдийг авч чадаагүй гэж бодвол их эндүүрэл болох билээ. Британиас баялгаараа үлэмж бага аралд зөөвөрлөгдөн очсон зуун зүйлийн ургамлын үр, амьтнаас их сайндаа нэг нь шинэ нутагт дасаж нутагшихуйц сайн зохилдсон байж болно. Гэвч энэ бол уг арал дээш төвийн гарч бүрэн эзэмшигдтэл геологийн эрин цагийн өнө урт галавын турш үйлчилсэн шилжүүлэн зөөвөрлөх санамсаргүй аргын ач холбогдлын эсрэг ноцтой татгалзал болж огтхон ч чадахгүй. Уур амьсгалд л тохирч гэмээ нь цөөн хэдхэн хортон шавж болоод шувууд бүхий юм уу тэр ч байтугай тийм амьтад ор тас байхгүй нүцгэн шахам газарт ч бараг үр болгон тэнхрэн ургаж тэсэн амьдрах боломжтой билээ.

	МӨСТЛӨГИЙН ГАЛАВЫН ТУРШ ТАРХАН БАЙРЛАСАН НЬ

	Тагийн бүсийн зүйл оршиж чадамгүй, хэдэн зуун миль нам дор газраас заагласан уулсын хэцэд оршин амьдрагч олон ургамал, амьтан хоорондоо ижил байдаг явдал нэг хэсгээс нөгөө хэсэгт шилжин нүүдэллэх боломж байхгүй мэт саланги тасархай тус тус газарт зүйл тархсан хамгийн гайхалтай тохиолдлын нэг мөн. Мөнөөх нэг зүйлийн олон ургамал Альп, Пиренейн цаст бүслүүр, Европын хойд хязгаарт ургадаг нь үнэхээр гайхамшигтай баримт юм. Нэгдсэн муж улсын Цагаан уулсын ургамал Лабрадорынхтой ижил бөгөөд Аза-грейгээс бидний мэдсэнээр Европын хамгийн өндөр уулст ургадагтай бараг ижил байдаг нь бүр ч гайхамшигтай. Иймэрхүү баримт нь бүр 1747 онд Гмелиныг, мөнөөх нэг зүйл нь янз бүрийн цэгт хоорондоо хамаарахгүй бүтээгдсэн байж болно гэсэн дүгнэлт хийхэд хүргэжээ. Хэрэв одоо бидний үзэхчилэн тэдгээр баримтыг ерийн тайлбарлачих мөстлөгийн галавт Агассис болон бусад хүн сүрхий анхаарал хандуулаагүй бол бид тэр л үзлийг баримталж байх сан. Геологийн шинэхэн галавын туршид төв Европ, умард Америкийг туйлын уур амьсгал нөмөрч өнгөрснийг батлах, шим болон сав элдэв юмсын гэрч нотолгоо байна. Шотланд, Уэльсийн уулсын хэгз татагдсан хажуу, мөлийтөл зүлгэгдсэн гадарга, овоорч багширсан үхэр чулуу саявтархан уулсын хөндийг бялхаж байсан мөсөн уруйн тухай өгүүлж байгаа нь түймэрт шатсан байшингийн нурам, учирсан явдлыг илтгэж байгаагаас ч илүү тод байна. Европын уур амьсгал их хүчтэй хувирсан учир хойд Италид урьдын мөсөн голуудаас үлдсэн асар том том асга усан үзэм, эрдэнэ шишийн талбайгаар хучигджээ. Нэгдсэн муж улсын үлэмж хэсэгт бүр эртний хүйтэн галав байсныг нүүмэл үхэр чулуу, түмэн үрчлээт хад цохио ягштал нотолно.

	Эуард Форбсийн тайлбар ёсоор европын оршин амьдрагчдын тархалтад мөстлөгийн уур амьсгалын үзүүлсэн нөлөө нь чухамдаа дараах болой. Түүний үүсгэсэн өөрчлөлтийг сайтар ойлгохын тулд урьд байсны адил мөстлөгийн шинэ галав аажмаар дахин эхэлж байна гэж саная. Хүйт чангарахын хэрээр дараа дараалан орших өмнө зүгийн бүс умардын оршин амьдрагчдад тохиромжтой болж тэдгээр нь сэрүүн бүсэнд урьд нь байсан оршин амьдрагчдын байрыг эзлэв. Энэ зуур, нөгөө хэлбэрүүд улам бүр өмнө зүг ухарч эцэст хашлага саадад хүрч зогсов. Эс зогсвол тэд үхэх ёстой. Уул цас мөсөөр хучигдаж, урьд нь тагд оршигчид бэл хөндий рүү буух ёстой боллоо. Хүйтэн туйлдаа хүрсэн энэ үест арктикийн амьтан, ургамал, урагшаа Альп, Пиреней хүртэл Европын төв хэсгийг эзэлж, тэр ч байтугай Испанид орж очив. Нэгдсэн муж улсын одоогийн сэрүүн бүс ч мөн байдлаар, европынхоос бараг үл ялгарах, туйл нутгийн амьтан ургамалд эзлэгдэх ёстой. Учир нь, хааяагүй өмнө тийшээ шилжин байрласан гэж бидний тааварлаж байгаа орчин үеийн туйл хавийн хэлбэрүүд бүх нутагтаа гайхалтай нэгэн маягтай билээ.

	Ахиад дулаарахын хэрээр арктикийн хэлбэрүүд умар зүг ухрах болсон бөгөөд ингэж ухрахад нь нэлээд сэрүүн орны биет ойрхон дагалдсан. Нөгөөтээгүүр, цас нэгэнт уулын хормой биеэс эхлэн хайлсан тул арктикийн хэлбэр цас нь хайлж ил гарсан газрыг эзэлж авах ёстой болж, улам дулаарч цас хайлахын хэрээр улам дээш дээшээ аажим авирч, харин тэдний нөхөд умар зүгийн байрлал руугаа ахижээ. Иймээс бүр дулаан болоод ирэхэд урьд өмнө Европ болон Хойд Америкийн нам дор газар нутаглаж байсан зүйл хуучин, шинэ тивийн арктикийн бүс болон хоорондоо алс хол зайтай оршигч тус тусдаа уулсын хэц оройд дахин гарч ирэх ёстой болжээ.

	Нэгдсэн муж улс, Европын уулс мэт их алс хол оршигч цэг дэх олон ургамал ижил байгааг үүнээс үндэслэн ойлгож болно. Түүнчлэн, уул нуруу бүрийн тагийн бүслүүрийн ургамал түүнээс чанх хойно буюу бараг чанх хойш оршигч арктикийн хэлбэртэй чухам яагаад тийм онцгой ойролцоо байгааг үүнээс ойлгож болно. Яагаад гэвэл хүйтэн болохын хамт анх нүүж гарсан болон дулаарахын хамт эргэж очсон хоёр нь ер нь эсвэл чанх урагш, эсвэл чанх хойш явагджээ. Жишээлбэл ноён Г. К. Уотсоний тэмдэглэснээр Шотландын, Рамоны тэмдэглэснээр Пиренейн тагийн ургамлууд умард Скандиновын ургамалтай онцгой ойрхон төсөөтэй аж. Нэгдсэн муж улсынх Лабрадорскийнхтэй, Сибирийн уулсын ургамал уг орны арктикийн нутгийн ургамалтай ойролцоо ажээ. Урьд байсан мөстлөгийн галавын хөдөлбөргүй тогтсон баримтад тулгуурласан ийм тайлбар, миний үзэж байгаагаар Европ, Америкийн тагийн болон арктикийн бүтээлийн орчин үеийн тархалтыг тун хангалттай тайлбарлаж буй тул бусад орны хол хол орших уулсын хэцээс мөнөөх зүйлийг олохдоо их хүйтэн уур амьсгал нь эдгээр ургамалд одоо бол эдний хувьд дэндүү дулаан, нам дор газрыг дайрч шилжин нүүх бололцоог урьд өмнө олгожээ гэсэн дүгнэлтэд цааш цааших нотолгоогүйгээр хүрч болох эрх бидэнд эрхбиш байна.

	Уур амьсгалын өөрчлөлттэй уялдан арктикийн хэлбэрүүд анх урагшаа дараа нь буцаад хойшоо нүүн хөдөлсөн болохоороо нөр удаан үргэлжилсэн аяллынхаа турш халуун хүйтний онц зөрүү үзээгүй хэрэг. Нэгэнт бөөн олноороо нүүдэллэсэн тул өөр хоорондын харилцаа нь ч төдий их эвдэрсэнгүй. Энэ үндсэн дээр тус номд товойлгон байгаа зарчим ёсоор эдгээр хэлбэр их хувиралд өртөгдөөгүй хэрэг билээ. Харин, дахиад дулаан болох үеэс эхлээд уулын хормойд хожим нь уулын хэц оройд тусгаарлагдан үлдсэн тагийн бүсийн хэлбэрийн тухайд гэвэл, байдал нь нэлээд ондоо байсан. Юу гэвэл хоорондоо алс хол зайтай орших уулсын оройд үлдсэн арктикийн бүх зүйл одоо болтол эндээ үлдэх боломжгүй билээ. Тэдгээр нь мөстлөгийн үе эхлэхээс урьд уулст байсан байх учиртай эртний тагийн зүйлтэй лав магад тохиолдсон боловч хамгийн хүйтэн үеийн турш тал хөндий рүү шахагдан түрэгдсэн билээ. Түүнээс гадна ямар нэг хэмжээгээр уур амьсгалын нөлөөнд өртөгджээ. Иймээс тэдгээрийн өөр хоорондын харилцаа эрхбиш эвдэрч, үүний улмаас хувьсаж болох болсон бөгөөд хувьссан ч байна. Үүнд, хэрвээ Европын янз янзын том уул нуруудын одоо байгаа тагийн амьтан ургамлыг өөр хооронд нь харьцуулбал олон зүйл хувьсаагүй яг хэвээрээ үлдсэн боловч зарим нь янз зүйл үүсгэсэн, нөгөө хэсэг нь эргэлзээтэй хэлбэр буюу дэд зүйл байдалтай байгаа, эцэст зарим нь янз бүрийн нутагт бие биеэ орлосон ойрхон зүйл боловч өөр өөр болсон дайралдана.

	Бидний дүрслэн бодож байгаа мөстлөгийн галав эхлэх үед туйл орчмын нутгийн арктикийн бүтээл нь одоо байгаагийн адил нэг хэв маягтай байсан гэж өмнө би зөвшөөрч дурдсан. Түүнчлэн бас, эдүгээ Умард Америк, Европын тал газар болон уулсын нам дөл хажууд оршин амьдрагч зарим зүйл нэгэн ижил тул субарктикийн олон хэлбэр, сэрүүн уур амьсгалт нутгийн зарим хэлбэр ч мөн л газар бүр нэг ижил байсан гэж зөвшөөрөх хэрэгтэй. Иймээс, мөстлөгийн галавын эхэнд бүх дэлхийн субарктикийн болон сэрүүн бүсийн хэлбэр нэгэн хэв маягтай байсны тэр эн зэргийг хэрхэн тайлбарлах вэ гэж надаас асууж болох юм. Шинэ, хуучин тивийн субарктик болон умард талын сэрүүн бүсийн бүтээл, одоо үед Номхон далайн умард хэсэг, бүх Атлантын далайгаар хоорондоо таслагдаад байна. Шинэ болоод Хуучин тивийн эдгээр оршин амьдрагчид одоогийнхоосоо бүр урагш амьдарч байсан мөстлөгийн галавын туршид тэдгээр нь өргөн уудам далайгаар бүр ч их зааглагдсан байх учиртай. Ийм учраас мөнөөх нэг зүйл тэр үед болон түүнээс өмнө уул хоёр тивд чухам яаж нэвтэрсэн байж болох вэ гэж асууж болно. Үүний тайлбар нь мөстлөгийн галаваас өмнөх үеийн уур амьсгалын шинж чанарт оршино гэж бодогдоно. Тэр шинэхэн плиоцен галавын үед газрын бөмбөрцгийн ихэнх оршин амьдрагчид одоогийнхтой адил байсан. Гэхдээ, уур амьсгал одоогийнхоос нэлээд дулаан байсан гэж бодох хангалттай үндэс байна. Үүнээс үндэслэж эдүгээ 60°-ын өргөрөгт амьдарч байгаа организмууд плиоцен галавын турш, нэлээд хойд тал руугаа туйлын тойргийн орчим, өөрөөр хэлбэл 66—67°-д амьдарч, эдүгээгийн арктикийн хэлбэр тэр цагт туйлд бүр ч ойрхон, хэсэг тасархай хуурай газарт амьдарч байсан гэж тааварлаж болох байна. Гэхдээ газрын бөмбөрцгийг харахад туйлын тойргийн хавьд хуурай газар баруун Европоос Сибирийг дайран дорнод Америк хүртэл бараг тасалдалгүй зурвасаар үргэлжилсэн байдаг нь харагддаг. Туйл орчмын хуурай газар ийнхүү үргэлжилсэн болон үүний улмаас уур амьсгалын ихээхэн ивээлтэй нөхцөлд чөлөөтэй шилжин нүүх боломж гарчихсан нь мөстлөгийн өмнөх галавт шинэ ба хуучин тивийн субарктикийн болон сэрүүн бүсийн хэлбэрүүд нэгэн хэв маягтай байсан гэж байгааг тайлбарлахад хангалттай.

	Дээр хэлснийг үндэс болгож хэдийгээр манай тивүүдийн түвшин их их өөрчлөлттэй дайралдаж байсан боловч тэдгээр нь ойролцоогоор харьцангуй нэгэн хэв байдлыг удаанаар хадгалсан гэж үзээд дээр хэлж байсан үзлээ өргөжүүлж, бүр эртний болон бүр их дулаан галавын турш, жишээ нь, эртний плиоцен галав мэтийн турш үлэмж олон тоотой мөнөөх нэг янз ургамал, амьтад нь тасалдалгүй шахам туйл орчмын хуурай газрыг эзэмшиж байсан бөгөөд эдгээр ургамал, амьтан нь уур амьсгалын дулаан буурч эхлэхийн хамт мөстлөгийн галав эхлэхээс аль өмнө Шинэ тивд ч, хуучин тивд ч өмнө тийшээ зугуухан товшиж эхэлсэн гэж үзэх тийшээ, би эрс шийдвэртэй хандаж байна. Гол төлөв хувьссан байдалтай тэдгээрийн үр садыг эдүгээ бид Европ болон нэгдсэн муж улсын төвийн нутгуудад ажиглаж байна гэж бодогдоно. Умард Америк болон Европын бүтээлүүд хоорондоо бараг ижил биш атлаа төрлийн хэлхээтэй байгааг, уг хоёр газар хоорондоо их хол зайтай бөгөөд бүх Атлантын далайгаар зааглагдсаныг анхаарч үзвэл, туйлын гайхамшигтай төрөл хэлхээтэйг энэ үзлийн үүднээс ойлгож болно. Цаашилбал, гуравдагч үеийн бүр хожмын галавуудын турш Европ, Америкийн бүтээлүүд нь одоогийнхыг бодвол хоорондоо үлэмж ойролцоо байсан гэж хэд хэдэн ажиглагчдын тэмдэглэсэн гайхамшигт баримтыг ч ойлгож болно. Үлэмж дулаан галавуудын турш шинэ, хуучин тивийн умард хэсгүүд нь тэр үедээ хоорондын нь гүүр болж байгаад хожим хүйтрэхийн чацуу аль аль тал руугаа шилжин нүүдэллэхэд тохиромжгүй болсон, бараг нэл үргэлжилсэн хуурай газраар холбоотой байснаар уг явдлыг тайлбарлаж болио. Плиоцен галавт температур аажим буурахын хамт шинэ, хуучин тивийн зүйлүүд туйлын бүсээс урагш шилжин нүүдэллэж улмаар бие биеэс сүрхий тасарч иржээ. Нэлээд сэрүүн уур амьсгалын бүтээлд хамаарах чинээгээрээ бол уул зааглан салалт олон үеийн тэртээ болсон байж болох юм. Амьтан, ургамал бүгд өмнө зүг рүү товшин нүүсэн болохоор нэг том нутаг оронд бүгд холилдож америкийн өөрийн нь бүтээлтэй өрсөлдөөнд орох, нөгөө нэг газарт хуучин тивийн бүтээлтэй өрсөлдөөнд орох ёстой байлаа. Ингэхлээр их хувьсал гарах тааламжтай бүх нөхцөл энд байна. Уул нөхцөл нь жишээлбэл, үлэмж шинэ галавт Европ болон Умард Америкийн арктикийн оронд болон янз бүрийн уулсын хэц нуруунд таслагдан үлдсэн тагийн оршин амьдрагчдад тохиолдсоныг бодвол үлэмж их хувьсал гарахад тааламжтай ажээ. Үүнээс болж Шинэ, Хуучин тивийн сэрүүн нутаг оронд эдүгээ оршиж байгаа хэлбэрийг харьцуулахад ижил зүйл тун цөөн тохиолддог (Ижил ургамал урьд үзэж байснаас үлэмж илүү болохыг Аза-Грей саяхан үзүүлсэн боловч). Гэхдээ зарим байгаль судлагчид газар зүйн арьстан гэж нөгөө хэсэг нь тус тусдаа зүйл гэж үздэг олон хэлбэр, бүх байгаль судлагчид, тус тусдаа зүйл гэж үздэг маш олон ойролцоо буюу бие биеийг орлогч хэлбэр том анги бүрд тохиолдоно.

	Плиоцен галав болон түүнээс ч нэлээд эрт галавын турш туйлын тойргийн үргэлжилсэн эргийн шугамын дагуу бараг нэг хэв маягтай байсан усны амьтад хуурай газар болон далайн усаар өмнө зүг рүү алгуурхан тархан байрласан явдал нь хувьслын онол ёсоор эдүгээ бүрмөсөн салангид болоод далайн нутгуудад оршин амьдарч буй тун шадар ойр олон хэлбэрийг үүсгэсэн байж болох билээ. Иймээс Умард Америкийн сэрүүн бүсийн өрнөд, дорнод эрэг хөвөөнд одоо амьд байгаа болон урьд байгаад мөхсөн, гуравдагч галавын хэд хэдэн маш шадар ойр хэлбэр оршдог, тэрчлэн эдүгээ бүхэл бүтэн тив, өргөн уудам далайгаар бүрмөсөн зааглагдсан газар болох нэг талаас Газар дундын тэнгис, нөгөө талаас Япон тэнгист тун ойр шадар үй олон хавч хэлбэртэн (Данийн сайхан зохиолд бичсэнчлэн), зарим загас, далайн бусад амьтан оршиж байгаа онц гайхалтай баримтыг тайлбарлаж болно гэж бодогдоно. Умард Америкийн дорнод болоод өрнөд хөвөөний ус, Япон, Газар дундын тэнгис, тэрчлэн Умард Америк, Европын сэрүүн орнуудын одоогийн болон урьд нутаглаж байсан зүйлүүд ойрхон төрөл байгаа энэ явдлыг зүйлийг тусгайд нь бүтээсэн онолоор тайлбарлаж үл болно оо. Уг нутаг орон бараг адилхан нөхцөлтэйд зохицуулан тэдгээр зүйлийг төсөөтэй болгож бүтээсэн гэж бид баталж үл чадна. Учир нь жишээлбэл Өмнөд Америк, Өмнөд Африк, Австралийн зарим хэсгийг хооронд нь зүйрлэхэд физик нөхцөлөөр маш ойролцоо боловч тэс өөр өөр оршин амьдрагчидтай орнууд тохиолддог.

	МӨСТЛӨГИЙН ГАЛАВ УМАР БА ӨМНӨ ЗҮГТ ЭЭЛЖЛЭН СЭЛГЭСЭН НЬ

	Эдүгээ, бидэнд шууд хамаатай асуудалдаа эргэж орох хэрэгтэй боллоо. Форбсын үзлийг өргөн хүрээтэй авч үзвэл зохино гэж би итгэж байна. Британийн баруун эргээс эхлээд Уралын нуруу хүрч, өмнө зүг Пиреней хүртэл Европт мөстлөгийн галав байсны онц бүрэн нотолгоо байна. Сибирийн уулын ургамлын шинж байдал, цэвдэгшсэн сүүн тэжээлтнийг судлахад тэр нутагт ч мөн байдалтай байсан гэх дүгнэлтэд хүргэж буй. Гукерийн өгүүлж байгаагаар урьд Ливанд мөнх цас төвийн уул нурууг бүрхэж, доошоо тал хөндий рүү 4000 фут (1219 м) гулсан буудаг мөсөн голуудыг үүсгэж байжээ. Хойд Африкт Атлассийн нурууны намхавтар түвшинд мөнөөх ажиглагч саяхан том том асга нээжээ. Гималайд мөсөн гол, бүр дорогшлон уулнаасаа 900 миль хол хүртэл түрж, ул мөрөө үлдээсэн бөгөөд Сиккимд эртний аварга том асга нураг дээр эрдэнэ шиш ургасныг д-р Гукер үзжээ. Экваторын нөгөө биед Ази тивээс өмнө талд болон д-р Ю. Гааст, д-р Гекторын мундаг сайхан шинжилгээнээс бидний мэдэхчилэн Шинэ Зеландад урьд цагт том том мөсөн гол нам түвшинд хүртэл гулссан бөгөөд тэр арал дээрх хоорондоо алс зайтай уулсаас Гукерийн олсон мөнөөх нэг ижил ургамлууд нь урьдын цагийн хүйтэн галавын тухай бидний танил түүхийг өгүүлж байна. Эрхэм В. Б. Кларкаас надад мэдээлсэн баримт сэлтийг үзвээс Австралийн зүүн өмнөд захын уулст дээр үед мөсөн гол үйлчилж байсны ул мөр ажиглагдсан бололтой.

	Америкийг авч үзье. Түүний умард хагаст тус тивийн дорнод хэсэгт урагшаа 36—37° хүртэл, эдүгээ уур амьсгал нь тун ондоо байдалтай номхон далайн хөвөөгөөр, өмнө тийшээ 46° хүртэл үхэр чулуу олджээ. Тэрчлэн хадат ууланд нүүмэл үхэр чулуутай гэж заагджээ. Өмнөд Америкийн Кордильерт бараг тулах экваторт тэр нэг цагт мөсөн гол одоогийнхоо түвшнээс ч дорогш бууж байжээ. Төв Чилид үлдэж хоцорсон том том үхэр чулуунаас тогтсон, Партильо хөндийг огтолж гарсан өргөн их сул далан байхыг би судалсан бөгөөд тэнд урьд нэг цагт асар их асга байсанд эргэлзэх зүйлгүй биз. Кордильерийн янз бүрийн хэсэгт өмнөд өргөргийн 13° ба 30°-ын хооронд барагцаалбал 12000 фут (3658 м) өндөрт, түүний сайн мэдэх норвегийн хадтай төсөөтэй гүн гүн ан цав гарсан хад, ан цав болсон бөөрөнхий чулуутай бөөн бөөн хэлтэрхий олсноо ноён Д. Форбс надад мэдээлэв. Энэ заасан газрын тужид эдүгээ Кордильерийн уулст бүр үлэмж өндөртөө ч ёстой мөсөн гол байхгүй. Анх оршиж байсан газраас нь алс хол аваачсан үлэмж том, үй олон үхэр чулуу байгаа явдлаас тус тивийн хоёр талаар 41°-аас эхлэн Өмнө захыг хүртэл цаашаа өмнө зүгтээ урьд цагт мөсөн гол үйлчилж байсан хамгийн илэрхий жишээг бид олж үзэж буй.

	Эдгээр янз бүрийн баримтаас, тухайлбал бөмбөрцгийн умард, өмнөд хагаст мөсөн голын үйлчлэл өргөн дэлгэрснээс геологийн утгаараа энэ галав нь бөмбөрцгийн хоёр хагаст саявтархан болсон, үлдээсэн ор мөрөөр нь тунгааж үзэхэд тэнд ч энд ч маш удаан үргэлжилснээс, эцэст бүх кордильерийн дагуу мөсөн гол саявтар маш доош бууснаас үзвэл мөстлөгийн галавын турш дэлхийн бөмбөрцөг даяар температур нэгэн зэрэг буурчээ гэсэн дүгнэлтээс татгалзаж боломгүйгээр нэг үес надад санагдаж байлаа. Уур амьсгалын мөстлөгийн нөхцөл бол дэлхийн тойрог замын эксцентриситет ихэссэнээс нөхцөлдөн гарсан янз бүрийн физик шалтгааны үр дүн мөн гэж үүний дараа ноён Кролль өөрийн хэд хэдэн сайхан дуртгалдаа батлахыг оролдсон. Энэ бүх шалтгаан нэгэн үр дагаварт хүргэх боловч миний санавал эдгээр бүх шалтгаанаас хамгийн чухал нь далайн урсгалд тойрог замын эксцентриситет шууд бус нөлөөлөх явдал юм. Ноён Кроллийн үзэж байгаагаар хүйтэн үе 10 юм уу, 15 мянган жил тутамд давтагддаг байна. Их хугацааны завсарлагатайгаар тохиолддог эдгээр үе санамсаргүй янз бүрийн нөхцөлөөс шалтгаалан онцгой хатуу ширүүн байдаг бөгөөд ноён Ч. Ляйелийн үзүүлснээр эдгээрийн дотроос хуурай газар, ус хоёрын харьцангуй оршилт хамгийн чухал нь юм. Сүүлийн асар их мөстлөгийн галав 240 000 орчим жилийн өмнө болсон бөгөөд уур амьсгалын бага зэрэг хэлбэлзэлтэйгээр 160 000 орчим жил үргэлжилсэн гэж ноён Кролль бодож буй аж. Бүр эртний мөстлөгийн галавуудын тухайд гэвэл зарим геологичид шууд нотолгоонд үндэслэж тэдгээр галавыг миоцен, эоценийн турш байсан гэж итгээд түүнээс бүр эртний давхаргадсыг дурдахгүй байна. Харин бөмбөрцгийн умард хагасад хүйтэн үе болоход өмнөд хагасын температур дээшилж, гол төлөв далайн урсгалын чиглэл өөрчлөгдсөний ачаар өмнө хагасын өвөл нь үлэмж зөөлөн болдог явдал бол ноён Кроллийн хийсэн дүгнэлтүүдээс хамгийн чухал нь юм. Энэчлэн нөгөөтээгүүр, өмнө хагаст мөстлөгийн галав тохиолдоход умард хагаст мөн тийм болно. Эдгээр дүгнэлт нь организмын газар зүйн тархалтыг тун их тодруулах тул чухам үнэн зөв гэж үзэх тийшээ би бүрэн хандах боловч тайлбарлах шаардлагатай баримтуудыг эхлээд мэдээлсүгэй.

	Дэлхийн бөмбөрцгийн хоёр өөр хагаст оршдог Европ, Америк хоёр тивийг асар их зай зааглах атал Өмнөд Америкийн олон зүйл Умард Америкийн болоод Европынхтой туйлын ойролцоогоос гадна Галт газрын хомсхон ургамлын зэгсэн ихэнх хэсгийг бүрдүүлэгч дөчөөс тавин зүйл цэцэгт ургамал тэдгээрийнхтэй нийтлэг нэг байгааг д-р Гукер үзүүлэв. Экваторын дагуух Америкийн өндөр уулст Европын төрөлд хамаарах үй олон өвөрмөц зүйл тохиолддог. Залгаа нутгийн халуун нам дор газарт үл дайралддаг, европын сэрүүн нутгийн хэд хэдэн төрөл, арктик болон Андын хэдэн төрлийн төлөөлөгчдийг Бразилын Орган уулсаас Гарднер олжээ. Кордильерийн голлох төрөлд хамаарах зүйлүүдийг алдарт Гумбольдт Силья де Каракасын нуруунаас аль эрт олсон билээ.

	Европт нийтлэг байдаг янз бүрийн хэлбэр болон Ариун итгэлийн хошууны ургамлын зарим төлөөлөгч Африкт Абиссинийн уулст тохиолдоно. Олны бодож байгаагаар хүн тийш нь аваачаагүй Европын тун цөөхөн зүйл Ариун итгэлийн хошуунаас олдсон бөгөөд Африкийн субтропикийн хэсгээс олдоогүй болон европынхыг орлох хэдэн хэлбэр уулнаас нь олджээ. Өргөгдсөн Фернандо-По арлын зарим хэсэг, зэргэлдээх Камеруны уулс, Гвинейн буланд оршдог зарим ургамал нь Лбиссинийн уулын болон сэрүүн Европт хамаардаг хэлбэрүүдтэй тун ойрхон болохыг сүүлийн үед д-р Гукер бас үзүүлэв. Д-р Гукерээс миний сонссоноор сэрүүн бүсийн мөнөөх олон ургамлын заримыг Ногоон хошууны арлуудын уулсаас эрхэм Р. Т. Лоу эдүгээ нээжээ. Экваторын дэргэд шахам бүх африк тивийг хөндлөөш нь Ногоон хошууны олтиргийн уулс хүртэл, сэрүүн бүсийн мөнөөх нэг ижил хэлбэр тэгж өргөн тархсан явдал бол ургамлын тархалтын хамгийн гайхамшигтай баримтуудын нэг мөн.

	Гималайд, Индостаны саланги тасархай уул нурууд, Цейлоны өндөрлөг, Явын галт уулсын оройгоос ижилхэн болон бие биеийг орлох олон ургамал олдсоны дотор дунд нь орших халуун нам дор газраас олдоогүй, Европын ургамлыг орлох ургамлууд тохиолдоно. Явын бүр өндөр оргилуудаас цуглуулсан ургамлын төрлийн нэрсийн жагсаалт, Европын толгодоос цуглуулсан цуглуулгын жагсаалттай төсөөтэй юм. Австралийн өвөрмөц хэлбэрүүд Борнео уулсын хэцэд ургадаг мэдээж ургамлуудтай нэг байгаа баримт улам ч гайхалтай. Д-р Гукерээс миний мэдсэнээр Австралийн эдгээр хэлбэрийн зарим нь Малаккийн хойгийн уулсаар тархсан бөгөөд нэг талаас Энэтхэг хүртэл, нөгөө талаас хойд зүг Япон хүртэл хааяа энд тэнд таржээ.

	Д-р Ф. Мюллер, Австралийн өмнөд уулсаас европын хэдэн зүйл нээн олжээ. Хүн зөөж аваачаагүй бусад зүйлүүд нам газарт нь тохиолддог ба д-р Гукер надад мэдээлж байгаагаар завсрын халуун нутагт олдоогүй байтлаа Австралиас олдсон, европ төрлүүдийн том жагсаалт гаргаж болох аж. «Шинэ Зеландын ургамлын аймгийг судлах удиртгал» гэдэг сайхан номдоо энэ том арлын ургамлын тухайд мөн ийм гайхалтай баримтыг д-р Гукер дурджээ. Дэлхийн бүх хэсгийн халуун бүсийн өндөр уулс болон бөмбөрцгийн умард, өмнөд хагасын сэрүүн бүсийн тэгш талд ургадаг мэдээжийн ургамал нь эсвэл уул нэг зүйлүүд эсвэл мөнөөх ижил зүйлд хамаарах янз зүйлүүд болох нь үүнээс харагдана. Харин ноён Г. К. Уотсоний тэмдэглэснээр «тагийн болон уулын ургамал туйлын өргөргөөс экваторын өргөрөг рүү ухар ухарсаар арктикийн байхаа улам больдог» учир уул ургамлууд үгийн яв цав утгаараа арктикийн бус болохыг тэмдэглэвэл зохино. Туйлын ойрхон төстэй болон ив ижил эдгээр хэлбэрээс гадна хоорондоо алс зайтай мөнөөх нутгуудад дэлгэрсэн олон зүйл, дундах халуун нам дор газар эдүгээ үл тохиолддог олон төрөлд хамаарах ажгуу.

	Энэ товч тэмдэглэл зөвхөн ургамалд холбогдох боловч хуурай газрын амьтдын тухайд ч энэ мэт зарим жишээ байна. Үүний адилаар далайн бүтээлийн тухайд мөн ийм мэдэгдэхүүн дурдаж болно. Үүнд жишээлбэл проф. Дан мэт эрхэм өндөр нэр төртэй хүний хэлсэн «хавч хэлбэртнээрээ Шинэ Зеланд нь дэлхийн бусад хэсэгт ойр болохоосоо илүүгээр өөрийн сөрөг талын Их Британид ойр байдаг нь мэдээж гайхалтай» гэсэн гэрч нотолгоог дурдаж чадах байна. Түүнчлэн, Шинэ Зеланд, Тасманийн эрэг болон бусад газарт умардын хэлбэрийн загас гарч ирдгийг ноён Д. Ричардсон өгүүллээ. Хорин таван зүйл замаг Шинэ Зеланд болон Европт ижил нийтлэг боловч хооронд нь оршдог халуун бүсийн тэнгисүүдээс олдсонгүйг д-р Гукер надад мэдээлэв.

	Дээр дурдсан баримтын үндэс дээр, тухайлбал бүх экваторын Африк, Индостаны уулст, Цейлон болон Малайн олтирог хүртэл, багахан мэдэгдэх байдлаар халуун бүсийн Өмнөд Америкийн өргөн уудам дэвсгэр нутагт сэрүүн бүсийн хэлбэр байгааг үндэс болгож нэн эрт үеийн нэгэн галавт, бодвол яриангүй мөстлөгийн галавын хамгийн хатуу ширүүн нэг үед эдгээр том тивийн нам дор газарт экватор орчимд нь хааяагүй сэрүүн бүсийн хэлбэр үлэмж олноор тархан нутаглаж байсан гэж үзэж бараг болох биз ээ. Тэр үед экваторын уур амьсгал нь далайн түвшиндээ барагцаалбал одоо уг өргөргийн орчим таваас зургаан мянган фут өндөр байгаархуу юм уу, магадгүй, арай хүйтэн ч байсан байх. Экватор орчмын нам дор газар нь хамгийн хүйтэн галавын турш халуун болон сэрүүн орны холимог ургамлаар хучигдах ёстой байжээ. Тэр холимог ургамал нь Гукерийн тэмдэглэн бичсэн Гималайн уулсын доод хажууг дөрвөөс таван мянган футийн өндөрт бүрхдэг үзэсгэлэнт сайхан ургамалтай адил юм уу, магадгүй сэрүүн бүсийн хэлбэр нь үүнээс дийлэнх ч байсан байж болно. Үүнтэй яг адилхнаар европын сэрүүн бүсийн хэлбэрүүд уулархаг Фернандо-По арал болон Гвинейн булангийн таван мянга орчим фут өндөрт үзэгдэж эхэлдгийг ноён Мэн ажиглажээ. Панамын уулын ердөө хоёр мянган фут өндөр, мексикийн ургамалтай адилхан «сэрүүн бүсийн хэлбэртэй жигдхэн холилдсон халуун бүсийн хэлбэр бүхий» ургамалтайг д-р Зееман олж үзжээ.

	Бөмбөрцгийн умард хагасыг мөстлөгийн галавын дээд хүйтэн нөмөрч байхад өмнөд хагас ихээхэн дулаан байсан тухай ноён Кроллийн дүгнэлт нь уг хоёр хагасын сэрүүн хэсэг болон халуун бүсийн уулст янз бүрийн организм орчин үед тархсаныг тайлбарлаж болшгүй мэт санагддаг явдлыг хэр зэрэг тодруулж байгааг одоо авч үзье. Он жилээр хэмжвэл мөстлөгийн галав маш өнө удаан үргэлжлэх ёстой байсан бөгөөд нутагшсан зарим амьтан, ургамал цөөхөн зуун жил дотор ямар их том зайд тархан байрлаж амждагийг бид санавал, ямар бол ямар хэмжээгээр шилжин нүүдэллэхэд уг галав хүрэлцээтэй юм. Хүйтний эрч улам нэмэгдээд ирэхийн хамт арктикт байдаг хэлбэрүүд сэрүүн нутгийг эзэлснийг бид мэдэх бөгөөд тун саяхан мэдээлсэн баримт сэлтээс үзвэл сэрүүн бүсийн хамгийн хүчирхэг, зонхилох, өргөн дэлгэрсэн хэлбэр өөрөө экваторын нам дор газрыг эзэлснийг аль нэгнээр эргэлзэх юм баймгүй бололтой. Үүний хамт халуун нам дор газар оршин амьдрагчид бөмбөрцгийн өмнөд хагасын халуун дулаан хэсэгт шилжин байрлах учиртай болжээ. Учир нь мөн галавын турш өмнөд хагас илүү дулаан байсан. Мөстлөгийн галавын эцсээр бөмбөрцгийн хоёр хагас хоёул алгуур урьдынхаа температуртай болж ирэхэд экваторын дэргэдэх нам дор газарт амьдарч агсан умар зүгийн сэрүүн бүсийн хэлбэрүүд эсвэл урьдын нутаг руугаа шахагдсан буюу эсвэл өмнө талаас буцаж ирсэн экваторын хэлбэрүүдэд устгагдах нэг нь устгагдаж, солигдох нэг нь солигджээ. Харин умар талын сэрүүн бүсийн зарим хэлбэр ойролцоо орших өндөрлөг өөд авиран гарч, тэнд нь хангалттай өндөр болохоор Европын уулс дахь арктикийн хэлбэрүүдийн нэгэн адилаар өнө удаан хадгалагдан үлдсэн байж тун ч болзошгүй. Температурын өөрчлөлт маш аажим явагдах ёстой байсан ба ургамал дасаж идээших нэлээд чадвартай байдаг нь эргэлзээгүй тул уур амьсгал төдий тохиромжтой бус байлаа ч тэдгээр хэлбэр тэндээ хадгалагдаж болох байсан. Халуун хүйтнийг эсэргүүцэх боломж өгдөг бүтцийн янз бүрийн онцлогийг тэдгээр хэлбэр үр саддаа дамжуулдаг явдал ургамлын идээших чадварыг заан үзүүлж байгаа юм.

	Үзэгдэл, зөв эрэмбэ дарааллаараа ээлжлэхүйд бөмбөрцгийн умард хагаст дулаан болох үесэд өмнөд хагас нь өөрөө бас хатуу ширүүн мөстлөгийн галавт өртөгдөн, үүний улмаас өмнөд сэрүүн бүсийн хэлбэр экваторын нам дор газрыг эзэлж болох хэрэг. Урьд өмнө нь ууланд хоргодож байсан умардын хэлбэр энэ үед нам руу бууж өмнө зүгийн хэлбэртэй холилдож болох хэрэг. Дулаан болоод ирэхийн хамт мөнөөх өмнөдийн хэлбэр, зарим зүйлээ ууланд орхиж, ууланд хоргодож байсан газраасаа доошлон буусан, хойд зүгийн сэрүүн бүсийн зарим хэлбэрийг өмнө зүг дагуулан одож, хуучин нутаг газартаа буцах ёстой болой. Үүний улмаас умард, өмнөдийн сэрүүн бүс болон завсрын халуун бүсийн уулнаас цөөн тооны яв цав ижил зүйл олдож болох билээ. Гэхдээ тэдгээр уулс болон бөмбөрцгийн өөр өөр хагаст өнө удаан үлдэн хоцорсон зүйлүүд нэг хэсэг шинэ хэлбэртэй өрсөлдөөнд орж, нэлээд ондоо физик нөхцөлтэй тулгарах ёстой байсан. Үүнийхээ ачаар ч, хувьсалд чөлөөтэй өртөж, ер нь эдүгээ эсвэл янз зүйл болсон байх, эсвэл солин орлох зүйл болсон байх ёстой. Чухам дээрээ, ийм ч байна. Бүр эртний үед бөмбөрцгийн хоёр хагаст мөстлөгийн галав оршиж байсныг бид бас мартах ёсгүй ээ. Хоорондоо хамгийн алс хол орших орон газарт яагаад тэс өөр өөр зүйлүүд оршдог болон тэдгээр нь завсрын халуун бүсэнд эдүгээ үл тохиолдох төрлүүдэд яагаад хамаардгийг мөнөөх зарчмын дагуу уг галав тайлбарлаж өгнө.

	Ижил төстэй болон ялимгүй хувирсан олон зүйл умраас өмнө зүг шилжин нүүдэллэсэн мөртөө сөрөг чиглэлд эс нүүдэллэсэн явдал дээд зэргийн гайхамшигтай хэрэг. Энэ тухай, Америкт холбогдуулан Гукер, Австралид холбогдуулан Альфонс де-Кандоль хичээнгүйлэн заасан билээ. Борнео болон Абиссини ууланд өмнө зүгийн зөвхөн цөөхөн хэлбэр үзэгдэнэ. Энэхүү, зонхилж умраас өмнө зүг шилжин нүүдэллэсэн явдал нь хуурай газар умар зүг их урт сунасан бөгөөд умар зүгийн хэлбэр өөрийн унаган нутагтаа үлэмж олон тоотой байснаар тайлбарлагдах бол уу гэж санагдана. Үүний улмаас байгалийн шалгарал болон өрсөлдөөн тэднийг өмнө зүгийн хэлбэрийг бодвол дээд хэмжээний төгөлдөржилт, ноёрхох чадвартай болгосон хэрэг. Иймээс ч мөстлөгийн галав ээлж дараалан хөгжих үед хоёр бүлэг бодгаль экваторын бүс орчимд хутгалдах цагт умардын хэлбэрүүд хүчээр давамгайлж, эхлээд ууланд өөрсдийн эзэлсэн байр суурийг хадгалж, дараа нь өмнө зүгийн хэлбэрүүдтэй цуг өмнө тийш тархан байрлах чадалтай байсан хэрэг. Гэтэл, умардын хэлбэрүүдтэй харилцах тухайд өмнө зүгийнхэн тийм байж чадсангүй. Үүнтэй яг адилаар эдүгээ европын маш олон бүтээл Ла-Плат, Шинэ Зеландын болон багахан хэмжээтэйгээр Австралийн уугуул нутгийнхныг шахан гаргаж, нутаг усыг нь бүрхэж байгаа нь үзэгдэнэ. Гэтэл дотор нь ургамлын үр хадгалагдаж болохуйц арьс, ноос болон бусад олон юмыг Ла-Платаас хоёр, гурван зуун жилийн турш, Австралиас сүүлчийн дөч-тавин жилийн турш Европт өргөн хэмжээтэй зөөн аваачсаар атал бөмбөрцгийн хойд хагаст өмнө хагасын тун цөөн хэлбэр энд тэндхэн нутагшжээ. Харин Энэтхэгийн Нильгирийн уулс, үүнээс жичдээ юм. Юу гэвэл, д-р Гукерээс миний мэдсэнээр австрали хэлбэрүүд энд түргэн өсөж олшрон, нутагшдаг байна. Сүүлчийн мөстлөгийн галаваас өмнө дулаан бүсийн уулсыг тагийн эндемик хэлбэр бүрхэж байснаа умардын өргөн нутаг, эрчимтэй үйлдвэрлэхүй төвүүдэд дэлгэрсэн түгээмэл хэлбэрүүдэд газар бүр шахам байраа тавьж өгсөн нь эргэлзээгүй. Олон аралд уугуул байгалийн бүтээл нь тооныхоо хувьд нутагшсантай тэнцэж, үгүй бол харин ч тэднээс цөөн болж ирсэн нь мөхөх тийш хандсан анхны алхам мөн. Уул бол хуурай газар дахь арал бөгөөд жинхэнэ аралд оршин амьдрагчид, хүний тусламжаар тэнд нь нутагшиж байгаа эх газрын хэлбэрүүдэд байраа тавьж өгсөн, өгсөөр байгаатай яг нэгэн адилаар ууланд оршин амьдрагчид умардын өргөн цэлгэр орон газарт тархан хөгжсөн хэлбэрүүдэд байраа тавьж өгчээ.

	Умард, өмнөд сэрүүн бүс, дулаан бүсийн уулсын аль алинд хуурай газар, усны амьтдын тархсаныг тайлбарлахад мөн энэ зарчмыг хэрэглэнэ. Мөстлөгийн галавын хамгийн их хөгжлийн турш далайн урсгал одоогийнхоос эрс ондоо байх цагт сэрүүн далайн зарим оршин нутаглагчид экватор хүрсэн байж болох юм. Тэдний цөөн зарим нь их хүйтэн, урсгалын завшаанаар шууд өмнө тал руу тархан байрлаж амжсан байж болохын хамт умардын сэрүүн тэнгисийн бүр гүнд арктикийн бүтээл эзэмдэн нутагшсан аглаг хэсэг хэсэг газар одоо ч байдаг гэж Форбсын хэлсэн лүгээ яг адилхнаар бөмбөрцгийн өмнөд хагас мөстлөгийн уур амьсгалтай болж улам цаашлан ахих боломж олдох хүртэл, нөгөө хэсэг нь бүр гүн, хүйтэн давхарт үлдэж, амьдарсаар байсан байж болох билээ.

	Эдүгээ умар, өмнө талд хоорондоо асар их зайтай амьдарч байгаа болон зарим үед завсрын уулсын хэцэд амьдарч байгаа мөнөөх шадар ойр зүйлийн шүтэлцээ, тархалттай холбоотой хамаг бэрхшээлийг дээр дурдсан бодвориор арилгана гэж би огтхон ч санахгүй байна. Тархан байрласан яв цав хязгаарыг тогтоож болшгүй билээ. Нэг хэсэг зүйл тархан байрласан байхад нөгөө хэсэг нь яагаад тархаагүй байна вэ, зарим зүйл хувьсаж, шинэ шинэ хэлбэрийн эх үүсвэр бий болгосон атал нөгөөдүүл нь яагаад хувьсалгүй үлдсэн байна вэ гэдгийг бид хэлж үл чаднам. Ондоо зүйл биш тэр л нэг зүйл яагаад хүний тусламжаар харь оронд нутагшиж байна вэ, нэг зүйлийн эзэлсэн нутаг оронд нөгөө нэг зүйл яагаад хоёр, гурав дахин алс хол дэлгэрч, хоёр гурав дахин хэвийн дасал болсон байдалтай байна вэ гэдгийг хэлж чадахгүй байгаа цагт уул баримтуудад тайлбар олохыг горилох явдалгүй юм.

	Үүнээс гадна, жишээлбэл Гукерийн нотолсончлон Кергуэлен, Шинэ Зеланд, Галт газар мэт хоорондоо маш алс зайтай орших газруудад мөнөөх ижил ургамал байдаг зэрэг бусад ондоо тэс өвөрмөц бэрхшээлийг шийдвэрлэх хэрэгтэй юм. Харин энэ тухайд тархан байрлалт хөвөгч мөсний оролцоотой явагдсан байж болно гэж Ляйель боддог ажээ. Тэрчлэн, бөмбөрцгийн өмнөд хагасын нэр дурдсан болон эс дурдсан хаа хол хол орших цэгүүдэд өөр өөр боловч дан ганц өмнөдөд идээшин дассан төрлүүдэд хамаарах зүйлүүд оршиж буй нь туйлын гайхамшигтай. Эдгээр зүйлийн зарим нь тун ч онд ондоо тул сүүлчийн мөстлөгийн галав эхэлснээс нааш тархан байрлаж, үүнтэйгээ уялдан зохих хэмжээнд хүртэл хувьсах хүрэлцээтэй цаг хугацаатай байсан гэж үзэж боломгүй байна. Уг нэг төрлийн олон зүйл нэг ерөнхий төвөөс эргэн тойрон тал тал тийшээ тархан байрласныг баримт сэлт гэрчлэн үзүүлж байх мэт бөгөөд сүүлчийн мөстлөгийн галавыг эхлэх хүртэл бөмбөрцгийн умард хагасад ч, өмнөд хагасад ч нэлээд дулаан цаг үе тогтон байж, эдүгээ мөс бүрхсэн антарктикийн орнууд туйлын өвөрмөц, ангид тусдаа ургамалтай байсан гэж үзүүштэй байна. Мөстлөгийн галавын турш уул ургамлууд мөхөхөөс өмнө цөөн төлөөлөгчид нь тархан байрлах санамсаргүй аргын оролцоотой болон одоо усанд автаад байгаа арлуудад буудаллах замаар бөмбөрцгийн өмнөд хагасын олон хэсэгт өргөн дэлгэрч нэгэнт амжсан гэж бодож болох юм. Ийм байдлаар Америк, Австрали, Шинэ Зеландын өмнө талын эрэг хөвөөнд амьдралын хамгийн өвөрмөц хэлбэр бий болсон байж болох хэрэг.

	Организмын газар зүйн тархалтад газрын бөмбөрцгийн уур амьсгалын ээлжлэлт нөлөөлсөн тухайд ноён Ч. Ляйель өөрийн номын нэгэн сайхан хэсэгт надтай бараг адилхан үг хэлжээ. Зүйлийг алгуур хувьсалтай гэвэл бөмбөрцгийн нэгэн хагасын мөстлөгийн галав, нөгөө хагасын нэлээд дулаан галавтай эрэмбэ дарааллаараа таарч байдаг тухай ноён Кроллийн дүгнэлт, мөнөөх нэгэн болон шадар ойр хэлбэрийн организм дэлхийн бүх хэсэгт тархсан талаарх үй олон баримтыг тайлбарлаж байгааг одоо үзэв. Нэг галавын турш умар талаас нөгөө галавын турш өмнө талаас амьд организмын урсгал уруй халин давлаж, тэр тус бүрдээ экватор хүрчээ. Гэхдээ өмнөөсөө хойшлохыг бодвол умард талаасаа лут хүчтэй халгисан тул өмнө талыг илүү дүүрэн болгожээ. Давлагаа хамгийн өндөрт хүрдэг эргийн зурваст усны хаялга, хагшаасыг хамгийн өндөрт гаргаж, хэвтээ үе болгон цуглуулж орхидогтой нэгэн адилаар амьд уруй ч гэсэн өөрийн хурдсыг арктикийн нам дор газраас экваторын дэргэдэх хамгийн өндөрлөг хүртэл аажим өгсөх шугамаар уулсын хэц оройд үлдээн орхижээ. Энэ явцад эрэг дээр гаргаж орхисон янз бүрийн биетнийг, орон бүрд шахам хүрч очиж боломгүй уулын хавцалд хаягдан хоцроод орчин тойрны нам дор газар урьд өмнө нь оршин амьдарч байгсдыг санагдууланхан, сонирхлыг хөвсөлзүүлж байдаг зэрлэг овгийн хүмүүстэй адилтгаж болно оо.


XIII БҮЛЭГ : ГАЗАР ЗҮЙН ТАРХАЛТ (ҮРГЭЛЖЛЭЛ)

	ЦЭНГЭГ УСНЫ ОРГАНИЗМЫН ТАРХАЛТ. ДАЛАЙН АРАЛД ОРШИН АМЬДРАГЧИД. ХОЁР НУТАГТАН БА ХУУРАЙ ГАЗРЫН СҮҮН ТЭЖЭЭЛТЭН БАЙХГҮЙ БАЙГАА НЬ. АРАЛ, ТҮҮНТЭЙ ХАМГИЙН ОЙР ТИВИЙН ОРШИН АМЬДРАГЧДЫН ХООРОНДЫН УЯЛДАА. ХАМГИЙН ОЙРЫН ЭХ СУРВАЛЖААС НУТАГ ЭЗЭМШИЖ, ДАРАА НЬ ХУВЬСАХ НЬ. ӨМНӨХ БҮЛЭГ БОЛОН ЭНЭ БҮЛГИЙН АГУУЛГЫН ТОВЧ ТОЙМ.

	 

	ЦЭНГЭГ УСНЫ ОРГАНИЗМ

	Нуур ус болон гол мөрний тогтолцоо, нэгэнт хоорондоо хуурай газраар тусгаарлагдсан байх тул цэнгэг усны организм уг орныхоо хүрээнд өргөн тархаагүй байдаг гэж бодож болох бөгөөд тэнгис бол бүр ч том хаалт саад болох учир организмууд алс холын оронд хэзээ ч үл тарна гэсэн дүгнэлтэд хүрч болно. Чухамдаа бол, харин ч тэс ондоо байна. Янз бүрийн ангид хамаарах цэнгэг усны олон зүйл асар их тархсан байхаар зогсохгүй, шадар ойрхон зүйлүүд газрын бөмбөрцөг дахинд гайхалтай айхтар ноёрхсон байдаг. Анх, Бразилын цэнгэг уснаас цуглуулга хийж байхад тэндхийн цэнгэг усны шавж, нялцгай биетэн зэргүүд Британийн мөнөөх хэлбэрүүдтэй адил төстэй байсан мөртөө харин зэргэлдээ орших хуурай газрын биетүүд төсөөтэй бус байсныг туйлын гайхаж байснаа би сайн санаж байна.

	Цэнгэг усны организм өргөн тархах чадвартай байдаг явдал нь унаган нутгийнхаа хүрээнд нэг цөөрмөөс нөгөө цөөрөмд, нэг голоос нөгөөд ойр ойрхон газар өөртөө хамгийн ашигтайгаар байн байн шилжин нүүдэллэж чадаж байснаар голдуу тайлбарлагдаж болно гэж санагдана. Өргөнөөр тархан байрлах хандлага нь уг чадварын бараг зайлбаргүй үр дагавар байдлаар урган гарах ёстой. Зөвхөн зарим нэг тохиолыг энд дурдаж болох ба түүний дотроос тайлбарлахад хамгийн хэцүүгийн нэг нь загасанд холбогдоно. Цэнгэг усны мөнөөх нэг зүйл хоорондоо хол хоёр эх газарт хэзээ ч үл тохиолдоно гэж урьд бодоцгоодог байлаа. Гэтэл Galaxias attenuatus Тасмани, Шинэ Зеланд, Фалкландийн арал болон Өмнөд Америкийн эх газарт оршиж буйг сүүлийн үед д-р Гюнтер нотлов. Энэ бол гайхамшигтай тохиол бөгөөд нэлээд эртний дулаан үед антарктикийн төвөөс тархан байрласныг үзүүлж байгаа бололтой. Гэтэл харин уг төрлийн зүйлүүд үл мэдэгдэх ямар нэг байдлаар цэлгэр далайн үлэмж уудмыг гатлах дээрх тохиол ч зарим талаар бага сонирхолтой болчхож байна. Үүнд Шинэ Зеланд, Ауклендийн арал хоорондоо барагцаалбал 230 миль зайтай боловч дээрх зүйлүүдийн нэг нь энэ хоёр газарт ижилхэн ажээ. Шалтгаангүй мэт байтлаа нэгэн эх газрын хүрээнд цэнгэг усны загас өргөн тархсан байх нь олонтоо. Жишээлбэл зэргэлдээ орших хоёр тогтолцоо гол усанд зарим зүйл нийтлэг ижил байх атал нөгөө зарим нь тэс өөр өөр байдаг.

	Тэд хааяа тохиолдлын шалтгаан гэгчийн тусламжаар тарж дэлгэрсэн байх. Жишээ нь, загас амьдаараа усан хуйд автагдаж алс хол очих нь даан цөөн бус бөгөөд загасны түрс уснаас гараад их удсан хойно ч амьтай байдаг нь мэдээж билээ. Тэгэвч цэнгэг усны загас тархан байрласан явдал геологийн сүүлчийн галавын турш хуурай газрын түвшин өөрчлөгдөж, олон голыг нийлэхэд хүргэсэн явдалтай голдуу холбоотой байж юу магад. Үүнээс гадна үер, уруй болон ер түвшин огт өөрчлөгдөөгүй үед ч ийм тохиол болдог. Үргэлжилсэн урт уул нуруу байгаа нь хоёр талд нь оршигч өөр өөр систем нийлэхийг аль эртээс халхлан саатуулж болох, иймээс ч тийм уул нурууны эсрэг тэсрэг хоёр талын загасны хооронд их ялгаа байдаг нь мөн ийм дүгнэлтэд хүргэж байна. Цэнгэг усны зарим загас маш эртний хэлбэрт хамаарах бөгөөд тийм болохоор газар зүйн өргөн хувьсал гарахад хүрэлцээтэй цаг хугацаа, үлэмж их шилжин нүүдлэлтэд хангалттай цаг хугацаа болон аргууд байсан хэрэг. Түүнээс гадна д-р Гюнтер нэлээд бодворьт тулгуурлаж, загасны хувьд мөнөөх нэг хэлбэр үлэмж нөр удаан оршин амьдардаг гэсэн дүгнэлт хийжээ. Нэлээд чармайн оролдоход далайн загас алгуурхан цэнгэг усны амьдралд дасаж болох аж. Валянсьены үзэж байгаагаар бүх гишүүд нь цэнгэг усанд нутагшсан ядаж нэг бүлэг загас байхгүй шахам байх. Үүн дээр үндэслэвэл, цэнгэг усны бүлэгт хамаарах далайн нэг зүйл эргийн дагуу алс зайд бядан явж болох бөгөөд алс хол орших нэг орны цэнгэг усанд онц бэрхшээлгүйгээр идээшиж магадгүй юм.

	Цэнгэг усны зарим зүйл нялцгай биетэн, маш өргөн уудам нутаг оронд тархсан байх бөгөөд манай онолын ёсоор ерөнхий нэгэн өвгөөс үүсэлтэй, нэг унаган нутгаас тархан байрласан ойр шадар зүйлүүд газрын бөмбөрцөг дээр зонхилж байна. Эдгээр нялцгай биетний сагийг шувуу зөөн тарааж боломгүйн дээр саг өндөг нь ч гэсэн, амьтан өөрөө ч гэсэн далайн усанд даруй үхдэг тул тэдний тархалт нь анх надад тун зэвүүн санагдаж байлаа. Тэр ч байтугай, нутагшсан зарим зүйл, ямаршуу байдлаар нэг оронд түргэн тарж амжсаныг би ойлгож чадахгүй байв. Гэтэл миний хийсэн хоёр ажиглалт (бусад олон ажиглалт цаашид хийвэл зохих нь эргэлзээгүй) энэ асуудлыг зарим талаар тодруулав. Миний хоёр удаа ажигласнаар дээд гадаргыг нь лавшига бүрхсэн цөөрмөөс нугас түргэн нисэхэд уг ургамал шувууны нуруунд наалддаг байна. Тэрчлэн би нэг хуурцгаас нөгөө хуурцагт лавшига зөөхдөө нэгэнд нь байсан цэнгэг усны бяцхан хавчаахайг нөгөө хуурцагт ямар ч зориудын санаагүйгээр өсгөн үржүүлчхэж билээ. Гэвч ондоо нэг арга хамгийн үнэмшилтэй байж юу магад. Би, нэг нугасны хөлийн царвууг цэнгэг усны нялаахайн маш олон саг өндөг бүхий хуурцагт дүрж үзсэн бөгөөд дөнгөж саяхан гарсан туйлын жижиг нэлээд хэсэг бяцхан хавчаахай уг хөлийн царвуунд наалдчихаад уснаас гаргаад сэгсрэвч салахгүй бөх зуурчихсан байхыг олж үзсэн. Харин нэлээд хожмын насанд хүрсэн хойноо тун амархан салан унаж байлаа. Ийнхүү дөнгөж гарсан бяцхан хавчаахай угаас усны амьтны хувьд агаарын чийглэг нөхцөлд нугасны царвуунд арван хоёроос хорин цаг хүртэл амьдарч байв. Энэ хугацаанд нугас буюу дэглий дор хаяад зургаан зуу юм уу, долоон зуун миль алс нисэж чадах бөгөөд салхинд хөөгдсөөр тэнгис далайг гатлан далайн арал юм уу алс хол аль нэг цэгт хүрч цөөрөм бүрд, горхи усанд буух нь зайлбаргүй. Хөлөөс нь ancylus (тавгархуу хэвтэй цэнгэг усны нэг лавай) бөх зуурсан нэгэн хөвөгч цох барьснаа ноён Ч. Ляйель надад мэдээлсэн бөгөөд нэг удаа мөн тэр овгийн ондоо нэг усны цох, хамгийн ойрх орноос дөчин таван миль зайнд «Бигль» онгоцны тавцан дээр нисэж иржээ. Ивээлтэй сайхан салхитайд бол тэр амьтан хэчнээн алс хол нисэж чадах билээ гэдгийг хэн ч хэлж үл чадна аа.

	Ургамлын хувьд бол цэнгэг усныхаар барахгүй, намгийн олон олон зүйл тивүүдэд ч, хамгийн алс хол далайн аралд ч юутай уудам нутаг эзэлдэг нь аль эртний мэдэгдсэн юм. А де-Кандолийн зааснаар тун цөөхөн төлөөлөгч нь усанд оршдог хуурай газрын том том бүлэг ургамалд энэ байдал бүр тод илэрнэ. Яагаад гэвэл, хуурай газрын ургамлын усны төлөөлөгчид уудам нутгийг дав даруй эзэлдэг нь чухам саяын шалтгааных бол уу гэмээр билээ. Энэ явдал тархан байрлах таатай аргаар тайлбарлагдана байх гэж бодогдоно. Шувууны хөл, хошуунд бяцхан шороо санамсаргүй наалддагийг бүр дээр өгүүлсэн. Цөөрөм бүрдийн лаг шороотой хөвөөгөөр байн байн очдог өндөр шилбэт шувуудыг үргээхэд тэдгээр нь хөлдөө лаг шороо наалдуулан оддог нь лавтай. Энэ бүлгийн шувууд бусдаас илүү бядан явах бөгөөд хааяа заримдаа цэлийсэн их далайн дундах үржил шимгүй аглаг аралд ч дайралдана. Тийм шувуу далайн усанд буудаггүй шахам байх. Иймд хөлд нь наалдсан лаг шороо арилахгүй болой. Хуурай газарт хүрээд байгалийн цэнгэг устай орогнох газар лугаа очих нь эргэлзээгүй. Цөөрөм бүрдийн лаг шаварт ургамлын үр хэр зэрэг элбэг байдаг тухайд ургамал судлагчид тодорхой ойлголттой байх гэж надад бодогдохгүй байна. Энэ чиглэлээр би хэдэн жижиг туршлага үйлдсэн боловч энд хамгийн сонирхолтой тохиолыг мэдээлье. Хоёрдугаар сард нэгэн жижиг цөөрмийн хөвөө, гурван өөр газрын усан дороос гурван хоолны халбага шороо авсан юм. Уг шаврыг хатаахад 6 3/4 унци11 жинтэй байлаа. Түүнийг зургаан сарын турш өөрийн ажлын өрөөнд бүрхүүл дор хадгалан, соёолж ургасан ургамал бүрийг тоолоод таслан хаяж байв. Зүйл бүрийн ургамал байсан бөгөөд ердөө цайны аяганд багтах шингэн лаг дотор нийтдээ 537 ургамал байв. Ийм баримтыг анхаарч үзвэл, усны шувууд цэнгэг усны ургамлын үрийг маш алс тэртээ орших цөөрөм бүрд, гол горхид тараагаагүй баймааж тун ч учир нь олдошгүй юм болох сон гэж санана. Цэнгэг усанд орших зарим жижиг амьтдын үр сагийн хувьд ч мөн ийм байж болох юм.

	Хараахан мэдэгдээгүй байгаа бусад нөхцөл ч тийм явдалд оролцдог биз ээ. Цэнгэг усны загас зарим ургамлын үрийг иддэг боловч залгисныхаа дараа нэлээд бусдыг буцааж гаргаж хаядгийг дээр заасан билээ. Жижиг жижигхэн загас хүртэл, жишээлбэл, шар удвалын буюу Potamogeton-ын дунд хэрийн үрийг залгидаг. Дэглий болон бусад шувуу үеэс үед өдөр бүр загас идэж байна. Тэгээд хөөрөн нисэж өөр ус руу очих буюу салхинд туугдан далай тэнгисийг гатална. Үр нь олон цагийн дараа ч баас, сангасаар гарч ирэхдээ ургах чадвар хадгалдгийг бид үзсэн билээ. Үзэсгэлэн сайхан усны сараана Nelumbium-ын товир том үрийг анх би үзээд уг ургамлын тархдаг тухай А де-Кандолийн тэмдэглэснийг санаж, түүний тархалтын арга тайлбарлагдашгүй гэж бодож байсан юм. Гэтэл өмнө зүгийн усны том сараанын (д-р Гукерийн саналаар Nelumbium luteum бололтой) үрийг дэглийн ходоодноос олсон гэж Одюбон баталж байна. Энэ шувуу ходоодоо түхийтэл цатгаад алс тэртээ гол ус руу олонтоо нүүдэллэн нисэж очин, дараа нь дүүрэн загастай тавгаас зооглох учиртай болохоор уг шувуу ургах чадалтай үрийг баасаараа гаргаж хаяж болох юм гэж дээрхээс үлгэрлэн бодож байна.

	Цөөрөм бүрд болон урсгал ус жишээ нь төвийж гарч ирж байгаа аралд анх бий болох үедээ юмгүй хоосон байх тул ургамлын үр, амьтны саг өндөг амжилттай хөгжих их боломжтой байдгийг тархалтын янз бүрийн аргыг судлахдаа санах хэрэгтэй. Цөөрмийн оршин амьдрагчид хэчнээн цөөхөн байлаа ч, тэдний хооронд амьдралын төлөө тэмцэл ямагт явагдах боловч мөн хэмжээний хуурай газарт орших зүйлийн тоотой харьцуулахад зэгсэн сайн эзэмшилтэй цөөрөм дэх зүйлийн тоо их бус тул зүйлүүдийн хоорондын өрсөлдөөн хуурай газрынхаас тун зөөлхөн байх нь магад биз. Иймээс ч харь орны уснаас шилжин ирэгчид нь хуурай газар эзэгнэгчдийг бодвол шинэ байр олж авах илүү боломжтой. Тэрчлэн цэнгэг усны олон бүтээл байгалийн дамжлага шатанд доогуур байр эзэлдгийг санавал зохих бөгөөд тийм биет дээд биетээс их удаан хувьсах тул усны зүйлүүдийг тархан байрлах цаг хугацаа өгч байгаа гэж бодох үндэс байна. Үүнээс гадна цэнгэг усны олон хэлбэр урьд өмнө нь асар уудам дэвсгэрт үргэлжлэн тархсан байснаа хожим нь хоорондын цэгүүдэд мөхсөн байж болзошгүйг мартаж үл болно. Гэхдээ мөнөөх хэлбэрээ хадгалсан байна уу, эсвэл аль нэг хэмжээгээр хувьссан байна уу цэнгэг усны ургамал, доод амьтдын өргөн тархсан нь ургамлын үр, амьтны сагийг амьтад, ялангуяа цэнгэг усны шувуу өргөн тараадгаас голдуу шалтгаална. Ялангуяа шувуу нь нисэн явах их чадвартай болохоороо зүй ёсоор нэг уснаас нөгөө усанд бядан хэсүүчилнэ.

	ДАЛАЙН АРАЛД ОРШИН АМЬДРАГЧИД

	Зүйл нэгтэй бүх бодгаль нэг нутаг орноос тархан байрласан төдийгүй, эдүгээ бие биеэс маш алсалсан цэгт оршиж байгаа ойр шадар зүйлүүд тэдний өнө эртний өвгийн эх орон-нэгэн нутгаас үүссэн гэж үзээд организмын тархалтыг тайлбарлахад хамгийн их бэрхшээлтэй гэж миний сонгож авсан гурван ай баримтын сүүлчийнхэд тулж ирлээ. Эдүгээгийн зүйлүүдийг амьдарсан бүх хугацааны туршид тивүүд асар том хэмжээнд хүрч, далайн бүх арал, тивүүдийн хэсэг болж байх үедээ одоо байгаа хуурай газар оршин амьдрагчдаа олж авсан мэтээр үздэг саналыг няцаасан бүх нотолгоогоо би нэгэнт дурдсан билээ. Энэ үзэл олон бэрхшээлийг үгүй хийх боловч арлын организмтай холбогдох баримт сэлт бүхэнтэй нийцэхгүй байна. Доорх анхааруулгад дан ганц тархалтын асуудалд тогтож ярихгүй. Гэвч үл шалтгаалах бүтээл, хувьслын замаар амьдрал үүсэх гэсэн хоёр онолын үнэн эсэхийг тайлбарлахад холбогдол бүхий бусад хэдэн тохиолыг авч үзнэ.

	Эх газрын мөн хэмжээний дэвсгэрт орших зүйлүүдтэй харьцуулбал далайн арлыг эзэмдэгч янз бүрийн биетийн зүйлүүд цөөхөн тоотой юм. Үүнийг ургамлын хувьд А Де-Кандоль, шавжийн хувьд Уолластон хүлээн зөвшөөрч байна. Жишээ нь, өндөр өндөр уултай, олон янзын нутагшилтай, өргөнөөрөө 780 гаруй миль хүрдэг Шинэ Зеланд, Ауклендийн арал, Кемпбель, Чатам арлуудтай нийлээд нийтдээ 960 зүйл цэцэгт ургамалтай байна. Хэрвээ энэ хомсхон тоог Баруун өмнөд Австрали юм уу, Ариун итгэлийн хошууны мөн тийм хэмжээтэй дэвсгэр газарт ургасан зүйлийн тоотой харьцуулбал тооны их ялгаа нь физик нөхцөлийн ялгаанаас үл шалтгаалах ямар нэг шалтгаанаар тайлбарлагдана гэж зөвшөөрөн үзэх ёстой. Тэр ч байтугай нэг янзын байдалтай кембриж гүний нутаг 847 ургамалтай, жижигхэн Энглеси арал 764 зүйл ургамалтай байна. Гэвч энэ тоонд нэлээд хэдэн ойм болон нутагшсан ургамал багтсаны гадна уг харьцуулалт бусад зарим талаараа тэр болгон зөв биш юм. Аглаг буйд Өргөмжлөлийн арал, анх эхлээд зургаа ч хүрэхгүй цэцэгт ургамалтай байсны нотолгоо байх атал эдүгээ тэнд олон зүйл Шинэ Зеланд болон далайн аливаа арлын адилаар нутагшсан ажээ. Ариун Еленийн аралд зөөн аваачсан ургамал, амьтад нь уугуул байгалийн олон бүтээлийг бараг бүгдийг буюу бүгдийг устгасан гэж болох үндэс байна. Зүйл бүр тусдаа бүтээгдсэн гэдэг сургаалыг хүлээн зөвшөөрдөг хүн, хамгийн сайтар зохилдсон олон тооны ургамал, амьтан далайн арлуудад зориулагдан бүтээгдээгүй гэдгийг мөн хүлээн зөвшөөрөх ёстой. Яагаад гэвэл хүн байгалиас илүүгээр тэдгээр арлыг санамсаргүйгээр асар бүрэн сайхан эзэнтэй болгожээ.

	Далайн арлууд дахь зүйлийн нийт тоо цөөхөн боловч газрын бөмбөрцөг дээр өөр газар хаана ч тохиолддоггүй буюу эндемик хэлбэр тэнд маш их байх нь цөөнгүй. Арал болон тивийн харьцангуй тэнцүү хэмжээтэй талбайг авсан нөхцөлд Мадейрын арлуудын хуурай газрын эндемик нялцгай биетэн, Галапагосс олтиргийн эндемик шувууны тоог аль нэг тивийн мөн амьтдын тоотой жишээ болгон харьцуулбал уг байдлын үнэнийг бид итгэнэ. Их хугацаа завсардаж өнгөрсний дараа дөгөө гарч тусдаа, шинэ нутаг оронд оччихсон болон үүний чацуу өрсөлдөөний шинэ нөхцөлд орсон зүйл, хувьсалд өртөгдөх бөгөөд ихэнхдээ, хувьссан бүлэг үр сад өгнө гэж нэгэнт тайлбарласан болохоор дээрх байдал тохиолдоно гэдгийг онолын саналгын үндсэн дээр ч найдаж болно. Гэхдээ үүнээс үндэслэж хэрэв аль нэг аралд орших нэгэн ангийн бараг бүх зүйл, уг аралдаа нийтлэг байлаа гэхэд өөр ондоо ангийн зүйлүүд болон нэгдэх ангийн салбарлал хэсэг бас л нийтлэг болно гэж бодож үл болно. Зүйлүүд нэг аралд олноороо оччихвол тэдний өөр хоорондын харилцаа төдий их эвдрэхгүй учир зүйлүүд хувьсдаггүй явдлаас энэ ялгаа зарим талаар шалтгаална. Үл хувирсан шилжин нүүдэллэгчид нь үндсэн нутгаас салбарласан аралд олонтоо хүрч, улмаар арлын хэлбэрүүдтэй эрлийзжиж болох явдлаас бас зарим талаар шалтгаална. Тийм эрлийзжилээс үүссэн үр сад нь хүч чадлаараа үлэмж давуу гэж бодож болох бөгөөд ингэхлээр санамсаргүй эрлийзжил хүртэл санаснаас илүү ач холбогдолтой байж болно. Хэлснээ батлахын тулд хэдэн жишээ дурдъя. Галапагосс арлуудад хуурай газрын бүгд хорин зургаан шувуу байгаагаас хорин нэг нь, магадгүй хорин гурав нь ч зөвхөн уг арлуудад хэвшмэл бөгөөд харин тэнгисийн арван нэгэн шувуунаас зөвхөн хоёрхон нь эндемик юм. Хуурай газрын шувууг бодвол далайн шувуу уг арлуудад олон удаа амархан очиж болох нь илэрхий. Нөгөөтээгүүр, Өмнөд Америкаас галапагоссын арлууд хүрэх шиг умард Америкаас бараг тийм зайтай бөгөөд тун өвөрмөц газар шороо бүхий Бермудийн арлуудад хуурай газрын эндемик шувуу нэг ч үгүй байна. Гэтэл, Умард Америкийн маш олон шувуу үе үе болон ер нь харьцангуй олон удаа тэр арлуудад очдогийг Бермудийн талаар бичсэн ноён Д. М. Жонсын сайхан зохиолоос бид мэднэ. Ноён Э. В. Гаркурт надад мэдээлснээр бараг жил тутам европ, африкийн зөндөө олон шувуу Мадейрт нисэн очдог ажээ. Уг аралд ерэн есөн зүйл нутагладгаас зөвхөн цорын ганцхан нь тэр нутагт хэвшмэл боловч европын хэлбэртэй маш ойролцоо ажээ. Өөр гурав, дөрвөн зүйл уг арал болон Канарын арлуудад хамаарна. Үүнээс үзвэл Бермуд болон Мадейрын арлуудад хөрш тивүүдийн шувууд нутаглах бөгөөд тэдгээр нь амьдралын төлөө өнө удаан хамтран тэмцэж бие биедээ зохилджээ. Үүний ачаар шинэ нутагт очоод зүйл бүр бусдын дэмээр өөрийн байрыг хадгалан тогтож, дадал заншлаа хадгалах учир хувьсах хандлага тун багатай ажээ. Үүнээс гадна голдуу үндсэн нутгаас хүрэлцэн ирэгч үл хувьссан шилжин нүүдэллэгчидтэй эрлийзэжсэнээр хувьсах аливаа хандлага дарагдана. Тэрчлэн, Мадейр нь үй олон тооны хуурай газрын нийтлэг лавайгаар дүүрэн атал эрэг хөвөөгөөр нь далайн шинжтэй нэг ч лавай үгүй юм. Далайн лавай ямар байдлаар тархдагийг мэдэхгүй боловч түүний саг, авгалдай нь магадгүй замаг, хөвмөл мод, өндөр шилбэтэй шувууны хөл зэрэгт наалдан тогтоод гурваас дөрвөн зуун миль газар цэлгэр далайг гатлан хуурай газрын лавайг бодвол амархнаа зөөвөрлөгдөж болохыг ойлгож болох юм. Мадейрын арлуудад оршигч янз бүрийн бүлэг шавж хорхой үүнтэй бараг адил зэргэмжийн байдалтай.

	Хааяа заримдаа далайн арлуудад илэрхий мэдээж ангийн амьтад байхгүй байдаг. Тийм үед өөр бусад ангийн төлөөлөгчид тэдний байрыг эзэлнэ. Жишээлбэл Галапагоссын аралд хэвлээр явагчид, Шинэ Зеландад далавчгүй аварга том шувууд сүүн тэжээлтний байрыг эзэлж байгаа болон саяхан хүртэл эзэлж байв. Хэдийгээр энд Шинэ Зеландыг далайн арал мэтээр өгүүлж байгаа боловч тэгж үзэх үү, үгүй юу гэдэг нэлээд эргэлзээтэй. Тэр нь маш том бөгөөд Австралиас их гүн тэнгисээр зааглагдаагүй байна. Нөгөөтээгүүр, эрхэм хүндэтгэлт В. Б. Кларк уг газрын геологийн шинж байдал, уул нуруудын чиглэлийг үндэс болгож, тэр арлыг шинэ Каледонийн нэгэн адил Австралид хамааруулж болох юм гэсэн саналыг саяхан гаргав. Ургамлын тухайд гэвэл, Галапагоссын арлын ургамлын янз бүрийн багийн харьцангуй тоо нь Гукерийн үзсэнээр өөр бусад ямарваа газарт ажиглагддагаас эрс ялгаатай нь ил байна. Олон цөөний энэ мэт бүх ялгаа, илэрхий мэдээж бүлэг ургамал амьтан ор тас үгүй байх явдлыг ихэнх төлөв арлуудын физик нөхцөлд байгаа бол уу гэж үздэг ялгаагаар тайлбарладаг билээ. Гэтэл тийм тайлбар тун эргэлзээтэй юм. Амьтан ургамал нутаг амархан эзэлдэг явдал нь тэр арлуудад илэрдэг нөхцөл байдлын шинж лугаа нэгэн адил тун их ач холбогдолтой бололтой.

	Далайн арлуудад оршин амьдрагчдын тухайд өдий төдий, жижиг сажиг сайхан баримт мэдээлж болох юм. Жишээлбэл, ганц ч сүүн тэжээлтэн үгүй зарим арлын эндемик зарим ургамал сүрхий сайхан хөгжсөн дэгээ бүхий үртэй юм. Гэтэл дэгээ нь сүүн тэжээлтний үсээр үр тарахад хэрэглэгддэгээс илүү харилцан холбоотой ямар юм байх билээ. Харин тийм үр аралд өөр аргаар оччихож болох бөгөөд тэгвэл уг ургамал хувирч эндемик зүйл болоход дэгээ нь хадгалагдан үлдээд одоо арлын олон цохны нийлж ургасан даль далавчин доорх авчсан хойд далавчны адил ашиггүй дэмий хавсаргын төдий болсон хэрэг. Цаашилбал, бусад нутагт зөвхөн өвслөг зүйлээс бүрэлддэг овогт хамаардаг мод, сөөг арлуудад олонтоо тохиолдоно. Гэвч Альфонсом де Кандолийн үзүүлсэнчлэн, ямар ч шалтгаантай байлаа гэсэн мод бол ерөөсөө хязгаарлагдмал тархалттай бөгөөд ингэхлээр моднууд алс тэртээ орших далайн арлыг хүрсэн гэхэд үнэмшил багатай хэрэг. Харин эх газарт сүрхий сайхан хөгжилтэй олон модтой амжилттай өрсөлдөх боломж үгүй өвслөг ургамал, аралд суурилж аваад бусад өвслөг ургамлаас давамгайлж дээш дээшээ ургасаар улмаар тэргүүнээрээ тэднийг халхлан дэлгэрч болно. Уг ургамал ямар ч овогт хамаарах байвч энэ тохиолд байгалийн шалгарал түүнийг өндрөөш нь өсгөхийг эрмэлзэж, эхлээд сөөг, дараа нь мод болгож хувиргана.

	ДАЛАЙН АРЛУУДАД ХОЁР НУТАГТАН БОЛОН ХУУРАЙ ГАЗРЫН СҮҮН ТЭЖЭЭЛТЭН ҮГҮЙ БАЙГАА НЬ

	Далайн арлуудад бүхэл бүхэл баг амьтан байхгүй байгаатай холбогдуулан, өргөн уудам их их далайн дунд тарж сарнисан олон арлын алинаас ч хоёр нутагтан (мэлхий, бах, гүлмэр) олдоогүйг Бори Сен-Венсен аль эрт тэмдэглэсэн билээ. Энэ заалтыг шалгаж үзье гэсэн бодол надад төрж, Шинэ Зеланд, Шинэ Каледони, Андаманы арлууд, магадгүй Соломонын болон Сейшелийн арлуудаас бусад газарт уг заалт бүрэн үнэн зөв болохыг үзэв. Гэхдээ Шинэ Зеланд болон Шинэ Каледоныг далайн арлын тоонд багтаах уу үгүй юү гэдэг эргэлзэлтэйг дээр тэмдэглэсэн бөгөөд Андаман болон Соломоны бүлэг, Сейшелийн арлуудын хувьд бүр ч эргэлзээтэй юм. Жинхэнэ далайн олон аралд мэлхий, бах, гүлмэр нийтдээ үгүй байгаа энэ явдлыг уг арлуудын физик нөхцөлөөр тайлбарлаж болшгүй. Харин ч Мадейр болон Азор, Маврикийн арлуудад мэлхийг аваачихад тэндхийн хортон болтол үржсэн тул уул арлууд дурдсан амьтдад онцгой тохиромжтой бололтой. Гэтэл эдгээр амьтдын түрс далайн усанд даруй үхэх тул (бидний мэдэхээр Энэтхэгийн ганц зүйлээс бусад нь) далайг гатлан гарах нь тэдний хувьд туйлын хэцүү бөгөөд ёстой далайн арлуудад уг амьтад яагаад байхгүй байгааг ч энэ явдал тайлбарлаж байна. Цогцлон бүтээх онолыг дагавал уг амьтад яагаад тэнд бүтээгдээгүйг тайлбарлах маш хэцүү болой.

	Сүүн тэжээлтэн нь өөрийн талаас мөн иймэрхүү тохиолдол юм. Эрт цагийн аялал жуулчлалын бичиг тэмдэглэлийг анхааралтай уншихад, тив болон тивийн том арлаас 300 милиэс хол орших аралд сүүн тэжээлтэн (нутгийн хүмүүсийн өсгөдөг гэрийн болсон амьтдаас бусад) оршиж байгааг цохон заасан мадаггүй заалт ганц ч дайралдсангүй. Үүнээс ойрхон орших олон арал хүртэл эл хул ажээ. Чонотой төсөөтэй үнэг нутагладаг Фолкландын арал жич байдалд дөхөж очно. Гэтэл уг хэсэг арлыг далайн арал гэж үзэлтгүй юм. Учир нь 280 миль орчим уртааш газар эх газартай холбосон тан дээр оршино. Үүнээс гадна урьд цагт хөвөгч мөс үхэр чулуудыг эдгээр арлын баруун эрэг рүү аван очиж байсан бөгөөд одоо арктикийн орнуудад олонтоо тохиолддогийн адилаар мөн үнэгийг ч аваачиж байсан байж болно. Мөн, жижиг арал наад зах нь жижиг сүүн тэжээлтнийг тэжээж хүч хүрэхгүй гэж хэлэх аргагүй. Учир нь хэрвээ уг арал эх газраас холгүй бол дэлхийн олон газарт тун жижиг аралд жижиг сүүн тэжээлтэн дайралддаг бөгөөд бидний өгүүлж байгаа дөрвөн хөлт жижиг амьтад нутагшиж үржих боломжгүй тийм арлыг нэрлэж чадамгүй билээ. Хараат бус цогцлон бүтээл байдаг гэдэг ерийн үзлээр бол эдгээр тохиолд сүүн тэжээлтнийг цогцлон бүтээх цаг хугацаа байгаагүй гэж хэлэх аргагүй. Тохиолдсон их эвдрэл болон гуравдагч галавын үеэр нь үзвэл, галт уулын олон арал бузгай эртнийх юм. Үүнд бас бусад ангийн эндемик зүйл бий болох цаг хугацаа байсан бөгөөд эх газрын хувьд бол шинэ зүйл сүүн тэжээлтэн нь бусад доод амьтныг бодвол түргэн бий болж, устдаг нь илэрхий билээ. Далайн аралд хуурай газрын сүүн тэжээлтэн үл тааралдавч нисдэг сүүн тэжээлтэн арал бүрд шахам дайралдана. Газрын бөмбөрцөг дээр өөр хаана ч байхгүй хоёр зүйл сарьсан багваахай Шинэ Зеландад бий. Норфольк арал, Вити олтирог, Бонин арал, Каролин болон Марианы олтирогууд, Маврикийн арал бүгд өөр өөрийн өвөрмөц сарьсан багваахайтай. Таваарлан байгаа бүтээлч үйл ажиллагаа, тэдгээр алс холын аралд өөр сүүн тэжээлтэн бий болгоогүй мөртөө яагаад сарьсан багваахайг бий болгосон юм бэ? гэж асууж болно. Яагаад гэвэл хуурай газрын өөр ямар ч амьтан өргөн уудам далайн тэртээ хүрч чадахгүй бөгөөд харин сарьсан багваахай бол нисэн очиж чадна гэж уг асуултад амархан хариулмаар санагдана. Энэ амьтан өдрийн цагаар Атлантын далайн тэртээ тэнд нисэж явахыг олон хүн ажиглажээ. Эх газраас 600 миль зайтай Бермудийн аралд умард америкийн хоёр зүйл сарьсан багваахай тогтмол болон үе үе очдог байна. Олон зүйл сарьсан багваахай, асар уудам нутагт тархсан бөгөөд эх газар, алс холын арлын аль алинд тааралддагийг уул овгийг тухайлан судалсан ноён Томсаас би мэдсэн юм. Үүнээс үндэслэн тийнхүү бядан явагч зүйл, нутагшин суурьшсан шинэ газартаа шинэ байдалд зохицон хувирсан байх гэж тааварлахаас өөр үггүй бөгөөд далайн аралд хуурай газрын бусад сүүн тэжээлтэн үгүй байтал эндемик сарьсан багваахай байдаг явдал ойлгомжтой болно.

	Тэрчлэн арлуудыг хооронд нь болон арал, ойролцоох эх газрыг хооронд нь зааглан салгагч далай тэнгисийн гүн болон тэдгээрийн сүүн тэжээлтний төсөөтэй байдлын хооронд сонирхолтой шүтэлцэл байна. Энэ талаар ноён Уинзор Ирл хэд хэдэн чухал ажиглалт хийж түүнээс хойш Малайн олтирог дээр хийсэн сайхан шинжилгээгээрээ ноён Уоллес үлэмж баяжуулсан юм. Сүүн тэжээлтний үлэмж онд ондоо хоёр хэсэг амьтдыг заагласан зурвас гүн далай уул олтиргийг Целебесийн хавиар хөндлөн хувааж байна. Хоолойн хоёр талд арлууд усны доорх харьцангуй гүн биш тан дээр орших бөгөөд аль аль талд нэгэн ижил буюу тун ойролцоо сүүн тэжээлтэн нутаглажээ. Дэлхийн бүх оронд энэ шүтэлцлийг нягтлан үзэх цаг надад хараахан олдоогүй байгаа боловч чадах ядах хэрээр үзсэнээр тийм шүтэлцэл байгаа юм. Жишээлбэл Британийг Европоос тусгаарладаг нарийн сувгийн хоёр талд ижил адилхан сүүн тэжээлтэн байна. Австралийн эрэг орчмоор оршдог бүх арлын хувьд мөн ийм байна. Нөгөөтээгүүр, 1000 орчим фатом гүн усны оёорын тан дээр оршдог Өрнөд Индийн арлуудад бүр өөр өөр зүйл байтугай төрөлд хамаарах умард америкийн хэлбэрүүд нутаглажээ. Янз бүрийн амьтны хувьслын хэмжээ, уг хооронд өнгөрсөн хугацаанаас зарим талаар шалтгаалах бөгөөд нэг нь нөгөөгөөс болон эх газраас гүехэн сувгаар зааглагдсан арал нь гүн сувгаар таслагдсан арлыг бодвол нэлээд саяхан болтол хоорондоо нийлмэл байсан нь лавтай тул хоёр хэсэг сүүн тэжээлтнийг зааглаж байгаа далайн гүн болон уг хэсэг амьтдын төсөөтэй байдлын түвшний хооронд ямар маягийн шүтэлцэл байгааг ойлгож болно. Харин уул шүтэлцэл харилцааг үл шалтгаалах бүтээлч үйлдлийн онолоор бол ердөө ч тайлбарлаж болшгүй билээ.

	Далайн арлын оршин амьдрагчдын галаар хийсэн анхааруулгууд, тухайлбал үй олон эндемик хэлбэр байвч зүйлийн тоо цөөн байх, нэг ангийн зарим гишүүд хувьссан байхад, нөгөө зарим бүлэг үл хувьссан байх, сарьсан багваахай байсаар атал хоёр нутагт ба хуурай газрын бүхэл бүхэл баг байхгүй явдал, ургамлын тодорхой овгуудын өвөрмөц хөгжил (өвслөг ургамал модлог ургамал болж хөгжсөн) гэх мэт энэ бүхэн нь далайн бүх арлыг хамгийн ойрх эх газартай урьд холбоотой байсан гэснээс өнө урт хугацааны турш шилжин байрлах санамсаргүй аргууд оролцсон гэж үзвэл, илүү сайн нийцмээр санагдана. Далайн бүх арлыг хамгийн ойрх эх газартай урьд холбоотой байсан гэвэл, янз бүрийн ангийн төлөөлөгчид нэлээд жигд шилжин байрласан байх биз. Нэгэнт олноороо гадагш шилжин байрлахад өөр хоорондын харилцаа нь үлэмж хэмжээгээр эвдрэхгүй тул бүгдээрээ эсвэл огт үл хувьсах, эсвэл бүх зүйл жигд хэмжээгээр хувьсах билээ.

	Урьд өмнөх үеийн зүйлийн хэлбэрээ хадгалж байгаа болон аль эрт хувьсчихсан, хамгийн алс арлын олон олон оршин амьдрагчид одоогийн газартаа ямар байдлаар хүрч очсоныг ойлгоход олон хэцүү бэрхшээл байгааг би үл үгүйсгэнэ. Гэвч тэр нэгэн цагт өртөөний үүрэг гүйцэтгэж байгаад ор мөргүй алга болсон өөр бусад арал байж болзошгүйг мартаж үл болно. Нэг хэцүү тохиолыг авч үзье. Хамгийн алс буйд болон өчүүхэн жижиг хүртэл, бараг бүх далайн аралд ерөнхийдөө эндемик зүйл болон хааяа заримдаа газар бүр тархсан зүйл хуурай газрын нялцгай биетэн нутаглажээ. Номхон далайн хувьд үүний гайхалтай жишээг д-р А. А. Гульд гаргажээ. Үүнд, хуурай газрын нялцгай биетнийг далайн ус амархан үхүүлдгийг тэмдэглэвэл зохино. Наад зах нь туршлагад зориулж миний авсан нялцгай биетний саг живэн үхэж байв. Ингэхлээр мэдэгдээгүй боловч тэдний шилжин нүүдэллэхэд тухайн үест тохирсон ямар нэг хэрэгсэл байдаг хэрэг. Хааяа заримдаа, дөнгөж төрсөн бодгаль газраар явагч шувууны хөлөөс зуураад шилжин нүүдэг биш байгаа даа? Тэрчлэн лавайн сэтэрхийг нь хальс тагласан, хуурай газрын өвөлждөг нялцгай биетэн хөвмөл модны ан цаваар ороод өргөн бус далайн хоолойг гаталж зөөгдөн шилжиж болмоор санагдав. Янз бүрийн зүйл энэ байдлаар далайн усанд долоо хоног байхдаа давгүй тэсэж байхыг би үзэв. Helixpomatia нэг лавайг ийм туршлагын дараа мөн тэр өвлийн ичээлсэн байдлаар нь хорь хоног далайн усанд хийхэд уул туршилтыг сүрхий сайхан давж билээ. Уг хугацаанд дундаж хурдацтай далайн урсгал лавайг 660 газар зүйн миль зайд шилжүүлэн аваачиж болох юм. Helix зузаан шохой таглаатай байдаг учир түүний нь авч хаяхад сарьслаг шинэ лавай үүссэн бөгөөд дахин далайн усанд арван дөрөв хоног байлгасанд ахин сэхээд мөлхөж байв. Надаас хойш мөн ийм туршлагыг Барон Аукептен үйлджээ. Үүнд арван зүйлд хамаарах, хуурай газрын зуун нялцгай биетийг хажуу талуудыг нь цоолсон хайрцагт хийгээд хоёр долоо хоног далайд байлгажээ. Зуугаас хорин долоо нь мэнд үлдсэн байна. Энэ тохиолд таглаа байх ач холбогдолтой нь лавтай. Юу гэвэл уг хавсарга бүхий Cyclostoma elegans-ийн арван хоёр бодгалиас арван нэг нь мэнд үлджээ. Туршлага хийхээр миний авсан Helix pomatia далайн усны нөлөөг сайн дааж байхад Аукентений авсан Helix-ийн дөрвөн зүйлд хамаарах тавин дөрвөн бодгалиас нэг нь ч туршилтыг даагаагүй нь гайхалтай. Гэхдээ хуурай газрын нялцгай биетэн ийм байдлаар их олон удаа шилжин нүүсэн байх гэж үзэх хэрэггүй. Шувууны хөлөөр дамжих нь хамгийн болзошгүй арга юм.

	АРАЛД ОРШИН АМЬДРАГЧИД, ХАМГИЙН ОЙРОЛЦООХ ЭХ ГАЗРЫН ОРШИН АМЬДРАГЧИДТАЙ ХОЛБОГДОХ НЬ

	Аралд оршигч зүйл хамгийн ойролцоох эх газрын зүйлтэй яг ижил бус мөртөө төсөөтэй байдаг явдал хамгийн гайхалтай чухал баримт мөн. Үүнийг үй олон жишээгээр баталж болно. Экваторын дэргэд орших Галапагоссын олтирог Өмнөд Америкийн эргээс 500—600 миль зайтай оршин, түүний хуурай газар, усны бүтээл бүр нь шахам Америк тивийн гарцаагүй шинжийг хадгалж байна. Тэнд хуурай газрын хорин зургаан шувуу байдгаас хорин нэг юм уу магадгүй хорин гурвыг сайтар ялгарсан зүйл гэдэг бөгөөд ер нь уг газарт бий болсон гэж үзэж болохуйц юм. Гэхдээ эдгээр шувууны олонх, америкийн зүйлүүдтэй ойр төрөл байдалтай нь төрх байдал, хөдөлгөөн, дуу, аль бүхнээс илэрнэ. Бусад амьтны хувьд болон Галапагоссын ургамлын талаар д-р Гукерийн шинжилгээнд үзүүлснээр зөндөө олон ургамлын хувьд байдал мөн ийм юм. Эх газраас хэдэн зуун миль зайнд Номхон далайд орших, галт уулын эдгээр аралд очиж оршин амьдрагчидтай танилцсан байгаль судлагч хүн өөрийгөө америкийн нутаг дэвсгэрт оршиж байна гэж санана. Яагаад энэ бил ээ? Галапагоссын арлаас өөр хаана ч бий болоогүй гэж тааварладаг зүйлүүд яагаад Америкт бий болсон зүйлүүдтэй гарцаагүй төсөөтэйн шинжтэй байна вэ? Арлуудын амьдралын нөхцөлд ч, геологийн бүтцэд ч өндөр нам болон уур амьсгалд ч анги тус бүрийн хоорондын шүтэлцээнд ч Өмнөд америк тивийн нөхцөлтэй тун адилхан юм юу ч байхгүй. Харин ч чухамдаа бүх талаар их төсөөгүй байдал бий. Нөгөөтээгүүр хөрсний нь галт уулын шинж байдал, уур амьсгал, өндөр нам, эн хэмжээгээр Галапагоссын олтирог, Ногоон хошууны арлын хооронд нэлээд төсөөтэй байдал бий. Гэтэл тэдгээрийн оршин амьдрагчид хоорондоо юутай их өөр билээ! Галапагоссын оршин амьдрагчид америкийнханд хамаардаг шиг Ногоон хошууны арлынх Африкийнхад хамаарна. Үл шалтгаалах цогцлон бүтээл бий гэдэг үзлийн үүднээс бол энэ мэт баримтыг тайлбарлах аргагүй бөгөөд энд баримталж байгаа үзлээр бол санамсаргүй шилжин нүүдэллэсний улмаас болон тэр нэгэн цагт хуурай газартай үргэлж залгаа байсны (үүнд би үл итгэх боловч) улмаас Галапагоссын арлууд, өөрийн эзэмшигчдийг Америкаас, Ногоон хошууны арлууд Африкаас авсан нь лавтай. Тийм эзэмшигчид хувьсал үзсэн байж болох авч удамшлын зарчим нь тэдний үүссэн газрыг бас л илчилсээр байна.

	Энэ мэт олон жишээ дурдаж болох бөгөөд тэднээс үзвэл, арлын эндемик бүтээл нь хамгийн ойрх эх газрын эсвэл хамгийн ойрх том арлын бүтээл байдаг явдал бараг л жам билээ. Үүнээс этгээд өөр байх нь цөөн бөгөөд ихэнхийг тайлбарлаж болно. Жишээ нь Кергуэлен арал, Америкаас Африкт дөт орших боловч д-р Гукерийн бүтээлээс бидний мэдэж байгаагаар уг арлын ургамал Америкийн ургамалтай төсөөтэй, тэгэхдээ үлэмж их төсөөтэй юм. Гэхдээ зонхилох урсгалаар хөвж ирсэн том мөсөн дээрх шороо, чулуутай цуг ирсэн үр голдуу энэ аралд тарсан гэж үзэх юм бол уг этгээд байдал устана. Эндемик ургамлынхаа талаар Шинэ Зеланд нь бусад ямар нэг орноос хамгийн ойр орших уудам хуурай газар Австралитай илүү төсөөтэй бөгөөд чухам ийм баймаар билээ. Гэтэл Шинэ Зеланд, Австрали шиг их дөтгүй боловч Өмнөд Америкт бас ойрхон орших бөгөөд энэ нь түүнийг бусад тивээс ойрхон болговч үнэндээ их зайтай тул энэ баримт этгээд өөр юм. Шинэ Зеланд, Өмнөд Америк болон өмнө зүгийн бусад орон нь алс хол боловч завсрын цэг болох, антарктикийн арлуудыг ургамлаар бүрхмэл байх үед сүүлчийн мөстлөгийн галав эхлэхийн урьд нэлээд дулаан гуравдагч галавын турш, тэндээс хэсэг бусаг эзэмшигдсэн гэж үзвэл энэ бэрхшээл хагас хугас арилна. Д-р Гукерийн гэрчилж байгаагаар, Австралийн баруун Өмнөд сэжүүрийн ургамал, Ариун итгэлийн хошууны ургамлын хооронд байгаа бага боловч төсөөтэй байдал бүр ч гайхамшигтай тохиол юм. Энэ төсөөтэй байдал, зөвхөн ургамалд холбогдолтойгоор хэзээ нэг цагт тайлбарлагдах нь эргэлзээгүй.

	Арал болоод хамгийн ойрх уудам хуурай газар хоёрын оршин амьдрагчдын хоорондын төрөл байдлыг тодорхойлогч тэр хууль хааяа заримдаа зөвхөн нэг олтиргийн хязгаарт багахан хэмжээтэй боловч дээд зэрэг сонирхолтой хэлбэрээр гарч ирнэ. Жишээ нь, Галапагоссын олтиргийн олон арал тус бүрийг хэд хэдэн онцгой зүйл эзэлсэн байдаг нь хачин гайхалтай баримт юм. Эдгээр зүйл, Америк тив болон дэлхийн аливаа ондоо орны оршин амьдрагчдыг бодвол хоорондоо тун их ойр төсөөтэй юм. Хоорондоо тийм ойрхон орших арлууд нүүдэллэн ирэгсдийг нэгэн ерөнхий сурвалжаас болон бие биеэс авах нь бараг зайлшгүй болохоор ийм ч байлгүй яах вэ. Гэхдээ бараа бараагаа харалцан орших, геологийн нэгэн ижил бүтэцтэй, өндөрлөгөөрөө адил, нэгэн ижил уур амьсгалтай гэх мэт арлуудад ирэгсдийн олонх нь бага хэмжээгээр боловч онд ондоо хувьссан явдал, чухам яаж тохиолдов оо? Энэ асуулт надад удтал бэрхшээлтэй байсан боловч физик нөхцөлийг хамгийн чухал гэж үздэг бөх зууралдсан төөрөгдлөөр уг бэрхшээл голчлон тайлбарлагдаж байв. Гэтэл чухамдаа зүйл тус бүртэй өрсөлдөх тавилантай зүйлүүдийн шинж чанар нь амжилтын наад зах нь тун чухал, тэр ч байтугай ер нь хамгийн чухал элемент мөнийг маргаж болохгүй юм. Хэрэв одоо Галапагоссын олтирогт оршдог болон тэрчлэн дэлхийн бусад хэсгээс олдсон зүйлүүдийг авч үзвэл, янз бүрийн аралд маш сүрхий ялгаатай байгааг үзнэ. Бүх үр мөнөөх нэг сурвалжаас гарсан гэлээ ч жишээ нь нэг ургамлын үр нэг аралд, нөгөө ургамлын үр ондоо аралд очиж, арлууд санамсаргүй аргын тусламжтайгаар эзэгнэгдсэн бол ийм ялгаа байж болох билээ. Үүнээс уламжлан, нэг нүүдэллэн ирэгч урьд нь арлуудын нэгийг хүрээд, дараа нь нэгээс нөгөөд дараалан тарж байрласан бол янз бүрийн бүлэг организмтай өрсөлдөх ёстой болохоор мэдээж өөр өөр арлын өөр өөр нөхцөлд орсон хэрэг. Жишээ нь онд ондоо арал дахь түүнд хамгийн тохиромжтой хөрсийг өөр хэд хэдэн зүйл эзэлчихсэн явдал нэг ургамалд учирч болох бөгөөд уг ургамал хэд хэдэн дайсны довтолгоонд өртөгдөж болно. Хэрэв тэр ургамал тэндээ хувьсаж эхэлбэл, байгалийн шалгарал янз бүрийн арлын өөр өөр янз зүйлийг ивээж эхлэх сэн биз ээ. Харин зарим зүйл эх газарт өргөн тархан байрлахдаа хуучин хэвээрээ байдгийн адилаар зарим зүйл өөрийн онцлогийг хадгалсан хэвээр тархан байрлаж болно.

	Шинэ зүйлүүд, нэг аралд үүсээд дараа нь бусад аралд түргэн тархан байрлаагүй баримт, Галапагоссын олтиргийн хувьд болон тэр мэт бусад тохиолд арай бага хэмжээгээр үнэхээр хачин хэрэг юм. Гэтэл эдгээр арал хэдийгээр бараа бараагаа харж оршивч, ихэнхдээ Британийн сувгаас өргөн, далайн гүн татуургаар зааглагдсан бөгөөд хэзээ нэг цагт шууд холбоотой байсан гэх үндэс алга. Арлуудын хоорондуур урсдаг далайн урсгал түргэн, энд далайн шуурга ер бусын ховор болохоор чухамдаа уг арлууд хоорондоо зураг дээр харагдаж байгаагаасаа үнэхээр их заагтай. Хэдий тийм боловч дэлхийн бусад хэсгээс олдсон болон олтирогт хамаарах зарим зүйл хэд хэдэн аралд тархсан бөгөөд тэдний одоогийн тархалтад тулгуурлаж, уул зүйлүүд нэг арлаас бусад аралд тархан байрлажээ гэж бодож болох юм. Гэхдээ, ойр шадар зүйлүүд хоорондоо чөлөөтэй харилцах боломжтой байж гэмээ нь аль нэг талынхаа нутагт харилцан нэвтрэх болзолтой гэсэн хуурамч үзэл цөөнгүй байна гэж бодогдоно. Хэрэв нэг зүйл нөгөөгөөс ямар нэг давуу талтай бол богино хугацаанд нөгөөгөө бүрмөсөн юм уу, хагас хугас түрэн гаргах нь эргэлзээгүй. Гэтэл эзэлсэн нутагт хоёулаа сайтар зохилдсон бол хоёул өөр өөрийн байраа ямар ч магадгүй хугацаагаар хадгалах биз. Хүний тусламжтай нутагшсан олон зүйл уудам их дэвсгэр нутагт гайхмаар түргэн тархсан баримтыг сайн мэдэх учир олонх зүйл ийм чадалтай гэж бид бодомтгой билээ. Гэтэл шинэ оронд нутагшиж байгаа зүйл нь А де-Кандолийн үзүүлснээр ихэнхдээ янз бүрийн төрөлд хамаарах тул уугал нутгийн оршин амьдрагчидтай ердөө ч ойролцоогүй харин ч маш ялгаатайг санавал зохино. Галапагоссын арлын олон шувуу нэг арлаас нөгөө аралд нүүдэллэн нисэхэд сайтар зохилдсон атлаа олон аралд онд ондоо юм. Жишээ нь, тус бүр өөрийн аралдаа байршсан гурван зүйл хөөндэй байна. Тэгвэл Чатам арлын хөөндэй салхинд хөөгдөн, өөрийн хөөндэй бүхий Чарлз аралд очлоо гэж бодъё. Тэр тэнд яаж амжилттай орогнож чадах сан бил ээ? Жил бүр улам олон өндөг гарч, үнэн хэрэгтээ тэжээгдэх бололцоотойгоос олон дэгдээхэй торнидог учир Чарлз арлыг өөрийн нь зүйл сайн эзэмдсэн гэж айлтгүй бодож болно. Чарлз аралд хамаарах хөөндэй, наад зах нь Чатам аралд хамаарагч зүйлийн дайтайгаар өөрийн нутагт сайн зохилдсон гэж тааварлаж болно. Үүнтэй холбогдуулан ноён Ч. Ляйель, ноён Уолластон хоёр надад дараах сайхан баримтыг мэдээлэв. Мадейрын арал болон түүний дэргэдэх Порто-санто гэдэг жижиг аралд өөр өөр боловч бие биеэ орлох, хуурай газрын олон зүйл нялцгай биетэн байдгийн зарим нь чулууны хонхорхойд оршино. Жилийн жилд Порто-сантоос Мадейрт зөндөө их чулуу зөөдөг боловч энэ сүүлчийн арал Порто-сантын зүйлтэй болоогүй аж. Тэгсэн байтал, хоёр арал хоёулыг Европын хэлбэрүүд эзэмдсэн бөгөөд эдгээр хэлбэр орон нутгийн зүйлүүдээс давамгай нь эргэлзээгүй. Энэ заалтыг үзэхэд, Галапагоссын олтиргийн өөр өөрийн арал эзэмдсэн эндемик зүйлүүд тэр бүр нэг арлаас нөгөө аралд тараагүй байгааг онцгой гайхах явдалгүй гэж бодогдоно. Эх газарт, адилхан физик нөхцөл бүхий бусад нутаг эзэмдэн авч буй зүйлд хамаарах шилжин нүүдэллэгсдийн байдалд урьдсан эзэмдэл их роль гүйцэтгэдэг бололтой. Жишээ нь Австралийн зүүн өмнөд, баруун өмнөд сэжүүр бараг ижилхэн физик нөхцөлтэй бөгөөд үргэлжилсэн хуурай газраар холбоотой боловч үй олон янз бүрийн сүүн тэжээлтэн, шувуу, ургамал эзэмдсэн юм. Бетсийн өгүүлснээр Амазонк мөрний өргөн уудам туж их цалгай хөндийг эзэмдсэн эрвээхэй болон бусад амьтны тухайд ч мөн ийм ажээ.

	Далайн арлын оршин амьдрагчдын ерөнхий шинж байдлыг тодорхойлогч зарчим, тухайлбал хамгийн амархнаар тархан байрлах боломжийг эзэгнэгчдэд олгогч анх эх сурвалжаас шалтгаалах байдал, тэд дараа нь хувьсах явдал, байгальд маш өргөн дэлгэрчээ. Уулын орой бүрд, нуур намаг бүрд энэ зарчим дайралдана. Иймээс мөстлөгийн галавын үед зүйл өргөн тархсанаас бусад тохиолд тагийн амьтад хавь орчмын нам дор газрын амьтадтай ойр төсөөтэй. Жишээ нь америкийн хэлбэрт дамжиггүй багтах тагийн колибр бялзуухай, тагийн мэрэгчид, тагийн ургамал Өмнөд Америкт бий. Үүний хамт уул аажим өргөгдөхийнхөө хэрээр хавь орчмын нам дор газраас эзэмдэгдсэн нь тодорхой. Амархан тарах явдал нь тодорхой хэлбэр газрын бөмбөрцгийн ихэнх хэсгийг тужид нь ноёрхох бололцоо олгосноос бусад тохиолд нуур, намагт оршин амьдрагчдад мөн байдал адилхан холбогдоно. Америк, Европын агуйг эзэгнэсэн сохор амьтдад ч мөн энэ зарчим харагдана. Энэ мэт бусад тохиолыг дурдаж болно. Хоорондоо туйлын алс хол хоёр нутагт ч ойролцоо, солин орлох олон зүйл дайралдан, мөн тэнд хэд хэдэн нийтлэг зүйл олдох бөгөөд шадар ойр олон зүйл тохиолдох газарт нэг хэсэг байгаль судлагч зүйл гэх, нөгөө хэсэг нь зөвхөн янз зүйл гэх олон хэлбэр олдох явдлыг ерөөс жам гэж үзэж болно гэж бодогдоно. Хувьслын хөгжилд янз бүрийн дэв зэрэг байгааг уул эргэлзээтэй хэлбэрүүд зааж өгч байна. Зарим зүйлийн шилжин нүүх чадвар нэлээд эртний нэг галавт болон одоо үед шилжин нүүдэллэдэг хэмжээ хоёрын хооронд байдаг шүтэлцэл, газрын бөмбөрцгийн тус тусгай цэгт маш шадар зүйл оршдог явдал нь өөр бусад нэлээд ерөнхий аргаар нотлогдоно. Дэлхий даяар тархсан шувуудын төрөл дотор олон зүйл нь маш өргөн нутаг эзэлдгийг ноён Гульд аль хэдийн надад цохож заасан. Батлахад хэцүү боловч энэ жам ер нь үнэн гэдэгт би эргэлзэлтгүй байх. Биднийг харсаар байтал, энэ жам сүүн тэжээлтний дотор сарьсан багваахайд эрс тод, муур, нохойн овогт арай бага хэмжээгээр илэрчээ. Эрвээхэй, цохны тархалтад мөн жам ажиглагдана. Тэрчлэн цэнгэг усны ихэнх оршин амьдрагчдын дотор хамгийн өөр өөр ангийн олон төрөл бүх газрын бөмбөрцгөөр тархсан болохоор олон зүйл өргөн тархалттай. Мэдээж энэ нь өргөн байрлалтай төрлийн бүлгийн бүх зүйл биш зөвхөн зарим нь маш өргөн тархсан гэсэн үг ээ. Мөн, тийм төрөлд багтах зүйлүүд ерөөсөө өргөн тархсан байдаг гэж тааварлах явдалгүй. Хувьслын үйл явц хэр алс лавширснаас энэ явдал их шалтгаална. Жишээ нь уг нэг зүйлийн хоёр янз зүйл, Америк, Европыг эзэгнэж байгаа тул мөнөөх зүйл өргөн дэлгэрсэн байна. Гэтэл хувьсал нэлээд лавширвал, хоёр янз зүйл маань бие даасан зүйл болж, тус бүрийн эзэгнэх нутаг нь ч үлэмж багасна. Сүрхий нисдэг шувууг харахад бэлхнээ үзэгддэгтэй адилаар хэрэв зүйл саад тотгорыг давж, өргөн тархах хэрэгсэлтэй л бол өргөн тарна гэж бид батлахгүй байя. Учир гэвэл өргөн тархах чадвар нь саад тотгорыг давж гарах чадвараас гадна алс оронд очоод амьдралын төлөө тэмцэлд хар буруу өрсөлдөгчидтэй тэмцэж ялж гарах илүү чухал чадвараас шалтгаалдгийг хэзээ ч мартаж үл болно. Гэвч газрын бөмбөрцгийн хамгийн алс цэгт тарсан байлаа ч төрөл нэгтэй бүх зүйл ерөнхий нэг элэнц өвгөөс үүссэн гэх саналыг зөвшөөрснөөр тэдгээр зүйлийн ядаж зарим нь маш өргөн тархалттайг олох ёстой бөгөөд ер нь олдог заншилтай гэж бодном.

	Маш эрт цагийн үүсэлтэй бүх ангийн олон төрөл ингэхлээр мөн зүйлүүд тархан байрлаж, улмаар хувьсахад элбэг хүрэлцэх цаг хугацаа байсныг санах хэрэгтэй. Нөгөө талаар том анги бүрийн дотор доод организм, дээд организмаас их удаан хувьсдаг гэж тааварлах боломжийг геологийн мэдээ сэлт өгч байна. Иймд тэдгээр нь мөнөөх л зүйлийн онцлогоо хадгалсаар өргөн дэлгэр тархах илүү бололцоотой байжээ. Энэ баримт болон хамгийн доод байгууламжтай хэлбэрийн үр сад маш өчүүхэн бөгөөд алс хол нүүдэллэхэд илүү тохиромжтой явдал нь организмын бүлэг доод шатных болох тусам, өргөн дэлгэрсэн байдаг аль эртээс мэдэгдсэн хуулийг тайлбарлах биз. Энэ хуулийг саяхан А Де-Кандол ургамалтай холбогдуулан авч үзжээ.

	Доод организм, дээд организмаас өргөн дэлгэрсэн, өргөн тархсан төрөлд багтах зарим зүйл өргөн тарсан байдаг зэрэг тун саяын дурдсан шүтэлцэл, тагийн болон нуур, намгийн бүтээл зэргэлдээ орших нам дор болоод хуурай газрын бүтээлтэй ер нь ойролцоо зэрэг баримт, арал болоод түүнтэй хамгийн ойр орших эх газар оршин амьдрагчид хоорондоо гайхалтай шүтэлцээтэй, нэгэн олтиргийн олон арлын оршин амьдрагчид хоорондоо бүр ч ойр нягт шүтэлцээтэй энэ бүхэн нь зүйл болгон үл шалтгаалсан бүтээл мөн гэж үздэг ерийн үзлийн үүднээс тайлбарлагдашгүй атал харин хамгийн ойрын, хамгийн тохиромжтой эх сурвалжаас эзэгнэж дараагаар нь уул эзэгнэгчид өөрийн шинэ оромждоо зохилдож дассан гэвэл тайлбарлагдаж болохуйц юм.

	ӨМНӨХ БҮЛЭГ БА ЭНЭ БҮЛГИЙН АГУУЛГЫН ТОВЧ ТОЙМ

	Геологийн сүүлчийн галавын турш зайлбаргүй болсон уур амьсгал болон хуурай газрын түвшний өөрчлөлт, мөн болж өнгөрсөн бололтой бусад өөрчлөлтийн янз бүрийн нөлөөг таньж мэдээгүй байгаагаа бид аргагүй зөвшөөрвөл, тархан байрлах санамсаргүй, олон сонин аргыг таньж мэдээгүй байгаагаа санавал нил үргэлжилсэн өргөн уудам нутгийг зүйлүүд удаа дараа эзэлж байгаад дараа нь завсар хоорондох газрынх нь мөхсөнийг ухааран санавал (энэ нь туйлын чухал) хаанаас ч олдсон байлаа гэсэн нэг зүйлийн бүх бодгаль ерөнхий нэг элэнц хуланцаас үүссэн гэдэг баримтлалыг хүлээн авч болохгүй саад тулгарахгүй гэдгийг би эдгээр бүлэгт үзүүлэхийг хичээв. Цогцлон бүтээсэн төв нэг болох үзэл санааг хамгаалсан бусад олон байгаль шинжлэгчид нь бас ийм дүгнэлт хийсний дээр нийтлэг олон янзын бодворь, ялангуяа элдэв хаалт саадын учир холбогдол, дэд төрөл, овгийн тиймэрхүү тархалт нь ийм дүгнэлт хийхэд хүргэж байна. Манай онол ёсоор уугуул нэг нутгаас гарч тархан байрлах учиртай төрөл нэгтэй тус тус зүйлийн хувьд гэвэл бидний гэрч баримт дутагдалтайг сая зөвшөөрсний адил хүлээн зөвшөөрч, зарим хэлбэр маш удаан хувьссаны улмаас шилжин нүүдэллэх явдалд нь асар их хугацаа оногдсоныг санавал энэ талаар нэгэн зүйлийн бодгалиудын хувьд тохиолддогчлон мундахгүй их бэрхшээл тулгаравч давж гаршгүй бэрхшээл үгүй юм.

	Организмын тархалтад уур амьсгалын өөрчлөлтийн үзүүлэх нөлөөг жишээгээр тайлбарлахдаа өөрийн нөлөөг экваторын бүсэнд хүртэл нялзааж, умард өмнөдөд хүйтэн галав ээлжлэх бүх үед дэлхийн бөмбөрцгийн онд ондоо хагасын бүтээлийг холилдоход хүргэж, тэгэхдээ уг бүтээлийн заримыг дэлхийн бүх орны уулсын оргилд үлдээсэн мөстлөгийн сүүлчийн галав ямар чухал үүрэг гүйцэтгэснийг үзүүлэхийг хичээв. Шилжин нүүдэллэх санамсаргүй арга хэчнээн олон янз болохыг үзүүлэхийн тулд цэнгэг усны организм шилжин нүүдэллэх арга дээр арай удаан тогтож ярив.

	Нэг зүйлийн бүх бодгаль болон нэг төрлийн бүх зүйл, өнө удаан хугацааны турш ямар нэг сурвалжаас тархан байрласан гэж үзэхэд давагдашгүй бэрхшээл үл тохиолдох аваас газар зүйн тархалтын хамаг гол тэргүүлэх том баримт нь шинэ хэлбэр шилжин нүүдэллэж, улмаар хувьсан үржих онолоор тайлбарлагдана. Үүнээс уламжлан, зөвхөн зааглагчийн хувьд бус, ургамлын болоод амьтны аймгийн мужийг үүсгэгчийн хувьд хуурай газар байна уу, ус байна уу аливаа хаалт саадын асар их учир холбогдол ойлгомжтой болно. Нэгэн нутагт ойр шадар зүйлүүд хуралдан бөөгнөрсөн, түүнчлэн өөр өөр өргөргийн дэргэд жишээ нь Өмнөд Америкт уул, тал, ой, намаг, цөлд оршин амьдрагчид яагаад өөр хоорондоо нууцгай шижим хэлхээтэй, үүний хамт урьд энэ тивд нутаглаж байгаад мөхсөн организмуудтай яагаад холбоотой байдаг нь үүнээс уламжлан ойлгомжтой болно. Организмуудын өөр хоорондын харилцаа асар их ач холбогдолтойг хүлээн зөвшөөрснөөр бараг ижилхэн физик нөхцөлтэй хоёр оронд яагаад маш өөр өөр хэлбэр олонтоо тарсан байдгийг ойлгож болно. Эзэгнэгсэд нэг буюу хоёр нутгийг эзэлсэн цагаас хойш өнгөрсөн хугацаанаас шалтгаалж, өөр хэлбэр бус чухам тэр хэлбэрийг их бага хэмжээгээр шилжин нүүдэллэхийг нөхцөлдүүлсэн харилцааны аргаас шалтгаалж, шилжин нүүдэллэгсэд хоорондоо болон уугуул нутгийнхантай эрхбиш шууд мөргөлдөөнд хэр зэрэг орсноос шалтгаалан буюу эс шалтгаалан, эцэст уг газрын физик нөхцөлөөс шалтгаалахгүйгээр шилжин нүүдэллэгсэд нь хоёр болон түүнээс олон нутагт аль хэр түргэн хувирснаас шалтгаалан (амьдралын хязгааргүй олон янз нөхцөл бүрэлдэж болох тул) тэнд хязгааргүй олон янзын органик нөлөөлөл, урвал гарч болох бөгөөд зарим бүлэг маш хүчтэй, зарим нь үл ялим хувьссан зарим нь олон тоотой, нөгөө зарим нь цөөн тоотой хувьссан тохиолдоно гэж найдаж болох билээ. Үнэхээр ч ийм байдал газрын бөмбөрцгийн газар зүйн хэдэн том мужид дайралдана.

	Далайн аралд цөөхөн оршин амьдрагч байх атал тэдний дунд эндемик буюу орон нутгийн олон хэлбэр байдаг шалтгаан болон шилжин нүүдэллэх аргаас шалтгаалж нэг бүлэг биет зөвхөн өвөрмөц зүйлүүдээс тогтсон байхад мөнөөх тэр ангийн ондоо нэг бүлгийн бүх зүйл зэргэлдээ хэсэг газрын зүйлтэй адилхан болчихдог учрыг үзүүлэхийг хичээснийг минь дээрх зарчмын үндэс дээр ойлгож болно. Хоёр нутагтан, хуурай газрын сүүн тэжээлтэн мэт бүхэл бүхэл бүлэг организм, далайн аралд огт байхгүй атал хамгийн алс хол далайн арал, өөрийн өвөрмөц зүйл нисдэг сүүн тэжээлтэнтэй, өөрөөр хэлбэл сарьсан багваахайтай байгаа учрыг бид бас ойлгож болно. Эрхбиш хувьссан сүүн тэжээлтэн аралд орших явдал болон тийм арлыг эх газраас тусгаарлагч далайн гүний хооронд ямар нэг хамаарал байдгийн учир ч ойлгомжтой болж ирлээ. Олтиргийн бүх оршин амьдрагчид, өөр өөр аралд онд ондоо зүйлээр байгаа мөртөө хоорондоо ойролцоо бөгөөд шилжин нүүдэллэгсэд үүссэн байж болох бусад газар болон хамгийн ойрх эх газар оршин амьдрагчидтай бага хэмжээгээр атугай ч ойролцоо байгаагийн учир ойлгомжтой болж ирлээ. Хооронд нь зааглаж байгаа зайнаас шалтгаалахгүйгээр хоёр мужид адилавтар болон солин орлох зүйл байхын хамт хэд хэдэн ерөнхий зүйл хэзээ ямагт шахам тохиолддог учрыг ойлгож болно.

	Талийгаач Эдуард Форбсын олонтоо зааж байсанчлан амьдралыг залагч хуулиуд бол орон, цагийн доторх гайхалтай сайхан параллелизм мөн. Улирч өнгөрсөн үед хэлбэрийн ээлжлэн солигдох явдлыг тодорхойлж байсан хуулиуд нь эдүгээ газар зүйн янз бүрийн нутагт тэдний ялгааг тодорхойлж байгаа хуулиуд бараг мөн. Энэ нь үй олон баримтаас харагдаж байна. Нэг зүйл болон бүлэг зүйлийн оршин амьдрах нь цаг хугацааны дотор тасалдалгүй үргэлжилнэ. Энэ жамаас гажуу мэт явдал цөөн байх бөгөөд үүнийг дээрх ба доорх үед орших хэлбэр завсрын үенээс хараахан нээгдээгүй байгаатай холбож болно. Үүнчлэн бас орон зайн хувьд ч нэг зүйл ба хэдэн зүйлийн орших нутаг үргэлж болохыг жам гэвэл зохино. Үүнээс гажих явдал цөөнгүй байлаа ч миний үзүүлэх гэж хичээсэнчлэн, эсвэл онцгой сайн нөхцөлд явагдсан урьд өмнөх шилжин нүүдэллэлтээр, эсвэл тархалтын санамсаргүй аргаар, эсвэл завсрын муж дахь зүйл сөнөснөөр тайлбарлаж болно. Зүйлүүд болоод бүлэг зүйл цаг хугацаанд ч, орон зайд ч ялгаагүй адилхан хамгийн их хөгжлийн цэгтэй юм. Мөнөөх нэгэн цаг үеийн турш, нэг мужид амьдарч агсан бүлэг зүйл бие галбир, өнгө зүсний онцлог мэт үл ялих ерөнхий шинжээрээ хүртэл голдуу нийтлэг онцлогтой. Өнө удаан дэс дараалан улирч өнгөрсөн эрин үед болон газрын бөмбөрцөг дээр хоорондоо алс хол орших мужуудын талаар өгүүлэхэд зарим ангийн зүйлүүд нэг нь нөгөөгөөс бага ялгаатай атал ондоо ангид болон мөн бүлгийн салбарлалд багтах зүйлүүд хооронд их ялгаатай байгаа нь тохиолдоно. Анги бүрийн доод байгууламжтай төлөөлөгчид цаг хугацаанд ч, орон зайд ч дээд байгууламжтайгаасаа ер нь бага хувьсаж өөрчлөгдөнө. Гэвч хоёр тохиолд хоёуланд уул жамаас гажуу явдал ажиглагдана. Орон зай, цаг хугацааны хоорондын энэ шүтэлцэл манай онол ёсоор ойлгомжтой. Учир нь дараалсан олон үеийн турш хувирсан адилавтар ойролцоо хэлбэрийн талаар өгүүлнэ үү, алс хол нутагт шилжин нүүдэллэсний дараа хувирсан хэлбэрийн талаар өгүүлнэ үү, хоёр тохиолд хоёуланд тэдгээр хэлбэр залгамжлан солигдох үе удмын ерийн шижмээр хэлхэгдэн, хоёуланд хувирлын хууль нэг ижил бөгөөд хувьсал ч мөнөөх байгалийн шалгарлын замаар хуримталсан хэрэг.

	 


XIV БҮЛЭГ : ОРГАНИЗМУУДЫН ХООРОНДЫН ХАРИЛЦАН ТӨРЛИЙН ТӨСӨӨ, ХЭЛБЭР СУДЛАЛ, ХӨВРӨЛ СУДЛАЛ, ҮҮСВЭР ЭРХТЭН

	АНГИЛАЛ, БҮЛГҮҮДИЙН ХАВСРАН НЭГДЭЛ. БАЙГАЛИЙН СИСТЕМ. ДАРААЛСАН ХУВЬСАЛ БҮХИЙ НЭГДМЭЛ ҮҮСЛИЙН ОНОЛД ТУЛГУУРЛАН ТДЙЛБАРЛАГДАХ, АНГИЛЛЫН ДҮРЭМ БА БЭРХШЭЭЛ. ЯНЗ ЗҮЙЛИЙН АНГИЛАЛ. АНГИЛАЛД ЯМАГТ ҮҮСЛИЙГ АШИГЛАХ НЬ. АДИЛАВТАР БУЮУ ЗОХИЦОНГУЙ ТӨСӨӨТЭЙ БАЙДАЛ. ЕРӨНХИЙ, НИЙЛМЭЛ САЛГУУ ТӨРЛИЙН ТӨСӨӨ. МӨХӨЛ. БҮЛГҮҮДИЙГ САЛГАЖ ЗААГЛАХ НЬ. ХЭЛБЭР СУДЛАЛ. УГ НЭГ БҮЛГИЙН ГИШҮҮД болон уг нэгэн организмын хэсгүүдийг ЖИШИЖ харьцуулАХ НЬ. ХӨВРӨЛ СУДЛАЛ. ТҮҮНИЙ ХУУЛИУД. АНХ БАГА НАСАНД НЬ ҮЛ ҮҮСЭХ БӨГӨӨД ЗОХИХ НАСАНД УДАМШЛААР ДАМЖДАГ ХУВЬСЛААР УГ ХУУЛИЙГ ТАЙЛБАРЛАХ НЬ. ҮҮСВЭР ЭРХТЭН. ТҮҮНИЙ ҮҮСЛИЙН ТАЙЛБАР. ЕРӨНХИЙ ДҮГНЭЛТ.

	АНГИЛАЛ

	Организмуудын төсөөтэй байдал нь газрын бөмбөрцгийн түүхийн эрт дээдийн галаваас эхлэн янз бүрийн уруудах дэв зэргээр илэрдгийг бид мэдэх бөгөөд организмуудыг хавсран нэгдэх чанараар нь бүлэглэн байрлуулж болно. Ийм ангилал, жишээ нь оддыг одны орд болгож бүлэглэдэг адил дур зоргын биш юм. Хэрэв нэг бүлэг дан ганц хуурай газрын нөгөө нь усны амьдралд, нэг нь махыг хоолондоо хэрэглэхэд, нөгөө нь ургамлын бодис хэрэглэх гэх мэтээр зохилдсон байх аваас бүлгүүд байгаа нь эгэл чанартай болох сон. Гэтэл чухамдаа байдал тэс ондоо юм. Учир гэвэл, нэг дэд бүлгийн гишүүд хүртэл амьдралын байдлаар хоорондоо олонтоо ялгаатай нь ив илэрхий билээ. Орон бүрийн хязгаар дотор өргөн тархсан, ерийн хэлбэр, өөрөөр хэлбэл анги бүрийн төрлийн том бүлгийн ноёлогч зүйл хамгийн хувьсамтгайг хувьсал, байгалийн шалгарлын тухай хоёр, дөрөвдүгээр бүлэгт үзүүлэхийг хичээсэн. Тийм байдлаар үүссэн янз зүйл, эхэлбэр зүйл эцсийн эцэст шинэ, тусдаа зүйл болж хувирна. Энэ зүйл нь удамшлын хуулийн дагуу өөр шинэ, ноёлогч зүйл бий болгохыг эрмэлзэнэ. Иймд ерөнхийдөө ноёлогч олон зүйлийг багтаасан одоогийн том бүлэг эзлэхүүнээрээ улам улам томорч, хөгжих тэмүүлэлтэй байна. Цаашилбал, зүйл болгоны хувьссан үр сад байгалийн эдийн засагт аль болохоор олон янзын орон байрыг аль болох олноор нь эзлэх хандлагатай улмаас шинж тэмдэг салах байнгын хандлага тэдэнд илэрч байдгийг би үзүүлэхийг хичээсэн. Жижигхэн район бүрд хамгийн өрсөнгүй уралдаанд ордог үлэмж олон янзын хэлбэрийг ажигласан ажиглалт болон нутагшилд холбогдох зарим мэдэгдэхүүнээр саяын сүүлчийн дүгнэлт батлагдана.

	Тэрчлэн, тоо нь байнга олширч, шинж тэмдэг нь салагч хэлбэр, шинж тэмдэг нь бага салдаг, төдий л төгөлдөржөөгүй арай эртний хэлбэрээ дарангуйлж, мөхөлд хүргэх байнгын эрмэлзэл бий гэдгийг үзүүлэхийг хичээв. Дээр тайлбарласан ёсоор эдгээр янз бүрийн зарчмын нөлөөг харуулсан диаграммд анхаарлаа хандуулахыг уншигчаас хүсье. Ерөнхий нэг элэнцийн хувирсан үр сад хавсарга чанарын бүлгүүд болж ялгаран салах зайлшгүй үр дүнтэй байгааг уншигч үзнэ. Диаграммын дээд шугам дээрх үсэг бүр, хэд хэдэн зүйлийг багтаасан нэг төрлийг тэмдэглэнэ. Энэ дээд шугамд орших бүх төрөл нэг ерөнхий өвгөөс үүсэж, ямар нэг нийтлэг байдлыг удамшуулан авсан учраас нийлээд нэг анги болно. Мөн энэ үндсэн дээр хоорондоо их илүү нийтлэг байдалтай солгой талын гурван төрөл, дэд овог үүсгэнэ. Энэ дэд овог нь баруун гар талын нэн шадар хоёр төрлийг багтаасан дэд овгоос ялгаатай. Зөв талын энэ хоёр төрөл бол хөгжлийн тавдугаар шатанд ерөнхий элэнцээс хөндийрөн салжээ. Энэ таван төрөл, мөн л олон нийтлэг байдалтай боловч тэр нь дэд овог бүрийн төрлөөс бага юм. Бүгд нийлээд нэг овог үүсгэх энэ овог нь бүр баруун гал тал руу орших, их эрт үед хөндийрөн салсан гурван төрлийг багтаасан нөгөө овгоос ялгаатай юм. А-аас үүссэн бүх төрөл нэг баг үүсгэнэ. Энэ нь 1-ээс үүссэн төрлүүдийг хамарсан багаас ялгаатай. Ийнхүү зүйлүүд нэг ерөнхий өвгөөс үүсээд нэг төрөлд нэгдэж төрлүүд дэд овог, овогт улмаар багт нэгдэн бүгд нийлээд нэг том ангид нэгдсэн байна. Организмууд байгальд бүлэг бүлгээр хавсран нэгддэг чухал баримт миний санахад үүгээр тайлбарлагдана. Энэ баримт ерийн учраас тэр бүр зохих хэмжээгээр анхаарал татдаггүй. Зарим нэг шинж тэмдэгт тулгуурлаж зохиомлоор юм уу, шинж тэмдгүүдийн нийлбэрт тулгуурлаж нэлээд зүй ёсоор, бусад юмсын адилаар организмыг ангилж болоход ямар ч эргэлзээ байхгүй. Мөн ийм байдлаар эрдэс болон эгэл биесийг ангилж болохыг бид мэднэ. Үүнд, ангилалт болоод генеалоги дарааллын хооронд ямар ч холбогдол үгүй нь илт бөгөөд юунд тулгуурлаж тэдгээр нь бүлэг бүлэгт хуваарилагдаж байгаа нь эдүгээ үл мэдэгдэнэ. Харин организмын хувьд уг хэрэг өөр юм. Тэднийг хавсран нэгдэх чанараар нь бүлэг, бүлэгт хуваарилж байгаатай дээрх үзэл бүрэн нийцэж байгаа бөгөөд уул баримтыг өөрөөр тайлбарлах оролдлого хэзээ ч гараагүй болой.

	Анги тус бүрийн зүйл, төрөл, овгийг байгалийн систем гэгчээр байрлуулахыг байгаль судлагчид хичээдгийг бид үзсэн билээ. Гэвч энэ систем гэдэгт юу ойлгодог вэ? Уул систем бол жир л нэг бүдүүвч бөгөөд түүгээр хамгийн төсөөтэй организмуудыг цугт нь байрлуулж, хамгийн төсөөт бусыг салган тусгаарлаж болох мэтээр зарим зохиогч үздэг байна. Эсвэл ерөнхий байдлыг товч толилуулах боломжтой, өөрөөр хэлбэл жишээ нь бүх сүүн тэжээлтэнд хамаарах ерөнхий шинж тэмдгийг нэг өгүүлбэрт, бүх махчныхыг нөгөө өгүүлбэрт, нохойн төрөлтөнд нийтлэг шинж тэмдгүүдийг бас өөр нэг өгүүлбэрт зааж өгөөд, дараа нь тусгаар тодорхойлолтыг нэмж, зүйл бүрийн нохойг бүрэн тодорхойлон бичих боломжтой зохиомол арга гэж зарим зохиогч үздэг байна. Тийм системийн тохиромжтой, ашигтайг маргах явдалгүй нь мэдээж. Гэхдээ байгалийн систем гэдэгт эрхбиш арай томоохон юм багтаан үзэх хэрэгтэй гэж байгаль судлагч олон хүн боддог билээ. Цогцлон бүтээгчийн төлөвлөгөө уг системд илэрдэг гэж тэд итгэнэ. Гэтэл цогцлон бүтээгчийн төлөвлөгөө гэдэгт цаг хугацаа, орон зайн аль нэгэн дэх мэдээжийн горимыг уу, эсвэл аль алины нь уу, бүр өөр ямар нэг юм уу, юуг ойлгох нь тодорхой болоогүй цагт, тийм байдлаар бидний мэдлэгт юу ч нэмэгдэхгүй гэж санагдана. Шинж тэмдгээр төрлийг тодорхойлохгүй, төрлөөр шинж тэмдгийг тодорхойлно гэж Линнейн хэлсэн далдханаар олонтоо давтагддаг мэдээж үгийн адил үг хэллэг нь манай ангилал, ерийн төсөөтэй байдлаас арай гүнзгий холбоо зөгнөж байгааг заах бололтой. Энэ яг тийм байгаа бөгөөд нэгдмэл үүсэл гарал, организмуудын ойр төсөөтэйн цорын ганц илэрхий шалтгаан нь тэдний хоорондын холбоо мөн. Хувьслын янз бүрийн дэв зэргийг тэмдэглэсэн ангиллын тусламжаар уг холбоо хагас хугас нээгдэнэ гэж бодно.

	Одоо ангиллын дүрэмтэй танилцаж, ангилал нь цогцлон бүтээлийн ямар нэг үл мэдэгдэх төлөвлөгөөг нээн илрүүлдэг гэх юм уу ерөнхий байдлыг толилуулж, хоорондоо хамгийн төсөөтэй хэлбэрийг цуг байрлуулахад зориулагдсан ерийн нэг бүдүүвч гэх үзлийн улмаас үүсдэг бэрхшээлүүдтэй танилцъя. Амьдралын хэвшлийг тодорхойлох бүтцийн онцлогууд болон байгалийн эдийн засагт биет бүрийн эзлэх ерөнхий байр суурь ангилалд хамгийн их ач холбогдолтой гэж бодож болмоор, урьд цагт үнэхээр ингэж боддог байлаа. Энэ бол хамгийн алдаатай үзэл юм. Хулгана, хар хэрэлзгэнэ хоёр, дюгонь халим хоёр, халим, загас хоёр гадна талаараа төсөөтэй байгаа нь ямар нэг учир холбогдолтой гэж хэн ч үзэхгүй. Энэ мэт төсөө нь уул амьтдын бүх амьдралтай хэчнээн нягт холбоотой байлаа ч, зөвхөн «зохилдлогын болон адилавтар шинж тэмдгийн» чанартай юм. Энэ мэт төсөөтэй байдлыг дахин авч үзэх болно. Харин ч организмын алив нэг хэсэг амьдралын хэвшлийн онцлогтой хэдий чинээ бага холбоотой байх тусам, ангилалд төдий чинээ ач холбогдолтой болдог ерөнхий жамтай гэж үзэж болно. Жишээ нь Оуэн, дюгоний талаар өгүүлээд «нөхөн үйлдвэрлэх эрхтэн нь амьтны амьдралын хэвшил, тэжээлтэй хамгийн цэрвүү холбогдолтой болохоор амьтны жинхэнэ төрлийн төсөөг тод зааж өгөх эрхтэн мөн гэж би ямагт үзэж байв. Уул эрхтний хувьсалд ерийн зохилдлогын шинж тэмдэг ба ноцтой чухал шинж тэмдгийн онцлогийг бид хутгаж байсан гэхэд үнэмшил багатай» гэж тэмдэглэжээ. Ургамлын хоол тэжээллэг, амьдрал нь шалтгаалдаг вегетатив эрхтэн ангилалд бага ач холбогдолтой байтал түүний нөхөн үйлдвэрлэлийн эрхтэн, түүний бий болгодог үр хөврөлийн хамт асар их чухал холбогдолтой нь ургамлын хувьд юутай гайхамшигтай вэ! Үйл ажиллагааны талд чухал бус боловч бидний үзсэнчлэн, ангилалтад асар их тус болдог, дээр авч үзсэн хэлбэр зүйн зарим онцлогийн хувьд мөн ийм юм. Энэ нь ойр шадар олон бүлэгт уг онцлогууд тогтмол байдгаар нөхцөлдөнө. Байгалийн шалгарлын нөлөө гагцхүү үүрэг гүйцэтгэгч онцлогт дэлгэрдгээс болж нийт онцлогийн хэлбэлзлийг байгалийн шалгарал хадгалах буюу хүчтэй болгохгүй байдгаас тэдгээр онцлогийн тогтвортой байдал шалтгаална.

	Тааварлах бүх үндэс байгаагаар ойр шадар бүлгүүдэд барагцаалбал нэгэн ижил физиологийн ач холбогдолтой аль нэгэн эрхтний ангилалтын учир холбогдол туйлын янз янз байдаг явдал нь дан ганц эрхтний физиологийн ач холбогдол ангилалтад гүйцэтгэх түүний учир холбогдлыг үл тодорхойлохыг нотолж байна. Ямар нэг бүлэгтэй удаан ажиллаад энэ баримтад гайхаш төрөөгүй байгаль судлагч хүн нэг ч байхгүй бөгөөд бараг бүх зохиогч бүтээлдээ үүнийг тэмдэглэжээ.

	Роберт Броун мэт өндөр нэр төртэй зохиогчоос эш татахад хангалттай бөгөөд тэр Proteaceae-ийн зарим эрхтний тухай өгүүлээд, түүний төрлийн ач холбогдол «зөвхөн үүний биш ер нь байгалийн аливаа овгийн амьтдын бусад бүх хэсгийн ач холбогдлын адилаар тун олон янз бөгөөд зарим үед бүрмөсөн гээгдсэн мэт санагдана» гэж тэмдэглэжээ. Connaraceae-ийн төрлийн бүлгүүд «зарим нь нэг болон үүнээс олон үрэвчтэй байгаагаар, уурагтай, уураггүй байгаагаар, нахианы тогтоц далавч арсан ба шанагарснаараа хоорондоо ялгарна. Эдгээр онцлог бүр тус тусдаа бол төрлийн ач холбогдлоос ч давуу ач холбогдолтой байх нь цөөнгүй боловч энэ бүлэгтээ бүгдийг нь нийлүүлж үзэхэд ч, Cnestis төрлийг Connarus төрлөөс зааглан ялгахад учир дутагдалтай болдог» гэж тэр ондоо нэг бүтээлдээ өгүүлжээ. Шавжийн ангиас жишээ авъя. Уэствудын тэмдэглэснээр сарьсан далавчит шавжийн нэгэн том салбарын сахал бүтцээрээ тун баттай бөгөөд нөгөө ангийнх нь маш хүчтэй хувьсах боловч уг хувьсал, ангилалтад ердөө туслах чанарын учир холбогдолтой ажээ. Харин уг нэгэн багийн хоёр өөр салбарын шавжийн сахлын физиологийн ач холбогдол онд ондоо гэж хэн ч хэлэхгүй билээ. Өөрийн үүргээр мэдээж чухал эрхтэн, уг нэгэн бүлэг организмын доторх ангилалтад тун янз янз учир холбогдолтой болохыг нотолсон хэчнээн бол хэчнээн жишээ дурдаж болох билээ.

	Цаашилбал үүсвэр болон хатанхайрсан эрхтэн физиологийн их ач холбогдолтой гэх буюу организмын амьдралд их үүрэг гүйцэтгэдэг гэж хэн ч үл хэлнэ. Гэтэл энэ мэт байдалд байгаа эрхтэн ангилалтад их учир холбогдолтой байх нь цөөнгүй нь ямар ч эргэлзээгүй. Залуу хивэгч амьтны дээд эрүүний үүсвэр шүд болон тэдний хөл мөчний зарим үүсвэр яс, хивэгч зузаан арьстан хоёрын ойр төрлийн төсөөтэйг нотлоход маш чухал гэдгийг хэн ч марган няцаахгүй. Үет ургамлын ангилалтад үүсвэр цэцгийн байрлал маш чухал гэдгийг Роберт Броун сүрхий хамгаалдаг байлаа.

	Физиологийн ач холбогдлын хувьд маш эргэлзээтэй хэсгээс уламжилж авсан шинж тэмдэг бүхэл бүлгийн шинж чанарыг тодорхойлоход тун тохиромжтой байна гэж нийтээр санал нийлсэн үй олон жишээ дурдаж болох сон билээ. Жишээ нь Оуэний үзэж байгаагаар хамрын нүхнээс амны хөндийд шууд нээлттэй сүв байгаа эсэх нь загасыг хэвлээр явагчдаас гарцаагүй зааглаж байгаа цорын ганц шинж аж. Хоёр умайтны доод эрүүний өнцгийн хэлбийлт, шавжийн далавчаа эвхэх арга, тогтмол хэдэн замгийн өнгө, үет ургамлын цэцгийн тогтмол хэсэгт үсэрхэг байдаг, сээр нуруутны өд сөд, үс зэрэг арьсны бүтээврийн шинж байдал нь ийм шинж тэмдгүүд юм. Хэрэв нугасан хошуут ноосны оронд өд сөдөөр бүрхмэл байсан бол учир холбогдол багатай, уул гадаад шинж тэмдэг нь энэ хачин амьтан, шувуу хоёрын төрлийн төсөөний хэмжээг тодорхойлоход чухал хэрэглэхүүн гэж байгаль судлагчид тооцох байсан.

	Чухал бус онцлог ангилалтад тийм учир холбогдолтой байх нь бусад эрхбиш чухал онцлогтой холбогдох шүтэлцээнээс нь ихэвчлэн шалтгаална. Байгалийн түүхэн онцлог шинж тэмдгийн бүхэл нийлбэрийн ач холбогдол хар аяндаа илэрхий. Үүнээс уламжлан физиологийн хувьд маш чухал ер нь эрс илэрсэн олон шинж тэмдгээрээ нэг зүйл өөртэйгөө ойролцоо зүйлээс ялгарч болох авч системд түүнийг хаана байрлуулах вэ гэдэг талаар биднийг эргэлзэхэд хүргэж болох бөгөөд үүнийг ч цөөн бус тэмдэглэжээ. Ямагт үл хувьсах байгууламжийн нэг ч шинж байхгүй учраас хэчнээн чухал байлаа ч ор ганц шинж тэмдэгт тулгуурласан ангилал хэзээ ямагт алдаатай гэдгийг мөн үүнээс уламжлан олсон юм. Шинж тэмдэг төрлийг тодорхойлохгүй, төрөл шинж тэмдгийг тодорхойлдог гэж Линнейн хэлсэн цэц үг нь ноцтой шинж тэмдэг дотор нь нэг ч байхгүй байхад ч олон шинж тэмдгийн нийлбэрийн ач холбогдлыг тайлбарлана. Учир юу гэвэл, тодорхойлолт өгөхөд дэндүү үл ялим, төсөөтэй байдлын олон олон чухал бус шинжийн ач холбогдлыг үнэлсэн явдлаас уул үг гарч ирсэн бололтой. Malpighjaceae-д хамаарах зарим ургамал гүйцэд болон дутуу хөгжилтэй цэцэг үүсгэнэ. А де-Жюсьегийн тэмдэглэж байгаагаар дутуу хөгжилтэй цэцгийн «зүйл, төрөл, овог, ангийн олонх шинж тэмдэг алга болж, тийнхүү бидний ангилалтыг тохуурхдаг байна». Үй олон хамгийн чухал онцлогоороо өөрийнхөө хамаарах мөнөөх овгийн үндсэн хэв шинжээс хачин ялгаатай, дутуу хөгжилтэй цэцгүүдийг францад Aspicarpa хэдэн жилийн турш бий болгосон боловч уул төрөл ямар байлаа ч Malpighiceae-ийн дотор үлдэх ёстой гэдэг мэргэн дүгнэлтийг Ришар хийснийг Жюсье тэмдэглэв. Манай ангилалтын гол санааг энэ явдал сайхан тайлбарлаж байна.

	Бүлгийн шинж байдлыг тодорхойлох болон ямар нэг өвөрмөц зүйлийг тодорхойлоход шинж тэмдгийг ашиглан, практикт ажиллаж байхдаа байгаль судлагчид шинж тэмдгийн физиологийн ач холбогдлыг анзаардаггүй юм. Өөр бусад хэлбэрт тохиолддоггүй бөгөөд их олон ижил хэлбэрт нийтлэг эрхбиш нэг янзын шинж тэмдэг олдвол түүнийг их ач холбогдолтой гэж үзэн хэрэглэдэг билээ. Хэрэв уг шинж тэмдэг цөөн тоотой хэлбэрт байгаа бол туслах чанарын ач холбогдолтой гэж үзнэ. Энэ зарчмыг зарим байгаль судлагч өргөн дэлгэр хүлээн зөвшөөрсөн бөгөөд үүнийг хамгийн яруу тод хэлсэн хүн бол гарамгай ботаникч Август Сент-Илер юм. Гол биш олон янзын шинж тэмдэг ямагт цуг дайралдаж байвал, хоорондын холбоос нь эс олдлоо ч уул шинж тэмдгүүдийг онцгой ач холбогдолтой гэдэг. Олонх бүлэг амьтны цусны эргэлт, амьсгал, үржлийн зэрэг чухал чухал эрхтэн эрхбиш нэг янзын тохиолддог болохоор ангилалтын зорилтод тэднийг тун ч тохиромжтой гэж үздэг. Гэтэл амьтны амьдралд тэргүүн зэргийн ач холбогдолтой энэ бүх эрхтэн зарим бүлэгт бүр туслах чанартай шинж тэмдэг байгаа нь тохиолджээ. Жишээ нь хавч хэлбэртний нэгэн бүлгийн дотор Cypridina зүрхтэй байтал Cypris, Cytherea гэдэг маш шадар хоёр төрөлд уг эрхтэн байхгүйг Фриц Мюллер саяхан заав. Нэгэн зүйл Cypridina хөгжсөн заламгайтай, нөгөө зүйл нь заламгайгүй ажээ.

	Байгалийн ангилал бүх насыг хамардаг болохоор үр хөврөлөөс авсан шинж тэмдэг бие гүйцсэн амьтнаас авсан шинж тэмдгийн адил чухал байдаг нь ойлгомжтой. Гэтэл ерийн баримталдаг үзлээр бол байгалийн эдийн засагт тодорхой байр эзэлдэг бие гүйцсэн организмын бүтцээс үр хөврөлийн бүтэц ангилалтын зорилтод яагаад илүү чухал вэ гэдэг нь огт тодорхой бус юм. Харин, Мильн-Эдвардс, Агассис мэт аугаа их байгаль судлагчид бүх шинж тэмдгийн дотроос үр хөврөлийнх чухамдаа чухлын чухал гэж шийдвэртэй хамгаалсаар ирсэн бөгөөд энэ сургаалыг бүхнээр хүлээн зөвшөөрч, чин үнэн болгон биширч байна. Хэдий тийм боловч үр хөврөлийн шинж тэмдэг дотроос авгалдайн зохилдлогын онцлогийг жич гаргаагүй учраас уг шинж тэмдгийн ач холбогдлыг заримдаа хэтрүүлэн үнэлж байв. Үүнийг батлахын тулд дан ганц дээрх шинж тэмдгүүдэд тулгуурлаж хавч хэлбэртний том ангийн систематикийг Фриц Мюллер байгуулсан нь зүй бус болжээ. Ер нь авгалдайнхаас бусад, үр хөврөлийн шинж тэмдгүүд амьтны төдийгүй, ургамлын ангилалтад асар ач холбогдолтойг эргэлзэх явдалгүй. Цэцэгт ургамлын голлох хуваарилалт, хөврөлийн ялгавар, үрийн талуудын тоо, байрлалт, үндэсний үүсвэр болон нялх нахианы хөгжих аргад тулгуурлажээ. Байгалийн системүүд, генеалогийн сурвалжид тулгуурлаж бүтсэнийг анхааралдаа авбал, эдгээр шинж тэмдэг, яагаад ангилалтад тийм их ач холбогдолтой байгааг одоо даруй үзэмз.

	Бидний ангилалт, төрлийн төсөөний эгнээний бүрэн нөлөөнд орших явдал цөөнгүй. Бүх шувуунд нийтлэг шинж тэмдгийн нийлбэр гаргах нь хамгийн амархан. Харин хавч хэлбэртний талаар тийм оролдлого одоо болтол бүтэмжгүй байна. Эгнээний эсрэг талын үзүүрийг эзэлж байгаа хавч хэлбэртэн ямар нэг нийтлэг шинж үгүй биз ээ. Гэтэл захын зүйл нөгөө зүйлд ойрхон, нөгөө зүйл нь бас дараах зүйлдээ ойрхон зэргээр, захын зүйл нь Articata-ийн ондоо ангид бус чухам энэ ангид хамаатай нь яриангүй хүлээн зөвшөөрөгдөх учиртай.

	Маш ойрхон олон хэлбэрийг багтаасан онцгой том том бүлгийг ангилах үед магадгүй төдий л учир зүй бусаар газар зүйн ангилалтыг цөөнгүй ашиглаж байлаа Тодорхой бүлэг шувуудын хувьд энэ аргыг хэрэглэх ашигтайгаар барахгүй зайлшгүй чухал гэж Темминк зүтгэж, олон шавж судлагчид, ботаникчид түүнийг дагалдаж билээ.

	Эцэст, баг, дэд баг, овог, дэд овог, төрөл мэт янз бүрийн бүлэг зүйлийн харьцангуй ач холбогдлын тухайд гэвэл, эдгээр нь наад зах нь одоо үед огт санааны зоргын юм бололтой. Ноён Бянтам зэрэг зарим алдарт ботаникчид, уул бүлгүүдийн учир холбогдол санааны зоргын юм болохыг шаргуу мэтгэж байлаа. Практикийн байгаль судлагчдаас анхандаа, зөвхөн төрлийн чанартай гэж үзэж байсан бүлэг сүүлдээ дэд овгийн болон овгийн чанартай болж өөдөө гарч байсны жишээг ургамал, амьтад дээр дурдаж болно. Анх анзааралгүй гээсэн бүтцийн чухал чухал онцлогийг цаашдын шинжилгээ нээснээс энэ явдал гарсан биш үл мэдэгдэх зэргийн ялгаатай олон зүйл яваандаа нээгдсэнээс энэ явдал гарсан юм.

	Хэрэв би онц ташаарч байгаа биш бол, ерөнхий үүсэл болон түүнийг дагалдан явагддаг хувьслын баримтаас байгалийн систем үүсэхийг зөвшөөрснөөр, хоёр болон түүнээс олон зүйлийн бат үнэн шүтэлцээний заалт гэж байгаль судлагчдын үздэг шинж тэмдэг нь чухамдаа ерөнхий нэг элэнцээс удамшуулан авсан онцлог гэж зөвшөөрснөөр, аливаа бат үнэн ангилалт бол генеалогийн ангилалт мөн гэснээр, байгаль судлагчдын санаандгүй эрэн байдаг далд холбоо нь цогцлон бүтээхийн ямар нэг үл мэдэгдэх төсөл юм уу, эрхбиш төсөөтэй олон юмыг ерийн ойртуулах, холдуулан салгах арга барил болон ерөнхий баримтлалыг илэрхийлэх аргад оршиж байгаа хэрэг ерөөс биш чухамхүү нэгдмэл үүсэлтэйд оршиж байгаа юм гэдгийг хүлээн зөвшөөрснөөр ангилалтын үед учирдаг дээрх бүх дүрэм, бэрхшээл, мөн тэрчлэн туслах чанарын хэрэгслийг тайлбарлаж болно.

	Гэвч би өөрийн санааг бүрэн дүүрэн илэрхийлэх ёстой. Уугал зүй ёсны байхын тулд бие биедээ зохих хамаарал, шүтэлцээтэй байгаа бүлгүүдийг нэгэн ангийн хүрээнд цогцлон байгуулах нь бат чанд генеалоги байх ёстой гэж бодогдоно. Харин ерөнхий нэг үйлдвэрлэн бүтээгчтэйгээ мөнөөх зэргээр төрлийн төсөөтэй орших мөртөө өөр өөр салаа мөчир буюу бүлэг бологсдын ялгаа нь тун үлэмжхэн байж болно. Яагаад гэвэл тэдгээр бүлгийн дайрч өнгөрсөн хувьслын зэрэг янз янз байхаас уг хэмжээ шалтгаална. Хэлбэрүүдийг өөр өөр төрөл, овог, дэд баг, баг болгож ялган байрлуулахад энэ нь илэрнэ. Дөрөвдүгээр бүлэгт хавсаргасан диаграммыг сөхөж үзэхээс эс залхуурвал, энэ юу гэсэн үг болох нь уншигчдад илүү ойлгомжтой болно. Силурийн галчин үеийн турш оршиж байсан бөгөөд түүнээс бүр эртний хэлбэрээс үүссэн төрлийн төсөөтэй төрлүүдийг A—L үсгээр тэмдэглэсэн гэж бодъё. Эдгээр төрлөөс гурван (A, F, I) зүйл, хувьссан үр садаа эдүгээ хүртэл хадгалсан бөгөөд эдгээр үр сад нь хамгийн дээд талын хэвтээ шугамд тэмдэглэсэн арван таван төрөл (а14—z14) болой. Зүйл тус бүрийн энэ бүх хувьссан үр сад цус болон үүслээрээ төрлийн нэг ижил зэрэгт оршино. Тэднийг сая дахь зэргийн үеэл гэж үлгэрлэн хэлж болох бөгөөд бие биеэс маш хүчтэй, тун янз бүр хэмжээгээр ялгарна. А-аас үүссэн хэлбэрүүд эдүгээ хоёр буюу гурван овог болж бутран тодорхой нэг баг үүсгэжээ. Энэ баг, мөн хоёр овог болж бутран I-ээс үүссэн багаас тусдаа юм. А-аас үүссэн одоо байгаа зүйлүүдийг элэнц А-тай нэг төрөлд багтааж болохгүйн адил I-ээс үүссэн зүйлүүдийг I-тэй нэг төрөлд багтааж болохгүй юм. Харин одоо байгаа F14 төрлийг тун бага хувьссан гэж тааварлаж болох бөгөөд элэнц F төрөлтэй таарч болно. Одоо оршиж байгаа силурийн цөөвтөр төрөл үүний жишээ болно. Иймд бие биетэйгээ цусан төрлийн нэгэн ижил зэрэгт байгаа организмуудын ялгааны харьцангуй чанар тун онд ондоо болчихжээ. Гэвч тэдний генеалоги шүтэлцээ, одоо үеэр барахгүй, хөгжлийн нь дараа дараалсан цаг үе тутамд огт ижил хэвээр үлдэнэ. А-гийн бүх хувьссан үр сад нэг ерөнхий элэнцээс ямар нэг нийтлэг юм удамшуулж, мөн I-ийн үр сад ч үүнтэй яг адил бөгөөд дараалсан шат бүрд хавсран нэгдсэн салбарлал бүр ийм байх болно. Харин A болон I-ийн ямар нэг үр сад өөрийн төрлийн төсөөний бүх ул мөрийг алдталаа хувьсжээ гэж бодвол байгалийн системд түүний байр суурь алдагдах бөгөөд одоо байгаа биетийн заримд үнэхээр ийм явдал тохиолдсон бололтой. F төрлийн бүх үр сад хөгжлийн бүх чиг шугамынхаа турш маш бага хувьссан бололтой, нэг төрөл бүрэлдүүлж байна. Уг төрөл сондгой оршивч жинхэнэ завсрын байр сууриа эзэлж байна. Салбарлалууд зүг зүгт тарсан болохоор хавтгай дээрх диаграммд үзүүлсэн энэ байдлаар бүлгүүдийг дүрслэн үзүүлэхэд дэндүү бүдүүн бараг юм. Хэрвээ бүлгүүдийн нэрийг ердөө нэг эгнээгээр биччихвэл бүлгүүдийн талаарх ойлголт бүр ч зүй бус болох бөгөөд нэг бүлгийн доторх биетийн хооронд байгальд тохиолддог шүтэлцээг ч хавтгай дахь эгнээнээс төсөөлөх боломжгүй нь илэрхий билээ. Ингэхлээр байгалийн систем нь, гарал судлалын мод лугаа адилаар биетүүдийн генеалоги хуваарилалт мөн. Харин янз бүрийн бүлгийн дамжиж өнгөрсөн хувьслын хэмжээг янз янзын төрөл, дэд овог, овог дэд баг, баг, анги гэгч болгон байрлуулснаар илэрхийлнэ.

	Ангилалтыг үзэх энэ үзлийг хэлнүүдийн талаас авсан жишээгээр тайлбарлавал аятайхан зохино. Хэрвээ хүн төрөлтний бүрэн генеалоги бидэнд байдаг сан бол янз бүрийн овог аймгийг генеалогийн талаар байрлуулахад дэлхийн бүх оронд хэрэглэгддэг янз бүрийн хэлийг хамгийн сайн ангилах боломж өгөх сөн билээ. Устсан бүх хэл болон үл ялим ялгаатай шилжилтийн бүх аялгууг багтаахад энэ нь цорын ганц боломжтой систем байх сан. Гэтэл эртний олон хэлийн зарим нь маш бага хувирч, цөөхөн шинэ хэлний сурвалж болсон байхад үүслээрээ холбоотой янз бүрийн овог аймгийн тархан байрлалт, зааглан салалт, иргэншлийн хэмжээнээс болж бусад хэл маш хүчтэй хувирч олон шинэ аялгуу, хэлний сурвалж болсон байж болох юм. Хавсарга чанарын бүлгүүдийг тогтоосноор уул нэгэн язгуураас гаралтай олон хэлний хоорондын ялгааны янз янз хэмжээг илэрхийлж болно. Гэвч цогцлон байгуулах чухам үнэн зөв, цорын ганц боломжтой систем нь ямар ч байлаа генеалогийн систем байх ёстой. Тэр нь хэлнүүдийн үй зайгүй төрлийн төсөөний үндсэн дээр устсан болон орчин үеийн бүх хэлийг нэг цуг холбож, хэл бүрийн уг гарал, үүслийг үзүүлж чадах учраас хамгийн чанд утгаараа байгалийн зүй ёсны систем болох сон билээ.

	Энэ үзлийг батлахын тулд янз зүйлүүдийн ангилалтыг сөхөж үзье. Янз зүйлүүд бол нэг зүйлээс үүссэн гэж бид мэддэг буюу тааварладаг билээ. Янз зүйлүүд нь янз зүйлийнхээ бүрэлдэхүүнд орохтой яг адилхнаар эдгээр нь бүлэг болж зүйлийг үүсгэнэ. Зарим үед жишээ нь гэрийн тагтааны хувьд бүр өөр дэв зэргийн ялгаа тогтоож болно. Өөрөөр хэлбэл энэ талаар ухаандаа, зүйлүүдийг ангилахад хэрэглэдэг тэр л дүрмийг баримтална. Янз зүйлийг зохиомол системээр биш байгалийн зүй ёсны системээр хуваарилах чухлыг олон зохиогч хамгаалсан юм. Жишээ нь, үр жимс хамгийн чухал хэсэг мөн боловч зөвхөн түүний нэн төсөөтэйг түшиглэж хан боргоцойн хоёр янз зүйлийг нэгтгэхээс болгоомжлохыг сургадаг. Швед болон ерийн шар манжингийн идшинд хэрэглэгддэг бүдүүн иш хоорондоо тун төсөөтэй боловч тэр хоёрыг хэн ч нэгтгэж үзэхгүй. Ямар хэсэг хамгийн тогтвортой байна вэ, янз зүйлийн ангилалтад түүнийг ашиглана. Жишээ нь энэ талаар үхрийн тухайд эвэр маш ашигтай, учир нь бие галбир, зүс зэргийг бодвол бага хувьсамтгай, харин хонины хувьд бол эвэр нь тогтвор муутай тул тохиромжоор бага гэж нэрт агрономч Маршаль өгүүлж байна. Янз зүйлийн ангилалтын хувьд уг гарлын нь судалгаа байдаг сан бол генеалоги ангилалт хаана ч бусдаас дээр гэж би итгэнэ. Ийм оролдлого ч зарим үед гарч байсан яагаад гэвэл, хувьсал их ч бай, бага ч бай, удамшлын зарчмын эрхшээлээр хоорондоо, хавьтан нийлэх хамгийн олон цэг бүхий хэлбэрүүдийг нэгтгэвэл таарна гэдэгт итгэлтэй байж болно. Шумбаач тагтаануудын тухайд гэвэл, зарим нэг салбар янз зүйл нь хошууны урт зэрэг чухал шинж тэмдгээрээ бие биеэс ялгаатай боловч тонгорцоглох дадлынхаа улмаас тэд бүгд цуг нэгдэнэ. Богино хошуут хэлбэрийг бусадтайгаа цусаараа ойрхон бөгөөд бусад зарим талаар төсөөтэйн улмаас нь мөн бүлэгт ямар ч эргэлзээгүй оруулавч уг хэлбэр нь дээрх дадлыг бараг гээсэн буюу бүрмөсөн гээжээ.

	Байгалийн байдал дахь зүйлийн тухайд гэвэл чухамдаа байгаль судлагч бүр өөрийн ангилалтдаа түүний үүсэл гарлыг багтааж иржээ. Зүйлийг ангилахад системийн анхны үе шатаас эхлээд эр, эм хоёр хүйсийг багтаасан бөгөөд гэтэл бүр гол гол шинжээрээ хүртэл хоёр хүйс хоорондоо даамай ялгаатай нь байгаль судлагч бүрд ив илхэн. Сахал хөлт зарим хавчийн бие гүйцсэн эрэгчин, саармаг биетийн хооронд ямар нэг нийтлэг юм олдомгүй боловч тэднийг ялган зааглая гэж хэн ч үл санагалзана. Түүнээс урьд, гурван өөр төрөлд хамаатуулж байсан Monachanthus, Myanthus, Catasetum гурван хэлбэрийн цахирам хааяа нэг ургамлаас ургадаг нь мэдэгдэнгүүт тэр даруй өөр өөр янз зүйлд тооцох болсон. Гэтэл энэ нь мөнөөх нэг зүйлийн эр, эм, саармаг хэлбэр гэдгийг одоо би баталж болох байна. Бие биеэс болон бие гүйцсэн амьтнаас хэчнээн их ялгаатай байлаа ч, нэгэн бодгалийн янз бүрийн үе шатны авгалдайг байгаль судлагч хүн, нэг зүйлд хамааруулан, зөвхөн техникийн тодорхой утгаар нэг бодгаль гэж үзэж болмоор стенструпийн ээлж дараалсан үе удам гэгчүүдийг мөн ингэдэг байна. Этгээд гажуу, хэлбийлтийг эцэг эх хэлбэртэйгээ зарим талын төсөөтэйгөөр нь биш түүнээс үүсэлтэйг нь үндэс болгож мэдээжийн зүйлд багтаадаг ажээ.

	Эрэгчин, эмэгчин, авгалдай заримдаа туйлын онд ондоо байх боловч мөнөөх нэг зүйлийн бодгалийг бүхэл нэг юм болгож холбохоос өмнө үүслийг ашигладаг болохоор, тэрчлэн мэдээжийн бөгөөд зарим үед үлэмжхэн хувьсалд өртсөн янз зүйлүүдийг ангилахад үүсэл гарлыг ашигладаг болохоор байгалийн зүй ёсны ангилал гэгчид зүйлүүдийг төрөлд хуваарилахад ч, төрлийг дээд дэвийн бүлэгт хуваарилахад ч үүслийг санаандгүй ашигласан юм биш байгаа даа? 

	Үүслийг санаандгүй ашиглаж байсан гэж бодогдоно. Манай шилдэг систематикчдын баримталдаг янз янзын дүрэм, арга барилыг гагцхүү ингэснээр би ойлгож чадах байна. Бичиж тэмдэглэсэн генеалоги байхгүйгээс бид элдэв төсөөтэй онцлогоос ерөнхий үүслийн ул мөрийг эрэхээс өөр аргагүй болдог. Иймээс зүйл нэг бүрд сүүлчийн үед тулгарсан амьдралын нөхцөлөөс шалтгаалсан хувьслаар хамгийн бага хувирсан байх гэж үздэг тийм шинж тэмдгийг сонгож авдаг. Энэ үүднээс үүсвэр бүтцийн онцлог нь байгууламжийн бусад хэсгээс тун тохиромжтой буюу харин илүү ч тохиромжтой. Зөвхөн доод эрүүний өнцгийн хувирал ч бай, шавжийн далавчаа эвхэх арга ч бай, үс буюу өдөөр хучигдсан арьс ч бай, уул шинж тэмдэг юутай чухал биш билээ гэдгийг бид үл бодно. Хэрэв тийм шинж тэмдэг олон янзын зүйлд, ялангуяа амьдралын хэвшлээр маш их ялгарах зүйлүүдэд байгаа бол их учир холбогдолтой болчихно. Учир нь маш янз янзын дадалтай олон хэлбэрт уг шинж тэмдэг байгаа явдлыг гагцхүү ерөнхий нэг өвгөөс удамшсанаар тайлбарлаж болдог байна. Байгууламжийн зарим нэг онцлогийн хувьд энэ чиглэлээр ташаарч мэднэ. Харин төдийлөн чухал бус байлаа ч хэд хэдэн онцлог, янз янзын дадалтай том бүлэг организмд илэрсэн аваас үүслийн онолд түшиглэн, уул онцлогууд ерөнхий нэг өвгөөс удамшсан гэж итгэж бараг болно. Хам шинж тэмдгүүд ангилалтад онцгой учир холбогдолтойг бид мэднэ.

	Нэг зүйл болон бүлэг зүйл тун чухал олон янзын онцлогоор ойрх хэлбэрүүдээс хэлбийж мэдэх байтлаа системд хөрш зэргэлдээ байраа яагаад хадгалж болохыг ойлгож болно. Чухал бус хүртэл зэгсэн олон шинж тэмдэг нэгдмэл үүсэлтэйн далд холбоог үзүүлж байгаа цагт үүнийг санаа амар зөвшөөрч болох ба олонтоо зөвшөөрдөг. Хоёр хэлбэрт нийтлэг нэг шинж тэмдэг байхгүй байсан ч, тэдгээрийн туйлын хоёр хэлбэр завсрын бүлгүүдийн шижмээр бие биетэйгээ холбогдож байвал нэгдмэл үүсэлтэйг шууд зөвшөөрч бүгдийг нэг ангид багтаана. Физиологийн хувьд маш чухал эрхтэн, өөрөөр хэлбэл, амьдралын хамгийн янз бүрийн нөхцөлд амьдралыг хамгаалах үүрэгтэй, ер нь хамгийн тогтвортой эрхтнийг үзээд бид түүнд онцгой учир холбогдол ноогдуулдаг. Мөн эрхтэн өөр бүлэг болон бүлгийн салбарлалд хүчтэй хувирсан байвал ангилалтын үедээ шууд бага учир холбогдолтой болгож үздэг. Үр хөврөлийн шинж тэмдэг яагаад ангилалтын ийм холбогдолтой байгааг одоо ойлгов. Ямар нэг тусдаа салгуу мужийг эзэгнэсэн, нэг төрлийн бүх зүйл мөн нэг элэнцээс үүссэн нь лавтай тул том том төрлийг ангилахад газар зүйн тархалт заримдаа тус хүргэж мэднэ.

	ТОХИРОЛ ТӨСӨӨ

	Жинхэнэ төсөө, зохилдлогоор нөхцөлдсөн тохирол төсөө хоёрын туйлын чухал ялгааг дээр дурдсаны үндсэн дээр ойлгох ёстой. Энэ асуудлыг анх Ламарк анхаарсан бөгөөд авьяаслаг залгамжлагч Меклей болон бусад хүмүүс түүнийг дагалдсан юм. Дюгонь болон хавчийн биеийн хэв, заламгайрхуу урд мөчнүүдийн төсөөтэй байдал, мөн сүүн тэжээлтний хоёр баг, загастай төсөөтэй байдаг нь тохирол төсөө мөн. Онд ондоо багт багтах хулгана, хар хэрэлзгэнэ хоёрын төсөө Майвартын идэвхийлэн хамгаалдаг хулгана болон Австралийн хоёр умайт жижиг амьтан хоёрын бүр их төсөө нь мөн ийм төсөө юм. Ийм маягийн төсөө нь миний санавал шигүү ургасан бут сөөг, өвсөн дундуур явах, мөн амьтнаас хярахад таарсан зохилдлого юм.

	Энэ мэт тоймгүй олон жишээ шавжид байх бөгөөд иймээс ч гадна талын төсөөнд хууртагдсан Линней Homoptera-ийн шавжийг хивэн гэж боджээ. Гэрийн үүлдэрт хүртэл иймэрхүү юм үзэгдэнэ. Жишээ нь өөр өөр зүйлээс үүссэн хятад болоод ерийн завод гахайн биеийн хэв хачин төсөөтэй болон хоорондоо зүйл гэж ялгагддаг ерийн шар манжин, швед үхэр манжин хоёрын иш ижилхэн бүдүүн нь ийм юм. Тайга нохой, уралдааны адууны төсөө нь зарим зохиогчдын заадаг, мөн өөр өөр амьтдын хоорондын тохирлоос нэг их аймшигтай хачингүй биз ээ.

	Шинж тэмдэг үүсэл гарлыг хэр зэрэг зааж байгаагаараа ангилалтад гүйцэтгэх жинхэнэ ач холбогдол нь хэмжигдэнэ гэж үзвэл тохирол шинж тэмдэг буюу зохилдлогын онцлог амьд биетийн таатай сайхан байхад үлэмж чухал мөртөө систематикчийн нүдэнд төдий л учир холбогдолгүй байдгийн учрыг амархан ойлгож болно. Үүсэл гарлаар тун ондоо хоёр удамд хамаарах амьтад ижил төсөөтэй нөхцөлд зохилдож, үүний улмаас гадна талын их төсөөтэй болж болох авч тийм төсөө нь цусан төрлийг заах бус харин ч нуун далдална. Иймээс янз бүрийн бүлгийг харьцуулан жишихэд мөнөөх нэгэн ижил шинж тэмдгүүд тохиролтой бөгөөд мөнөөх нэг бүлгийн гишүүдийг өөр хооронд нь харьцуулан жишихэд бат үнэн шүтэлцээг нь зааж байдаг хөгийн юм шиг байдлыг ойлгож болно. Жишээ нь халимыг, загастай харьцуулбал биеийн хэв, заламгайрхуу хөл мөчнүүд нь зөвхөн тохирол төсөө бөгөөд учир нь хоёр ангид хоёуланд нь усанд сэлэн явахад тохирсон зохилдлогын онцлог болой. Харин халимын овгийн тус тусдаа гишүүдийг бие биетэй нь харьцуулахад биеийн хэв, заламгайрхуу хөл мөчнүүд нь бат үнэн төсөөг заагч шинж тэмдгүүд болох ба учир нь бүх овогт тодорхой хязгаартайгаар эдгээр онцлог нэгэн ижил тул нэгэн өвгөөс удамшсанд нь эргэлзэх аргагүй. Загасны хувьд ч мөн ийм болой.

	Бүр өөр өөр организмд мөнөөх нэг үйл ажиллагаанд зохилдсон тус тусдаа хэсэг болон эрхтнүүд хачин төсөөтэй байх үй олон тохиол дурдаж болно. Байгалийн системд хоорондоо тун хол оршигч амьтад болох нохой, тасманы чоно хоёрын эрүү ойрхон төсөөтэй байдаг нь үүний сайхан жишээ мөн. Гэвч чухамдаа уг амьтдын шүд тун их ялгаатай тул уг төсөө нь ерөнхий дүр байдал, дөрдгөр соёо, араа шүдний хазах ирмэгээр илэрнэ. Үүнд нохойн дээд эрүүний тал бүрд нь урд талын дөрвөн араа, ар талын хоёрхон араа байхад тасманы чоно урд талын гурав, ар дөрвөн араатай юм. Үүнээс гадна уг хоёр амьтны арын араанууд харьцангуй хэмжээ болон бүтцээрээ сүрхий ялгаатай. Бие гүйцсэн амьтны шүд гарахаас өмнө түүнээс тэс ондоо нялхын шүд гардаг. Аль аль тохиолд эдгээр амьтдын шүд дараалсан хувьслын байгалийн шалгарлын замаар мах зулгааж идэхэд зохилдсоныг үгүйсгэж болох нь ч болох л доо. Гэвч нэг тохиолд ингэлээ гэхэд нөгөө тохиолд нь бас үгүйсгэж болно гэдэг надад ойлгомжгүй. Гарамгай нэр төртэй хүн проф. Флоуэр мөн энэ дүгнэлтэд хүрснийг мэдэхэд би баяртай байна.

	Тун өөр өөр загаснууд цахилгаан эрхтэнтэй, тун өөр өөр шавжууд гэрэлтэгч эрхтэнтэй, цахирам, ласточник наалдамхай зээрэнг бүхий тоосны бөөнцөртэй байдаг өмнөх нэг бүлэгт дурдсан бүх хачин тохиол нь мөн энэ тохирол, төсөөтэй онцлогт хамаарна. Гэвч тэд тун хачин учир манай онолд бэрхшээл, саад мэтээр дурдагдсан. Энэ бүх тохиолд гол төлөв бүтэц болон хөгжиж гүйцсэн байдал дахь биеийн хэсгийн өсөлт, хөгжлийн үндсэн ялгааг нээж болдог юм. Эцсийн дүн нь нэг ижил бөгөөд түүнд хүрэх зам нь гаднах байдлаараа мөнөөх л ижил мэт боловч ноцтой ялгаатай. Төсөөтэй хувьсал гэдэг нэрээр дээр заасан зарчим эдгээр тохиолд олонтоо илэрдэг бололтой. Өөрөөр хэлбэл, зөвхөн алс холын төрлийн төсөөгөөр холбоотой мөнөөх нэг ангийн гишүүд тун олон нийтлэг талыг бүтцэдээ удамшуулсан тул төсөөтэй шалтгааны нөлөөгөөр төсөөтэй байдлаар хувьсах чадвартай энэ явдал, ерөнхий нэг өвгөөс шууд удамшсанаас шалтгаалахгүйгээр хоорондоо тун төсөөтэй эрхтэн болоод биеийн хэсгийг байгалийн шалгарлын замаар олж авах явдалд дөхөм болдог нь илэрхий.

	Янз бүрийн ангийн зүйлүүд дараалсан жижиг хувьслын замаар барагцаалбал адил нөхцөлд амьдрахад жишээлбэл хуурай газар, агаар, ус, энэ гурван орчны аль нэгэнд амьдрахад олонтоо зохилддог болохоор янз бүрийн ангийн дэд бүлгүүдийн хооронд хааяа заримдаа яагаад тооны адил зэргэмжээ байдал ажиглагддагийг үүний үндсэн дээр ойлгон мэдэж болох юм. Энэ маягийн адил зэргэмжтэй тулгарсан байгаль судлагч янз бүрийн ангийн болон бүлгийн ач холбогдлыг зоргоороо ихэсгэх болон бууруулан (уг ач холбогдлыг бас л туйлын зоргоороо тогтоосоор байгааг туршлага өгүүлж байна) адил зэргэмжийн үзэгдлийг эцсийн хэмжээнд хүртэл амархан өсгөж болно. Долоо, тав, дөрөв, гурав г. м. зэргэмжээ хуваагдлаар үндэс хийсэн янз бүрийн системийн ангилалт нь лав үүнээс үүсжээ.

	Гадна талын ойр төсөө нь амьдралын ижил хэвшилд зохилдсоноос шалтгаалаагүй, ивээн тэтгэх зорилгоор олдсон бас өөр сонирхолтой хэсэг тохиолдол бий. Бетсийн анх бичсэнчлэн, тодорхой зарим эрвээхэй, өөрөөсөө тэс ондоо зүйлийг дуурайж байдаг хачин тохиолыг хэлж байна. Жишээ нь Ithomia асар олон бүлээрээ тохиолддог Өмнөд Америкийн зарим хэсэгт өөр нэг эрвээхэй Leptalis өнөөхийн сүрэгтэй холилдсон байх нь олонтоо тохиолддогийг энэ гарамгай ажиглагч үзүүлсэн. Өнгийн судал болон туяа, мөн далавчныхаа хэлбэрээр Leptalis нь Ithomia-тай тун адилхан тул арван нэгэн жилийн турш цуглуулга хийж нүд нь гярхай болсон Бетс ч ямагт хянуур ажилладаг мөртөө байнга эндүүрдэг байжээ. Дуурайгч болон нөгөө хэлбэрийг барьж аваад зэрэгцүүлбэл бүтцийн үндсэн шинжээрээ үлэмж ялгаатай бөгөөд өөр өөр төрлөөр барахгүй өөр өөр овогт хамаарах ажээ. Тийм дуурайлт нэг хоёрхон тохиолддог бол гайхалтай дүйх тохиолд хамааруулж болох сон аж. Гэтэл ганц Leptalis ithomiar дуурайх тэр газраас өөр газарт ажиглалтыг шилжүүлэхэд дуурайгч бусад зүйл болон дуурайлгадаг зүйлийг олж болох бөгөөд тэдгээр нь мөн өнөө хоёр төрөлд хамаарч өөр хоорондоо ч ойр төсөөтэй байна. Ер нь бусад эрвээхэйг дуурайгч зүйлүүдийг багтаасан арваас цөөнгүй төрөл байгааг тоолжээ. Дуурайгч болон дуурайлгагчид ямагт мөнөөх нэгэн нутагт оршино. Дуурайгч хэлбэр нь дуурайлгагч хэлбэрээсээ өөр нутагт байх явдал хэзээ ч үл тохиолдоно. Дуурайгчид бол хэзээ ямагт шахам ховор шавж юм. Дуурайхыг үүсгэдэг хэлбэр, хэзээ ямагт шахам том том бүлээр дайралдана. Ганцхан Leptalis зүйл, ганц Ithomia-г маш яв цав дуурайсан мөн тэр нутагт мөн энэ Ithomia-г дуурайсан өөр бусад эрвээхэй хааяа тохиолдоно. Иймээс мөнөөх нэг газарт, гурван төрлийн эрвээхэйн зүйлүүд, бас нэг хивэн, дөрөвдөгч төрөлд багтагч нэг эрвээхэйтэй маш адилхан байдаг аж. Дуурайгч Leptalis хэлбэрээс нэлээд олон нь мөн дуурайлгадаг хэлбэрүүд нь зөвхөн уг нэгэн зүйлийн янз зүйлүүд бөгөөтөл бусад нь гарцаагүй тусгайдаа зүйл болохыг нэлээд олон алгуур шилжилтэд тулгуурлан баталж болох тэр байдлыг онцлон дурдууштай. Гэтэл яагаад зарим хэлбэрийг дуурайлтыг үүсгэгч нөгөө заримыг дуурайгч гэж байгаа билээ гэж асууж болно. Дуурайлт үүсгэдэг хэлбэр, өөрийнхөө багтдаг бүлгийн ерөнхий байдал, өнгийг хадгалах атал «хуурагчид» нь өнгө хэлбэрээ өөрчилсөн бөгөөд өөрсдийн шадар садан төрлүүдтэй адилгүй болохыг үзүүлснээрээ ноён Бетс энэ асуудалд боломжтой хариу өгчээ.

	Илэрхий мэдээж эрвээхэй хивэн, өөр тэс ондоо хэлбэрийн өмсгөлийг тийнхүү олонтоо өмсдөгийг юуных гэх вэ? гэж юуны урьд өөрийн эрхгүй асуух болоод байна. Яагаад байгаль театрын чимэг заслын хэмжээнд хүртэл доош бууж байгаль судлагчдыг сандаргахад хүргэв? Ноён Бетс, яриангүй үнэн тайлбарыг онож олжээ. Дуурайлгадаг хэлбэр нь тоогоороо хэзээд ялгаатай бөгөөд устах явдлаас дээд зэргээр хамгаалагдсан байх ёстой. Эс тийм бол олноороо тохиолдох учир байхгүй. Тэдгээр нь шувуу болон шавж идэштэй бусад амьтны эсрэг болохын олон баталгаа одоо цугларчээ. Нөгөөтээгүүр, мөнөөх нутагт нутаглагч дуурайгч хэлбэр харьцангуй ховор цөөн, ховор бүлэгт багтана. Үүнээс уламжилбал, тэр ямар нэг шалтгаанаар түйвээгддэг байх ёстой. Эс тэгвэл бүх эрвээхэйн гаргадаг сагийн тоог санахад гурваас дөрвөн үе удмын дотор бүх оронд нил үржин олширно гэсэн дүгнэлт гарна. Цаашилбал хэрвээ энэхүү мөрдөн үзэж байгаа ховор бүлгүүдийн нэг төлөөлөгч сайн хамгаалалттай зүйлийн өмсгөлтэй маш адилхан өмсгөлтэй болчхоод өөрийн төсөөтэй байдлаараа ч шавж судлагчийн туршлагатай нүдийг байнга хуурч чадаад байгаа бол энэчлэн мөрдөн хөөгч шувуу болон шавжийг хуурч, ингэхлээр устгалаас бишгүйдээ тойрч чадах учиртай. Ер нь ноён Бетс, бусад эрвээхэйг элдвээр дуурайдаг, Leptalis зарим хэлбэр, туйлын хувьсамтгайг олсон болохоороо дуурайгч хэлбэр нь дуурайлгагч хэлбэртэйгээ тун адилхан болдог тэр үйл явцын судсыг олжээ. Нэг нутгаас нэлээд хэдэн янз зүйл олсны нэг нь уг «нутагт хэвшмэл байдаг Ithomia-тай мэдэгдэхүйц адил байжээ. Нөгөө нутгаас хоёр буюу гурван янз зүйл олсны нэг нь бусдаасаа хэвшмэл мөртөө Ithomia-ийн ондоо нэг хэлбэртэй яг ижил байжээ. Тийм баримтуудын үндсэн дээр ноён Бетс, Leptalis бол юуны урьд хувьсамтгай гэсэн дүгнэлт хийжээ. Хэрвээ түүний ямар нэг янз зүйл уг нутгийнхаа ямар нэг хэвшмэл эрвээхэйтэй мэдэгдэхүйц төсөөтэй болж амжсан бол уг янз зүйл тэрхүү бага мөрдөгдөгч, энх төвшин үүлдэртэй адилынхаа ачаар махчин шувуу, хорхой шавжид гөрөөлөгдөхөөс зайлсхийх илүү боломжтой, ингэхлээр мэнд үлдэх нь илүү байна. «Багахан хэмжээгээр төгөлдөржсөн төсөөтэй нь удмаас удамд устгагдах бөгөөд зөвхөн бусдад нь үр садаа үлдээх боломж заяана». Иймээс энэ тохиолд байгалийн шалгарлын сайхан жишээ олдов.

	Тэрчлэн Малайн олтирог, Африкийн эрвээхэй болон бусад зарим шавжид ийм хачин дуурайх явдал нэлээд байгааг ноён Уоллес, Траймен нар тэмдэглэн бичсэн. Бас нэг тийм тохиолыг ноён Уоллес шувуунд нээсэн боловч томхон сүүн тэжээлтний хувьд ийм жишээг бид үл мэднэ. Бусад амьтантай харьцуулбал дуурайх явдал хорхой шавжид их дэлгэрсэн нь бодвол бие жижгийн улмаас болдог биз. Хатгуур бүхий зүйлээс бусад шавж бие хамгаалж чадахгүй бөгөөд хатгууртай шавж бусдыг дуурайдаг гэж би хэзээ ч сонсоогүй, харин бусад нь түүнийг дуурайдаг аж. Тэрчлэн шавж нь нислээ ч, зугтлаа ч өөрийг нь гөрөөлж яваа том амьтдаас амархан амь зайлж чадахгүй. Үүний улмаас зүйрлэн хэлбэл, олонх сул дорой амьтдын адилаар хуурах, дүр үзүүлэхээс өөр аргагүй.

	Өнгө зүсээрээ маш ялгаатай хоёр хэлбэрийн хооронд дуурайх үйл явц хэзээ ч үүсэж байгаагүй бололтойг ажиглаж болно. Харин угаас эрхбиш төсөөтэй зүйлүүдэд эхэлж гарч ирээд хэрэв дуурайх нь ашигтай бол дээрх аргаар маш бүрэн төсөөтэй байдалтай болно. Хэрэв дуурайлгаж байгаа хэлбэр ямар нэг үйлчлэлийн нөлөөгөөр дараалан алгуур хувьсвал дуурайж байгаа хэлбэр мөн замаар явж их хувьсаад эцэст өөрийн багтдаг овгийн бусад гишүүдэд ажиглагддагтай огт адилгүй хэв хэлбэр, өнгөтэй болчхож болно. Гэхдээ энэ тухайд зарим бэрхшээл дайралдана. Юу гэвэл өөр өөр хэд хэдэн бүлгийн холдсон гишүүд нь эдүгээ ажиглагдаж байгаа хэмжээнд хүртэл салахынхаа өмнө эрхбиш хамгаалалт олохын тулд ивээгч өөр бүлгийн гишүүдтэй хангалттай хэмжээгээр тохиолдлоор адил болсон байхыг зарим үед зайлшгүй хүлээх ёстой. Энэ нь илүү төгөлдөр төсөөг дараа нь олж авахын суурь болж өгөх учиртай байв.

	ОРГАНИЗМУУДЫГ ХОЛБОГЧ ТӨРЛИЙН ТӨСӨӨНИЙ ҮНДСЭН ШИНЖИЙН ТУХАЙ

	Том төрөлд хамаарагч ноёлогч зүйлүүдийн хувьссан үр сад нь өөрсдийн нь хамаарах бүлгийг томруулж эцэг эхийг нь ноёлогч болгосон давамгай чанарыг удамшуулан авах хандлагатай болохоороо өргөн дэлгэрч, байгалийн эдийн засагт улам улам олон байр эзлэн авах боломж олдог. Анги бүрийн хэмжээндээ илүү том, ноёлогч бүлгүүд цараараа томрохыг эрмэлзэн, үүний улмаас жижиг болон доожоо муутай бүлгийг давамгайлан дарна. Орчин үеийн болон мөхсөн бүх организм, цөөвтөрхөн баг, бүр ч цөөн ангид багтаж байдгийг үүгээр тайлбарлаж болно. Австралийг нээснээр шинэ том бүлэгт хамаарагдах нэг ч шавж нэмэгдээгүй, ургамлын хувьд гэвэл д-р Гукерийн хэлснээр зөвхөн хоёр буюу гурван жижиг овог өгсөн гайхалтай жишээг ямар цөөхөн тоотой том бүлэг газрын бөмбөрцөг дээгүүр яасан өргөн тархсан байдгийг үзүүлэхийн тулд дурдъя. Өнө удаан хугацааны хувьслын туршид ер нь бүлэг болгон шинж тэмдгээрээ маш хүчтэй салдаг байдлыг үндэс болгож эртний организмууд яагаад одоо байгаа бүлгүүдийн хоорондын мэдэгдэхүйц шилжилтийн шинж тэмдэгтэй олонтоо байдгийг геологийн дарааллын тухай бүлэгт тайлбарлахыг хичээсэн билээ. Маш цөөн хэдэн эртний болон завсрын хэлбэр зөвхөн өчүүхэн төдий хувьссан үр садыг эдүгээ цагт уламжлан өгсөн болохоор энэ үр сад нь завсрын шинж тэмдэг бүхий хэлбийгч буюу шадар зүйл гэгчийг үүсгэнэ. Ямар нэг хэлбэр хэчнээн хүчтэй хэлбийх тутам аль хэдийн мөхсөн болон ор тас гээгдсэн бусад хэлбэртэй түүнийг холбогч хэлбэрийн тоо төдий чинээ олон байх ёстой. Тийм дундаж шинж тэмдэгтэй бүлгүүд мөхөлд сүрхий хохирсны зарим нотолгоо нь тэд бараг л хэзээ ямагт туйлын хомс цөөн зүйлтэй байдагт оршино. Үүний дээр тийм зүйлүүд ерөнхийдөө бие биеэс маш их ялгаатай байдаг нь мөн л мөхлийг зааж байгаа хэрэг. Жишээ нь нугасан хошуут ба лепидосирены төрөл одоо бидэнд харагддаг нэг хоёр, гурван зүйл байгаагийнхаа оронд арван хоёр зүйл байгаа сан бол багагүй хэлбийсэн байх сан. Илүү авьяаслаг өрсөлдөгчдөд ялагдаад туйлын таатай нөхцөлд өөрийн цөөн хэдэн төлөөлөгчийг хадгалсаар байгаа хэлбийгч бүлгийн хэлбэрийг хүлээн зөвшөөрмөөж энэ баримтыг тайлбарлана гэж бодогдоно.

	Хэрэв ямар нэг бүлэг амьтны нэг гишүүн, тэс ондоо бүлэгтэй төсөөтэй байвал, энэ төсөө нь ихэнхдээ тусгай бус ерөнхий болохыг ноён Уотергауз тэмдэглэсэн юм. Үүнд Уотергаузынхаар бүх мэрэгчдээс вискаш ууттанд хамгийн ойр ажээ. Гэвч тус багтай түүний хавьтах цэг нь ерөнхий. Өөрөөр хэлбэл энэ мэрэгч нэгээс нөгөөтэй нь илүү ойр дөт тийм нэг ч зүйл ууттан байхгүй юм. Бүтцийн уг төсөөтэй онцлог жир зохилдлогоор бус үнэнхүү төрлийн хэлхээгээр тайлбарлагдах учир бидний үзэл ёсоор тийм онцлог ерөнхий өвгөөс удамшсан байх ёстой. Иймээс вискашийг оролцуулан бүх мэрэгч эртний ямар нэг ууттан хэлбэрээс салбарлаж гарсан, тэр хэлбэр нь одоо байгаа бүх ууттантай харьцуулбал өөрийн шинж тэмдгүүдээр эрхбиш шилжилтийн байдалтай байх ёстой нь зүйн хэрэг байсан гэх, эсвэл мэрэгчид болон ууттан нь ерөнхий нэг элэнцээс үүсээд улам улам салан холдож, тэр цагаас нааш их өөрчлөлт үзсэн гэж тааварлах ёстой болно. Эдгээр хоёр үзлийн аль дуртайгаа баримтлахад вискаш нь бусад мэрэгчийг бодвол өөрийн эртний элэнцийн онцлогийг удамшлын замаар илүү хадгалжээ гэж тааварлах ёстой. Иймээс тэр нь эдүгээ үеийн аль нэг ууттанд онцгой холбогдолтой бус боловч бүх буюу бараг бүх ууттантай шууд холбоотой, тэдний ерөнхий элэнц юм уу уг бүлгийн эрт цагийн нэг гишүүний шинж тэмдгийг хагас хугас хадгалжээ. Нөгөөтээгүүр Уотергаузийн тэмдэглэснээр бүх ууттанаас вомбат (Phascolomys) ямар нэг мэрэгчтэй биш бүх мэрэгчтэй илүү адилхан ажээ. Гэтэл энэ тохиолд вомбат мэрэгчний амьдралын хэвшилд зохилдсоныг заан үзүүлэх зөвхөн тохирол төсөө гэж тааварлаж болох нэлээд эрхтэй юм. Ургамлын өөр өөр овгийн хоорондын төсөөний ерөнхий шинж байдлын хувьд иймэрхүү ажиглалтыг эцэг Де-Кандоль хийжээ.

	Мөнөөх овог буюу түүнээс том бүлгийн гишүүдийг нэгтгэн холбож байгаа нийтлэг шинж юутай ер бусын нарийн олон талтайг ерөнхий нэг элэнцээс үүссэн зүйлүүдэд удамшлын замаар нийтлэг шинж тэмдгүүд хадгалагдахын хамт шинж тэмдгүүд олшрон, аажим салах хуулийн үндсэн дээр ойлгож болно. Мөхлийн замаар эдүгээ янз бүрийн бүлэг, дэд бүлэг болж бутарсан бүхэл овгийн ерөнхий элэнц нь янз бүрийн чиглэл, хэмжээгээр хувьссан шинж тэмдгүүдийнхээ заримыг бүх зүйлд дамжуулах ёстой байсан бөгөөд ийм учир уртаараа янз янз (бидний олон дахин эш татсан диаграммаас үүнийг үзэж болно) бөгөөд үй олон өвгийг дайран өөдөө явсан төрлийн хэлхээний тойруу шугамуудаар зүйлүүд нь бие биетэйгээ холбогдсон байх ёстой. Эртний ямар нэгэн цуутай гэр бүлийн үй олон үр садын цусан төрлийн хэлхээг генеалогийн мод (угийн бичиг) хэрэглээд ч нотлох хэцүү бөгөөд түүнгүйгээр нотлох боломж бараг үгүй байдаг тул байгалийн алив нэг том ангийн амьд байгаа болон мөхсөн гишүүдийн хооронд байсан гэж бодож байгаа янз бүрийн шүтэлцээг байгаль судлагч хүн, диаграмм хэрэглэхгүйгээр тодорхойлон бичихэд учрах ер бусын бэрхшээлийг ойлгож ядах юм үгүй ээ.

	Дөрөвдүгээр бүлэгт бидний үзсэнчлэн анги бүрийн янз янзын бүлгийн хоорондын ялгац бий болж өргөжихөд мөхөл чухал роль гүйцэтгэжээ. Бүхэл анги нөгөө ангиас тусгаарлан салсныг энэ үндсэн дээр тайлбарлаж болно. Жишээлбэл шувууны алс дээр үеийн өвгүүдийг тэр үедээ төдий л ялгараагүй байсан сээр нуруутны бусад ангийн өвгүүдтэй холбож байсан эртний олон хэлбэр бүрмөсөн устсан гэдгийг зөвшөөрч гэмээ нь бусад сээр нуруутнаас шувууны тусгаарласныг тайлбарлана. Загас хоёр нутагтан хоёрыг холбож байсан хэлбэрүүд арай бага мөхжээ. Бусад зарим ангиас жишээ нь хавч хэлбэртнээс бүр ч бага сөнөсөн аж. Юу гэвэл энд хачин өөр өөр хэлбэрүүд нь урт бөгөөд хааяа л тасалдах ойрхон хэлхээ хэлбэрүүдээр бие биетэйгээ холбоотой байгаа юм. Мөхөл нь бүлгүүдийн дүр байдлыг гаргасан төдий боловч тэднийг хэзээ ч бий болгоогүй юм. Учир нь хэрвээ эрт цагт дэлхий дээр амьдарч байсан бүх хэлбэр гэнэт амилаад ирвэл бүлэг тус бүрийн заагийг заах боломж огт үгүй болох авч байгалийн ангилалт буюу ядаж байгалийн бүлэглэл байж болох билээ. Диаграммаас энэ нь харагдана. А-аас L хүртэлх үсгүүд силурийн арван нэгэн төрлийг дүрслэн үзүүлэх бөгөөд тэгэхдээ том том бүлэг хувьссан үр садууд одоо байгаа гол болон дэд салбарыг холбогч шижмүүдийнхээ хамт тэдний заримаас сурвалжаа авчээ.

	Уг холбогч шижмүүд нь одоогийн янз зүйлүүдийн хооронд байгаа шижмээс илүүгүй юм. Иймээс янз бүрийн бүлгийн янз бүрийн гишүүдийг нэлээд ойрын элэнц олон үр садаас нь ялгахуйц тодорхойлолт өгч огт болшгүй. Гэвч удамшлын хууль ёсоор жишээлбэл А-аас үүссэн бүх хэлбэр ямар нэгнээр нийтлэг байх учиртай тул диаграмм дахь бүлэглэл байх ёстой, байхдаа байгалийн зүй ёсны байх ёстой. Модны олон мөчир угаараа уулзаж нийлдэг боловч аль нэг мөчрийг ялгаж болно. Янз бүрийн бүлэгт тохирсон тодорхойлолтыг өгч чадашгүйг би хэлсэн. Харин их, бага бүлэг бүрийн хамгийн олон шинж тэмдгийг өөртөө нэгтгэж тэгснээрээ тэдний хоорондын ялгааны ач холбогдлын талаар ерөнхий төсөөллийг өгөгч хэв шинж болон хэлбэрийг зааж болно. Энэ бол чухамдаа орон зай, цаг хугацааны дотор хэзээ нэг цагт оршиж байсан тодорхой ангийн бүх хэлбэрийг хэзээ нэг цагт цуглуулж чаддаг сан бол бидний хийж болох тэр төсөөлөл мөн. Мэдээжээр бид хэзээ ч тийм амжилтад үл хүрнэ. Хэдий тийм боловч зарим ангид энэ зорилгод хүрэхийг тэмүүлж байгаа бөгөөд уг хэв шинжийн хамаарагдах бүлгүүдийг хувааж тодорхойлж болох эсэхээс үл шалтгаалан, хэв шинжийг судлахын чухал ач холбогдлыг сүүлчийн үед Мильн-Эдвардс нэгэн сонирхолтой өгүүлэлдээ нотлов. Эцэст амьдралын төлөө тэмцлээс урган гардаг элэнц нэгтэй зүйлийн үр садын хэлбэр мөхөх болон шинж тэмдэг салахад бараг зайлбаргүй хүргэдэг байгалийн шалгарал нь бүх организмын шүтэлцээнд нийтлэг их онцлог байдгийг, тухайлбал хавсран нэгдэх чанараар нь тэднийг байрлуулахыг тайлбарлахыг бид үзэв. Нас насны эр эм хүйсийн бодгалиудын хооронд нийтлэг юм тун хомс байж мэдэх боловч тэднийг нэг зүйлд багтаан хуваарилахдаа үүсэл гарлыг ашигладаг. Сайтар мэдэгдэх янз зүйлүүд эцэг эхээсээ хэчнээн их ялгаатай байвч байрыг нь тодорхойлохдоо үүсэл гарлыг нь ашигладаг. Үүсэл гарал бол байгаль судлагчдаас байгалийн систем гэж санадаг тэр далд холбоос мөн гэж би боддог. Гагцхүү организмуудын байгалийн системийн тухай үзэл санааны тусламжтайгаар төрөл, овог, баг г. м. нэр томьёогоор илэрхийлэгддэг янз бүрийн хэмжээний төсөө бүхий цусан төрлийг бүлэглэлийнхээ үндсэнд уг үзэл санаа хэр багтаасан, ер нь хэр төгөлдөр байгаагаас ангилалтад удирдлага болох ёстой дүрмийг ойлгож болох юм. Төсөөтэй зарим онцлог ямар учраас бусдаасаа чухал байна вэ; ямар учраас бид үүсвэр, ашиггүй эрхтэн болон физиологийн ач холбогдлоороо эргэлзээтэй бусад эрхтнийг ашиглаж байна вэ; янз бүрийн бүлгийн төрлийн хэлхээг эрж байхдаа ямар учраас ер нь тохирлын болоод зохилдлогын шинж тэмдгийг хэрэгсэхгүй хаяж, харин уул нэг бүлгийн хэлбэрийн төрлийн хэлхээг тодорхойлохдоо тэднийг ашигладаг вэ гэдгийг бас ойлгож болно. Эцэст, одоо байгаа болон мөхсөн бүх хэлбэрийг цөөхөн тооны том бүлэгт нэгтгэж болохын учир, анги тус бүрийн тус тус гишүүд нь төсөөтэй байдлын туйлын нарийн элдэв шинжээр бие биетэйгээ холбогддогийн учрыг амархан харж болох юм. Ямар нэг ангийн гишүүдийг өөр хооронд нь холбож байгаа төрлийн сүлбээний учир олдомгүй ороолдсон учгийг бид хэзээ ч тайлж амжихгүй нь лавтай. Харин тодорхой зорилтыг тавиад тайлбарыг эрэхдээ цогцлон бүтээгчийн үл мэдэгдэх ямар нэг төлөвлөгөөгөөр бамбай барилгүйгээр явж гэмээ нь алгуурхан боловч аргагүй үнэн амжилт олоход найдаж болно.

	Бүх амьд биетийг холбогч уг гарал буюу филогени гэж өөрийн нь нэрлэсэн асуудлыг судлах явдалд өөрийн өргөн мэдлэг авьяасыг зориулснаа проф. Геккель «Ерөнхий хэлбэр судлал» болон бусад бүтээлдээ саяхан харуулав. Генеалогийн олон янзын эгнээг байгуулахдаа гол төлөв хөврөлийн онцлогийг түшиглэхийн хамт мөн гомологи болон үүсвэр эрхтнүүдийг, тэрчлэн геологийн янз бүрийн давхаргадаст амьдралын олон янзын хэлбэр анх бий болсон хугацаа гэж үздэг галавуудын даралдааг тэр ажиглажээ. Үүгээрээ аугаа их үүсгэлийг зориглон сэдэж, ангиллын тухай асуудлыг ирээдүйд хэрхэн боловсруулах ёстойг үзүүллээ.

	ХЭЛБЭР СУДАЛ

	Сайх нэгэн ангийн гишүүд, амьдралынхаа хэвшлээс шалтгаалахгүйгээр байгууламжийн ерөнхий төслөөрөө хоорондоо төсөөтэй байдгийг үзсэн билээ. Энэ төсөөг «нэгдмэл төсөл» буюу мөнөөх нэгэн ангийн янз бүрийн зүйлийн зарим эрхтэн, хэсэг гомологи гэдэг үгээр олонтоо илэрхийлдэг. Үүнд хамаарах бүх асуулт хэлбэр судлалын зорилтод хамаарах бөгөөд энэ бол байгалийн түүхийн хамгийн сонирхолтой салбарын нэг ер нь хамгийн чухал хэсэг гэж хэлж болно. Барьж авахад зориулагдсан хүний гар, газар ухдаг сохор номины царвуу, адууны хөл, далайн гахайн хавтага, сарьсан багваахайн далавч цөм нэгэн ижил хэв загвараар бүтсэн бөгөөд харьцангуйгаар ижил байрлал бүхий ижил ястай байгаагаас илүү сонин юм гэж байх уу? Имжийн хойд хөл, задгай талаар дэгдэн давхихад тун сайн зохилдсон, модонд асаж навчаар хооллодог каолын хөл модны мөчрийг дэгээдэж авахад мөн сайтар зохилдсон, газар малтаж шавж, үндсээр хооллодог бэндикут болон австралийн бусад сүүн тэжээлтний сарвуу ижилхэн туйлын гайхалтай хэвтэй бүтсэн бөгөөд үүнд хоёрдогч, гуравдагч хурууны яс маш нарийхан, нийт нэг арьсан дугтуйтай тул хоёр хумстай нэг хуруурхуу байдаг, чухлын хувьд түрүүчийнхийг гүйцэхгүй боловч хачин гайхмаар баримтууд хэчнээн сонирхолтой вэ? Эдгээр янз бүрийн амьтны хойд хөл бүтцээр төсөөтэй боловч санаанд орж болохуйц хамгийн элдэв зорилго биелүүлнэ. Гэхдээ австралийн зарим садан сүлбээтний адил, тиймэрхүү хэвшлийн амьдралтай америкийн опоосум, ерийн байдлаар бүтсэн хөл мөчтэй байгаагийн улмаас энэ хэсэг баримт улам ч хачин гайхмаар болно. Эдгээр баримтыг проф. Флоуэрээс авав. Тэр эцэст нь «нэн лав тайлбар луу оролгүйгээр энэ бол хэв шинжийн тэсвэрт чанар гэж нэрлэж болох юм» гэж тэмдэглээд «гэвч энэ чухам үнэн төрлийн хэлхээ, нэг ерөнхий өвгөөс уламжилсан удамшлын уламжлалыг үнэхээр зааж байгаа хэрэг бус уу?» гэж нэмжээ.

	Гомологи хэсгүүдийн шүтэлцээ буюу шүтэлцэн байрлалтын чухал ач холбогдолтойг Жоффруа Сент-Илер шийдэмгий хамгаалж, тэдгээр нь хэлбэр, хэмжээгээрээ дээд зэрэг хувьсаж болох авч мөнөөх л хувиршгүй нэг аргаар хэзээд холбогддог гэж байв. Жишээлбэл атгаал, богтос болон дунд чөмөг, шагайтын байрлал солигдсон явдал хэзээ ч үл дайралдана. Иймээс маш өөр өөр амьтдын гомологи яснуудад ижил нэр өгч болох юм. Шавжийн амны хэсгүүдийн зохион байгуулалтад мөн энэ чухал хууль ажиглагдана. Удган эрвээхэйн туйлын урт, ороонглон махийсан хошуу, зөгий болон бясааны өвөрмөцөөр бүтсэн хошуу, цох хорхойн том эрүүнээс илүү ялгаатай юм юу байх бил ээ? Харин тун өөр өөр зорилгод үүрэг гүйцэтгэдэг энэ бүх эрхтэн дээд уруул, дээд эрүү болон хоёр хос доод эрүү эцэс төгсгөлгүй хувьсах замаар үүсжээ. Хавч хэлбэртний хөл мөч болон амны олон хэсгийн зохион байгуулалтыг ч мөн ийм хууль удирджээ. Ургамлын цэцгийн тухайд холбогдуулахад мөн ийм болой.

	Уул нэг ангийн гишүүдийн бүтэц ийм нийтлэг нэг байгааг ашигт чанарын үзлээр болон эцсийн шалтгааны тухай сургаалаар тайлбарлахыг оролдох шиг найдваргүй юм байхгүй. Тийм оролдлогын найдваргүйг Оуэний зохиосон «хөл мөчний үндсэн шинж» гэдэг дээд зэрэг сонирхолтой бүтээлд яруу тод заажээ. Биет бүрийг тусдаа бүтээгдсэн гэж үздэг ерийн үзлийг дагах юм бол зөвхөн баримтыг зөвшөөрөөд том анги бүрийн бүх амьтан ургамлыг ерөнхий нэг төслөөр бүтээн байгуулах нь цогцлон бүтээгчид таалалтай байсан гэж хэлж болох боловч энэ нь шинжлэх ухааны тайлбар биш юм.

	Харин дараалсан олон жижиг хувьслын шалгарлын онол маш жирийн тайлбар өгөх бөгөөд хувьслуудын нэг бүр нь хувьсагч хэлбэрт мэдэгдэхүйц ашигтай боловч байгууламжийн бусад хэсгийн шүтэлцээнээс олонтоо нөлөөлнө. Ийм маягийн хувьслын үед хэсгүүдийн үндсэн төсөл болон байрлалт өөрчлөгдөх хандлага огт байхгүй юм уу бага байна. Хөл мөчний яс мэдээж хэмжээгээр богиносож хавтгайрахын хамт зөөлөн хэсгээр улам зузаан хучигдан, тийнхүү хавтаг болж хувирна. Эсвэл сарьслаг бүхий хөл мөчний зарим хэсэг болон бүх яс мэдэгдэхүйц уртсаж, яснуудыг холбодог сарьслаг арьс томорсноор хөл мөч далавч болж ч болох юм. Гэтэл энэ бүх хувьсал яснуудын үндсэн бүтэц, хэсгүүдийн шүтэлцээг хувиргахыг үл эрмэлзэнэ. Бүх сүүн тэжээлтэн, шувуу, хэвлээр явагчдын маш эртний элэнцийн (үүнийг нэн эртний хэвшил гэж болно) хөл мөч түүний үйл ажиллагаанаас шалтгаалахгүйгээр одоо байгаа үндсэн төслөөр бүтсэн гэж тааварлавал бүх ангийн хөл мөчний гомологи бүтцийн хамаг утга учрыг дорхноо ойлгоно. Тэрчлэн шавжийн амны хэсгүүдийн хувьд түүний элэнц дээд уруултай, дээд эрүү болон хоёр хос доод эрүүтэй байжээ гэж тааварлаж болох бөгөөд тэгэхдээ эдгээр нь маш эгэл бүтэцтэй байсан байж юу магад. Шавжийн амны хэсгүүдийн бүтэц болон үйл ажиллагааны эцэс төгсгөлгүй бүх олон янз байдлыг байгалийн шалгарал ийнхүү тайлбарлаж байна. Харин эрхтний бүтцийн үндсэн төсөл тун далд байж, эсвэл дутуу хөгжилтэйн улмаас эсвэл зарим хэсэг бүрэн сааран алдрах, бусад нь нийлэх, гуравдагчууд нь хос болох болон ер нь тоо нь олшрох зэрэг бололцоот хэмжээнд тохиолддог бүх хувьслын улмаас уг төсөл бүрэн устаж мэднэ.

	Далайн мөхсөн аварга гүрвүүлийн сэлүүрийн болон сорогч зарим хавч хэлбэртний амны хэсгүүдийн үндсэн төслийн зарим хэсэг бүдэгхэн мэт байдаг.

	Мөн үүнд холбогдох бас нэг ийм сонирхолтой асуудал бий. Энэ нь мөнөөх нэг ангийн янз бүрийн гишүүдийн нэг ижил хэсэг болон эрхтнийг биш нэг бодгалийн янз бүрийн хэсэг болон эрхтнийг харьцуулах буюу сериаль гомологи юм. Гавлын яснууд гомологи, өөрөөр хэлбэл тоо болон харьцангуй байрлалтаараа нэг хэсэг тооны нурууны нугалмын үндсэн хэсгүүдтэй тохирдог гэж олонх физиологичид боддог билээ. Бүх дээд сээр нуруутны бүлэгт хойд, урд хөл мөч яв цав гомологи болой. Хавч хэлбэртний хачин төвөгтэй эрүү, хөл мөч яг тийм гомологи юм. Цоморлогийн навч, дэлбэ, дохиур, үр жимсэвчийн харилцан байрлалт, тэрчлэн тэдгээрийн бүтцийн нарийн ширийн нь тэд бүгдийг ороонглон байрласан хувирсан навчуудаас тогтжээ гэж үзсэн цагт л сая ойлгомжтой байдаг нь хүн бүрд шахам тодорхой. Нэг эрхтэн нөгөө эрхтэн болж хувирч болохын шууд заалт этгээд гажуу ургамлаас олон олддог. Хөгжлийнхөө хэрээр туйлын ондоо болчихдог эрхтнүүд эхлээд ив ижилхэн байхыг цэцэг болон хавч хэлбэртэн бусад амьтны хөгжлийн эхэн буюу үр хөврөлийн шатанд үнэхээр ажиглаж болно.

	Цогцлон бүтээгч үйл ажиллагаа гэж ерийн үзвэл сериаль гомоглоги тохиолууд юутай тайлбарлагдашгүй билээ! Бодвол нугалмууд бололтой тун олон өвөрмөц яснаас бүтсэн хайрцаг дотор тархи байдаг нь ямар учиртай юм бэ? Оуэний тэмдэглэснээр шувуу болон хайрслаг гад могойн гавлын бүтэц мөн тийм байгааг сүүн тэжээлтэн амьтад хүүхэд төрүүлэхэд зарим яс байнга хөдөлдгөөс үүсэн гардаг ашиг тус хэрхэвч үл тайлбарлана. Нисэх, газраар явгалан явах мэт тэс өөр зорилгод хэрэглэгддэг, сарьсан багваахайн далавч болон хойд хөл мөчийг бүтээхэд зориулж яагаад нэг ижил яснууд бүтээгдэв ээ? Амны олон тооны дагавар нь туйлын нарийн бүтэцтэй хавч хэлбэртнүүд хэзээд цөөн хөлтэй байхад харин олон хөлтэй хавч хэлбэртнүүд яагаад амны хэсгүүдийн ихээхэн эгэл байгуулалттай байдаг вэ? Цэцгийн цоморлогийн навч, дэлбэ дохиур үр жимсэвч огт ондоо зориулалттай байтлаа яагаад үндсэн нэг загвараар бүтсэн байдаг вэ?

	Байгалийн шалгарлын онолын тусламжтайгаар эдгээр асуултад мэдэгдэхүйц хэрээр хариулж болно. Зарим амьтны бие анх ямар байдлаар үелгүүдэд хуваарилагдсан болон зохих эрхтэн бүхий иж солгой талууд яаж бүрэлдсэнийг эргэцүүлэн бодохын хэрэгцээ алга. Учир нь тийм асуулт бол шинжилгээний хүрээнээс бараг хальж гарсан асуулт. Харин зарим үед сериаль бүтэц нь эсийн хуваагдан үржсэний үр дүн мөн тул уг хуваагдал, тийм эсүүдээс хөгжсөн хэсгүүдийн олшрохыг нөхцөлдүүлнэ. Оуэний тэмдэглэснээр мөнөөх нэгэн ижил хэсгүүд, эрхтний хязгааргүй давталт нь бүх дорд буюу төдий л төрөлжөөгүй хэлбэрийн шинж байдал гэдгийг мэдвэл л бидэнд хангалттай. Иймээс сээр нуруутны үл мэдэгдэх элэнц олон нугаламтай, үе хөлтний үл мэдэгдэх элэнц олон үелэгтэй, цэцэгт ургамлын үл мэдэгдэх элэнц нь нэг болон түүнээс ч олон ороомгоор байрласан олон навчтай байсан биз ээ. Үүнтэй яг адилаар дахин давтагдагч хэсгүүд, тоогоор барахгүй хэлбэрээрээ маш хувьсах хандлагатайг урьд үзсэн билээ. Ингэхлээр нэгэнт үлэмж олон тоотой, маш хувьсамтгай тэдгээр хэсэг, тун элдэв янз зорилтод зохилдох хэрэглэгдэхүүн болсон нь зүйн хэрэг. Харин тэгэхдээ удамшлын эрхшээлээр, өөрийн анх эхний буюу үндсэн төсөөний илт мөрийг ер нь хадгалах учиртай байсан. Тэр тусмаа, байгалийн шалгарлын нөлөөгөөр дараа нь хувьсахын нь үндэс болсон хувилбарууд бүр анхнаасаа төсөөтэй байх хандлагатай байсан болохоор тэд уул төсөөг хадгалж чадсан хэрэг. Учир нь хөгжлийн эхний үе шатуудад уул хэсгүүд төсөөтэй байж, ойролцоогоор ижил нөхцөлд оршиж байсан. Тийм хэсэг эрхбиш хувьссан боловч ерөнхий нэг үүслийнхээ ул мөрийг хараахан алдалгүй явсаар сериаль гомологийн хэсэг болжээ.

	Нялцгай биетний том ангийн олон өөр зүйлд гомологи хэсгүүд байх боловч эгнээ гомологийн цөөхөн хэдэн жишээ зааж болно. Үүнд жишээ нь хитоны лавай орно. Өөрөөр хэлбэл мөнөөх бодгалийн нэг хэсэг нөгөө хэсэгтэй гомологи гэж хааяа л хэлж болно. Амьтан ургамлын ертөнцийн өөр том том бүлэгт тохиолддог ямар нэг хэсгийн хязгааргүй давталтыг нялцгай биетний дотроос, уг ангийн доод төлөөлөгчдийн дотроос ч огт үл олох тул энэ нь ойлгомжтой.

	Эдүгээ хүртэл байгаль судлагчдаас адилхан, гомологи гэж тооцон байсан янз бүрийн категорийн тохиолын хоорондын чухал ялгааг заасан сайхан өгүүлэлдээ ноён Рей Ланкестерийн дурайтал үзүүлсэнчлэн зэрэвхэн харагддагийг бодвол морфологийн зорилт нь асар адармаатай юм. Ерөнхий нэг элэнцээс хувьслын замаар үүссэн янз бүрийн амьтанд байдаг төсөөтэй хэсгийг гомогеник гэх, тийм байдлаар тайлбарлаж болохгүй нөгөө хэсгийг гомопластик гэж нэрлэх саналыг тэр гаргав. Жишээ нь шувуу, сүүн тэжээлтний зүрх нэг ерөнхий элэнцээс удамшсан учир гомогеник, харин аль аль ангийн зүрхний хөндий тус тусдаа хөгжсөн тул зөвхөн гомопластик гэж тэр бодож байгаа аж. Цаашилбал, нэг бодгалийн биеийн зөв, солгой талын хэсгүүд болон хойно хойноосоо угсарсан үелгүүдийн ойрхон төсөөтэйг ноён Ланкестер заалаа. Гомологи гэж ерөнхийдөө нэрлэдэг боловч ерөнхий нэг элэнцээс өөр өөр зүйл үүссэнтэй холбогдол үгүй тийм хэсэг үүнд жишээ болж байна. Бүтцийн гомопластик онцлогууд нь хэдийгээр тун учир дутагдалтай боловч төсөөтэй хувьсал буюу төсөөтэй байдал гэдэг нэрээр миний бүлэглэн хуваасан тэдгээр юм. Зарим талаар янз бүрийн организмын, зарим талаар мөнөөх нэг организмын янз бүрийн хэсгийн төсөөтэй хувьслаар тэднийг үүссэн гэж болно. Заримдаа ч тэр нь мөнөөх ерөнхий зорилго, үйл ажиллагаанд таацуулсан төсөөтэй хувьслаар тайлбарлагдах үүний олон жишээ дурдсан билээ.

	Гавал бол хувирч өөрчлөгдсөн олон нугалмаас тогтдог, наймалжийн эрүү нь хувирч өөрчлөгдсөн хөл мөч, цэцгийн дохиур, үр жимсэвч бол хувирсан навчууд гэж байгаль судлагчид олонтоо хэлэлцдэг. Гэвч Гекслийн анхааруулснаар гавлын тухай ч, нугалмын тухай ч, эрүү, хөл мөчний тухай ч ихэнх тохиолд одоогийн байгаагаар нэг нь нөгөөд хувирах замаар биш харин нэлээд эгэл нэг ерөнхий хөврөлөөс үүссэн гэвэл илүү яв цав болох санж. Харин олонх байгаль судлагчид энэ хэллэгийг зөвхөн зүйрлэн хэлэх утгаар хэрэглэдэг. Анхны ямар нэг эрхтэн, нэгэн бол нугалам, эсвэл хөл мөч өнө урт хугацааны хөгжлийн явцад үнэхээр гавал юм уу эрүү болж хувирсан гэж тэд хэрхэвч санаагүй хэрэг. Гэвч тиймэрхүү үйл явцтай маш их төсөөтэй тул шууд утга нь чухамхүү тийм болж таарах хэллэгээс байгаль судлагчид тойрч үл чадна. Энд дурдсан үзлийн ёсоор тийм хэллэгийг махчилсан утгаар нь хэрэглэх хэрэгтэй юм. Тэгж гэмээ нь жишээ нь хэрэв туйлын эгэл боловч жинхэнэ хөл мөчнөөс наймалжийн эрүү бодитойгоор хөгжсөн юм бол бодвол удамшлын замаар тогтож хоцорсонгүй олон онцлогоо уг эрхтэн хадгалж байгаа гайхалтай тохиолд хагас хугас тайлбар олдоно.

	ХӨГЖИЛ БА ХӨВРӨЛ СУДЛАЛ

	Энэ бол байгалийн түүхэнд хамгийн чухал бүлгийн нэг юм. Бидний хэн маань ч сайн мэдэх шавжийн хувиралт, хэдхэн цөөн үе шатыг дамжин гэнэтхэн явагдчих шиг болдог. Үнэндээ, хувиралт нь далдуурхан боловч үй олон бөгөөд эрэмбэ дараалалтай. Ноён Ж. Леббокийн үзүүлснээр (Chlöeon)-ын нэг шавж өөрийн хөгжлийн турш хорь орчим удаа гуужих бөгөөд гуужих болгондоо эрхбиш хувьсана. Энэ тухайд хувиралт энгийн бөгөөд аажим явагдаж байгаа нь үзэгдэнэ. Хөгжлийн явцад бүтцэд ямар гайхмаар хувьсал явагддагийн жишээ нь олон олон шавж, ялангуяа зарим хавч хэлбэртэн болно. Гэвч зарим доод амьтдын ээлжлэх үржил гэдэгт эдгээр хувьсал хамгийн дээд цэгтээ хүрдэг. Жишээ нь олон ураар хучигдмал бөгөөд тэнгисийн ёроолын хаданд шивээлсэн гоёмсог цацагласан гидроид бундуйлж, дараа нь хуваагдах замаар үй олон том, хөвөгч медузийн үүсвэр болдог нь гайхалтай баримт. Медузээс өндөг гарч, өндөгнөөс хөвөгч авгалдай хөгжинө. Дараа нь авгалдай хаданд шивээлж, цацагласан гидроид болж хөгжих гэх мэтээр төгсгөлгүй явагдана. Ээлжлэх үржил, жирийн хувиралтын үйл явц хоорондоо даамай төсөөтэй гэдэг санал Вагнерийн хийсэн нээлтээр жинтэй нотлогдсон юм. Үүнд нэг ялаа, тухайлбал Cecidomyia-ийн авгалдай, бэлгийн бус замаар өөр бусад авгалдай бий болгож, эцэст энэ авгалдай нь бүрнээ хөгжилтэй эрэгчин, эмэгчин болж хувираад улмаар бүр жирийн аргаар өөрөөр хэлбэл бэлгийн үржлээр үржинэ.

	Вагнерийн гайхамшигт нээлт анх нийтэд мэдэгдээд ирэхэд ялааны авгалдай бэлгийн бус замаар үржих чадвартай болсныг ямар байдлаар тайлбарлах вэ гэсэн асуулт надаас асууж байсныг дурдах нь зүйтэй. Уг явдал цорын ганцхан байсан үед ямар ч хариулт өгөх аргагүй байлаа. Гэтэл хос далавчтай Chironomus түүнтэй бараг адилхан үрждэгийг Гримм дараа нь үзүүлсэн бөгөөд хос далавчтаны багт ийм тохиолдол зэгсэн олон тохиолддог гэсэн санал хэлэв. Chironomus-ийн авгалдай нь биш хүүхэлдэй ийм чадвартай бөгөөд энэ явдал «цецидомийн үржлийг Coccidae партеногенезистой холбож өгдөг» гэж Гримм тэмдэглэжээ. Бие гүйцсэн эмэгчин Coccidae эрэгчний оролцоогүйгээр хөгжих чадвартай саг бий болгож чадахыг «партеногенезис» гэсэн нэр томьёогоор илэрхийлж байна. Янз бүрийн ангийн амьтад ер бус балчир насандаа үржих чадвартай нь эдүгээ тодорхой бөгөөд партеногенезис үржил улам хар бага нас руу шилжиж болно гэж үзмэгц (Chironomus бол яг завсрын буюу хүүхэлдэйн үе шат юм) Cecidomyia-ын гайхамшигтай үзэгдлийн тайлбарыг бид олж юу магад.

	Уг нэгэн бодгалийн онд ондоо хэсэг үр хөврөлийн эхний үед ив ижилхэн байснаа бие гүйцсэн амьтанд болохоор огт өөр өөр болж, тэс онд ондоо зорилгод зориулагддагийг нэгэнт заасан билээ. Ер нь мөнөөх нэгэн ангийн бүр өөр өөр зүйлүүдийн үр хөврөл, маш төсөөтэй мөртөө бүрэн хөгжилд хүрэхлээрээ маш сүрхий ялгаатай болдгийг тэрчлэн яг заасан билээ. Үүний нотолгоо болгож дурдууштай хамгийн бузгай үг бол Фон-Бэрийн үг юм. Энэ нь «сүүн тэжээлтэн, шувуу, гүрвүүл, могой, тэрчлэн магадгүй яст мэлхийн үр хөврөл, бүхэлдээ ч тус тус хэсгийн хөгжлийн аргаараа ч хамгийн эхэн үеийн шатууддаа хоорондоо туйлын төсөөтэй. Энэ төсөөтэй тал нь үнэнхүү асар их учир, олонхдоо бид үр хөврөлийг зөвхөн хэмжээгээр нь ялгадаг. Спиртэд хадгалсан хоёр жижигхэн хөврөл надад бий. Би тэдний нэрийг тэмдэглэхийг мартсан тул ямар ямар бүлэгт хамаарагдахыг нь одоо хэлж чадахгүй болчхоод байна. Эдгээр амьтдын толгой болон их биеийн байгуулалт маш адилхан болохоор гүрвүүл ч байж болох, шувуу ч байж болох, бүр маш жижигхэн сүүн тэжээлтэн ч байж юу магад. Үүнд эдгээр үр хөврөлд хөл мөч хараахан байхгүй. Гэхдээ хөл мөч байлаа ч хөгжлийн хамгийн эхний үе шатуудад орших аваас түүнээс юу ч олж мэдэхгүй. Учир нь гүрвүүлийн сарвуу, сүүн тэжээлтний хөл мөч, шувууны далавч, хөл, тэрчлэн хүний гар, хөл цөм, угтаа нэгэн үндсэн хэлбэрээс үүсэн хөгжинө» гэжээ. Бие гүйцсэн амьтад хэчнээн өөр өөр байлаа ч олонх хавч хэлбэртний авгалдай хөгжлийн зохих шатуудад хоорондоо тун адилхан. Бусад маш олон амьтных ч мөн ийм билээ. Үр хөврөлийн төсөөтэйн хуулийн ул мөр хааяа харьцангуй хожмын нас хүртэл хадгалагдана. Үүнд мөнөөх нэг төрлийн болон ойр төрлийн шувууд, зулзаган өд сөдөөрөө хоорондоо олонтоо ижилхэн бөгөөд үүний жишээ нь залуу хөөндэйн эрээн цоохор чимгээс илэрхий. Мийн овгийн олонх зүйл бие гүйцэхлээрээ толботой цоохор ба судалтай бөгөөд арслангийн зулзага америк мануулын зулзагад энэ онцлог зүс сайтар ялгагдана. Ховор цөөн боловч иймэрхүү байдал хааяа ургамалд ажиглагдана. Филлоди бүхий өргөст дрок ulex, хуайсын анхны навчууд буурцагтны ерийн навчтай адилхан өдлөг буюу саланги болой.

	Нэгэн ангийн маш онд ондоо амьтдын үр хөврөлийн байгууламжийн хоорондоо төсөөтэй бүх онцлог амьдралын нөхцөлтэй шууд холбогдолгүй байх нь олонтоо. Жишээ нь заламгайн хөндийн орчим артерийн гогцоо үүссэн нь эхийн умайд хөгждөг сүүн тэжээлтэн, үүрэнд өндгөө дардаг шувууны өндөг, усан доторх мэлхийн түрс аль алины ижил нөхцөлтэй холбоотой гэж бодож үл болно. Хүний гарын яс, сарьсан багваахайн далавчны болон далайн гахайн хавтаганы уснууд амьдралын төсөөтэй нөхцөлтэй холбоотой гэдэгт итгэдгээс энэ уялдааг илүү итгэх эш баримт үгүй байна. Арслангийн зулзагын судал, хар хөөндэйн дэгдээхэйн цоохор толбо уг амьтдад эрхбиш ашигтай гэж хэн ч үл бодно.

	Харин ямар нэг амьтан, өөрийн хөгжлийн үеийн алив нэг хэсгийн турш үйл хөдөлгөөнтэй бөгөөд өөрийгөө бөөцийлөх ёстой болбол огт өөр хэрэг. Үйл хөдөлгөөний үе нь эрт, хожим аль ч цагт тохиолдож болох бөгөөд хэзээ ч тохиолдлоо гэсэн амьдралын нөхцөлд зохилдсон авгалдайн зохилдлого бие гүйцсэн амьтны зохилдлого адил төгөлдөр бөгөөд бахтай сайхан. Амьдралын хэвшилтэй нь уялдуулахад маш өөр өөр багийн зарим шавжийн авгалдай ойрхон төсөөтэй, угтаа нэг багийн бусад шавжийн авгалдай төсөөгүй байдаг тухай тэмдэглэлдээ энэ ямар хэмжээнд хүрдгийг ноён Ж. Леббок саяхан тодорхой харууллаа. Шадар амьтдын авгалдайн төсөөтэй байдал, тийм зохилдлогын нөлөөгөөр хааяа тун бүрхэг болсон нь бий. Жишээлбэл мөнөөх л нэг авгалдай тодорхой үе шатанд тэжээл эрж, ондоо нэг үе шатанд наалдах байр эрэх мэтээр хөгжлийн янз бүрийн үе шатанд хөдөлмөрийн хуваарь явагдах үед тохиолдоно. Тэр ч байтугай шадар зүйлүүд болон бүлэг зүйлийн авгалдайнууд хоорондоо бие гүйцсэн амьтнаас илүү ялгаатай жишээг зааж болно. Гэхдээ авгалдай үйл хөдөлгөөнтэй боловч ихэнхдээ нийт үр хөврөлийн төсөөтэйн хуульд эрхбиш захирагдана. Үүний сайхан жишээ нь сахал хөлт хавч хэлбэртэн болой. Тэр бүү хэл, энэ амьтан хавч хэлбэртэнд хамаарагддагт алдарт Кювье ч тээнэгэлзэхгүй байлаа. Гэтэл авгалдайг ганцхан харахад л энэ тухай хумсын чинээ эргэлзэл үлдэхгүй болгочих хангалттай. Тэр ч байтугай сахал хөлтний хоёр гол салбарлал ишинцэрт, суумхай хоёр гаднах байдлаараа хэчнээн сүрхий ялгаатай ч хөгжлийн бүх үе шатанд дөнгөж ялгагдах авгалдайтай юм.

	Үр хөврөлийн хөгжлийн үед ерөнхийдөө, байгууламж нь төгөлдөрждөг. Их дээд болон ихээхэн доод байгууламж гэдэгт юуг ойлгохыг яруу тодорхойлж болохгүй байх гэдгийг мэдэж байвч би энэ хэллэгийг хэрэглэж байна. Хэдий тэгэвч эрвээхэй нь байгууламжаар төөлүүрээс давуу гэдгийг хэн ч маргахгүй нь лавтай. Харин зарим тохиолд жишээлбэл шимэгч зарим хавч хэлбэртэн бие гүйцсэн амьтдыг авгалдайнаас доош орших амьтан гэж болно. Сахал хөлтнийг дахин авч үзье. Анхны шатанд түүний авгалдай хөдөлгөөний гурван хос эрхтэнтэй, нэг эгэл нүдтэй, зааны хошуурхуу амтай бөгөөд биеийн хэмжээ нь их тэлэх тул амаараа элбэг дэлбэг хооллоно. Эрвээхэйн хүүхэлдэйтэй дүйх хоёрдугаар шатандаа зургаан хос, сайхан байгуулалтай сэлэх хөлтэй, тун сайхан нарийн бүтэцтэй хос нүдтэй, туйлын нарийн тэмтрүүлтэй. Харин ам нь хамхиастай, төгөлдөр бус бөгөөд идшээ залгихад тохироогүй юм. Энэ шатанд түүний зорилт нь сайтар хөгжсөн мэдрэх эрхтний тусламжаар наалдаж тогтох газрыг эрж олоод сэлэх сайхан хэрэгслийнхээ ачаар түүнд хүрч тэнд хувиралтаа дуусгах явдал юм. Хувиралт дуусахлаар бүх насаараа тэндээ тогтоно. Хөл мөч нь шүүрч авах эрхтэн болон хувирч, ам нь дахиад сүрхий зохион байгуулалттай болох боловч тэмтрүүл байхгүй, харин хоёр нүд нь гав ганц жирийн жижиг нүдний толбо болж хувирна. Энэ сүүлчийн шатанд сахал хөлт хавчийг авгалдайн шатнаасаа дээд, эсвэл доод байгууламжтай ч гэж болох юм. Гэвч зарим төрөлд авгалдай нь ерийн бүтэцтэй саармаг бодгаль болж хөгжих буюу миний нэмэгдэл эрэгчин гэж нэрлэсэн амьтан болно. Энэ амьтны хөгжил яриангүй гэдрэг ухарсан хэрэг бөгөөд юу гэвэл тийм эрэгчин нь ам, ходоодгүй ер нь нөхөн өсөлтийн эрхтнээс бусад бүх чухал эрхтэнгүй, түр зуур оршигч жир хүүдий болой.

	Үр хөврөл болон бие гүйцсэн амьтны хоорондын ялгаанд бид их дасаж орхиод уг ялгааг өсөлтөөс эрхбиш шалтгаалдаг болгох гэж оролддог байна. Хэрэв тийм бол жишээ нь ямар нэг хэсэг үзэгдэх төдий болохтой зэрэг, сарьсан багваахайн далавч болон далайн гахайн хавтаганы бүх хэсэг мэдээж харьцааг хадгалан үүссэн байхгүй үндэс үгүй билээ. Энэ явдал зарим бүлэгт бүхэлдээ болон өөр бусад бүлгийн янз янзын гишүүдэд байх бөгөөд тэгэхдээ хөгжлийнхөө аль ч шатанд үр хөврөл нь бие гүйцсэн амьтнаас их ялгагдахгүй. Жишээ нь каракатицийн талаар Оуэн «энд хувиралт алга. Үр хөврөлийн бүх хэсэг хэлбэржиж амжихаас бүр өмнө толгой хөлт нялаахайн шинж байдал илэрдэг» гэж тэмдэглэсэн юм. Хуурай газрын нялаахай болон цэнгэг усны хавч хэлбэртэн тогтсон хэлбэртэй төрөх атал мөнөөх хоёр том бүлгээс далайд оршигч гишүүд нь хөгжлийнхөө хугацаанд нэлээд чухлаар барахгүй том том хувьслыг дамжин өнгөрөх нь цөөнгүй бий. Харин аалзууд ямар нэг хувиралт үздэггүй байх. Янз бүрийн нөхцөлд зохилдсон бөгөөд үйл хөдөлгөөнтэй байна уу, эсвэл хоол болох орчиндоо шууд орших юм уу, эцэг эхээр тэжээлгэсний улмаас үйл хөдөлгөөнгүй байна уу, аль ч байлаа, ихэнх шавжийн авгалдай өтний шатыг дамжин өнгөрнө. Гэвч жишээ нь ургамлын бөөсний хөгжлийг үзүүлж проф. Гекслийн хийсэн сайхан зургийг харвал зарим цөөн тохиолд өтний шатны ямар нэг ором дөнгөж үзэгдэх төдий юм.

	Хааяа хөгжлийн зөвхөн эхний шатууд тасарч алга болно. Жишээ нь Penaeus-тэй ойролцоо зарим хавч хэлбэртэн эхлээд науплиусын эгэл хэлбэртэй гарч ирээд, дараа нь Zoea-ийн хоёр буюу түүнээс олон шатыг, сүүлд нь мизис шатыг дамжин, эцэст бие гүйцсэн бүтэцтэй болдог сайхан нээлтийг Фриц Мюллер хийв. Эдгээр хавч хэлбэртний хамаарах Malacostraca-ийн бүхэл том багт энэ бүлгийн олон гишүүд Zoea хэлбэртэй гарч ирэх боловч Nauplius шатанд гарч ирэх өөр нэг ч гишүүн үгүй юм. Хэдий тийм байвч, хэрэв эдгээр тохиолд дарагдмал хөгжил үгүй сэн бол энэ бүх хавч хэлбэртэн науплиусын хэлбэртэй төрмөөр юм санж гэсэн өөрийн саналын үндэслэлийг Мюллер дурдаж байна.

	Хөврөл судлалын талаарх эдгээр олон янзын баримтыг тухайлбал, үр хөврөл, бие гүйцсэн амьтны бүтэц дэх түгээмэл биш боловч маш дэлгэрсэн ялгааг, уг нэгэн бодгалийн үр хөврөлийн янз бүрийн хэсэг хөгжлийн эхэн үеийн шатанд төсөөтэй байгаад эцсийн эцэст маш өөр өөр болж, янз бүрийн үүрэг зорилго гүйцэтгэдгийг, мөнөөх нэгэн ангийн маш өөр өөр зүйлүүдийн үр хөврөл болон авгалдайнууд наанатай цаанатай боловч хоорондоо нийтлэг төсөөтэйг, саг өндөг болон умай дахь үр хөврөлд амьдралын эдүгээгийн болон дараа дараачийн шатанд өөрт нь ямар ч ашиг өгөхгүй, бүтцийн онцлог цөөнгүй байх атал өөрийн хүчинд дулдуйдах авгалдай орчны нөхцөлд тун сайхан зохилдсоныг, эцэст, зарим авгалдай нь өөрсдийн бойжиж хүрэх бие гүйцсэн амьтдаас байгууламжаараа дээгүүр байдаг явдлын жишээг хэрхэн тайлбарлах вэ? Энэ бүх мэдээ баримтыг дараах байдлаар тайлбарлаж болно гэж бодогдоно.

	Этгээд гажуу, үр хөврөлд маш нялх насанд нь нөлөөлдөг явдалд тулгуурладаг байх, үл мэдэг хувьсал буюу хувийн ялгаа мөн л маш нялхад нь зайлшгүй гарч ирэх учиртай гэж үзсээр заншжээ. Энэ талаар бидэнд мэдээ баримт бага боловч байгаа тэр нь өөр дүгнэлтэд тов тодорхой хүргэж байна. Үүнд үхэр, адуу болон гэрийн янз бүрийн мал өсгөж байгаа хүн, үр төл гараад нэг хэсэг хугацаа өнгөрөхөөс нааш уул төл ямар сайн, муу талтайг тодорхой хэлж чаддаггүй явдлыг анхаарууштай юм. Тэрчлэн хүүхэд маань өндөр чацтай болох уу, намхан чацтай болох уу? царай нь чухамдаа ямар дүр төрхтэй болох вэ? гэдгийг бид хэлж үл чадах учраас бидний хүүхдүүдэд ч мөн байдал харагдана. Уг хувьслын үр дүн ямар үед илэрч гарах вэ гэдэгт асуулт оршиж байгаа бус юм. Тодорхой нөхцөл байдал нөлөөлж болох бөгөөд төрөлтийн актаас бүр өмнө эцэг эхийн нэгэнд юм уу хоёуланд нөлөөлдөг гэж бодогдоно. Цурав нялх амьтан эхийн өндөг юм уу умайд байж эцэг эхийн нэгээр тэжээлгэж, хамгаалагдаж байгаа цагт өөрийн онцлогийн ихэнх хэсгийг арай эрт олж авах уу, хожуу олж авах уу гэдэг бол ердөө чухал бус болохыг дурдвал зохино. Үүнд жишээлбэл айхтар махир хошуугаар тэжээл олж иддэг шувууны хувьд ангаахай эцэг эхээрээ тэжээлгэж байгаа цагт тийм хошуутай байна уу, үгүй юу гэдэг ердөө ч чухал бус.

	Эцэг эхэд хувьсал ямар насанд нь илрэн гарна вэ, мөн тэр насандаа үр садад нь илрэн гарах тэмүүлэлтэйг нэгдүгээр бүлэгт тогтоосон билээ. Жишээлбэл, хүр хорхойн төөлүүр, хүүхэлдэй, бие гүйцсэн шатны онцлог болон үхрийн ургаж гүйцсэн эврийн онцлог мэт зарим хувьсал зөвхөн зохих насанд илрэн гарч болно. Гэтэл бидний санавал эрт буюу хожуу гарч ирж болмоор хувьслууд ч эцэг эх болон үр төлд мөнөөх насанд илрэн гарахыг эрмэлзэнэ. Ямагт ийм байдаг гэж би хэрхэвч үл бодно. Харин эцэг эхэд бий болсноос бага насанд үр төлд нь хувьсал (уг үгийн хамгийн өргөн утгаар ойлгож) илрэн гарсан хэд хэдэн жич тохиолыг дурдаж чадах байна. Тухайлбал үл мэдэг хувьсал ерөнхийдөө хамгийн бага насанд бий болдоггүй болон эрт насанд биш мөнөөх насанд удамшин дамждаг энэ хоёр зарчим миний бодоход үр хөврөлийн талаарх хамгийн содон бүх баримтыг тайлбарлана. Гэвч эхлээд бидний гэрийн үүлдрийн иймэрхүү хэдэн тохиолтой танилцъя. Хоточ нохой, бульдог хоёр тун өөр мэт санагдавч чухамдаа мөнөөх нэг зэрлэг элэнцээс үүссэн маш ойр үүлдрүүд юм гэж нохойн тухай бичсэн зарим зохиогч нотолжээ. Иймээс гөлөгнүүд нь хоорондоо аль хэр ялгаатай байдгийг би тун их сонирхсон бөгөөд эдгээр үүлдрийн гөлөг хоорондоо том нохойн чинээ ялгаатай байдгийг нохой өсгөдөг хүмүүсээс мэдэв. Нүдийг харвал үнэхээр тийм аж. Тэглээ ч хөгшин ноход болон тэдний зургаа хоногийн настай гөлөгнүүдийг хэмжээд харьцангуй хэмжээснүүдээрээ бүрэн ялгаатай бишийг үзэв. Яг үүнчлэн ачааны ба уралдааны адууны өөрөөр хэлбэл гэрийн болсон амьтдыг шалгаруулах замаар дагнаж гарган авсан хоёр үүлдрийн унага том адуутай адилхан ялгаатай гэж надад ярив. Тэглээ ч ачааны болон уралдааны адууны гүү, гурав хоносон унагыг хэмжээд тийм ялгаа огт байхгүйг үзэв.

	Бүх үүлдрийн тагтаа нэг зэрлэг зүйлээс үүссэн лавтай нотолгоо надад байсан болохоор тэдний ангаахайг хальснаасаа гарснаас хойш арван хоёр цагийн дараа харьцуулж судалж үзэв. Элэнц зэрлэг зүйл болон дутыш, яндан сүүлт, хурдан тагтаа, бербери, шумбаач зэрэг үүлдрийн тагтааны хошуу, амны заадас, хамрын нүх, зовхины урт, царвуу, бүх хөлийн уртыг нэгд нэггүй хэмжив (нарийн ширийнийг энд тодорхой дурдахгүй). Эдгээр шувууны зарим нь бие гүйцэхлээрээ хошууны хэв, урт богиноор мөн бусад онцлогоор бие биеэс тун их ялгагдах тул хэрэв зэрлэг байдалд дайралддаг сан бол мэдээж өөр өөр төрөлд хамааруулахаар билээ. Харин уул шувуудын ангаахайг нэг эгнүүлж байрлуулахад олонх нь танигдмаар боловч дээр дурдсан хэсгүүдийн харьцангуй ялгаа нь бие гүйцсэн шувуудаас зүйргүй бага ажээ. Амны заадас зэрэг ялгааны зарим голлох шинж ангаахайд дөнгөж мэдэгдэнэ. Гэвч энэ жамаас ангид гайхамшигтай юм нэг байсан. Үүнд богино хошуут шумбаачийн ангаахай, зэрлэг тагтаа болон бусад үүлдрийн тагтааны ангаахайгаас бие гүйцсэн шувуудын хоорондын ялгааны дайтай шахам ялгаатай байлаа.

	Эдгээр баримтын тайлбар дээр дурдсан зарчмуудаас олдож байна. Малчид онцгой үүлдэр гаргахын тулд нохой, адуу, тагтаа зэрэг амьтныг бүрэн хөгжилдөө хүрсэн үед нь сонгон авдаг байна. Уг чанар эрт хожуу аль үед бий болох нь тэдэнд ер хамаагүй, гагцхүү бие гүйцсэн амьтанд байх ёстой. Хүний сонголгоор үүссэн бөгөөд үүлдрийн онцлогийг нөхцөлдүүлэгч голлох ялгаанууд бага насанд гарч ирэхгүй, мөнөөх бага насанд удамшлаар дамждаггүйг ялангуяа тагтаанд хийсэн ажиглалтаас авсан дээрх жишээ нотолж байна. Гэхдээ энэ бол нийтлэг жам биш болохыг арван хоёр цагтайдаа голлох шинж тэмдэг бүхий богино хошуут шумбаачийн жишээ үзүүлж байна. Учир нь энэ тухайд голлох онцлогууд эсвэл ерийнхөөсөө эрт гарч ирсэн, эсвэл тийм бус бол уул онцлогууд мөнөөх насандаа бус нэлээд бага насанд удамшлаар дамжсан хэрэг.

	Байгалийн нөхцөлд оршигч зүйлүүдэд одоо уг хоёр зарчмыг холбогдуулж оролдоод үзье. Алив нэг эртний хэлбэрээс үүссэн бөгөөд амьдралын янз бүрийн хэвшилд зохилдон, байгалийн сонголгын нөлөөгөөр хувирсан хэсэг шувууг авч үзье. Дараа дараалсан үй олон жижиг хувьсал онд ондоо зүйлд анх багад бий болоогүй бөгөөд мөнөөх насанд удамшлаар дамжсан тул тагтааны ангаахайд яг бидний үзсэнчлэн нялх багууд нь маш бага хувьсаж болох ба томчуулыг бодвол бие биетэйгээ асар ижилхэн байх учиртай. Тун өөр өөр эрхтэн болон бүхэл бүхэл ангид энэ үзлийг холбогдуулж болно. Жишээ нь хол дээдийн элэнцэд хөлийн үүрэг гүйцэтгэж байсан урд хөл мөчүүд үргэлжилсэн хувьслын замаар зарим үр садад гар болж, нөгөөдүүлд хавтаг, гурав дахид далавч болж ажиллахад зохилдож болох хэрэг. Гэхдээ бие гүйцэхлээр хэлбэр бүрд урд хөл мөч ихээхэн ялгаатай боловч дээрх зарчимд тулгуурлахад олон янзын хэлбэрийн үр хөврөлийн урд хөл мөчүүд хооронд нэг их ялгаатай байх учир үгүй. Ямарваа нэг зүйлийн хөл мөчүүд болон бусад хэсгийн хувьсалд үргэлжилсэн дасгалжил, эс дасгалжлын нөлөө ямар байлаа ч организм өөрийн амьдралыг тэтгэхийн тулд хамаг хүчээ ашиглаж чадах болсон бие бүрэн гүйцсэн үед л сая уг нөлөө тусаж болохуйц буюу гагцхүү тусаж болно. Үүний үр дүн нь үр садад мөнөөх бие гүйцсэн шахам насанд дамжиж болно. Иймээс нялх бага амьтан эсвэл огт үл хувьсах буюу эсвэл хэсгүүдийн улам нэмэгдэх дасгалжил юм уу эс дасгалжлын нөлөөгөөр үл ялих хэмжээтэй хувьсана.

	Дараалсан хувьсал нь зарим амьтдад маш эрт үед тохиолдох буюу мөнөөх шат нь анх бий болсноосоо их эрт насанд удамшлаар дамжиж болно. Богино хошуут шумбаачид үзсэнчлэн, аль аль тохиолд нялх бага амьтан буюу үр хөврөл бие гүйцсэн эхээ тун дуурайх болно. Хөгжлийн тийм явц нь зарим том бүлгийн бүхэл бүрэлдэхүүнд, мөн өөр бусад бүлгийн салбарлалд жишээ нь толгой хөлтөн, хуурай газрын нялцгай биетэн, цэнгэг усны хавч хэлбэртэн, аалз болон шавжийн том ангийн зарим салбарлалын хувьд жам юм. Эдгээр бүлгийн төрсөн бодгаль, хувиралт үл үздэг явдлын үндсэн шалтгааны тухайд гэвэл дараах үзэгдлээр тайлбарлаж болно. Тухайлбал нялх бодгаль бүр нялх насандаа өөрийн хүчинд дулдуйдаж, эцэг эхийн адил амьдралын хэвшил баримтална. Энэ явдалд нялх бодгалиуд амьдралд эцэг эхийн адил хувьсах нь яриангүй чухал аа. Хуурай газрын болон цэнгэг усны олон амьтан хувиралтад өртөөгүй атал мөнөөх бүлгүүдээс далайд оршдог гишүүд нь янз бүрийн хувиралт туулан өнгөрсөн хачин баримтын тухайд гэвэл хуурай газар, цэнгэг усны амьдралд амьтан аажим хувьсан зохилдох үйл явц тэнгис далайн оронд үлэмжхэн товчлогдсон. Үүнд амьтан авгалдайн шатыг дамжихгүй билээ. Юу гэвэл амьдралын хэвшил ингэж эрс шинээр өөрчлөгдөж байхад авгалдайд ч, бие гүйцсэн шатанд ч тохиромжтой орон байр ер бусад организмд эзлэгдээгүй юм уу төдий л эзлэгдээгүй байх гэж огт байшгүй гэдэг тааварлалыг Фриц Мюллер хэлсэн. Энэ тохиолд бие гүйцсэн бүтцийг аажмаар улам багадаа олж авах явдлыг байгалийн шалгарал тэтгэх бөгөөд эцэст урьдын хувиралтын бүх ором гээгдэх билээ.

	Нөгөөтээгүүр хэрэв бага залуу амьтныг өөрийн эцэг эхийн хэлбэрийн амьдралын хэвшлээс эрхбиш ялгаатай амьдралын хэвшил баримталж улмаар бүтцээрээ эрхбиш ялгарахыг нь байгалийн шалгарал ивээж, эцэг эхээс нэгэнт ялгаатай болсон авгалдай улам цааш хувьсахыг нь ивээх аваас тийм тохиолд зохих насанд онцлогоо удамшлаар дамжуулах зарчмын үндсэн дээр бага залуу бодгаль болон авгалдай нь байгалийн шалгарлын нөлөөгөөр аль ч хэмжээнд хүртэл хамаагүй эцэг эхээсээ улам их ялгаатай болж болно. Авгалдайнуудын хоорондын ялгаа хөгжлийн нь дараалсан шатуудтай тогтмол харьцаатай байж мэдэх бөгөөд нэгдүгээр шатны авгалдай хоёрдугаар шатныхаас маш их ялгаатай болно. Энэ нь олон амьтанд үнэхээр ажиглагдана. Бие гүйцсэн амьтад суумгай хэвшлийн амьдралд буюу шилжин хөдлөх, мэдрэхүйн зэрэг эрхтэн ашиггүй болчих хэвшилд тохиромжтой болчхож мэднэ. Энэ тохиолд хувиралт ухрах замаар явах учиртай.

	Амьдралын хэвшил хувьсаж, зохих насанд янз бүрийн онцлог удамшихын хамт бага залуу бодгалийн бүтцэд хувьсал болох замаар амьтад өөрсдийн бие гүйцсэн элэнцүүдийн анх эхний байдлаас огт ондоо хөгжлийн шатуудыг яаж туулдгийг дээр хийсэн анхааруулгаас дүгнэж болно. Шавжийн авгалдай болон хүүхэлдэйн янз бүрийн шат ямар нэг эрт цагийн хэлбэрээс удамшаагүй, зохилдлогын замаар бий болсон гэдэгт олонх гарамгай нэр төртэй хүмүүс итгэлтэй байна. Sitaris цох хөгжлийн ер бусын зарим шат дамждаг хачин тохиол уг явдал хэрхэн явагдсан байж болохын сайхан жишээ болно. Анхны авгалдайн хэлбэр нь зургаан хөлтэй, хоёр урт сахалтай, дөрвөн нүд бүхий хөдөлгөөнтэй жижигхэн шавж болохыг Фабр тодорхойлон бичсэн. Уг авгалдай зөгийн үүрэнд төрөх бөгөөд эр зөгий эмэгчнээс түрүүнд хавар нүхнээсээ гарахад нь авгалдай түүнд наалдаж байгаад хожим тэднийг эмэгчин зөгийтэй эвцэлдэх үед эмэгчин зөгийд шилжин байрлана. Зөгийн хонуурын үүрэнд дүүрсэн балын гадаргад эмэгчин зөгийнүүд сагаа цацмагц Sitaris авгалдай саг руу довтолж түүнийг иднэ. Үүний дараа авгалдай бүрэн хувьсалд өртөнө. Нүд нь алга болоод хөл сахал үүсвэр төдий болж балаар хооллож шавжийн ерийн авгалдайтай улам адилхан болно. Эцэст бүрэн хувиралт үзэж, бие гүйцсэн цох болно. Хэрэв Sitaris адил хувиралтад өртөх нэг шавж бүхэл шинэ бүлэг шавжийн элэнц өвөг болох аваас шинэ бүлгийн хөгжлийн явц одоогийн байгаа шавжийн хөгжлөөс тун өөр болох нь илэрхий бөгөөд анхны авгалдайн шат, бие гүйцсэн ямар нэг эртний хэлбэрийн нялх байхын шат байхгүй нь мэдээж.

	Нөгөөтээгүүр, олон олон амьтны үр хөврөлийн болон авгалдайн шат бүх бүлгийн бие гүйцсэн элэнцийн бүтцийг эрхбиш тодорхой үзүүлж тун болзошгүй. Хавч хэлбэртний том ангийн хоорондоо нэлээд ялгаатай хэлбэрүүд тухайлбал сордог шимэгчлэгч, сахал хөлт, энтомострак, малакострак хүртэл науплиус нэрээр тархсан авгалдайн хэлбэртэйгээр төрдөг. Уг авгалдайнууд амьдралын ямар нэг онцгой хэвшилд зохилдоогүй, задгай далайд оршиж тэндээс хоол тэжээлээ олох бөгөөд Фриц Мюллерийн дурдсан бусад бодвориос үзвэл алс тэртээ нэгэн үед Nauplius-тай адилхан нэг амьтан байгаад тэр нь хэд хэдэн салбар удмын үр сад бий болгох замаар хавч хэлбэртний дээр нэрлэсэн систематик бүлгүүдийг дараалан бий болгосон байж магадгүй юм. Үүнтэй яг адилхнаар сүүн тэжээлтэн, шувуу, хэвлээр явагч, загасны үр хөврөлийн талаар бидэнд мэдэгдсэнд тулгуурлавал эдгээр амьтад эртний нэгэн ерөнхий элэнцийн хувирсан үр сад мөн бөгөөд тэр элэнц нь бие гүйцсэн цагтаа заламгайтай, хөвүүртэй, сэлүүр адил хоёр хос хөл мөчтэй, урт сүүлтэй, усанд амьдрахад зохилдсон байжээ гэж үзэж болмоор ажээ.

	Мөхсөн, одоо байгаа, ингэхлээр хэзээ ч байсан гэсэн, байгууламжтай бүх биет нэгэнт цөөхөн тооны анги болон хуваагдаж, манай онолоор анги тус бүр дотроо алгуур шилжилтээр хоорондоо холбогдох тул, бидний цуглуулга ядаж бүрэнд дөхүү бол хамгийн дээд, цорын ганц боломжийн ангилал нь генеалоги ангилал болох билээ. Ерөнхий үүсэл бол байгаль судлагчаас «байгалийн систем» гэдэг нэр томьёогоор тэмдэглэн, нээн тайлбарлах гэж байгаа далд учиг мөн. Олонх байгаль судлагчдын хувьд ангилалтын тухайд үр хөврөлийн бүтэц бие гүйцсэн амьтны бүтцээс яагаад илүү холбогдолтой байдгийг энэ үзлийн үүднээс ойлгож болно. Бие гүйцсэн үедээ бүтэц болон амьдралын хэвшлээр хоорондоо хэчнээн их ялгаатай байвч хоёр болон түүнээс олон бүлэг амьтан хөгжлийн ойролцоо шатыг дамжин өнгөрөх аваас тэр хоёр нэг ерөнхий элэнц хэлбэрээс үүссэн, ингэхлээр ойрхон төрөл гэдэгт итгэлтэй байж болно.

	Иймд үр хөврөлийн бүтэц ижил байх нь үүсэл гарал ижилтэй холбоотой юм. Харин үр хөврөлийн хөгжил ижил бус байх нь үүсэл гарал ижилгүйг зааж байгаа хэрэг биш. Юу гэвэл амьдралын шинэ нөхцөлд зохилдсоны улмаас хоёр бүлгийн нэгэнд хөгжлийн зарим шат эсвэл дарагдаж, эсвэл хувьсаж танигдашгүй болсон байж болно. Бие гүйцсэн хэлбэр нь туйлын ялгаатай бүлгүүдэд хүртэл үүсэл гарал ижил байдал авгалдайн бүтцээс олонтоо ажиглагдана. Жишээ нь, сахал хөлт хавч хэлбэртэн, гадна байдлаараа нялцгай биетэнтэй төсөөтэй боловч хавч хэлбэртний том ангид хамаатай болох нь авгалдайн хэв бүтцээс дав даруй танигдахыг үзсэн билээ. Бүлгийн төдий л хувьсаагүй алс дээд элэнцийн эрхбиш бүрэн бүтцийг үр хөврөл олонтоо заан үзүүлдэг болохоор эрт цагийн мөхсөн хэлбэр бие гүйцсэн байдалдаа мөнөөх ангийн одоо байгаа зүйлийн үр хөврөлтэй яагаад голдуу адилхан байдгийг ойлгож болно. Энэ бол байгалийн нийтлэг хууль бөгөөд уг хууль хэзээ нэг цагт нотлогдоно гэж найдаж болно гэж Агассис бодож байна. Гэхдээ маш бага насны турш дараалсан хувьсал илэрсний нөлөөгөөр юм уу, уг хувьсал бий болсноосоо их бага насанд удамшлаар дамжсаны улмаас элэнц бүлгийн эртний хэлбэр ор тас алга болоогүй нөхцөлд л уг хууль бат үнэн нотлогдож болох юм. Тэрчлэн энэ хууль үнэхээр байж болох боловч геологийн шастир тэртээ эрт цагийг хамарч чадахгүй тул тэр хууль маш нөр удаан буюу ер нь хэзээ ч нотлогдохгүй хоцорч болохыг анзаарвал зохино. Мөн эртний хэлбэр нь авгалдай байдлаараа амьдралын ямар нэг онцгой нөхцөлд зохилдоод уг зохилдлогыг авгалдай бүх бүлэгт уламжлан дамжуулсан үед уг хууль нэг их чамбай холбогдохгүй. Юу гэвэл тийм авгалдай ихээхэн хол дээдийн бие гүйцсэн хэлбэртэй төсөөгүй болой.

	Алс дээдийн нэг элэнцийн үр садын хувьсал насны их бага үед бий болохгүй, мөнөөх насандаа удамшлаар дамждаг явдлаар тайлбарлагдахад өөрийн учир холбогдлоо огтхон ч үл алдах хөврөл судлалын удирдлага болох баримтууд ийм юм гэж санагдана. Нэгэн том бүлгийн бүх гишүүдийн ерөнхий нэг элэнцийн бие гүйцсэн авгалдайн байдалтай үеийн бүдэгхэн атугай хөргийг үр хөврөлөөс бид олж харвал хөврөл судлалын эрх ашигт үлэмжхэн хожоотой.

	ҮҮСВЭР, ХАТАНХАЙ, ГҮЙЦЭД ХӨГЖӨӨГҮЙ ЭРХТЭН

	Организмын эрхтэн, хэсгийн гагцхүү үр ашиггүйг илтгэн харуулдаг энэ хачин байдал байгальд маш ердийнхөөр барахгүй бараг газар бүр тархмал юм. Үүсвэр байдалтай аль нэг эрхтэнгүй ямар нэг дээд амьтныг нэрлэх аргагүй. Сүүн тэжээлтэнд жишээ нь эр нь үүсвэр хөхтэй байдаг. Могойн уушгины өрөөсөн тал үүсвэр байдалтай. Шувууны «далавчийг» үүсвэр хуруу гэж лавтай үзэж болох бөгөөд зарим зүйл шувууны бүх далавч нисэх үүрэг гүйцэтгэж чадахгүй хүртэл үүсвэр байдалтай юм. Бие гүйцсэн үедээ огт шүдгүй байдаг халимын үр хөврөлд шүд байдаг болон хэзээ ч цухуйж гарахгүй шүд эхээс төрөөгүй тугалын дээд эрүүнд байхаас илүү хачин юм юу байх билээ дээ?

	Үүсвэр эрхтэн нь өөрийн үүсэл, ач холбогдлыг янз бүрийн замаар тодорхой илтгэдэг. Нэг хэсэг нь бүрэн хөгжилтэй, том далавч бүхий атал нөгөөдүүлийн нь далавч нийлж ургасан далийн доод талд сарьсны үүсвэр төдий орших нь цөөн бус, шадар ойр зүйлийнхээр барахгүй нэг зүйлд хамаарах цохнууд бий. Ийм тохиолд үүсвэрүүд далавч мөн гэдэгт эргэлзэх аргагүй. Үүсвэр эрхтэн хааяа үйл ажиллагааны чадвараа хадгалж байдаг. Үүнд эр сүүн тэжээлтний хөх сайн хөгжилтэй, сүү гардаг явдал бий. Bos төрлийн төлөөлөгчдийн дэлэн ер нь сайн хөгжилтэй дөрөв, үүсвэр хоёр хөхтэй байдгаас гэрийн үнээнд үүсвэр хоёр хөх нь хааяа сүрхий хөгжсөн тул сүү гардаг. Ургамлын тухайд гэвэл нэг зүйлийн олон өөр бодгальд дэлбэ нь заримдаа үүсвэр байдалтай, заримдаа сүрхий хөгжсөн байдаг. Тоосовчийн цэцэг нь үр жимсэвчийн үүсвэртэй зүйлийг сайтар хөгжсөн үр жимсэвч бүхий саармаг зүйлтэй эрлийзжүүлэхэд гибридэд нь үр жимсэвчийн үүсвэр хэмжээгээрээ үлэмж томорч, үүсвэр ба хэвийн үр жимсэвч уг шинжээрээ төсөөтэйг тод үзүүлдгийг саланги бэлэгтэй зарим ургамлаас Кельрейтер олжээ. Нэг амьтны өөр өөр хэсэг сайтар хөгжсөн байж болох боловч мэдээж утгаар үр ашиггүй талаараа үүсвэр байдалтай юм. Үүнд ноён Д. Т. Льюисийн тэмдэглэснээр ерийн саламандрын шанаганцар «заламгайтай, усанд оршино. Гэтэл өндөр ууланд оршдог хар саламандр бүр гүйцэд бүтсэн нялх бодгаль төрүүлнэ. Энэ амьтан усанд хэзээ ч үл оршино. Харин боостсон эмэгчнийг задалбал маш хөгжсөн өдлөг заламгай бүхий шанаганцрууд дотроос нь гарах бөгөөд тэднийг усанд тавиад харвал ерийн саламандрын шанаганцар лугаа адил сэлэн явна. Усанд амьдрахад зохилдсон энэ байгууламж уг амьтны ирээдүйн амьдралд ямар ч холбогдолгүй бөгөөд үр хөврөлөөр амьдрах өчүүхэн ч зохилдлого илтгэн харуулахгүй байгаа нь илт. Тэр нь өөрийн элэнцийн хөгжлөөс тодорхой шатыг өөрөө давтаж, зөвхөн алс дээрийн зохилдлоготой шүтэлцээтэй оршино».

	Хоёр зорилгод үүрэг гүйцэтгэдэг эрхтэн, илүү чухал нэг зорилтын хувьд үүсвэр байдалтай, тэр ч байтугай огт гүйцэд хөгжөөгүй мөртөө нөгөө нэг зорилгод элбэг тохиромжтой байж болно. Жишээ нь ургамлын үр жимсэвчийн үйл ажиллагаа нь тоосны гуурсыг үрэвчийн үр нахианд хүргэхэд оршино. Үр жимсэвч нь багананцарт тулж суусан амсраас тогтоно. Гэтэл хам цэцэгтэй зарим ургамлын тоосны цэцэг, дээрээ амсаргүй үүсвэр үр жимсэвчтэй, мэдээж үр тогтож чадахгүй. Тийм атал багананцар сүрхий хөгжсөн бөгөөд ерийн байдлаар үсэнцрээр бүрхсэн, үсэнцэр нь өөрийг нь тойрч, гуурсанд шигдэж ургасан тоосовчнуудаас тоосыг гадагш цацах үүрэг гүйцэтгэнэ. Үүнээс гадна эрхтэн өөрийн тустай зориулалтдаа үүсвэр байдалтай болчхоод өөр зорилгод хэрэглэгдэж болно. Зарим загасны хөвүүр гидростатик аппаратын хувьд гүйцэд хөгжөөгүй боловч амьсгалын үүсвэр эрхтэн буюу уушги болж хувирсан бий. Энэ мэт өөр олон жишээ дурдаж болно.

	Ашигтай эрхтнийг урьд өмнө одоогийнхоос илүү өндөр хөгжилтэй байсан гэж бодох үндэс үгүй байгаа цагт одоо хэчнээн буурай хөгжсөн байвч түүнийг үүсвэр эрхтэн гэж үзэж болохгүй. Учир нь цаашид үргэлжлэн хөгжих олон шатныхаа зөвхөн анхныхад нь байж болно. Нөгөөтээгүүр, үүсвэр эрхтэн нь жишээлбэл хэзээ ч буйлыг нэвтлэн цухуйж гардаггүй шүдний адил огт ашиггүй, эсвэл зөвхөн дарвуулын үүрэг гүйцэтгэгч тэмээн хяруулын далавч адил өчүүхэн ашигтай юм. Тийм эрхтэн нь улам бага хөгжилтэй байсан өмнөх үеийн байдалдаа одоогийнхоо адил бага хэрэглэгдэж байсан болохоор байгалийн шалгарлын нөлөөгөөр хөгжиж чадаагүй нь мэдээж хэрэг. Учир нь уг нөлөө зөвхөн ашигтай хувьслыг хадгалах явдлаар илэрнэ. Зарим талаар тийм эрхтэн нь удамшлын замаар үлдсэн бөгөөд урьд өмнөх үеийн байдалд холбогдоно. Гэхдээ гүйцэд хөгжөөгүй болон бий болж байгаа эрхтний ялгааг олоход ихэнхдээ хэцүү байдаг. Учир нь уг эрхтэн цааш хөгжих үү, үгүй юү гэдгийг бид зөвхөн адилтгаж үзсэнээр дүгнэж болох ба зөвхөн энэ тохиолд бий болж байгаа буюу төрж буй эрхтэн гэдэг нэр авах учиртай. Тийм эрхтэн бүхий организм, мөн тийм эрхтэн бүхий илүү хөгжилтэй залгамжлагчдад шахагдан гарах буюу халаагаа авхуулж, ингэхлээр мөхөх тул тийм байдалтай эрхтэн нэлээд ховор тохиолдоно. Сэлүүрийн чанартай ажиллах, оцон шувууны далавч их ач холбогдолтой тул хэдийгээр надад тэгж эс бодогдовч далавчны үүслийн анх эртний шатыг төлөөлж болох юм. Энэ бол шинэ үүрэг ажиллагаанд зориулж хувьссан үүсвэр эрхтэн байж ч бүр магадгүй. Нөгөөтээгүүр кивийн далавч огт ашиггүй, үнэхээр үүсвэр төдий юм. Липидосирен загасны утас хэлбэртэй эгэл хөл мөчийг «дээд сээр нуруутанд үйл ажиллагааны бүрэн хөгжилдөө хүрдэг үүсвэр эрхтэн» гэж Оуэн үзэж байна. Гэтэл сүүлийн үес Д-р Гюнтерийн хамгаалан буй үзлийн ёсоор энэ нь хажуугийн дэлбэ буюу салбангаа алдсан сэлүүрийн үлдмэл голоос бүтэж тогтсон үлдвэр болох нь лавтай. Нугасан хошуутны сүүний булчирхайг үнээний дэлэнтэй жишиж харьцуулбал дахин бий болсон эрхтэн гэж болно. Зарим сахал хөлтний сул хөгжилтэй, өндгөө тогтоож чадахыг больсон өндөгний товруу нь чухамдаа үүсэж яваа заламгай юм.

	Мөнөөх нэгэн зүйлийн янз янзын бодгалийн үүсвэр эрхтэн хөгжлийнхөө хэмжээгээр ч бусад талаараа ч их хувьсах хандлагатай. Түүнчлэн маш шадар зүйлүүдийн мөнөөх нэг ижил эрхтний агшилтын хэмжээ хааяа заримдаа үлэмж их хувьсана. Энэ байдал уг овгийн эмэгчин хивэнгийн далавчны байдлаас дурайтал тодорхой харагдана. Эцэст, үүсвэр эрхтэн бүрмөсөн устаж болно. Бусадтай адилтган үзвэл байж болмоор горьдлоготой бөгөөд этгээд гажуу бодгальд үе үе гарч ирдэг хэсгүүд зарим амьтан ургамалд байхгүй байдаг нь үүгээр тайлбарлагдана. Олонх иршимбэ овогт тав дахь дохиур бүр дутуу хөгжсөн байдаг. Харин уг овгийн олон зүйлд энэ эрхтний үүсвэр тохиолддогоос үндэслэж тав дахь дохиур урьд нь байжээ гэсэн дүгнэлт хийж болно. Болзол таарвал, түүний үүсвэр гоц хөгжсөн байдгийг «арслангийн хөөмий» (Antirrhinum) цэцгээс хааяа үзэж болно. Уг нэгэн ангийн янз бүрийн гишүүдийн ямарваа нэг гомологийг ажиглахад үүнээс хэвийн юм үгүй бөгөөд янз бүрийн хэсгийн өөр хоорондын холбогдлыг ойлгохын тухайд үүсвэр эрхтнийг нээхээс илүү ач тустай юм үгүй. Адуу, үхэр, хамартаа эвэрт хирсийн хөл мөчний яснуудын зураг дээр Оуэн үүнийг сайхан харуулжээ. Жишээ нь халим болон хивэгчийн дээд эрүүний шүд зэрэг янз бүрийн эрхтэн үр хөврөлд олонтоо дайралдах боловч хожим нь бүрмөсөн алга болдог явдал маш чухал юм. Мөн үүсвэр эрхтэн үр хөврөлд бие гүйцсэн амьтныхаас харьцангуй том хэмжээтэй байдгийг нийтлэг жам гэж үзэж болно гэж бодогдоно. Хөгжлийн эхний шатанд тийм эрхтэн төдийлөн үүсвэр бишээр барахгүй ерөөс ийм нэр таарахгүй байж ч мэднэ. Энэ үндсэн дээр ч бие гүйцсэн амьтны үүсвэр эрхтэн үр хөврөлийн байдлаа хадгалдаг гэж олонтоо ярьдаг.

	Ийнхүү үүсвэр эрхтний талаар удирдлага болох баримтуудыг дурдав. Олонх эрхтэн тодорхой зорилгод гоц сайхан зохилдсоныг олж харахад хүргэдэг мөнөөх сэтгэмж маань эдгээр үүсвэр төдий, хатанхайрсан эрхтэн төгөлдөр бус, үр ашиггүй гэсэн дүгнэлтэд мөн хүргэж байгаа болохоор дээрх баримтуудыг эргэцүүлэн бодсон хүн бүр хачирхан гайхна. Байгалийн түүхийн зохиолуудад үүсвэр эрхтнийг «хэм тэгшийг хангах зорилгоор» юм уу, «байгалийн төслийг нэмэн гүйцээхээр» бүтээгдсэн гэж үзэж заншжээ. Гэвч энэ бол тайлбар биш баримтыг жир давтаж байгаа хэрэг юм. Тэр ч байтугай дотоод зөрчилтэй байна. Жишээ нь, боа-констрикторт хойд хөл мөч, аарцгийн үүсвэр бий. Хэрэв «байгалийн төслийг нэмэн гүйцээхийн тулд» эдгээр яс тогтсон гэвэл яагаад бусад могойд уг яснууд хадгалагдаагүй, тэр бүү хэл ором нь байхгүй байгаа билээ гэж проф. Вейсманы адилаар бид асуух байна. Гарагууд нарыг тойрч тийнхүү эргэдэг учраас гарагийн дагуулууд «хэм тэгш байдлыг хангах зорилгоор» эллипс замаар тэднийг тойрч байдаг гэж баталж гарах астрономич байвал бид юу гэж бодох вэ? Үүсвэр эрхтэн байгаа нь организм дахь илүүдэл бодис болон хортой бодисыг гадагшлуулах үүрэг гүйцэтгэдэг бол уу гэсэн тааварлалаар нэг гарамгай физиологич уг асуудлыг тайлбарлажээ. Гэтэл энгийн эсийн эдээс бүтсэн бөгөөд өчүүхэн хөхөнцөр болох тоосовчийн цэцэг дэх үр жимсэвч тийм ач холбогдолтой байж чадах бол уу? Хожим нь хатанхайрдаг үүсвэр шүд фосфорын хүчлийн шохой мэт тийм үнэт сайхан бодисыг гадагшлуулахын улмаас тугалын үр хөврөлийн түргэн өсөлтөд ивээлтэй байж болох уу? Хүний хурууг тайрсны дараа түүний ором дээр заримдаа хумсны үүсвэр гарч ирдэг бөгөөд тэгвэл, манатын сэлүүрт хумсны үүсвэр үүсдэг явдлын адилаар хумсны энэ шинж тэмдэг нь эвэрлэг бодисыг ялгаруулахын тулд энд хөгжив гэж бид бас нэгэн адил үзэж болох эрхтэй болох нь ээ.

	Үүсвэр эрхтэн байгаа явдал нь дараалсан хувьслын замаар хэлбэр хөгжих үзлийн үүднээс харьцангуй хялбархан тайлбарлагдаж, төгөлдөр бус хөгжлийг залагч хуулиудын өргөн учир холбогдлыг ойлгох боломж олгоно. Жишээ нь сүүлгүй үүлдэрт сүүлний ором, чихгүй үүлдрийн хонинд чихний ором, мухар үүлдэрт ялангуяа Иуэтийн хэлж байгаагаар залуу бага бодгальд суурь муутай жижигхэн эвэр бий болох, эцэст цэцэгт байцайны бүх цэцгийн ерөнхий байдал зэрэг бидний гэрийн организмд үүсвэр эрхтэн байх олон тохиол байна. Этгээд гажуу тохиолд ч янз бүрийн эрхтний үүсвэр үзэгдэх боловч энэ мэт тохиол нь байгалийн байдал дахь үүсвэр эрхтний үүсэл гарлыг тодруулна гэхэд, тийм үүсвэр үүсэх боломжийг жир заахаас илүү ямар нэг юм өгнө гэхэд би эргэлзэнэ. Юу гэвэл зүйлүүд байгалийн байдалд гэнэтийн том хувьсал үздэггүйг ерийн илэрхий байдал тод өгүүлж байна. Харин эрхтнийг үл хэрэглэх нь агчиж багасахад хүргэдэг бөгөөд үл хэрэглэсний үр дүн удамшлаар дамждагийг гэрийн организмуудыг судалсан явдал заан үзүүлж байна.

	Эрхтэн үүсвэр болдгийн гол хүчин зүйл нь үл хэрэглэх явдал байж болзошгүй юм. Ялимгүй хувьсал нь эрхтнийг аажмаар улам бүр дутуу хөгжихөд хүргэж, эцэст үүсвэр байдалтай болгож болох юм. Жишээлбэл агуйд оршигч амьтны нүд, далайн аралд нутаглагч шувууны далавчны хувьд ийм байна. Тийм шувуу махчин амьтанд элдэгдэж тэнгэрт хөөрөх шаардлага тун бага тул эцсийн эцэст нисэх чадвараа бүрмөсөн гээнэ. Үүнээс гадна бас тодорхой нөхцөлд ашигтай эрхтэн өөр нөхцөлд хортой болж болно. Жишээ нь жижгэвтэр задгай аралд орших цохны далавч ийм юм. Энэ тохиолд байгалийн шалгарал, эрхтний дутуу хөгжилтөд оролцож, түүнийг ямар ч ач холбогдолгүй, үүсвэр байдалтай болгоно.

	Бүтэц, үйл ажиллагаанд аажим явагдах хувьсал бүр байгалийн шалгарлын нөлөөний хүрээнд оршино. Учир иймд амьдралын хэвшилд өөрчлөлт гарсны улмаас нэг зорилгод ашиггүй болон бүр хортой болсон эрхтэн хувьсаж өөр зорилгод хэрэглэгдэж болно. Үүнтэй яг адилаар эрхтэн урьд өмнийн олон үүрэг ажиллагааныхаа зөвхөн нэгийн тулд хадгалагдаж болно. Анх эхлээд байгалийн шалгарлын нөлөөгөөр бүрэлдэн тогтсон эрхтэн ашиггүй болохтойгоо зэрэг тун тогтворгүй болж мэднэ. Учир нь түүний хувьсал дахиад байгалийн шалгарлаар бэхжихгүй. Энэ бүхэн нь байгалийн нөхцөлд үзэгддэгтэй яв цав дүйнэ. Түүнээс гадна үл хэрэглэх болон шалгарал амьдралын ямар үед эрхтнийг үүсвэр болгоно вэ (ерөнхийдөө энэ нь организм бие гүйцэж, өөрийн чадварын бүрэн хөгжилд хүрсэн үед тохиолддог), хувьслыг мөнөөх насанд удамшлаар дамжуулах хууль ёсоор эрхтний үүсвэр байдалтай болох хандлага мөн бие гүйцсэн насанд ажиглагдах бөгөөд үр хөврөлийн байдалд тийм байх нь ховор юм. Үр хөврөлд үүсвэр эрхтэн зэргэлдээх хэсгүүдтэй нь харьцуулахад хэмжээгээр том бөгөөд харин бие гүйцсэн амьтанд харьцангуй бага хэмжээтэй байдаг явдал үүнээс ойлгомжтой. Жишээ нь амьдралын хэвшилд гарсан зарим өөрчлөлтөөс шалтгаалж бие гүйцсэн амьтны хуруу, хэдэн үе удмын турш улам улам бага хэрэглэгдэх юм уу, ямар нэг эрхтэн болон булчирхай улам улам бага үүрэг гүйцэтгэвэл мөнөөх амьтны бие гүйцсэн үр садад түүний хэмжээ нь багасаж харин үр хөврөлийн байдалд хэвийн хэмжээнийхээ хавьд үлдэнэ гэж үзэж болох юм.

	Харин дараах бэрхшээл хэвээрээ байна. Эрхтнийг эдлэх явдал зогсож, улмаар уг эрхтэн үлэмж авчсанаас хойш түүнийг үл хэрэглэх нь дөнгөж өчүүхэн ором үлдэх хүртэл нь заавал агшаах уу, энэ нь түүнийг бүрэн устахад хүргэх үү? Эрхтэн үүрэг гүйцэтгэхээ нэгэнт больчихсон цагт үл хэрэглэх явдал ямар нэг хувьсал үүсгэнэ гэж үзэх нь арай юу бол. Энэ тохиолд эрхбиш нэмэлт тайлбар зайлшгүй хэрэгтэй бөгөөд үүнийг би хийж чадахгүй нь. Хэрэв жишээ нь организмын хэсэг бүр томрохоосоо багасах чиглэлд илүү хувьсах хандлагатай гэж нотолдог сон бол ашиггүй болсон эрхтэн үл хэрэглэгдэхийн нөлөөнөөс шалтгаалахгүйгээр ямар байдлаар үүсвэр байдалтай болж эцэст бүрмөсөн арилсныг ойлгож болох сон. Юу гэвэл эрхтний хэмжээг багасгахад хүргэдэг хувьсал, энэ тухайд байгалийн шалгарлын нөлөөгөөр саатахаа зогсох билээ. Ямар нэг эрхтэн эзэндээ ашиггүй болох тохиолд түүнийг бий болгодог материалыг өнө удаан хадгалагдахад хүргэх ачтай өмнөх бүлэгт тайлбарласан өсөлтийн хэмнэлтийн зарчим, үүрэг гүйцэтгэхээ больсон эрхтнийг үүсвэр эрхтэн болж хувирахад нөлөөгөө үзүүлдэг байж болох юм. Гэвч энэ зарчмыг сааралтын үйл явцын зөвхөн эхний шатуудад холбогдуулах учиртай нь зайлшгүй шахам юм. Юу гэвэл энгийн эст эдээс бүтсэн бөгөөд тоосовчийн цэцэг дэх үр өгч байгаа цэцгийн үр жимсэвч болох өчүүхэн хөхөнцөр тэжээллэгийг хэмнэх зорилгоор улам авчин багасаж, бүр алга болно гэж бодож болохгүй билээ.

	Эцэст, үүсвэр эрхтэн эдүгээгийн ашиггүй байдалд ямар замаар хувирсан байлаа ч юмны нэлээд эрт цагийн байдлыг зааж байгаа, гагцхүү удамшлын ачаар хадгалагдсан болохоор системлэгчид байгалийн системээр организмуудыг зохих зохих байранд нь байрлуулахдаа үүсвэр эрхтнийг физиологийн их ач холбогдолтой эрхтний дайтай болон түүнээс илүү ашигтайгаар үзэж байсны учрыг бид генеалоги ангиллыг баримтлан ойлгож болох байна. Дуудлагад ашиггүй болсон боловч зөв бичгийн дүрэмд үлдээд үгийн үүсэл гарлыг тайлбарлах түлхүүр болж байгаа үсгүүдтэй үүсвэр эрхтнийг зүйрлэж болно. Үүсвэр, төгөлдөр бус, ашиггүй, тэр ч байтугай огт гүйцэд хөгжөөгүй эрхтнүүд байгаа явдал нь үл шалтгаалах цогцлон бүтээлийн тухай хуучин сургаалын үед гарцаагүй байдаг шиг тайлбарлахад тийм асар их бэрхшээлтэй биш бөгөөд энд дурдсан үзэлтэй бүрнээ дүйж болохыг организм, хувьслын замаар үүссэн гэсэн үзлийг баримталснаар бид үзэв.

	ЕРӨНХИЙ ДҮГНЭЛТ

	Энэ бүлэгт миний үзүүлэхийг хичээсэн гэвэл: бүх галавын бүх организм хавсран нэгдсэн бүлгүүдэд хуваарилагдах; одоо байгаа болон бүх организмыг салбарласан, дүгрэглэсэн төвөгтэй олон шугамаар хэдэн том ангид холбогч төрлийн хэлхээний шинж; байгаль судлагчаас ангиллаа байгуулахдаа замнан явах жам болон мөн тохиолддог бэрхшээл; янз бүрийн шинж тэмдэгт оногдуулдаг ач холбогдол, тухайлбал тэдний тогтвортой байдал, зонхилох чанар, үлэмжийн болон өчүүхэн ач холбогдол буюу үүсвэр эрхтнүүдэд тохиолддогийн адил огт ач холбогдолгүй; тохирол буюу зохилдох онцлог болон эргэлзээгүй төрлийн тохиолдлын хоорондын үлэмж ялгаа, энэ мэт бусад мэдээ сэлт болой. Энэ бүхэн ойролцоо хэлбэрүүд, нэг ерөнхий үүсэлтэй, хувьсал, байгалийн шалгарлын замаар хөгждөгийг, мөн тэрчлэн мөхөл, шинж тэмдэг салахыг хүлээн зөвшөөрсний зүй ёсны үр дагавар юм. Ангиллыг ингэж үзэхдээ, янз бүрийн нас, хүйсийн диморф хэлбэрийг нэгтгэн нийлүүлэхэд болон мөн тэрчлэн бүтцээрээ хоорондоо хэчнээн их ялгаатай байвч мөнөөх нэг зүйлийн янз зүйлүүдийг тодорхойлоход ер нь үүслийг ашигладгийг мартаж үл болно. Организмуудын төсөөтэй цорын ганц илэрхий шалтгаан болж байгаа нэгдмэл үүсэл гарлын тухай үзэл санааг өргөжүүлэн хэрэглэснээр байгалийн систем гэж юу хэлж байгааг ойлгоно. Энэ бол олж авсан ялгааны янз бүрийн зэрэг нь янз зүйл, зүйл, төрөл, овог, баг, анги гэх нэр томьёогоор илэрхийлэгдэж байгаа генеалоги ангиллын туршлага юм.

	Дараалсан хувьслын замаар хөгжлийг үзэх энэхүү үзлийн үүднээс хэлбэр судлалын олонх чухал мэдээ сэлт ойлгомжтой болно. Нэг ангийн олон өөр зүйлийн гомологи эрхтний бүтцийн ерөнхий төслийг уг эрхтнүүдийн зориулалтад хамаатуулахгүй авч үзлээ ч амьтан ургамлын бодгаль бүрийн эгнээ (сериаль) ба хажуугийн гомологийг авч үзлээ ч ийм болой.

	Бүгдэд заавал биш боловч амьдралын маш эрт үед дараалсан жижиг хувьсал бий болох хууль, уг хувьсал мөнөөх насандаа удамшлаар дамжих явдал хөврөл судлалын гол гол баримтыг тайлбарлаж байна. Тухайлбал, гомологи хэсгүүд үр хөврөлд их төсөөтэй байгаад нас гүйцэхэд бүтэц, ажиллагаагаар маш өөр өөр болдог явдал, нас гүйцэхэд туйлын өөр өөр зорилгод зохилддог атал шадар ойр боловч онд ондоо зүйлийн гомологи хэсгүүд ба эрхтнүүд төсөөтэй явдал болой. Авгалдай бол амьдралын хэвшил болон зохих бага насанд хувьсал удамшсанаас шалтгаалан эрхбиш хувирсан үйл хөдөлгөөнтэй үр хөврөл мөн. Ер нь организм өөртөө дулдуйдаж байгаа амьдралын тийм үед эрхтнүүд нь үл хэрэглэгдэх болон байгалийн шалгарлын улмаас хэмжээгээрээ багасдагийг анхааралдаа авч, тэрчлэн удамшлын хүчин тун аугаа ихийг санаж, дээрх зарчмуудыг хэрэглэн үүсвэр эрхтэн оршиж байгааг хүртэл тайлбарлаж амжих байна. Байгалийн ангилал генеалогийнх байх ёстой гэдэг үзлийг түшиглэвэл хөврөл судлалын мэдээ сэлт болон үүсвэр эрхтний ач холбогдол ойлгомжтой.

	Эцэст, миний үзэж байгаагаар газрын бөмбөрцгийг эзэгнэсэн тоо томшгүй олон зүйл, төрөл, овог нь тус бүрдээ өөрийн анги буюу бүлгийн хүрээнд нэг ерөнхий элэнцээс үүсээд дараа нь дараалсан хөгжлийн турш хувьссаныг энэ бүлэгт авч үзсэн янз янзын хэсэг баримт тун тод заан үзүүлж байгаа учир өөр бусад баримт, өөр бусад учир нотолгоо үүнийг эс баталсан ч энэ үзлийг би тээнэгэлзэлгүй хүлээн авах билээ.

	 


 

	XV БҮЛЭГ : ТОВЧ ДАХИН ӨГҮҮЛЭХ БА ЕРӨНХИЙ ДҮГНЭЛТ

	БАЙГАЛИЙН ШАЛГАРЛЫН ОНОЛЫН ЭСРЭГ ТАТГАЛЗЛЫГ ТОВЧ ДАХИН ӨГҮҮЛЭХ НЬ. — УГ ОНОЛЫГ ЗӨВТГӨХ ТАЛЫН ЕРӨНХИЙ БА ТУСГААР НӨХЦӨЛ БАЙДЛЫГ ДАХИН ӨГҮҮЛЭХ НЬ. — ЗҮЙЛ ХУВЬСАШГҮЙД ИТГЭДЭГ ЕРӨНХИЙ ИТГЭЛИЙН ШАЛТГААН. — БАЙГАЛИЙН ШАЛГАРЛЫН ОНОЛЫГ ХЭРЭГЛЭХ ХЯЗГААР. БАЙГАЛИЙН ТҮҮХИЙГ СУДЛАХ ХЭРЭГТ ТҮҮНИЙГ ХҮЛЭЭН ЗӨВШӨӨРӨХИЙН ҮР ДАГАВАР, — ДҮГНЭЛТ.

	 

	Энэ ном бүхэлдээ тууш нэгэн нотолгоо тул үүн дотор багтсан удирдлага болох баримт, ерөнхий дүгнэлтийг товч дахин өгүүлэх нь уншигчид тустай байж юу магад.

	Хувьсал, байгалийн шалгарлын замаар зүйл үүссэн онолын эсрэг гарган ирж болох үй олон сүрхий татгалзал байгааг би үл үгүйсгэнэ. Тэдгээрийг би хүчин төгөлдөр хэвээр нь дурдан бичихийг хичээв. Хамгийн нарийн төвөгтэй эрхтэн, зөн билгийг анх үзэхэд наанадаж хүний оюун ухааны жишээтэйгээр барахгүй түүнээс ч хэмжээлшгүй давуу үйлчлэлийн замаар үүсэж төгөлдөржсөн байна уу гэхээс биш тус бүр өөрийн эзэндээ ашигтай байсан тоо томшгүй үл ялих олон хувьслыг байнга хуримтлуулах замаар үүсэн төгөлдөржсөн байж бараг боломгүй санагдана. Тийм атал хэдийгээр төсөөлөн бодоход давагдаж дийлдэшгүй мэт боловч дараах үндэслэлийг зөвшөөрвөл уг бэрхшээлийг бодитой гэж үзэмгүй ажээ. Үүнд: Байгууламжийн бүх хэсэг болон тэрчлэн зөн бэлгэ нь ямар ч болох нь ээ бодгалийн хувийн ялгаа мөн. Амьдралын төлөө тэмцэл байдаг бөгөөд түүний үр дагавар нь бүтэц болон зөн билгийн ашигтай хувьслыг хадгалж байдаг, эцэст, эрхтэн бүрд төгөлдөржилтийн тус бүр ашигтай дэв зэрэг байж болох талтай гэсэн үндэслэлүүд болой. Эдгээр үндэслэлийн гарцаагүй үнэн зөвийг маргах явдалгүй гэж бодогдоно.

	Олон олон байгууламж ялангуяа мөхөлд их сүйдсэн органик биетүүдийн бутархай бутархай, дутуу заримдаг бүлгүүдийн байгууламж төгөлдөржих замдаа ямар ямар үе шат дамжин өнгөрсөн байж болохыг төсөөлөхөд ч туйлын бэрхшээлтэй нь эргэлзээгүй билээ. Гэвч байгальд тун олон хамгийн хачин шилжилт тохиолдох учраас аль нэг эрхтэн болон зөн бэлгэ, эсвэл бүхэл организм, одоогийн байдалд хүрэхдээ дараалсан нэлээд үе шат дамжаагүй гэж нотлохоос туйлын болгоомжлох ёстой. Байгалийн шалгарлын онолд онцгой бэрхшээлтэй тохиолууд байдгийг үгүйсгэх явдалгүй. Нэгэн хүй нэгдлийн шоргоолжнууд дотор тогтмол хоёроос гурван хүй ажилчин болон бэлгэсгүй эмэгчин шоргоолж байдаг явдал дээрх маягийн хамгийн хачин тохиолдлын нэг мөн. Ийм бэрхшээлийг яаж давж болохыг би үзүүлэх гэж оролдсон билээ.

	Зүйл анхны эрлийзжүүлгийн үед үржилгүй байж, тэгснээрээ мөн нөхцөлд бараг хэзээ ямагт үржилтэй байдаг янз зүйлээс эрс ялгагддаг гэж үздэг бараг нийтлэг жамын хувьд есдүгээр бүлгийн эцэст дурдсан, нийтэд нь дүгнэсэн баримтад уншигчдыг хандуулах ёстой байна. Хоёр ондоо үүлдрийн модыг хооронд нь залган ургуулахад ургаж чаддаггүйн адилаар үржилгүй нь төдий л өвөрмөц шинж чанар биш болохыг тэр дүн баттай нотолж байна гэж санагдана. Эрлийзжиж байгаа зүйлүүдийн нөхөн үйлдвэрлэх системийн ялгааны хэмжээнээс шалтгаалсан дагалдах үзэгдэл аль аль тохиолд байгааг бид үзэх ёстой. Уг хоёр зүйлийн харилцан эрлийзжүүлэг буюу өөрөөр хэлбэл, нэг зүйл эцэг ч болж, эх ч болж байгаа үед үр дүн нь нэн ялгаатай байгаагаас энэ дүгнэлтийн зөв болох илэрнэ. Диморф, триморф ургамалд тохиолддог ийм байдал мөн энэ дүгнэлтэд хүргэж байна. Эдгээр хэлбэр, хууль бус үр тогтоолтод өртөгдөхлөөрөө цөөн үр өгөх буюу огт үл өгч, үүнээс гарсан үр сад ямар нэг хэмжээгээр үржилгүй байна. Гэтэл эдгээр хэлбэр, яриангүй нэгэн зүйлд хамааран, нөхөн үйлдвэрлэх эрхтний бүтэц, үйл ажиллагааны зарим нэг онцлогоос бусдаар бие биеэс юугаар ч үл ялгарна.

	Янз зүйлүүдийг эрлийзжүүлэх үеийн үржилт чанар, тэрчлэн уг эрлийзжүүлгээс үүссэн эрлийзийн үржилт чанарыг олон зохиогч нийтлэг жам гэж үздэг боловч Гертнер, Кёльрейтер зэрэг өндөр нэр төртэй хүмүүсийг түшиглэж дээр дурдсан баримтуудаас үзвэл, уг үзлийг бүрэн зөв гэж болохгүй юм. Туршлага үйлдсэн ихэнх янз зүйлийг гэрийн болгосон буюу тарималжуулсан байдалд гаргаж авчээ. Гэтэл гэрийн болгох явдал нь (үүнд, дан ганц хүний эрхшээлд байлгахыг хэлээгүй байна) адилтгаж үзвэл, эх болох зүйлүүдийн эрлийзжүүлгийн үр дүнд гарч ирмээр тийм үргүйдлийг устгах үр дагаврыг бараг хувиршгүй хадгалдаг тул гэрийн болгох явдал нь эрлийзжүүлгийн үест тэдгээрийн хувьссан үр садыг үржилгүй болгох уршигтай байх талтай гэж санах үндэс үгүй юм. Гэрийн амьтад туйлын янз бүрийн нөхцөлд чөлөөтэй үржиж төлжих бололцоо олгож байгаа шалтгаануудаас үргүйдлийг устгах уг явдал үүсэж байгаа бололтой, энэ чөлөөтэй үржиж төлжих явдал нь байн байн хувирах амьдралын нөхцөлд амьтад яваандаа дассанаас үүсвэрлэн гарсан бололтой.

	Давхарласан, зэргэмцээ олон баримт нь зүйлийн анхны эрлийзжүүлгийн үед үржилгүй байдаг болон түүнээс гарах гибридийн үржилгүйн тухай асуудлыг шинээр тодруулж байгаа бололтой. Нэгтэйгээр амьдралын нөхцөлд гарсан ялимгүй хувьсал нь бүх органик биетийн хүч чадал, үржилт чанарыг нэмэгдүүлэхэд дөхөм болдог гэх бүрэн үндэс байна. Тэрчлэн нэгэн янз зүйлийн өөр өөр бодгалиудын хоорондын болон өөр өөр янз зүйлийн хоорондын эрлийзжүүлэг нь үр садын тоог олшруулж яриангүй улам том, хүчирхэг болгодгийг бид мэднэ. Эрлийзжүүлэгт орж байгаа хэлбэрүүд урьдчилан амьдралын хэр өөр өөр нөхцөлд оршихоос энэ явдал голлон шалтгаална. Юу гэвэл нэгэн янз зүйлийн бодгалиуд хэд хэдэн үе удмын турш ижилхэн нөхцөлийн нөлөө үзсэн байвал эрлийзжүүлгээс гарах ашиг буурахаар барахгүй ерөөс алга болдог явдал цөөнгүйг туйлын нямбай хийсэн нэлээд туршлагаар би нотолж амжсан билээ. Энэ бол асуудлын нэг тал юм. Нөгөөтээгүүр бараг ижил нөхцөлд өнө удаан хугацаагаар оршиж байсан зүйл эрс өөрчлөгдсөн тун шинэ нөхцөлд бусдын эрхшээлд орохлоороо эсвэл үхдэг, хэрэв тэсэж мэнд үлдвэл бүрнээ эрүүл мөртөө үржилгүй болдгийг бид мэднэ. Өнө урт хугацааны турш хувьсамтгай нөхцөлд өртөгдсөн гэрийн үүлдрүүдэд энэ явдал эс тохиолдох буюу тохиолдовч тун мөчигхөн тохиолдоно. Үүнээс болж хоёр тусдаа зүйл эрлийзжих замаар үүссэн гибрид маш цөөхөн тоотой байх баримт тохиолдоход (үр нийлсний дараахан үед юм уу, бүр нялх үедээ үхдэгээс үү, эсвэл тэсэж мэнд гарлаа ч ямар нэг хэмжээгээр үржилгүй байдгаас уу) уг үр дүн нь хоёр тун өөр байгууламж нэг биед нийлснээс болж амьдралын нөхцөлд гүнзгий хувьсал гарсны үр дагавар байж үнэхээр магадгүй санагдана. Тэжээвэр гахай болон нохой хамгийн янз бүрийн нөхцөлд төллөх атал заан, үнэг хоёр эх нутагтаа ч хүний эрхшээлд яагаад төллөдөггүйн учрыг тодорхой тайлбарлаж чадсан хүн тэжээвэр хоёр янз зүйл болон тэдний эрлийзүүдийг эрлийзжүүлэхэд бүрнээ үржилтэй атал хоёр өөр зүйл болон тэдний гибридийг эрлийзжүүлэхэд ер нь яагаад ямар нэг хэмжээгээр үржилгүй байдаг асуултад бүрэн тодорхой хариу өгч чадах билээ.

	Хувьслын замаар зүйл үүсэх онол зэгсэн айхтар бэрхшээлтэй тулгарч байгаа нь газар зүйн хуваарилалтын бүлэгт шилжиж ороход харагдана. Мөнөөх нэгэн зүйлийн бүх бодгаль тэрчлэн мөнөөх нэг төрлийн зүйлүүд болон түүнээс том бүлэг ерөнхий нэг эцэг эхээс үүссэн, иймээс тэдний одоогийн тохиолдож байгаа, дэлхийн хэсгүүд хоорондоо хэчнээн зайтай, тусгаар байлаа ч тэдгээр нь дараалсан олон үеийн турш ямар нэг цэгээс бусад бүх цэгт шилжин байрласан байх учиртай болой. Тэр байтугай энэ явдал хэрхэн явагдсаныг ч бид тааж чадахгүй байх нь олонтоо. Хэдий тийм боловч, өнө урт үеийн турш хэрэв он жилээр хэмжвэл, асар их үеийн турш зарим зүйл, мөнөөх л нөгөө зүйлийн хэлбэрээ хадгалжээ гэж тааварлах бүрэн үндэс байгаа тул нэгэн зүйл өргөн тархсан тухайд онцгой учир холбогдол ноогдуулах явдалгүй юм. Учир нь тийм урт хугацааны туршид аль нэг замаар тархан байрлахад ивээх тааламжтай нөхцөл байдал тохиолдож болох хэрэг. Тархан байрлалтын хэсэг хэсэг тасарсан буюу алгассан нутаг, завсрын бүсийн зүйлүүд мөхсөнөөр амархан тайлбарлагдаж болно. Сүүлчийн галавуудын турш газрын гадарга дээр болсон уур амьсгалын болон газар зүйн өөрчлөлтийн хязгаарын тухайд одоохондоо бидний мэдэх юм маш бага байгааг үгүйсгэж болохгүй бөгөөд тийм өөрчлөлт тархан байрлалтад багагүй дөхөм үзүүлж болох талтай. Мөнөөх ижил болон төсөөтэй зүйлүүдийг газрын бөмбөрцгөөр тархах явдалд мөстлөгийн галавын нөлөө хэчнээн их байсныг үүний жишээ болгож үзүүлэхийг хичээв. Организмын тархалтын санамсаргүй олон аргын талаар бид юу ч үл мэднэ. Алс хол бөгөөд хоорондоо салгуу орнуудыг эзэгнэн оршигч, нэг төрлийн өөр өөр зүйлийн хувьд хувьслын үйл явц зайлбаргүй үлэмж удаан явагдсан байх тул тийм урт ужиг үед тархалтын бүх арга хэрэгжсэн байж болох билээ. Иймээс нэг төрлийн зүйлүүд өргөн тархсаныг тайлбарлахад тохиолдох бэрхшээл нэлээд багасах болно.

	Одоо байгаа янз зүйлүүдийн хоорондын шилжилттэй нэг адил мэдрэгдэмгүй шилжилтээр уг нэгэн бүлгийн зүйлүүдийг өөр хооронд нь холбогч завсрын тоо томшгүй олон хэлбэр оршиж байсныг байгалийн шалгарлын онолын үндсэн дээр хүлээн зөвшөөрөх ёстой болохоор, эдгээр холбогч шижим яагаад хааяагүй биднийг хүрээлэн байдаггүй бил ээ? Бүх амьд биетэн яагаад учир нь олдошгүй нэгэн бөөн ээдрээ болж нийлчхээгүй бил ээ? гэж асууж болно. Амьд байгаа хэлбэрүүдийн хувьд гэвэл, тэднийг хооронд нь шууд холбогч шижмүүдийг нээхийг горьдох (хааяа нэгээс бусад үед) эрх бидэнд байхгүй бөгөөд зөвхөн ямар нэг шахагдан гарсан болон мөхсөн хэлбэрүүдийг амьд байгаатай холбогч шижмүүдийг нээхийг горьдож болох юм. Үргэлж байдлаа өнө удаан хугацааны турш хадгалсан бөгөөд нэг зүйлийн эзэлсэн нутгаас түүнтэй шадар нөгөө зүйлийн эзэлсэн нутагт шилжихэд уур амьсгалын болон амьдралын бусад нөхцөл мэдрэгдэмгүй өөрчлөгдсөн уудам дэлгэр дэвсгэрт хүртэл, ийм газарт ч завсрын бүсэнд завсрын янз зүйл тохиолдоно гэж төдийлөн итгэх үндэс байхгүй. Хэдий тийм боловч нэгэн төрлийн зүйлүүдээс цөөхөн хэд нь хувьсалд өртөгддөг гэж тааварлах үндэс бий. Бусад зүйл нь хувьссан үр сад үлдээлгүйгээр мөхдөг байна. Хувьсагч тэдгээр зүйлээс зөвхөн цөөн хэдхэн нь уул орондоо хувьсаж, тухайн тэр цагтаа бүх хувьсал туйлын аажим явагдана. Анх эхлээд завсрын бүсэд оршиж байсан байгууштай завсрын янз зүйлүүд хоёр талаасаа түүнтэй хавьтах төрлийн төсөөтэй хэлбэрүүдэд амархан шахагдан гардгийг би бас үзүүлсэн. Учир нь хоёр талын хэлбэр олон тоотой бодгальтайн хувьд тоогоор цөөн завсрын янз зүйлийг бодвол ерөнхийдөө илүү түргэн хувьсан төгөлдөржих тул эцсийн эцэст завсрын янз зүйл шахагдан гарч, хөнөөгдөх учиртай.

	Одоогийн байгаа хэлбэрийг алга болсон хэлбэртэй холбож, дараа дараагийн галав бүрийн дотроо алга болсон хэлбэрийг бүр эртний хэлбэртэй холбогч тоо томшгүй олон шижим хөнөөгдөх тухай энэ сургаал үнэн аваас геологийн аливаа давхаргадас тэр шижмүүдээр дүүрэн байдаггүйн учир юу вэ? Малтмал цуглуулга бүр органик хэлбэрүүдийн алгуур шилжилт, хувиралтын дэс дараалсан ул мөр болдоггүйн учир юу вэ? Үлэмж олон амьд биетийг өөр хооронд нь холбогч үй олон шижим өнгөрсөн үед байсныг геологийн шинжилгээ эргэлзээгүй илрүүлсэн боловч оршиж байсан, орчин үеийн зүйлүүдийн хоорондох, онолыг батлахад хэрэгтэй үй олон нарийн шилжилтийг илрүүлээгүй бөгөөд энэ онолын эсрэг гарган тавьж болох өдий төдий татгалзлын дотроос хамгийн илэрхий нь энэ юм. Цаашилбал хоорондоо төрлийн төсөөтэй бүхэл бүхэл бүлэг зүйл геологийн тайзан дээр гэнэт гарч ирэх тухай төсөөлөл голдуу хуурамч боловч ямар учраас гэнэт гарч ирсэн мэт байдаг вэ? Биднээс хэмжээлшгүй алсалсан үед, кембрийн системийн доод үеүдийг хуралдахаас бүр өмнөх галавт манай гарагт органик амьдрал бий болсныг бид одоо мэдсээр атал уг овоорсон үе давхрааны системийн дороос кембрийн малтмалын өвөг дээдсийн үлдэгдлээр дүүрэн үе давхраа ямар учраас олддоггүй бил ээ? Онолын ёсоор бол тиймэрхүү үе давхраа нь манай газар дэлхийн бидэнд огт үл мэдэгдэх тэртээ алс дээр үед аль нэг газар оршиж байсан байх учиртай шүү дээ.

	Геологийн шастир нь олонх геологичдын тааварлаж байгаагаас үлэмж дутуу дулимаг гэж тааварлах төдийгөөр л би тэр бүх асуулт, татгалзлыг хариулах байна. Бүх музейд байгаа тоо ширхгүүд нь гарцаагүй оршиж байсан тоо томшгүй олон үе удам, зүйлтэй харьцуулбал даанч цөөхөн юм. Чулуун тагтаа сүүл, гүеэнийхээ хэлбэрээр өөрийн хоёр үр сад тогосон ба дутыш тагтааны завсрын тагтаа биш байдагтай яг адилаар хоёр болон хэд хэдэн зүйлийн эх хэлбэр нь хувьссан үр садуудынхаа шууд завсрын хэлбэр байж үл чадна. Хэрэв олонх завсрын шижим бидний мэдэлд эс байх аваас хэчнээн няхуур шинжиллээ ч нэг зүйлийг нөгөө хувьссан зүйлийн эх гэж хүлээн зөвшөөрөх аргагүй. Тэрчлэн геологийн шастир төгөлдөр биш учир тийм олон шижим олдох вий гэж найдах эрх байхгүй билээ. Хэрвээ хоёр, гурав, түүнээс ч олон холбогч хэлбэр олдсон бол, ялангуяа геологийн янз бүрийн ташингаас олдсон аваас уг хэлбэрүүдийн ялгааны дэв зэрэг туйлын бага байлаа ч байгаль судлагч олон хүн тэдгээрийг зохих зохих олон шинэ хэлбэрт хамааруулах сан билээ. Эдүгээ үеийн эргэлзээтэй зүйлүүд чухамдаа зөвхөн янз зүйл болох нь лавтай олон тохиолдлыг зааж болох боловч эргэлзээтэй хэлбэрийг янз зүйл гэж үзэх ёстой юу, үгүй юу гэдэг асуудлыг байгаль судлагчид шийдвэрлэж болохуйц тийм олон малтмал шижим ирээдүйд нээгдэнэ гэж хэн батлах юм бэ? Эдүгээ хүртэл газрын бөмбөрцгийн тун өчүүхэн хэсэг геологийн талаар шинжлэгдээд байна. Зөвхөн тодорхой мэдээж ангид хамаарагдах органик биетүүд, наад зах нь эрхбиш зэгсэн тоотойгоор малтмал байдлаар хадгалагдан үлдэж болох юм. Олон зүйл үүссэнийхээ дараа цаашдын хувьсалд өртөгдөхгүй мөртөө хувьссан үр сад үлдээлгүйгээр мөхдөг, ер нь зүйлүүдийн хувьссан хугацааг он жилээр хэмжвэл маш өнө урт боловч зүйл тогтмол хэлбэрээ хадгалж байсан хугацаатай зэрэгцүүлбэл маш ахар богино байсан байх. Өргөн тархаж байрласан, ноёлогч зүйл хувьсалд хамгийн өртөмтгий болон янз зүйл анх эхлээд голдуу орон нутгийнх байдаг энэ хоёр бол, холбогч шижмүүдийг нэг давхаргадасны дотроос нээж олох болзлыг улам муутгаж байгаа нөхцөл мөн. Орон нутгийн янз зүйл үлэмжхэн хувьсаж, төгөлдөржихөөсөө өмнө бусад оронд, тэр тусмаа алс холын оронд нэвтрэхгүй болой. Харин тархаж дэлгэрсэн байгаад геологийн давхаргадаснаас илэрч олдохлоороо тэр газарт гэнэт бий болсон мэт сэтгэгдэл төрүүлж, ердөө шинэ зүйл мэтээр ангилагдах болой. Ихэнх давхаргадас нэг үүсэж, нэг тасалдаж байсан бөгөөд оршин тогтносон хугацаа нь зүйлүүдийн оршин тогтносон дундаж хугацаанаас нэлээд богинохон байсан нь лавтай. Дараалсан давхаргадаснууд ихэнхдээ асар их хугацаагаар бие биеэс тусгаарлагдсан юм. Учир нь, хожмын эвдлэх нөлөөнд тэсэхүйц малтмал бүхий зузаан давхраа нь далайн байнга доош суусан ёроолд үлэмж тунамал хуралдсан тэр газарт бий болж чадах ерөнхий жамтай. Байнгын түвшин өргөгдөх болон хэвээр байх ээлжилсэн цаг үед геологийн шастир тасалдаж, цулгуй хоосон газар үлдээх учиртай ажээ. Өргөгдөх, хэвээр байх эдгээр цаг үед органик хэлбэрийн хамгийн эрчимтэй хувьсал явагдаж, харин доош суух үед нь мөхөл дийлэнх болж байсан нь лавтай.

	Малтмал элбэгтэй давхраа, кембрийн давхаргадаснаас доош байхгүй байгаагийн тухайд гэвэл, хэдийгээр манай эх газар, гадаад далай асар удаан хугацааны турш харьцангуйгаар бараг одоогийнхоо байдалтай хэвээр байсан боловч хэзээ ямагт ийм байсан гэж тааварлах үндэс алга гэж аравдугаар бүлэгт дурдсан таамналаа зөвхөн давтаж чадах байна. Ингэхлээр бидэнд мэдэгдэж байгаагаас бүр их эртний давхаргадас манай дэлхийн аугаа их далайн дор дарагдсан байж болох юм. Манай гараг бэхжиж тогтсон тэр цагаас хойш өнгөрсөн хэсэг хугацаа нь тааварлан байгаа органик хувиралтууд явагдахад хүрэлцээгүй мэт гэдгийн тухайд бол ноён Вильям Томсоны гаргасан энэ татгалзал одоо хүртэл гарч ирсэн бүх татгалзлын дотроос хамгийн ноцтой нь байх. Нэгдүгээрт, цагийг нь он жилээр хэмжвэл зүйлийн хувиралт хэр зэрэг хурдан явагддагийг бид үл мэднэ. Хоёрдугаарт, ертөнцийн бүтцийн тухай болон манай гарагийн дотор талын тухай бидний мэдээ баримт түүний оршин тогтнож ирсэн хугацааны талаар найдвартай шүүн тунгаахуйцаар хүрэлцээтэй гэж үзэж болно гэж одоо хүртэл олон эрдэмтэн үзээгүй байгааг зөвхөн хэлж чадах байна.

	Геологийн шастир төгөлдөр бус гэдгийг хэн хүнгүй дуртай зөвшөөрөх боловч манай онолд шаардлагатай тэр хэмжээгээр төгөлдөр бус гэхэд тун цөөхөн хүн санал нийлэх байх. Хэрэв бид хүрэлцээтэй урт хугацааг хараандаа авбал, бүх зүйл хувьссан, тэгэхдээ чухамхүү энэ онолын шаардаж байгаачлан өөрөөр хэлбэл удаан, алгуур хувьссан болохын тов тодорхой баталгааг геологи өгөх болно. Дараалсан давхаргадаснуудын малтмал үлдэгдэл нь хоорондоо хол орших давхаргадаснуудын малтмалыг бодвол тун их төсөөтэй байдаг баримтаас үүнийг тов тод үзэх байна.

	Миний онолын эсрэг зүй ёсоор гарч ирж болох хамгийн гол татгалзал, бэрхшээлийн дүн товчоо ийм байна. Миний үзэж байгаагаар өгч болмоор хариулт, тайлбарыг цухас дахин давтав. Уул бэрхшээлүүдийг би олон жилийн турш гүнзгий ухамсарласан тул түүний ноцтойд эргэлзэх юм алга. Ялангуяа хамгийн ноцтой татгалзал нь үл мэдэх явдлаа бид арга буюу сэнхрэх ёстой асуудлуудыг хамарсан байдаг явдал, онцгой анхаарал татаж байна. Тэр ч байтугай бид үл мэдэх явдлынхаа хамаг гүн гүнзгийг цэгнэх чадваргүй юм. Хамгийн энгийн, хамгийн нарийн эрхтний хоорондын байж болох бүх завсрын шатыг бид үл мэднэ. Өнө удаан хугацааны турш организмуудын тархсан бүх элдэв янзын аргыг мэднэ гэж бид баталж болохгүй бөгөөд геологийн шастирын төгс бусын дэв зэргийг үл мэднэ. Эдгээр бүх татгалзал хэчнээн ноцтой байвч миний санахад, организмууд нийтдээ дараалсан хувьслын замаар үүссэн онолыг бут цохихуйц хүрэлцээтэй биш юм.

	Одоо эш баримтын нөгөө талаас авч үзье. Амьдралын хувирсан нөхцөлөөс шалтгаалдаг буюу тун үгүйдээ түүнээс үүддэг үлэмж хэмжээний хувьсамж гэрийн болсон байдалд ажиглагдах боловч тун бүдэг байдлаар илрэх нь цөөн бус тул уул хувьслыг дур зоргын гэж үзэмтгий байдаг. Үй олон, нарийн төвөгтэй хууль хувьсамжийг залуурдана. Үүнд: Хөгжлийн шүтэлцээ, хэсгүүдийн нөхөгдөл, эрчимтэй дасгалжил, дасгалжил үгүй явдал, хавь орчны нөхцөлийн тодорхой үйлчлэл болой. Бидний гэрийн үүлдэрт тун лав хувьсал явагдсаныг үнэмшихэд үлэмж бэрхтэй боловч уг хувьсал үлэмж хэмжээтэй байсан, өнө урт хугацааны турш удамшлаар дамжиж болохыг зоригтой зөвшөөрч болно. Амьдралын нөхцөл хэвээрээ байгаа цагт хэд хэдэн үе удамд удамшсан хувьсал нь бараг хязгааргүй олон үе удамд дамжиж болно гэж тааварлах бүрэн үндэс байна. Нөгөөтээгүүр, гэрийн үүлдэрт нэг удаа илэрсэн хувьсамж, өнө удаан хугацааны турш зогсолтгүй явагддагийн нотолгоо байна. Манайхны бүр эрт цагийн үүлдрүүдээс шинэ шинэ янз зүйл одоо ч гарч ирсээр байгаа тул ер нь уул хувьсал тасалдан зогсдог уу гэдэг нь ч мэдэгдээгүй байна. Үнэндээ, хувьсамтгай чанарыг хүн бий болгодоггүй. Хүн бол зөвхөн органик биетийг амьдралын шинэ нөхцөлд санаандгүй өртөгдүүлэх бөгөөд тэгэхлээр нь байгаль тэр биеийн байгууламжид үйлчилж, хувьсал үүсгэнэ. Гэхдээ, хүн байгалиас өөрт нь талбин олгосон хувьслыг сонгон шалгаруулж чадах бөгөөд үнэхээр сонгон шалгаруулдаг юм. Тийнхүү хүн хувьслыг аль дуртай чиглэлдээ хуримтлуулж, ургамал, амьтныг өөрийн хэрэгцээ, дур сонирхолд зохилдуулна. Үүнийг аргачилснаар юм уу санаандгүй хийж болох бөгөөд санаандгүй хийхдээ үүлдрийг хувьсгах аливаа бодлогогүйгээр өөртөө хамгийн ашигтай, таатайг хадгалан үлдээнэ. Зөвхөн дадсан нүд ажиглаж болохуйц тун ялимгүй, хувийн хэлбийлтийг дараалсан үе тутамд сонгож шалгаруулсаар хүн үүлдрийн шинж байдалд сүрхий нөлөөлж болох нь эргэлзээгүй хэрэг. Санаандгүй шалгарлын энэ үйл явц хамгийн эрс тодорсон, ашигтай гэрийн үүлдрийг бий болгоход аугаа их хүчин зүйл болжээ. Хүний бүтээсэн олон үүлдэр байгалийн зүйлийн шинж байдлыг үлэмж их хадгалж байгаа нь олон зүйлс янз зүйл юм уу, анх эхлэхээсээ бие даасан зүйл юм уу гэдэг шийдвэрлэгдэшгүй эргэлзлээр нотлогдож байна.

	Гэрийн болсон организмын хувьд тийм эрчимтэй байгаа сурвалж байгалийн байдалд ч өөрийн үйлчлэлийг үзүүлж чадах талтайд эргэлзэх ямар ч үндэс алга. Тасралтгүй дахин дахин өрнөх амьдралын төлөө тэмцлийн үед хамгийн ивээгдэгч бодгаль, үүлдэр шалгаран амьдрах явдлаас шалгарлын хүчирхэг бөгөөд зогсолтгүй үйлчлэгч хэлбэр харагдаж байгаа юм. Бүх амьд биетэд хэвшмэл байдаг, үржлийн түргэн өсөн нэмэгдэгч геометрийн прогрессоос амьдралын төлөө тэмцэл зайлбаргүй урган гардаг. Уур амьсгалын зарим нөхцөл дараа дараалан давтагдах үед болон шинэ оронд нутагших үед олон амьтан, ургамал түргэн үрждэг явдал хийгээд тооцоогоор үржлийн түргэн дэвшил нотлогдож байна. Мэнд тэсэж чадахаасаа олон бодгаль төрдөг. Нэг бодгалийн амьдрах, нөгөөгийн үхэх болон ямар зүйл буюу янз зүйлийн тоо арвижиж ямар нь хомсдох болон бүрмөсөн устахыг байгалийн жинлүүр дээрх ширхэг өөдөс тодорхойлж чадна. Нэгэн зүйлд багтах бодгалиуд аль ч талаараа хамгийн нягт холбоотой тэмцэлдээнд орох учраас тэдний хоорондын тэмцэл хамгийн догшин ширүүн болно. Нэгэн зүйлийн янз зүйлүүдийн хооронд уул тэмцэл бас л бараг тийм ширүүн бөгөөд нэг төрлийн доторх зүйлүүдийн хооронд арай зөөлөвтөр болой. Нөгөөтээгүүр, байгалийн дамжлага шатанд алсалсан байр эзлэгч биетүүдийн хоорондын тэмцэл догшин ширүүн байх нь цөөнгүй болно. Тэмцэлдээнд орж байгаа бодгалиудтай нь харьцуулбал, зарим бодгаль тодорхой нэг насанд болон «жилийн тодорхой улиралд хамгийн ялимгүй давуу талтай байх буюу хавь орчны физик нөхцөлдөө өчүүхэн атугай ч илүү зохилдох нь яваандаа жинлүүрийн тавгийг өөрийн тал руу хэлбийлгэж мэднэ.

	Хүйсийн ялгаатай амьтад ихэнхдээ эр нь эмэгчнээ эзэмдэхийн төлөө тэмцэл ажиглагдана. Хамгийн их хүчтэй болон амьдралын нөхцөлтэй хамгийн амжилттай тэмцэгч эр амьтад ерөнхийдөө хамгийн олон үр сад үлдээнэ. Гэхдээ эрүүд нь онцгой зэвсэг буюу хамгаалалтын хэрэгсэл эзэмдсэн байх болон онцгой тааламжтай байхаас уг амжилт шалтгаалах нь цөөнгүй. Ялимгүйхэн давамгай тал хүртэл ялалтад хүргэж болно.

	Аль ч орон үлэмж физик хувиралд өртөгдсөнийг геологи тодорхой зааж байгаа тул амьд биет нь гэрийн байдалд хувьссантайгаа адилхнаар байгалийн байдалд хувьссан гэж бид санах эрх байна. Байгалийн байдалд хувьсал илэрсээр атал байгалийн шалгарал үйлчлэлээ үзүүлээгүй байх аваас тайлбарлашгүй баримт болох сон билээ. Хэдийгээр уул баталгаа нотлогддоггүй боловч байгалийн байдалд хувьсал нь маш явцуу хүрээгээр хязгаарлагддаг гэж баталсан явдал цөөнгүй бий. Хүн хэдийгээр зөвхөн гадна талын шинж тэмдэгт үйлчилж, этгээд хачныг эрхэмлэх нь цөөнгүй боловч өөрсдийн гэрийн үүлдрүүдэд зөвхөн хувийн нь ялгааг хуримтлуулсаар богино хугацаанд үлэмж үр дүнд хүрч болно. Харин байгалийн зүйл хувийн ялгаатай байдгийг хэн ч үгүйсгэхгүй нь мэдээж. Уг ялгааны зэрэгцээгээр, систематикийн бүтээлд дурдууштайгаар хоорондоо их ялгаатай байгалийн янз зүйлүүд бас байдгийг бүх байгаль судлагчид хүлээн зөвшөөрдөг. Хувьсийн ялгаа, өчүүхэн янз зүйлийн хоорондын болон тод илэрсэн янз зүйл ба зүйл, салбар зүйлийн хоорондын тодорхой заагийг хэн ч тогтоогоогүй билээ. Туршлагатай зарим байгаль судлагчид янз зүйл гэж нөгөө зарим нь газар зүйн арьстан буюу дэд зүйл болгож, гуравдагч хэсэг нь хоорондоо ойр шадар боловч бие даасан зүйл гэж үздэг үй олон хэлбэр элдэв хаалт саадаар хэсэглэгдэн тусгаарлагдсан тус тусдаа эх газарт болон эх газрын онд ондоо хэсэгт, мөн алс холын арлуудад байдаггүй гэж үү дээ!

	Туйлын удаан, үл ялих боловч ургамал, амьтан хувьсдаг аваас аль нэг хэмжээгээр ашигтай янз зүйл болон хувийн ялгаа нь байгалийн шалгарлын үйлчлэл буюу илүү зохилдсоны удаан амьдрахын эрхшээлээр хадгалагдан хуримталж яагаад болохгүй сэн бил ээ? Хүн тэсвэр тэвчээртэйнхээ ачаар өөртөө ашигтай хувьслыг сонгон шалгаруулдаг аваас байгалийн амьд бүтээлд ашигтай хувьсал, амьдралын өөрчлөгдөн байгаа адармаатай нөхцөлд байн байн үүсэж, хадгалагдах буюу шалгаралд өртөгдөж яагаад болохгүй бил ээ? Олон үеийн турш үйлчлэн, биет бүрийн ерөнхий хэвшил, бүтэц, дадлыг хатуу туршилтад оруулж, бүх ашигтайг ивээж, хортойг таягдан хаядаг тэр сурвалжид ямар хязгаар тогтоож болох бил ээ? Амьдралын хамгийн адармаатай харилцаанд хэлбэр бүрийг аажимхнаар сайхан зохилдуулдаг тэр сурвалжийн үйл ажиллагааны хязгаар надад харагдахгүй байна. Зөвхөн энэ бодвориор хязгаарлалаа ч, байгалийн шалгарлын онол туйлын боломжтой санагдана. Энэ онолын эсрэг чиглэсэн татгалзал, бэрхшээлийн дүн товчоог би аль болох үнэн сайн санаагаар дүгнэв. Одоо энэ онолыг зөвтгөн өгүүлэх тусгай баримт, нотолгоог авч үзье.

	Зүйл бол зөвхөн илүү эрс тодорсон байнгын янз зүйл мөн бөгөөд зүйл бүр тэртээ нэг цагт янз зүйл байсан гэж үзээд ерийн тааварладгаар бүтээлч онцгой үйлдлийн эрхшээлээр үүссэн зүйл болон үүсэл гарлын нь хоёрдогч хуулийн үйлчлэлд ноогдуулдаг янз зүйлийн хооронд яагаад эрс зааг байдаггүйг авч үзэж болох юм. Уг нэгэн төрлийн олон зүйл үүсээд цэцэглэн хөгжсөөр байгаа ямар нэг оронд мөнөөх зүйлүүд яагаад олон янз зүйлтэй байдгийг энэ үүднээс өөртөө тайлбарлаж болох юм. Зүйлийн үйлдвэрлэл маш эрчимтэй байсан газарт одоогоор бас үйлдвэрлэл явагдаж байгаа тохиолдох ерөнхий жамтай гэж горьдож болох ба янз зүйл, эхэлбэр зүйл болсон нь энэ явдал мөн. Тэр ч байтугай янз зүйл буюу эхэлбэр зүйл олонтой хамгийн том төрлийн доторх зүйлүүд, янз зүйлийн шинж байдлыг мэдэгдэхүйц хадгалсаар бөгөөд бие биеэс ялгарах ялгааны нийлбэр нь жижиг төрлийн доторх зүйлүүдийг бодвол цөөн байна. Шадар ойр зүйлүүд тэр дундаа их өнөр төрлийн зүйл, нэлээд явцуу тархалттай бололтой, өөрийн төрлийн төсөөнд тулгуурлаж бусад зүйлийг тойрон жижиг жижиг бүлэг болж бөөгнөрнө. Энэ хоёр байдлаараа янз зүйлтэй төсөөтэй юм. Хэрэв зүйлүүд бие биеэс шалтгаалахгүй бүтээгдсэн аваас эдгээр өөр хоорондын харилцаа тун хачин баймаар боловч зүйл бүр анх эхлээд янз зүйл байдалтай оршиж агсан бол аяндаа бүрэн ойлгомжтой.

	Үржлийн геометрийн прогрессын эрхшээлээр зүйл бүр өөрийн тоо ширхгийг хязгааргүй нэмэгдүүлэхийг эрмэлзэхийн дээр зүйл болгоны хувьссан үр садын дадал, бүтэц хэдий чинээ янз бүр байх тутам, энэ нь байгалийн эдийн засагт хамгийн олон янзын байр суурь эзлэн авах бололцоо өгч, амархан үржин олширч болох тул байгалийн шалгарал аливаа зүйлийн үр садаас хоорондоо нэн их салж холдсоныг хадгалах байнгын эрмэлзэлтэй байна. Үүнээс болж мөнөөх зүйлийн янз зүйлүүдийн шинж байдлыг илтгэгч бага сага ялгаанууд нь үй олон хувьслын турш мөнөөх нэгэн төрөлд багтах зүйлүүдэд хэвшмэл ихээхэн эрс ялгаа болж өсөн томрохыг эрмэлзэнэ. Хуучин бага төгөлдөржсөн, завсрын янз зүйлийг шинэ, төгөлдөржсөн янз зүйл хэлбэрэлтгүй устгаж, орлон эзлээд тийнхүү зүйлүүд өөр хоорондоо тусгаарлагдан салсан, тогтмол тодорхой объект болчихно. Анги бүрийн дотор нэлээд том том бүлэгт багтах ноёлогч зүйл, шинэ шинэ, ноёлогч хэлбэр бий болгохыг эрмэлзэн, тийнхүү том бүлэг бүр улам томрохыг эрмэлзэн, үүний хамт шинж тэмдгээрээ улам салж холдохыг эрмэлзэнэ. Гэтэл бүх дэлхий тэднийг багтаамгүй тул бүх бүлэг тийнхүү өсөн тэлж чадахгүй бөгөөд үүний улмаас илүү ноёлонгуй бүлэг нь ноёрхол багатайгаа эз дийлж устгана. Том бүлэг тэлэн томорч шинж тэмдгээр салахыг эрмэлзэхийн хамт энэ явдал мөхөлтэй зайлшгүй хосолдог нь бүх цаг үед ноёрхсон цөөн тоотой ангийн доторх бусад бүлэгт захирагдсан бүлгүүдэд бүх амьд биет багтаж оршдогийн учрыг тайлбарлаж байна. Бүх амьд биет байгалийн систем гэгчид бүлэглэгдсэн энэ аугаа их баримт нь тусгайдаа бүтээлч үйлдлийн онолын үүднээс ердөө тайлбарлагдашгүй юм.

	Байгалийн шалгарал дан ганц дараалсан тааламжтай өчүүхэн хувьслыг хуримтлуулах замаар үйлчилдэг болохоор гэнэтийн том хувиралт үйлдэж чадахгүй, зөвхөн огцом богино, аажимхан алхмаар урагш ахина. Үүнээс үндэслэж, бидний мэдлэг арвижихын хэрээр улам улам батлагдаж байгаа «Natura non facit saltus» жам, энэ онолын үндсэн дээр ойлгомжтой болж байна. Мөнөөх нэг зорилго байгальд хаана ч байлаа бараг эцэс хязгааргүй олон янзын замаар хэрэгждэгийн учрыг бид мөн авч үзэж буй. Учир нь нэг удаа олж авсан онцлог бүр өнө удаан удамших бөгөөд олон янзын чиглэлээр хувьссан байгууламж мөнөөх нэг ерөнхий зориулалтад зохилдох ёстой. Товчдоо байгаль яагаад элдэв янз болгохдоо өгөөмөр, шинээр бий болгохдоо харам байдгийг үзэж болно. Хэрэв зүйлүүд бие биеэс шалтгаалахгүйгээр бүтээгдсэн бол байгалийн тийм хууль юун учир байх сан билээ гэдгийг хэн ч тайлбарлаж үл чадна.

	Бусад олон баримт энэ онолоор тайлбарлагдмаар санагдана. Ерөнхий байдлаараа тоншуултай төстэй шувуу газраар явж хорхой шавж гөрөөлдөг, усанд хөвөх нь тун ховор буюу огт хөвдөггүй уулын галууны хурууны хооронд сарьс байдаг, хөөндэйтэй адилхан шувуу усанд шумбаж, усны шавжаар хооллодог, салхич шувуу нь оцон шувууны амьдралын хэвшилтэй зохилдсон дадал бүтэцтэй байдаг баримтууд юутай хачин билээ! Ийм тохиол эцэс төгсгөлгүй олон юм. Гэвч зүйл бүрийн тоо тасралтгүй нэмэгдэх тэмүүлэлтэй байдгийн үүднээс болон удаан хувьсагч үр сад бүрийг байгаль дахь аливаа эзэмшигдээгүй чөлөөтэй болон бага эзэмшигдсэн байр суурьт зохилдуулахад хэзээд бэлэн байгч байгалийн шалгарлын байнгын үйл ажиллагааны хүчинд уул баримтууд хачин болохгүйгээр барахгүй, урьдаас тааварлан хэлж болохоор юм.

	Сайхан үзэсгэлэнг зарим талаар шалгарлын үйл хүчинд ноогдуулж болох тул ямар учраас байгальд тийм олон сайхан үзэсгэлэн байдгийг нэлээд ойлгож болох юм. Хортой зарим могой, зарим загас, хүний нүүртэй хачин эвгүй төсөөтэй, зарим муухай сарьсан багваахайг харсан бүхэн бидний ойлголт ёсоор сайхан үзэсгэлэн нь бүх нийтийн үзэгдэл биш болохыг зөвшөөрнө. Эрэгчин амьтдад, мөн зарим үед үй олон шувуу, эрвээхэй болон бусад амьтны эр, эм аль ч хүйсэд бэлгийн шалгарал, хамгийн содон тод өнгө зүс, хамгийн гоё чамин хэлбэр болон бусад чимэг хүртээжээ. Бэлгийн шалгарал олон тохиолд эр шувууны дууг эм шувуунд нь, мөн бидний сонсголд эгшиг яруу болгожээ. Цэцгийг шавж амархан таньж, очиж суугаад үрийг нь тогтоож байхын тулд, үрийг шувуугаар тараалган цацуулж байлгахын тулд цэцэг, үр жимс нь ногоон навчны дундаас ялгарч байхаар тод өнгөөр ялгарах болжээ. Олон өнгө, авиа, хэлбэр ямар учраас хүн, доод амьтанд адилхан цэнгэл хүртээж байна вэ? Өөрөөр хэлбэл, сайхан үзэсгэлэнгийн мэдрэхүй энгүүн хэлбэрээрээ хэрхэн үүссэн бэ? Тодорхой үнэр, амт яагаад тааламжтай сайхан болсныг үл мэдэхийн нэгэн адилаар үүнийг бид үл мэднэ.

	Байгалийн шалгарал тэмцэлдээний замаар үйлчлэх тул орон бүрийн оршин амьдрагчдыг зөвхөн цуг амьдрагчидтай нь зохилдуулж, төгөлдөржүүлнэ. Ерийн үзлийн дагуу тухайн ямар нэг орны зүйлүүд уг орондоо нийцэн бүтээгдэж, тусгайдаа зохилдсон гэх боловч хааяа заримдаа бусад орноос нутагшсан бүтээлд дийлэгдэж, солигддог баримтыг гайхах үндэс үгүй болой. Чадах ядахын хэрээр тунгаахад, хүний нүдний хувьд ажиглагддагчлан байгаль дахь зохилдлого үнэмлэхүй төгөлдөр байдаггүй бөгөөд зарим зохилдлого нь зохилдлогын тухай бидний төсөөлөлтэй таардаггүй явдлыг бас гайхах ёсгүй. Дайсныхаа эсрэг хэрэглэсэн зөгийн хатгуур зөгийн өөрийн нь үхлийг дууддагийг, эр зөгий ганцхан үйлдэл гүйцэтгэхийн төлөө үй олноороо төрөөд дараа нь үржилгүй эгч дүүстээ амь хөнөөгддөгийг, нарс мод тоосоо гайхам их үрэн таран хийх нь ажиглагддагийг, эм зөгий өөрөөсөө гарсан үржилтэй охидыг төрөлх зөнгөөсөө үзэн яддагийг, төөлүүр хорхойн амьд бие дотор ихнемонид хооллодгийг, энэчлэн бусад тохиолдлыг бид мөн гайхах явдалгүй ээ. Үүний адил үнэмлэхүй төгөлдөржилт байхгүй бүр олон тохиол нээгдээгүй байгаа нь харин байгалийн шалгарлын онолын үүднээс гайхалтай болой.

	Чадан ядахын хэрээр тунгааж үзвэл янз зүйлийн үүслийг залуурддаг төдийлөн мэдэгдэхгүй, нарийн хуулиуд нь зүйлүүдийн үүслийг залуурдсан нөгөөх хууль аж. Хоёр тохиолд хоёуланд физик нөхцөл, эрхбиш шууд тодорхой үйлчлэл үзүүлсэн бололтой боловч уг үйлчлэл хэр их болохыг хэлэх боломжгүй юм. Жишээ нь, ямар нэг шинэ газар нутагт янз зүйл шилжин нүүдэллэхдээ энэ шинэ нутгийн зүйлүүдэд хэвшмэл шинж тэмдгийг авдаг явдал бий. Дасгалтай, дасгалжилгүй байх нь янз зүйлийн хувьд зүйлийн хувьд ч их үйлчлэл үзүүлсэн бололтой. Жишээ нь нисэхэд тохиромжгүйгээрээ гэрийн нугасны чинээтэй шахам далавч бүхий эйтоны нугасыг, газар шурган орж байгаа ихэнхдээ сохор тукутуког болон голдуу сохор буюу арьсан хаалттай нүдтэй зарим номиныг, эцэст америк, европын газар доорх агуйд амьдрагч, хараагүй амьтдыг харахад дээрх дүгнэлтээс зайлахын аргагүй юм. Янз зүйлийн хувьд ч зүйлийн хувьд ч шүтэлцээт хувьсал даамай роль гүйцэтгэсэн бололтой бөгөөд биеийн нэг хэсэг хувьсахад нөгөөдүүл нь өөрийн эрхгүй хувьсаж байжээ. Янз зүйл, зүйлийн хувьд аль эрт гээгдсэн шинж тэмдэгтээ эргэж буцах явдал зарим үед илэрч байжээ. Адууны төрлийн өөр өөр зүйл болон тэдний гибридийн бугалга болон хөлд бидэр санамсаргүй гарч ирэх явдал тус тусдаа бүтээлч үйлдлийн үзлийн үүднээс юутай ойлгомжгүй вэ! Гэрийн тагтааны олон янзын үүлдэр хөндлөн судалтай чулуун саарал тагтаанаас үүссэнтэй яг адилаар адууны тэр бүх зүйл бидэртэй өвгөөс үүсжээ гэвэл уг баримт юутай хялбар тайлбарлагдана вэ!

	Зүйлийн шинж тэмдэг буюу уг нэгэн төрлийн зүйлүүдийг хооронд нь ялгадаг шинж тэмдэг төрлүүдийг хооронд нь төсөөтэй болгодог төрлийн шинж тэмдгийг бодвол яагаад илүү хувьсамтгай байдгийг зүйлүүд тус тусдаа бүтсэн тухай өргөн дэлгэрсэн үзлийн үндсэн дээр хэрхэн тайлбарлах юм бэ? Жишээлбэл бүх зүйл нь ижил өнгийн цэцэгтэй төрөлд хамаарах зүйлийнхийг бодвол өнгө өнгийн цэцэг бүхий зүйлүүдтэй төрөлд хамаарах зүйлийн цэцгийн өнгө яагаад илүү хувьсамтгай байж магадгүй вэ! Хэрвээ, зүйл бол зөвхөн сайтар тодорсон янз зүйл бөгөөд түүний шинж тэмдэг илүү байнгын болсон гэвэл энэ баримтыг тайлбарлаж болно. Үүнд, уг зүйл өөрийн ерөнхий өвгөөс салбарлан гарсан тэр цагаас эхлэн түүний зүйлийн ялгаа бологч шинж тэмдгүүд нэгэнт хувьсаж эхэлсэн, иймээс ч асар их хугацааны турш удамшлаар ямагт дамжсан төрлийн шинж тэмдгүүдийг бодвол чухамхүү дээрх шинж тэмдгүүд илүү хувьсамтгай байх ёстой. Тэрчлэн тухайн төрлийн ямар нэг зүйлд ер бус хөгжсөн, ингэхлээр уг зүйлдээ тун чухал гэж бид зүй ёсоор дүгнэж болох нэг хэсэг яагаад онцгой хувьсамтгай болчихдог нь тус тусдаа бүтээлийн онолын үндсэн дээр тайлбарлагдашгүй юм. Гэтэл манай үзлээр бол, олон өөр зүйл ерөнхий нэг өвгөөс салбарлан гарсан тэр цагаас нааш уг хэсэг их хувьсал үзсэн, ингэхлээр энэ хэсэг хувьсах хандлагаа ер нь одоо хүртэл хадгалжээ гэж санаж болох билээ. Харин нэг хэсэг жишээлбэл сарьсан багваахайн далавч мэт хамгийн ер бусаар хөгжсөн хэдий боловч туслах чанарын бүхэл бүлэг хэлбэрийн хувьд нийтлэг үедээ өөрөөр хэлбэл үлэмж өнө урт хугацааны турш удамшлаар дамжсан үедээ аль нэг өөр эрхтнээс илүүтэй хувьссан шинжгүй байж болох юм. Учир нь ийм тохиолд байгалийн шалгарлын үргэлжилсэн үйлчлэлийн улмаас уг хэсэг нэгэнт байнгын болчихсон хэрэг.

	Зөн билгийг авч үзье. Зөн билгийн зарим нь тун хачин боловч үл ялих хэмжээтэй мөртөө ашигтай дараалсан хувьслын байгалийн шалгарлын онолын хувьд биеийн бүтцээс илүү төвөгтэй бус юм. Иймээс уг нэгэн ангийн онд ондоо амьтдыг байгаль юун учир өөрсдөд нь тохирсон зөн билгэ хүртээж, зөвхөн алгуурхан ахиж байдгийг ойлгож болно. Алгуур ахих зарчим, ерийн зөгийн уран барилгын гайхам авьяас чадварыг хэр зэрэг тодруулж байгааг би үзүүлэхийг оролдсон. Зөн бэлгийн хувьсалд дадал оролцдог нь эргэлзээгүй боловч үргэлжилсэн дадлын үр дагаврыг удамшуулан авахуйцаар үр садыг үлдээдэггүй бэлгэсгүй шавжийн жишээнээс үзвэл дадал заавал оролцох хэрэгцээгүй нь илэрхий. Уг нэг төрлийн бүх зүйл нэг ерөнхий өвгөөс үүсэж, нийтлэг олон онцлогийг удамшуулан авсан гэж үзсэнээр төсөөтэй зүйлүүд амьдралын хамгийн өөр өөр нөхцөлд оршихдоо ямар учир бараг мөнөөх л зөн билгээр удирдуулж байдгийг ойлгож болно. Жишээлбэл Өмнөд Америкийн халуун, сэрүүн бүсийн хөөндэй, ямар учир манай британи нутгийн зүйлүүдтэй яг адилаар үүрэндээ лаг шавар дэвсдэгийг ойлгож болно. Зарим зөн бэлгэ төгөлдөр бус бөгөөд алдаа гаргах шалтаг үүсгэдэг, тэрчлэн олон зөн бэлгэ бусад амьтанд зовлон тарьдаг явдал нь байгалийн шалгарлын замаар зөн бэлгэ аажим хүртэж олдох үзлийн үүднээс бол этгээд хачин биш болой.

	Зүйл нь гагцхүү сайтар тодорсон тогтвортой янз зүйл мөн аваас зүйл хоорондын эрлийзжүүлгийн бүтээгдэхүүн нь эцэг эхээ дуурайх дарааллын хувьд, илт янз зүйл хоорондын эрлийзжүүлгийн бүтээгдэхүүнтэй адил төвөгтэй нарийн хуулиар явдаг, өөрөөр хэлбэл дараалсан эрлийзжүүлгийн үед нэг нь нөгөөгөө аажим шингээдгийн учир дорхноо тодорхой болно. Зүйл тусгайдаа бүтээлч үйлдлийн ачаар үүсэж, янз зүйл хоёрдогч хуулиудын хүчинд бий болсон аваас энэ төсөөтэй байдал хачин юм болох сон.

	Геологийн шастир туйлын төгөлдөр бусыг үнэн гэмээж, түүнээс олдож байгаа баримтууд дараалсан хувьсал бүхий нэгдмэл үүслийн онолын хүчтэй баталгаа мөн болой. Аажмаар дараагийн хэсэг хэсэг цаг хугацаа өнгөрөөд шинэ зүйлүүд тайзан дээр гарч ирсэн, тэгэхдээ ижил хугацааны турш янз бүрийн бүлгийн хувьссан хэмжээ нь тун ялгаатай байжээ. Төгөлдөржсөн шинэ хэлбэрээр хуучин хэлбэрүүд солигдох учраас органик ертөнцийн түүхэнд тун гарамгай үүрэг гүйцэтгэсэн зүйл болон бүхэл бүлэг зүйлийн мөхөл нь байгалийн шалгарлын бараг зайлшгүй үр дагавар мөн. Байгалийн жамаар төрөх гинжин хэлхээ нэгэнт тасарсан бол зүйл ганц нэгээрээ ч, хэсэг бүлгээрээ ч дахин үл гарч ирнэ. Үр сад нь аажмаар хувьсахын хамт ноёлогч хэлбэр алгуурхан тархдаг явдал нь үлэмж хугацаа өнгөрөхөд бүх дэлхий дээрх органик хэлбэр нэгэн зэрэг хувьссан мэт сэтгэгдэл төрүүлнэ. Давхаргадас бүрийн малтмал үлдэгдэл шинж тэмдгээрээ яг доод талын болон дээд талынх нь давхаргадасны малтмалуудын дунд мэдэгдэхүйц завсрын байдалтай байдаг явдал уг гарлын гинжин хэлхээнд мөнхүү үлдэгдэл завсрын байдалтай байдгаар тун хялбар тайлбарлагдана. Амьд байгаа болон алга болсон биетүүд ерөнхий өвгөөс үүссэн тэр явдлаас алга болсон бүх биет одоо байгаатай нэг ерөнхий системд ангилагдаж болох үндсэн баримт зүй ёсоор ургаж гарна. Зүйлүүд өнө урт хугацааны турш хувьсах явцдаа шинж тэмдгээр салж байсан тул бүлэг бүрийн нэлээд эртний хэлбэр, бүр эрт үеийн элэнц нь одоогийн байгаа бүлгүүдийн хооронд ямар нэг хэмжээгээр завсрын байр суурь олонтоо эзэлдгийн учир ойлгомжтой болой. Эртний хэлбэртэй харьцуулбал орчин үеийн хэлбэр нь байгууламжийн их өндөр түвшинд оршиж байгаа гэгддэг билээ. Нэлээд хожмын төгөлдөржсөн хэлбэр амьдралын төлөө тэмцэлд бүр эртний төдийлөн төгөлдөр бус хэлбэрийг ялах тул орчин үеийн хэлбэр үнэхээр илүү өндөр байр суурь эзлэх ёстой байна. Тэрчлэн түүний эрхтэн нь янз янзын үйл ажиллагаанд илүүтэй дадсан байна. Оршин амьдрах энгийн нөхцөлд бүрэн зохилдсон, жирийн төдийлөн төгөлдөр бус үй олон организм байгаа явдалтай энэ баримт бүрэн нийцнэ. Тэрчлэн зарим хэлбэр, байгууламжийнхаа хувьд ухрах замд орж, уул буцах замын үе шат бүрд амьдралын доошилсон шинэ нөхцөлд улам сайн зохилдсон байх явдалтай энэ баримт бас бүрнээ нийцнэ. Эцэст, мөнөөх орны хязгаар доторх одоо байгаа, алга болсон организмууд ерөнхий үүслээрээ хоорондоо нягт холбоотой учир Австралид ууттан, Америкт дутуу шүдтэн байгаа зэргээр нэг эх газарт төрлийн хэлхээтэй хэлбэрүүд үргэлжлэн хадгалагдсан гайхамшигтай хууль бүрэн ойлгомжтой.

	Газар зүйн тархалтыг авч үзье. Уур амьсгал, газар зүйн урьдын хувьсал болон үй олон тохиолдлын ачаар, бас бидэнд үл мэдэгдэх тархалтын аргын ачаар олон олон үеийн турш дэлхийн нэг хэсгээс нөгөө хэсэгт тархан байрласан гэж үзсэнээрээ бид хувьслыг дагалдуулсан ерөнхий үүслийн онолд тулгуурлаж, организмын хуваарилалттай хамаатай ихэнх үндсэн баримтыг ойлгож чадах болно. Аль аль тохиолд биетүүд төрөл үүсэлтэйгээрээ хоорондоо адилхан холбоотой, хувьслын мөнөөх ижилхэн аргатай байсан болохоор орон зай дахь органик биетийн хуваарилалт, цаг хугацааны доторх түүний геологийн дараалал хоёр гайхалтай адил зэргэмжээ байгааг тайлбарлаж болно. Мөнөөх нэг эх газарт, халуун, хүйтэн уур амьсгалд, уул талд, хээр газар, ус намагт туйлын янз бүрийн нөхцөлд ихэнхдээ мөнөөх нэг ангид хамаарах оршин амьдрагчид мөнөөх эх үүсвэр болон эзэгнэгчдийн үр сад болох тул илэрхий садан төрөл шинжтэйгээрээ аливаа жуулчны гайхаш төрүүлдэг тэр сонин баримтын бүрэн утга тодорхой юм. Хоорондоо туйлын алс хол уулс болон умард өмнөдийн сэрүүн бүсүүдэд зарим цөөн ургамал яг ижил ба бусад олон ургамал ойрхон төрлийн төсөөтэй байгааг ихэнхдээ хувьсалтай хавсран явагдах өмнөх тархан байрлалтын мөнөөх зарчмыг түшиглэж мөстлөгийн галавын тусламжтай тайлбарлаж болох билээ. Тэрчлэн умард, өмнөд сэрүүн бүсийн тэнгисүүд нь халуун бүсийн завсарт орших далайн бүхэл хэсгээр хоорондоо алслагдсан боловч уул тэнгисийн зарим оршин амьдрагчид ойр төрлийн төсөөтэй учрыг тайлж болно. Хоёр орон физик нөхцөлөөрөө мөнөөх нэг зүйлд шаардагдам тийм хэмжээгээр төсөөтэй байвч уг орнууд өнө урт хугацааны турш бүрэн саланги байсан аваас, оршин амьдрагчид нь хоорондоо эрс ялгаатайг гайхах үндэс үгүй. Нэгэнт бүх харилцааны дотроос организмуудын өөр хоорондын харилцаа хамгийн чухал бөгөөд хоёр орон нь ямар нэг өөр орон болон бие биеэсээ эзэгнэгчдийг янз бүрийн цагт янз бүрийн хувь харьцаатай авах учиртай байсан болохоор хоёр бүс дэх хувьслын чиглэл зайлшгүй ялгаатай байх ёстой.

	Далайн аралд яагаад зөвхөн цөөн хэдэн зүйл нутагшсан болон тэр зүйлүүдийн ихэнх хэсэг нь яагаад дан ганц тухайн нутагт хэвшмэл, эндемик хэлбэр байдгийн учрыг тайлахад шилжин нүүдэллэж, дараа нь хувьссан үзэгдлийг ингэж үзсэнээр тайлбарлаж болно. Мэлхий, хуурай газрын сүүн тэжээлтэн зэрэг уудам далайг гатлан шилжин нүүдэллэж чадахгүй амьтдын бүлэгт хамаарагдах зүйл далайн аралд тохиолддоггүй мөртөө далайг гатлан нисэж чадах амьтан, шинэ онцгой зүйл сарьсан багваахай ямар нэг тивээс алс хол аралд цөөнгүй тохиолддогийн учир тодорхой байна. Жишээлбэл далайн арлуудад онцгой зүйл сарьсан багваахай байсаар атал хуурай газрын бусад сүүн тэжээлтэн огт байхгүй зэрэг тохиол нь тусгай бүтээлч үйлдлийн онолын үүднээс ердөө ч тайлбарлагдашгүй баримт юм.

	Хувьсалтай хавсарсан нийтлэг нэг үүслийн онолд тулгуурлавал, ямарваа хоёр нутаг оронд ойр төрлийн төсөөтэй болон солин орлогч зүйл оршиж байгаа нь мөн тийм эцэг эх хэлбэр уг хоёр нутагт урьд нь оршиж байсан гэсэн хэрэг болно. Үнэхээр ч төрлийн төсөөтэй үй олон зүйл хоёр нутаг оронд нутаглан байгаа цагт уул хоёр газарт тархсан, хоёуланд нь ижилхэн зүйл, мөнөөх төрлийн төсөөтэй зүйлүүдийг хооронд хэзээ ямагт шахам тохиолдоно. Хоорондоо ойролцоо, тоогоор олон боловч эрхбиш тод ялгаатай зүйл дайралдах тэр газарт бол эргэлзээтэй хэлбэр болон мөнөөх бүлгүүдэд багтах янз зүйл тохиолдоно. Аливаа нутгийн оршин нутаглагчид нь шилжин нүүдэллэж ирсэн байж болох талынхаа хамгийн ойрх газар оршин нутаглагчидтай төрөл садан байдаг явдлыг үлэмж өргөн дэлгэрсэн жам гэж болно. Галапагоссын олтирог, Жуан Фернандесийн арлууд болон америкийн бусад арлын бараг бүх ургамал, амьтан зэргэлдээ америк тивийн ургамал амьтантай төрөл садан байгаагаас энэ явдал аяндаа харагдана. Ногоон хошууны арал, африкийн бусад арал, болон Африк тивийн хувьд мөн байдал ажиглагдана. Тусгай цогцлон бүтээлийн онолыг түшиглэвэл, эдгээр баримтад ямар ч тайлбар олдохгүй байгааг хүлээн зөвшөөрөхгүй байхын аргагүй.

	Одоо оршиж байгаа болон тэр нэгэн цагт оршиж байсан бүх организм хэдэн том анги дотроо бусад бүлэгт хавсрах бүлгүүдэд хуваарилагдаж, тэгэхдээ алга болсон бүлэг нь одоо байгаа бүлгүүдийн хооронд завсрын байр суурь эзлэх цөөнгүй тохиолддог нь мөхөх болон шинж тэмдэг салах зайлшгүй үр дагавар бүхий байгалийн шалгарлын онолын үндсэн дээр бүрэн ойлгомжтой. Хэлбэрүүдийн харилцан төрлийн төсөө яагаад тийм адармаа төвөгтэй, холуур тойруу байдаг нь мөнхүү зарчмын үндсэн дээр тодорхой. Ангилалтын зорилтод, мэдээжийн шинж тэмдгүүд яагаад бусдаасаа үлэмж илүү тохиромжтой; эзэн биетдээ дээд зэрэг чухал бөгөөд зохилдлоготой уялдаатай шинж тэмдгүүд яагаад ангилалтын хувьд бараг ач холбогдолгүй; үүсвэр хэсгүүдээс үүссэн шинж тэмдгүүд эзэн биетдээ ер ашиггүй атлаа яагаад ангилалтад заримдаа сүрхий үнэ цэнтэй, эцэст, яагаад үр хөврөлийн шинж тэмдэг хамгийн үнэ цэнтэй байх нь цөөнгүй болох нь харагдаж байна. Органик биетийн ёстой төрлийн төсөө нь удамшил болон нэгдмэл үүсэл гарлаас сурвалжаа авснаараа ижилхэн зохилдлогоос үүдсэн төсөөтэй байдлаас ялгаатай. Байгалийн систем бол биетүүдийн удам гарлын хуваарилалт болохоос өөрцгүй. Тэгээд тэдний олж авсан ялгааны дэв зэргийг янз зүйл, зүйл, төрөл, овог г. м. нэр томьёогоор тодорхойлно. Уг шинж тэмдгүүд ямар байлаа ч, уул биетийн амьдралд тэдний ач холбогдол хэчнээн өчүүхэн байсан ч хамгийн байнгын шинж тэмдгүүдийг хэрэглэж мөнөөх удам гарлын хэлхээ холбоог нээх нь манай зорилт мөн.

	Хүний гар, сарьсан багваахайн далавч, далайн гахайн хавтаг, адууны хөлийн яснуудын хуваарилалт төсөөтэй, анааш зааны хүзүүний нугалмын тоо ижил болон энэ мэт бусад тоо томшгүй олон баримт нь аажим дараалсан хувьсал бүхий нийтлэг үүслийн онолын үндсэн дээр даруй ойлгомжтой болно. Огт өөр өөр зориулалттай боловч сарьсан багваахайн далавч хөл хоёр, наймалжийн хөл, эрүү хоёр, цэцгийн дэлбэ, дохиур, үр жимсэвчийн бүтэц үндсэндээ төсөөтэй явдал нь эдгээр анги тус бүрийн алс дээр үеийн аль нэг өвөгт анх хоорондоо төсөөтэй байсан эрхтэн болоод хэсгүүд алгуур өөрчлөгдөн хувирсан гэх үзлээр бол үлэмжхэн ойлгомжтой. Сүүн тэжээлтэн, шувуу, хэвлээр явагч, загасны үр хөврөл, хоорондоо хачин ижилхэн мөртөө бие гүйцсэн хэлбэр нь яагаад ийм их ялгаатай байдаг учрыг дараа дараагийн хувьсал тэр бүр бага насанд илэрдэггүй, үүнийхээ дагуу мөн амьдралын балчир үед удамшдаггүй тэр жамын үндсэн дээр тайлбарлаж болно. Агаараар амьсгалагч сүүн тэжээлтэн, шувууны үр хөврөл зэгсэн хөгжсөн заламгайн тусламжтайгаар усанд ууссан агаараар амьсгалдаг загасныхтай адилаар заламгайн сүв гогцоорч байрласан артеритай байгаа баримт одоо бидний гайхаш төрүүлэхгүй болно.

	Дасгалжил үгүй явдал нь хааяа байгалийн шалгарлын дэмжлэгтэйгээр амьдралын хэвшил нөхцөл өөрчлөгдөх үед ашиггүй болсон эрхтнийг бууран доройтоход нөлөөлөх нь цөөнгүй байжээ. Үүсвэр эрхтний учир үүнээс ойлгомжтой болно. Харин дасгалжил үгүй явдал ба шалгарал нь голдуу, бие бүрэн гүйцэж, амьдралын төлөө тэмцэлд оролцдог болсон биетэд нөлөөлж, ингэхлээрээ бага насанд эрхтэнд хомсхон нөлөөлнө. Бага насанд эрхтэн саарч, үүсвэр болдоггүй нь үүнээс урган гарч байна. Үүнд, жишээлбэл хэзээд ч дээд эрүүний буйлыг нэвтлэн цухуйдаггүй шүдийг тугал удамшуулжээ. Зэгсэн хөгжсөн шүдтэй байсан эрт цагийн өвгөөс үүнийг удамшуулжээ. Байгалийн шалгарлын хүчинд хэл, тагнай, уруул шүдний оролцоогүйгээр өвс зулгаахад сайхан зохилдоод ирэхлээр дасгалжилгүй болсны улмаас бие гүйцсэн амьтны шүд тэр нэг цагт сааран доройтжээ гэж тааварлаж болно. Гэтэл харин тугалын шүд хувиралгүй хоцроод зохих насанд удамших жамын үндсэн дээр эрт цагаас энэ өдрийг хүртэл удамшсаар иржээ. Тугалын үр хөврөлийн шүд болон олонх цохны наалдсан давхар далавчны доорх хумирсан далавч мэт ашиггүй болох нь илт эрхтний оршин байх баримт тийнхүү байн байн тохиолдох нь организм бүрийг бүх хэсэгтэй нь цуг тусгайд нь цогцлон бүтээсэн онолын үүднээс огтхон ойлгомжгүй ээ. Байгаль үүсвэр эрхтэн, үр хөврөлийн ба гомологи төсөөт байдлыг хэрэглэж хувьслыг бий болгодог төлөвлөгөөгөө бидний өмнө дэлгэн тавихыг зориуд санаачилсан мэт боловч үүгээрээ юу илэрхийлж байгааг нь ойлгоё гэхэд бид дэндүү нүдэн балай байна.

	Зүйл олон үе удмыг дамжин хувьссан гэдэгт намайг зэгсэн итгүүлсэн баримт, бодворийг цухас дурдав. Нэг талаас эрхтний дасгалжил ба эс дасгалжлын удамшсан үр дагаврын ноцтой дэмжлэгтэйгээр нөгөө талаас өнгөрсөн болоод өнөө үеийн зохилдлогын шинж тэмдгүүдийн тухайд гадаад нөхцөлийн шууд нөлөөллийн ноцтой биш тусламжтайгаар дараа дараалсан үй олон, үл ялих, тааламжтай хувьслын байгалийн шалгарлаар, тэрчлэн бидний үл мэдэхээс болж дур зоргын мэт санагддаг хувьслаар дамжин уг явц хэрэгжжээ. Байгалийн шалгарлаас шалтгаалахгүйгээр биеийн бүтцэд баттай хувьсал үүсгэдэг энэ сүүлчийн хэлбэрийн хувьслын хүч, тархалтын ач холбогдлыг урьд нь би дутуу үнэлж байсан бололтой. Миний дүгнэлтийг саяхан хүртэл байн байн гуйвуулан тайлбарлаж намайг зүйлийн хувьслыг дан ганц байгалийн шалгаралд ноогдууллаа гэж баталцгаасан тул энэ номын эхний болон дараа дараагийн хэвлэлд «байгалийн шалгарал бол хувьсал үүсгэгч гол хэрэгсэл боловч онцгой ганц хэрэгсэл биш гэдэгт би итгэж байна» гэсэн үгийг маш үзэгдэхүйц байранд тухайлбал оршлын эцэст тэмдэглэсэн билээ. Гэтэл энэ тус болсонгүй. Бусдын санааг зориудаар мушгин гуйвуулахын хүч асар их ажээ. Аз болоход ийм хүчний нөлөө нас богинотойг шинжлэх ухааны түүх харуулж байна.

	Саяын тоочсон, бүхэл анги бүлэг баримтыг байгалийн шалгарлын онол тайлбарласантай адилаар хуурамч онол бүтэлтэй тайлбарлана гэхийн үндэс үгүй билээ. Энэ мэт нотлох арга найдвар муутай гэсэн татгалзал саяхан гарсан гэвч ийм аргыг амьдралд байнга хэрэглэсээр ирсэн, байгаль сорин туршигч аугаа их хүмүүс хэрэглэсээр ирсэн юм. Гэрлийн долгион маягийн хөдөлгөөний онол ийнхүү бүтээгдсэн бөгөөд газар тэнхлэгээ тойрон эргэдэг гэсэн итгэл нь саяхан болтол ямар ч шууд нотолгоог түшиглээгүй шахам байлаа. Амьдралын мөн чанар, сурвалжийн тухай эрхэм өндөр зорилтыг шинжлэх ухаан одоо хүртэл тодруулаагүй гэсэн татгалзал учир утгагүй юм. Бүх дэлхийн таталцлын мөн чанарыг тайлбарлахыг хэн зориглох сон бил ээ? Хэдийгээр Лейбниц тэр нэгэн цагт Ньютоныг «нууцгай шинж, ид шидийг философид» оруулав гэж зэмлэн буруушаасан боловч таталцлын тэрхүү үл мэдэгдэх сурвалжаас үүсвэрлэн гарсан дүгнэлтийг эдүгээ хэн ч эсэргүүцэхгүй болжээ.

	Энэ номд толилуулсан үзэл яахлаараа хэн нэгний шашин шүтлэгийн сэтгэлд халдсан болдог бил ээ? Тийм үндэс харагдахгүй байна. Хэзээ нэг цагт хүний хийсэн дотроос хамгийн аугаа их нээлтийг тухайлбал, бүх дэлхийн таталцлыг нээснийг Лейбниц «байгалийн шүтлэгийн, ингэхлээр далдыг мэдэхийн үндсийг ганхуулсан» нээлт гэж довтолж байсныг энэ мэт сэтгэгдэл хэчнээн түр зуурын байдгийн нотолгоо болгон дурдаж болох юм. «Бусад зайлбаргүй хэлбэрийн үүсвэрийг өөрийн хөгжлийн замаар өгч чадахуйц анхны хэдэн хэлбэрийг бурхан бүтээснийг итгэх итгэл болон өөрийн тогтоосон хуулийг үйлчлэх явцад ажиглагдсан дутуу дулимгийг нөхөхийн тулд тухай бүр бүтээлч шинэ үйлдэл гүйцэтгэх нь бурханд хэрэгтэй болсонд итгэх итгэлийн аль аль нь бурхны тухай өндөр дээд төсөөлөлтэй нийцдэгийг би бага багаар ухаарч сурлаа» гэж санваартан хүн бөгөөд нэгэн нэрт бичгийн хүн надад бичсэн юм.

	Гэвч бараг бүх, хамгийн алдартай, сэрүүн тунгалаг байгаа байгаль судлагчид, геологичид зүйлийн хувьслыг тун саяхан яагаад итгэхгүй байсан бил ээ? гэж асууж магадгүй юм. Байгалийн байдалд органик биет хувьсалд өртөгдөөгүй байсан гэж баталж үл болно. Олон үеийн турш дахь хувьслын нийлбэр нь хязгаарын хэмжээ байсан гэж нотолж болохгүй. Зүйл болон тод илэрсэн янз зүйлийн хооронд тийм тодорхой заагтай гэж санал гаргасан удаагүй бөгөөд тэгж хэлж болшгүй юм. Эрлийзжүүлэх үед зүйл хэзээ ямагт үржилгүй, харин янз зүйл ямагт үржилтэй гэх буюу зүйл үржилгүй байдаг нь түүний тус тусдаа цогцлон бүтээгдсэний тусгай шинж чанар, шинж тэмдэг мөн гэж баталж болохгүй юм. Газрын түүх ахар богино гэж итгэж байсан цагт зүйл хөдөлбөргүйд итгэх нь бараг зайлшгүй хэрэг байв. Харин одоо, эрин цагийн үргэлжилсэн явцын талаар барагцаалсан ойлголттой болоод ирэхлээрээ бид, геологийн шастир тун төгс бөгөөд хэрэв зүйлүүд өөрчлөгдөж байсан бол өөрчлөлтийн гарцаагүй ул мөрийг хадгалах ёстой байсан гэж хангалттай нотолгоогүйгээр үзэхэд хүрч байна.

	Ямар нэг зүйл өөртэйгөө төсөөгүй ондоо зүйлийн сурвалжийг үүсгэж болохыг хүлээн авахаас бидний зүй ёсоор дургүйцдэгийн гол шалтгаан нь доторх үе шатуудыг нь баримжаалж амжихааргүй их их өөрчлөлт байдгийг бид хүлээж авахдаа хэзээд хойрго байдагт оршино. Эх газрын дундах урт урт хадат гүвээ, гүн гүн хөндий бол үйлчилгээ нь одоо харагдаж байгаа хүчин зүйлсийн үйл ажиллагааны үр дүн мөн гэж анх Ляйелийг чармайн баталсаар байхад геологичдод тохиолдож байсан бэрхшээлтэй энэ бэрхшээл нь ижилхэн юм. «Сая жил» гэх ухагдахуунтай холбоотой бүрэн утгыг ч бидний оюун ухаан багтааж чадахгүй юм. Тоо томшгүй шахам үе удмын турш хуримталсан үй олон жижиг сажиг хувьслын дүнг товчоолж, эцсийн үр бүтээврийг харж чадахгүй билээ.

	Энэ номын дотор товч тойм байдлаар өгүүлсэн үзлийн үнэн мөнд би бүрэн итгэвч миний үзэлтэй шууд эсрэг үзлийн үүднээс олон жилийн турш шинжиж үзсэн үй түмэн баримтаар ухаан нь дүүрсэн туршлагатай байгаль судлагчдыг ятган үнэмшүүлнэ гэж хэрхэвч үл найдна. Ингэхэд «цогцлон бүтээх төлөвлөгөө», «нэгдмэл үзэл санаа» г. м. хэллэгийн хальсаар өөрсдийн үл мэдэхийг нуун далдлаад тайлбарлаж чадлаа гэж хий итгэн санах нь амархан боловч чухамдаа мөнөөх баримтыг өөр үг хэллэгээр давтаж байгаа хэрэг. Зарим хэсэг баримтыг боломжийн тайлбарлахаас илүүгээр шийдвэрлэгдээгүй бэрхшээлд гол жинг ноогдуулах хандлагатай аливаа хүн мэдээж миний онолыг няцаана. Үлэмжийн уян хатан ухаантай болон ядаж зүйл хөдөлбөргүйд эргэлзэж эхлээд байгаа цөөн тооны байгаль судлагчдад энэ ном нөлөө үзүүлж юу магад. Харин уг асуудлын хоёр талыг алагчлалгүйгээр дэнслэх чадвартай, урган цэцэглэж буй залуу үеийн байгаль судлагчид өөд, ирээдүй өөд би итгэл найдвартай харж байна. Зүйл хувьсамтгайд итгэсэн хүн, өөрийн итгэлээ үнэн мөнөөр хэлбэл, сайхан тус хүргэнэ. Уг асуудлыг нөмрөн дарж байгаа үй түмэн мухар сүсэг гагцхүү ийм байдлаар байрнаасаа хөдлөн хөндийрч болох билээ.

	Төрөл тус бүрийн доторх хүлээн зөвшөөрөгдсөн маш олон зүйл ёстой зүйл бус атал нөгөө зарим нь ёстой зүйл байна. Өөрөөр хэлбэл зүйлүүд нэг нь нөгөөгөөс шалтгаалахгүй бүтээгджээ гэж итгэдгээ зарим гарамгай байгаль судлагчид саявтар хэвлэлд мэдэгджээ. Тийм дүгнэлт надад туйлын хачин санагдана. Тэд өөрсдөө саяхан болтол тусгайдаа бүтээлч үйлдлийн үр бүтээвэр гэж үзэж байсан, олонх байгаль судлагч одоо ч тэгж үзсээр байгаа, ингэхлээр ёстой жинхэнэ зүйлийн бүх гаднах шинж тэмдгийг хадгалсан өдий төдий хэлбэр тэдгээр хэлбэрийн хувьслын замаар үүссэнийг хүлээн зөвшөөрч байгаа мөртөө эдгээрээс зөвхөн үл ялих ялгаатай бусад бүх хэлбэрт уг үзлийг холбогдуулахаас татгалзаж байна. Тийм байтлаа бүтээгдсэн хэлбэрийг хоёрдогч хуулийн үйлчлэлийн эрхшээлээр үүссэнээс нь ялгаж болох үндэс болж өгмөөр тодорхойлолт өгөх буюу ядаж таавар дэвшүүлэхийг тэд нар сэдэхгүй байна. Тэдний хувьд хувьсал нь нэг бол vera causa12 бөгөөд нөгөө гэвэл тэд түүнийг зоргоороо няцаахдаа уг хоёр тохиолын ялгаа юунд оршихыг заахгүй байна. Үoнийг урьдаж товлосон саналаас болж харалган болсны сонин жишээ гэж үзэх цаг ирнэ. Ид шидийн бүтээлч үйлдэл, ерийн төрөлтийн аль алинд эдгээр зохиогч аанай л амарлингуй ажээ. Мэдээжийн эгэл атом гэнэт амьд биебод болж цэгцрэх заалт манай гарагийн түүхэнд тоолж баршгүй олон удаа өгөгдөж байсан гэж тэд үнэхээр үзэж байна гэж үү дээ? Тааварлаж байгаа тэр бүтээлч үйлдэл бүрд нэг юм уу, олон бодгаль үүссэн гэж бодоцгоож байна уу? Тоо томшгүй олон бүх амьтан, ургамал саг өндөг, ургамлын үр хэлбэрээр бүтээгдсэн үү, аль эсвэл бие гүйцсэн бодгаль хэлбэрээр үү? Сүүн тэжээлтэн амьтан бүр эхийн умайд байхдаа тэжээллэгийн хуурамч тэмдэгтэй бүтээгдсэн гэж үү? Амьдралын цөөн хэдэн хэлбэр юм уу цорын ганц хэлбэр бий болсон буюу зохион бүтээгдсэнд итгэдэг хүмүүс, эдгээр асуултын заримд хариулт өгч чадахгүй нь ойлгомжтой. Ганц нэг биет зохион бүтээгдсэнд итгэхийн адилаар сая сая биет зохион бүтээгдсэнд итгэхэд амархан гэж зарим зохиогч татгалзсан боловч Мопертюин дэвшүүлсэн «хамгийн бага үйлчлэлийн» философийн зарчим ухаан бодлыг өөрийн эрхгүй цөөн тоо руу хэлбийлгэж байгаа бөгөөд үнэхээр нэг ангийн доторх тоо томшгүй олон биет, нэг эцэг эхээс үүсэлтэйн тод мөртөө хуурамч шинж тэмдэгтэй бүтээгдсэн гэж бид итгэх ёсгүй болой.

	Ер нь юм хуучин ямар байсныг дурдахын тулд зүйл бүр тусдаа зохион бүтээгдсэн гэж байгаль судлагчид итгэдгийг үзүүлсэн хэдэн анхааруулгыг урдах хэсгүүд болон бусад газарт би үлдээсэн бөгөөд намайг тийнхүү санаагаа илэрхийлснийг маш буруушаасан. Гэвч энэ номын анхны хэвлэл гарах үед нийтийн үзэл итгэл тийм байсан нь эргэлзээгүй. Урьд цагт, маш олон байгаль судлагчидтай хувьслын талаар ярилцах явдал надад тохиолдсон бөгөөд энэ үзлийг талархан хандах явдал нэг ч удаа тохиолдоогүй билээ. Хувьсал байдагт бүр тэр үед ч зарим судлагч итгэж байсан байж болох боловч эсвэл дуугүй өнгөрч, эсвэл үгийн нь утгыг таахын аргагүйгээр ац утгатай юм хэлдэг байлаа. Одоо байдал бүрмөсөн өөрчлөгдөж, хувьслын аугаа их зарчмыг байгаль судлагч бүр шахам хүлээн зөвшөөрч байна. Гэвч, зүйлүүд өөрөөсөө зэгсэн ялгаатай шинэ хэлбэрүүдийг огт үл ойлгогдох шалтгаанаар гэнэт төрүүлсэн гэж одоогоор ч зарим нь бодсоор бөгөөд миний үзүүлэх гэж оролдож байснаар энэ эрс гэнэтийн хувиралт болсон гэдгийн эсрэг үлэмж даацтай гэрч баримт сөргөн тавьж болох юм. Өөрсдөөс нь эрс ялгаатай их эртний хэлбэрээс шинэ хэлбэр гэнэт учир нь олдошгүй бий болсон тухай тааварлал нь шинжлэх ухааны үзлийн үүднээс болон цаашдын шинжилгээний материал болохын хувьд газрын үнс чандраас шинэ зүйлийг зохион бүтээсэнд итгэдэг хуучин мухар итгэлээс даан их илүү гарах юмгүй болой.

	Зүйлийн хувьслын тухай сургаалыг хэр зэрэг олон юманд хүртээж байна вэ? гэж надаас асууж мэдэх юм. Бидний авч үзэж байгаа хэлбэрүүдийн хоорондын ялгааны дэв зэрэг өсөн нэмэгдэхийн хэрээр үүсэл гарал нэгдмэлийг батлан өгүүлэх эш баримтын тоо цөөрч, итгүүлэх чанарын хэмжээ буурах тул үүнд хариу өгөх амаргүй юм. Тэгэвч зарим онц даацтай баримт нотолгоо маш их хүртээлтэй байж болно. Бүхэл бүхэл ангийн бүх төлөөлөгчид, хоорондоо төрлийн хэлхээгээр холбоотой бөгөөд бүгдийг мөнөөх нэг зарчмын үндсэн дээр дараалан хавсарсан бүлэгт ангилж болно. Одоо байгаа багуудын хоорондох тун өргөн завсрын зайг заримдаа малтмал үлдэгдлүүд бөглөж байна.

	Дээр үеийн удам зэгсэн хөгжсөн ийм эрхтэнтэй байсныг үүсвэр байдалтай эрхтэн тод үзүүлсээр бөгөөд энэ явдал үр садад асар их хувьсал болжээ гэж зарим үед санахад хүргэж байна. Бүхэл анги дотроо янз бүрийн эрхтэн, нэг загвараар бүтсэн бөгөөд бага насандаа үр хөврөлүүд хоорондоо ойрхон төсөөтэй. Үүнд тулгуурлаж, хувьсал хавсарсан, нэгдмэл үүслийн онол; том анги болон амьтан ургамлын ертөнцийн бүх төлөөлөгчдийг багтааж байгаад би үл эргэлзэнэ. Амьтад их сайндаа дөрөв буюу таван эх хэлбэрээс, ургамал мөн тийм тоотой буюу түүнээс ч цөөн хэлбэрээс үүссэн байх гэж бодогдоно.

	Адилтгах арга намайг бас нэг алхам урагш ахиулж, бүх ургамал, амьтан ямар нэг ганц эх загвараас үүсжээ гэж үзэхэд хүргэх ёстой. Гэвч адилтгах арга заримдаа үнэнч бус удирдагч байж болно. Хэдий тийм боловч, бүх амьд биет, химийн найрлагаараа, эсийн бүтцээрээ, өсөлтийн хуулиараа хортой нөлөөнд өртөх талаараа хоорондоо олон нийтлэг талтай. Мөнөөх нэг хор ургамал, амьтанд адилхан үйлчилдэг өчүүхэн мэт баримтаас буюу гаж ургалт үүсгэгч шавжийн хорны үйлчлэл, нохойн хошуу болон царс дээр бэхийн самар гэдэг муухай ур үүсгэдгээс энэ харагдаж байна. Магадгүй хамгийн доод шатныхаас бусад бүх органик биетийн бэлгийн процесс сүрхий төсөөтэй юм. Одоогийн мэдэгдэж байгаагаас үзэхэд бүгдийн үр хөврөлийн хальс нэг ижил тул бүх организм нэг ерөнхий сурвалжаас эхэлдэг аж. Хамгийн гол хоёр салбар, тухайлбал амьтан, ургамал дээр тогтож өгүүллээ ч зарим доод хэлбэр тун завсрын шинж байдалтай тул уул хоёр бүлгийн алинд нь түүнийг багтаах тухайд байгаль судлагчид нэг бус удаа маргалдсан билээ. Проф. Аза-Грейн тэмдэглэснээр «олон олон доод замгийн үрэнцэр болон нөхөн үйлдвэрлэх бусад эрхтэн эхлээд яг амьтны байдалтай үзэгдэж, бүр хожим эргэлзээгүй ургамлын амьдралтай болдог». Иймээс шинж тэмдгийн салалттай хавсарсан байгалийн шалгарлын онолын зарчмыг үндэс болгоход энэ мэт ямар нэгэн доод байгууламжтай завсрын хэлбэрээс амьтан ч, ургамал ч хөгжсөн гэхэд болохгүй юм үгүй мэт санагдана. Хэрэв үүнийг зөвшөөрвөл дэлхий дээр урьд байсан бүх органик биетэн, балар эртний ганц хэлбэрээс үүссэн байж болохыг зөвшөөрөх ёстой. Гэвч энэ дүгнэлт голдуу адилтгах аргад тулгуурлаж байгаа, үүнийг хүлээн авна уу, үгүй юу гэдэг гол биш юм. Д. Т. Льюисийн хэлсэнчлэн, амьдрал анх үүсэхэд олон өөр хэлбэр гарч ирсэн байх бүрэн боломжтой нь илэрхий. Хэрэв тийм бол, тэднээс зөвхөн хэд нь хувьссан үр сад үлдээжээ гэж дүгнэж болно. Учир нь миний тун саяхан тэмдэглэсэнчлэн сээр нуруутан, үе хөлтөн г. м. том салбар бүрийн гишүүдийн тухайд тэдгээрийн үр хөврөл гомологи бөгөөд үлдэгдэл бүтэц ургаж гарах салбар бүрийн дотор бүх гишүүд, нэг ерөнхий өвгөөс үүсжээ гэсэн тов тодорхой нотолгоо бидэнд байна.

	Зүйлийн үүслийн талаар энэ номд миний тэтгэн хөгжүүлж, тэрчлэн ноён Уоллесийн хөгжүүлж байгаа үзэл бодол болон үүний адил үзлийг нийтээр хүлээж аваад ирэхлээр байгалийн шинжлэлийн аймагт гүнзгий эргэлт гарахыг урьдаас тоймлон харж болно. Ангилал зүйчид урьдынхаараа өөрийн ажлыг эрхэлсээр байж болох боловч аль нэг хэлбэр ёстой зүйл мөн үү, үгүй юү гэдэг тэднийг хий үзэгдэл адил мөрдөн дагагч байнгын эргэлзлээс ангижрах болно. Энэ бол багагүй хөнгөвчлөл болно гэдэгт итгэж байгаагаа өөрийн туршлагад тулгуурлаж хэлье. Британи нутгийн тавин зүйл бөөрөлзгөнө сүрхий сайн зүйл мөн үү, биш үү гэдэг тухай эцэс төгсгөлгүй маргаан зогсоно. Аль нэг хэлбэр хангалттай тогтвортой юу, түүнд тодорхойлолт өгөхүйц хангалтайгаар бусад хэлбэрээс ялгаатай юу? хэрэв энэ тодорхойлолт боломжтой бол ялгаа нь тусгайдаа нэр авахуйц хангалттай ноцтой юу? гэдэг асуудлыг (энэ ч амар асуудал биш) ангилал зүйчид шийдвэрлэх хэрэгтэй болно. Үүнээс сүүлийнх нь одоогийн хэвшсэнээс асар илүү анхаарагдах ёстой учир нь, аливаа хоёр хэлбэрийн хоорондын ялгаа хэчнээн өчүүхэн байлаа ч хэрэв завсрын шатаар холбогдоогүй байвал уул хэлбэрүүдийг хоёулыг зүйлийн зэрэгт дэвшүүлэхэд хүрэлцээтэй гэж орчин үеийн олонх байгаль судлагч зөвшөөрөн үзэж байгаа юм.

	Зүйл болон сайтар илэрсэн янз зүйлийн цорын ганц ялгаа нь эдүгээ янз зүйлүүд хоорондоо завсрын шат дамжлагаар холбоотой нь мэдээж буюу холбоотой байх гэгдэж байхад харин зүйлүүд дээр үед тийм холбоотой байжээ гэдгийг бид үүний эцэст арга буюу хүлээн зөвшөөрөх ёстой байна. Үүнээс үндэслэж, хоёр хэлбэрийн хооронд завсрын шат дамжлага байгаагийн ач холбогдлыг үл үгүйсгэн, тэдгээрийн ялгааны жинхэнэ нийлбэрийг арга буюу нэлээд нягтаар цэгнэн үзэж, илүү эрхэмлэн үнэлэх болно. Одоо үед янз зүйл гэж үзэж байгаа хэлбэрийг зүйлийн онцгой нэр хүртэхүйц гэж хожим хүлээн зөвшөөрч тун болзошгүй бөгөөд тэгж гэмээ нь шинжлэх ухааны болон жирийн хэл туйлын нийцтэй болох дог. Товчоор хэлбэл төрөл бол зөвхөн зохистойг бодож санаанаас зохиосон үг гэж төрөлд ханддаг байгаль судлагчдын адилаар, бид зүйлд хандах болно. Энэ бол төдийлөн таатай ирээдүй биш байж мэдэх боловч одоо хүртэл гол сүнс нь баригдаж олдоогүй, олдошгүй «зүйл» гэдэг үгийн мөн чанарыг дэмий эрж цөхрөхөөс үүрд чөлөөлөгдөнө.

	Байгалийн түүхийн бусад нэлээд ерөнхий салбар үлэмжийн их сонирхолтой болно. Байгаль судлагчдын хэрэглэдэг «төрлийн төсөө, төрлийн холбоо нэгдмэл хэв шинж, эцэг болох хэлбэр судлал, зохилдлого, үлдэгдэл ба мөхсөн эрхтэн» г. м. үг хэллэг, зүйрлэл байхаа больж, яруу тод утгатай болно. Бид органик биетийг зэрлэг хүн хөлөг онгоц харж байгаа мэтээр өөрөөр хэлбэл, хүний ухвар хүршгүй ямар нэг юм мэт харахаа байсан цагт, байгалийн бүтээл бүрийг урт түүх бүхий ямар нэг юм гэж хардаг болсон цагт, аливаа аугаа их оньсон бүтээл бүр үй олон хөдөлмөрчин хүний хөдөлмөр, туршлага, оюун ухаанаар барахгүй алдаа ташаарлын үр дүн байдаг лугаа нэгэн адилаар нарийн нийлбэр бүтэц, зөн бэлгэ бүрийг эзэндээ нэг бүр ашигтай тоо томшгүй олон зохилдлогын үр дүн мөн гэж үздэг болсон цагт, органик биетийг үзэх ийм үзлийг бид боловсруулсан цагт байгалийн түүхийг судлах сонирхол цаглашгүй нэмэгдэнэ гэдгийг өөрийн хувийн туршлагад дулдуйдан хэлэх байна.

	Хувьслын шалтгаан, хуулиудын талаар дасгалжил, эс дасгалжлын шүтэлцээ, үйлчлэлийн талаар, гадаад нөхцөлийн шууд үйлчлэлийн талаар г. м. шинжилгээ судалгааны асар их бөгөөд бараг гар хүрээгүй уудам талбар нээгдэнэ. Манайхны гэрийн үүлдрийн судалгааг сонирхох явдал асар их нэмэгдэнэ. Нэгэнт урьд нь нэрсийн жагсаалтад орсон тоо хязгааргүй олон зүйл дээр бас нэг шинэ зүйл нэмэгдэхийг бодвол хүний бий болгосон шинэ янз зүйл нь шинжилгээний илүү сонирхолтой чухал юм болно. Бидний хийсэн ангилалт боломжийнхоо хэрээр гарал судлал болон хувирч, тэгсэн цагтаа цогцлон бүтээлийн төлөвлөгөө гэж зүй ёсоор нэрлэж болох хэрэглэгдэхүүнийг үнэхээр өгнө. Зэгсэн тодорхой зорилт бидний анхааралд бүрдээд ирсэн тэр минутаас эхлэн ангиллын журам эргэлзээгүй хялбар болно. Гарал судлал, сүлд тэмдэг зүйн заалт хадгалагдаж үлдээгүй бөгөөд эрт цагаас нааш удамшлаар дамжсан аливаа шинж тэмдгээр удирдлага хийж байгалийн генеалогийн үй олон салбарласан удмын ул мөрийг бид нээх ёстой. Аль эрт алдагдсан бүтцийн үндсэн шинжийн талаар үүсвэр эрхтэн эндүүгүй гэрчлэх болно. Гажуу гэгддэг бөгөөд амьд малтмал гэж нэрлэж болмоор зүйл, бүлэг зүйл, амьдралын эртний хэлбэрийн дүр зургийг зохиоход тус болно. Бидний хувьд мэдэгдэхүйц бүдэг бадаг болсон том анги тус бүрийн эх загварын бүтцийг хөврөл судлал олонтоо нээж өгөх болно.

	Нэн их алсалсан бус хугацааны дотор нэг зүйлийн бүх бодгаль болон олонх төрлийн хоорондоо ойрхон төрлийн хэлхээтэй зүйлүүд нэгэн ерөнхий өвгөөс үүсээд төрсөн нэг газраасаа тархан байрласанд бид итгэх болж, тархан байрлалтын элдэв олон аргатай улам сайтар танилцаад ирэхлээр газрын уур амьсгал болон хотгор гүдгэрт болж өнгөрсөн өөрчлөлтийг геологи нэгэнт урьд нь тодруулсан, цаашид тодруулах нөхцөлд бүх газрын бөмбөрцөгт оршин амьдрагчдын тархан байрлалтын урьд өмнөхийн аргуудыг гарамгай сайхан нягтлан үзэх боломжтой болох маань мэдээж. Тэр ч байтугай одоо үед нэг эх газрын эсрэг тэсрэг талд байгаа тэнгис далайн оршин амьдрагчдын ялгаа, уг эх газрын элдэв олон оршин амьдрагчдын үндсэн шинжийг тэдгээрийн тархан байрласан байж магадгүй аргатай уялдуулан харьцуулах нь эртний газар зүйг эрхбиш тодруулж байна.

	Буянт сайхан геологийн ухаан, шастир бичгийнхээ дутуу заримдгийн улмаас яруу алдрынхаа зарим хувийг алдах нь алдана. Газрын царцдасыг дотор нь байгаа үлдэгдэлтэй нь баян музей гэж үзэх аргагүй. Харин ч урт удаан хугацааны завсарлагатайгаар хааш яашхан цуглуулсан хомсхон цуглуулга гэлтэй. Ер бус, тааламжтай нөхцөл байдал тохиолдсоны ачаар баялаг малтмалтай, том том давхаргадас үүссэн бөгөөд дараалсан ташингуудын хоорондох хоосон завсрууд өнө их үргэлжилсэн галав цагтай тохирон дүйнэ гэвэл зохино. Гэхдээ өмнөх үеийн нь болон дараах үеийн нь органик хэлбэрийг харьцуулах замаар уул завсардлагуудын үргэлжилсэн хугацааг цэгнэх боломжтой. Хоёр давхаргадас үй олон адил зүйлийг эс хадгалсан аваас амьдралын хэлбэр угсаа залгамжлахын эрхшээлээр яг нэг цаг үеийн гэж тун болгоомжтойгоор хүлээн зөвшөөрч болно. Ид шидтэй бүтээлч үйлдлийн эрхшээлээр бус харин одоо ч байгаа шалтгааны аажим үйлчлэлийн улмаас зүйл үүсэж, устгагддаг юм. Органик хувьслыг үүсгэгч бүх шалтгаанаас хамгийн ноцтой нь, хувьсан өөрчлөгдсөөр, зарим заримдаа гэв гэнэт хувьсан өөрчлөгдсөөр байдаг физик нөхцөлөөс бараг үл хамаарах шалтгаанууд, тухайлбал, организмуудын өөр хоорондын харилцаа бөгөөд тэгэхдээ нэг организмын хувьсал нь өөр бусдын төгөлдөржилт юм уу устгалыг үүдгэн дагалдуулна. Ар араасаа дараалсан давхаргадасны малтмалуудын органик хувьслын дэв зэрэг нь өнгөрсөн хугацааны үргэлжлэлийн үнэмлэхүй бус харин харьцангуй сайхан хэмжүүр болдог байх гэх дүгнэлт дээрх хоёр үндэслэлээс урган гарч байна. Тэгэхдээ, нэг хэсэг тоотой зүйл хамт байснаар өнө удаан хугацаанд өөрчлөгдөхгүй хадгалагдаж болох бөгөөд харин мөнөөх зүйлүүдийн зарим нь мөн тэр хугацаанд шинэ шинэ газар оронд гадагшлан нүүдэллэж, харь нутгийнхантай тэмцэлдээнд ороод хувирч болох юм. Иймээс цаг хугацааны хэмжүүрийн хувьд органик хувьсалд хэтэрхий их ач холбогдол ноогдуулах ёсгүй.

	Цаашдын улам чухал чухал шинжилгээний талбар ирээдүйд нээгдэх нь харагдаж байна. Герберт Спенсерийн тун сайхнаар тавьсан суурин дээр тухайлбал оюун ухааны чанар, авьяас чадвар бүрийг аажим шатлалын замаар зайлшгүй олж хүртэх тухай суурин дээр сэтгэхүйн зүй бат үндэслэлийг олно. Хүний үүсэл, түүний түүх их тод болно.

	Зүйл бүр тусдаа бүтээгдсэн гэдэг үзэлд олон гарамгай бичгийн хүн сэтгэл бүрнээ дүүрэн байгаа бололтой. Миний ухаарлаар газрын бөмбөрцгийн өнгөрсөн үеийн болон өнөө үеийн оршин амьдрагчдын бий болох, алга болохыг бодгалийн үхэх, төрөхийг тодорхойлогч шалтгаануудын нэгэн адил тийм хоёрдогч шалтгаан жолооддог гэвэл үүсгэн бүтээгчээс материаллаг байгалийн үзэгдлүүдийн үндэс болгож тавьсан хуультай илүү нийцнэ. Бүх амьд биетийг тусгайдаа бүтээлч үйлдлийн үр бүтээвэр гэж бодох биш кембрийн системийн анхны давхаргуудыг хуримтлахаас аль эрт амьдарч байсан цөөхөн биетийн шууд үр сад мөн гэж бодоход бүх амьд биет надад туйлын сайхан болсон мэт санагддаг. Улирч өнгөрсөн байдлаас үзвэл, амьд байгаа ганц ч зүйл өөрийнхөө үл хувирсан ижлийг алс холын үр саддаа уламжлан дамжуулахгүй бөгөөд одоо байгаа зүйлүүдээс зөвхөн цөөн хэд нь ямар нэг үр садыг алс ирээдүй болтол үлдээнэ гэж итгэлтэйгээр дүгнэж болно. Учир нь төрөл бүрээс ихэнх зүйл, олон төрөлд багтах бүх зүйл үр сад үлдээгээгүй байтлаа бүрмөсөн сөнөснийг бүх органик биетийн ерөнхий бүлэглэл зааж байна. Бид ирээдүйг тун зөгнөлтэйгөөр харж, анги бүрийн дотроо өнөр их, ноёлогч бүлэгт хамаарах хамгийн ерийн, өргөн тархсан зүйлүүд эцсийн эцэст дийлж, шинэ шинэ, ноёлогч зүйлийг төрүүлнэ гэж урьдчилан хэлж болно. Амьд байгаа бүх хэлбэр, кембрийн галчин үеэс бүр өмнө амьдарч байсан хэлбэрүүдтэй ерөнхий нэг гарлаар холбоотой учир үе удмын нийт залгамжлал нэг ч удаа тасалдаагүй бөгөөд хэзээ ч, ямар ч гамшиг дэлхий дахины юүтгэл учруулж байгаагүй гэсэн итгэлтэй байж болно. Үүнээс уламжлан, өнө удаан хугацааны аюул осолгүй ирээдүйг угтан сэтгэл амар байж болно. Харин байгалийн шалгарал биет бүрийн эрхшээлээр, түүний сайн сайхны төлөө үйлчилдэг учир бие цогцос, оюун ухааны бүх чанар төгөлдөржилтөд тэмүүлэх болно оо.

	Элдэв олон ургамал шигүү бүрхэн ургаад, бут сөөгт нь шувуу донгодож, эрвээхэй юу нь эргэн тойрон эрвэн дэрвэн нисэж, чийглэг хөрс шороонд нь өт хорхой шивээлэн мөлхсөн эрэг хөвөө газар байна гэж санагалзан, өөр хоорондоо ийм их ялгаатай, нэг нөгөөгөөс ийм их нарийн шалтгаацалсан, энэ бүх үлэмжийн сайхан бүтсэн хэлбэр эдүгээ ч бидний эргэн тойрон үйлчилсээр байгаа хуулиудын ачаар бүтжээ гэж бодоход сонин ажээ. Эдгээр хууль нь хамгийн өргөн утгаараа чухамдаа, өсөлт, нөхөн төлжилт хоёр, нөхөн төлжилтөөс бараг зайлшгүй урган гарагч удамшил, амьдралын нөхцөлийн шууд, шууд бус үйлчлэлээс болон дасгалжил, эс дасгалжлаас шалтгаалагч хувьсал, амьдралын төлөө тэмцэл болон түүний үр дагавар болох шинж тэмдэг салалт, бага төгөлдөржсөн хэлбэрийн мөхлийг дагалдуулагч байгалийн шалгаралд хөтлөн хүргэгч эрхэм дээд үржлийн дэвшил болой. Ийнхүү, хүний ухаанд багтаж болох хамгийн эрхэм дээд үр бүтээвэр - амьтны амьдралын дээд хэлбэрийн үүсэл, байгаль дунд оволзсон дайн, өлсгөлөн, үхлээс шууд урган гарч байна. Үйлдэн бүтээгчээс анх өчүүхэн цөөн хэлбэр юм уу, цорын ганц хэлбэрт шингээсэн элдэв олон хүч бүхий амьдралыг үзэх энэ үзэлд аугаа сүр хүчин бий. Таталцлын ашид мөнхийн хуулийн жам ёсоор орон зайн уудамд манай гараг өөрийн зам мөрийг дурайтал гаргаад цааш цааш дурайлгасаар байхын сацуу гайхалтай төгөлдөр, сайхан, цаглашгүй олон хэлбэр нөгөө жирийн сурвалжаас үүсэн гараад улам цааш хөгжсөөр байна.

	Зөвхөн орчуулгатай холбогдуулан дурдахад:

	1. Хоёр дахь хэлнээс гурав дахь хэлэнд орчуулж байгаа тул ингэж хэлэхэд хэцүү боловч аль болохоор зохиолын эхийг баримталж монгол болгохыг хичээв. Ер нь ч энэ бол шинжлэх ухааны бүтээлийг орчуулах үндсэн зарчим гэж санана. Үүнд: «Зүйлийн үүслийг» нэрт эрдэмтэн К. А. Тимирязев англиас орос хэлэнд орчуулсан явдал, надад гол итгэлийг төрүүлсэн билээ. Хэдий тийм боловч аливаа зохиол бүтээлийг дам орчуулахад тохиолдох үндсэн эхээсээ холдон хазайх явдал, үг найруулга, нэр томьёоноос эхлээд гарсан нь мэдээж.

	2. Элдэв олон амьтан, ургамлын болон нийт биологийн нэр томьёо их бэрхшээлтэй байлаа. Энэ талаар арга, туршлага мөхөс, мэдлэг дутсан зэргээс оновчтой, жигд биш болсон, зохих нэр томьёог олж, боловсруулж хэрэглээгүй зэрэг дутагдал бийг нууж хаалгүй хэлэх нь зүйтэй гэж үзэж байна. Жишээ нь: нэг газар хоёр хэвт, гурван хэвт, нөгөө газар диморф, триморф гэх мэт хэрэглэсэн явдал гарлаа. Зарим нэр томьёо монгол хэлэнд хараахан ялгарч тогтоогүй байдалтай, практикт янз бүрээр хэрэглэж байгаа тохиолдох бөгөөд аль алийг хэрэглэхэд утга даан их гажуудмааргүй тул, тэр байдлыг дагав. Ажлын явцад дутуу мөчид нягтлан,андуурч ташааран буруу хэрэглэсэн явдал ч байж болох нь магад биз ээ. Энэ тухайд уншигчдаас уучлалт хүсье.

	3. Уг бүтээлийн дотор дурдагдаж байгаа олон эрдэмтний нэрсийн хэлхээс, латин болон бусад нэр томьёоны жагсаалт зэргийг зүй нь тусад нь үйлдэж номын төгсгөлд хавсаргах ёстой боловч голдуу техникийн чанартай бэрхшээлээс үүнийг хийж амжсангүй. Шинжлэх ухааны аливаа том бүтээлийг хэвлэхэд зайлшгүй байдаг эдгээр хавсралт, номын ажлын аппарат үгүй байгаа нь уншигчдаас энэ бүтээлийг хэрэглэхэд бэрхшээл учруулж дутуу мөхөс санагдаж болохыг орчуулагчийн хувьд бүрнээ ухамсарч байна.

	4. Зохиолдоо Дарвин зарим эшлэл үгийг харь хэлээр хэвээр бичсэн байгаа боловч энд орос орчуулгаас нь шууд монголоор эш татаж орчуулав.

	Байгалийн шинжлэх ухааны нэгэн том салбар - биологид том хувьсгал хийж, улмаар амьд ертөнцийг үзэх үзэлд эргэлт гаргасан их эрдэмтэн Дарвины гол бүтээл «Зүйлийн үүслийг» орос хэлнээс монгол болгон нийтэлж байгаа тухайд орчуулагчийн хамт хэлэхэд саяын дурдсан болон эс дурдагдсан мөн анзаарагдаагүй дутуу дулимаг тохиолдлууд нь уг бүтээлд нотлон үзүүлж байгаа үндсэн үзэл санааг ойлгоход даан их саад болохгүй бол уу, айхтар их саад битгий болоосой гэж горилон хүсэж ажилласан билээ.

	 

	С. Авирмид

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Өрөлтөд 1978 оны 3-р сарын 25-нд

	х. н. х. 33,6 

	т. х. 28,11 

	 

	Хэвлэсэн тоо 3000

Заметки

		[←1]
	 Хүндийн хэмжээ = 453,6 гр




	[←2]
	 «Байгаль үсрэлт үл хийнэ» (Лейбниц)




	[←3]
	 Өөр хоорондоо




	[←4]
	 Эдүгээ, алимын бүх зүйл Malus төрөлд, лийрийн тун олон зүйл Pyrus төрөлд хамаарагдана




	[←5]
	 Мезозойн эриний юрын доод үеийн хурдас




	[←6]
	 Фатом - 1,829 м




	[←7]
	 1860 онд Соленгофоноос шувууны зарим өд олдсон. Мөн тэндээс 1861 онд хагас, 1877 онд бүтэн нэг ширхэг Archeoptoryx шувууг олсон




	[←8]
	 Дундад грекийн Зүүн өмнөд хэсэг




	[←9]
	 Хэцүү зангилгааг гэсэн утгатай




	[←10]
	 0,0622 грамм




	[←11]
	 Унци нь 28,35 гр орчим




	[←12]
	 Ёстой шалтгаан

